
12. marts 2014 UPA 2014/137 

 

UPA 2014/137 

IIAN suliap normua.: 2013-092085 

3 
 

Naqqiut 

 Siunnersuut 24. februar-imeersup, inatsisissatut siunnersuummut nassuiaatit ilanngullugit 6. 

februar 2014-meersoq kakkiunneqartut 1 aamma 2 pinnagit, matuma taarserpaa. 

(Siunnersuut tamaat isigalugu teknikkikkut allannguutit oqaatsillu atorneqartut 

naqqissorneqallattaasarsimapput) 

 

 

Meeqqanut inuusuttunullu ikiorsiisarneq pillugu Inatsisartut inatsisaannut nr. xx, xx 

2014-meersumut siunnersuut 

 

 

Kapitali 1 

Siunertaq atuuffialu  

 

  § 1.  Inatsisartut inatsisaanni matumani siunertaq tassaavoq meeqqanut 18-it inorlugit 

ukiulinnut inuusuttunullu immikkut paaqqutarineqartussanngorsimasunik inuttut 

inooqatigiinnikkullu atugarliortunut imaluunniit immikkut pisariaqartitsisunut ikiuinissaq.  

  Imm. 2.  Meeqqap iluaqutigisinnaasai pitsaanerpaat Inatsisartut inatsisaat manna malillugu 

suliniutinut pilersinneqartunut tamanut aallaaviussapput ikiuinerillu tamarmik meeraq 

qitiutillugu ingerlanneqassallutik. 

  Imm. 3.  Inatsisartut inatsisaat manna Meeqqat Pisinnaatitaaffii pillugit Naalagaaffiit 

Peqatigiit Isumaqatigiissutaat naapertorlugu nassuiarneqassaaq.  

 

  § 2.  Inatsisartut inatsisaat manna malillugu ikiuinerup siunertarissavaa: 

1) isumassuinermi avatangiisini toqqissisimanartuni peroriartornissap qulakkeerneqarnissaa 

inersimasut qanillugit tatiginartumillu atassuteqarluni. 

2) ilaquttanut inuttullu attaveqarfinnut toqqissisimasumik atassuteqarnerit tapersersorlugit 

3) inersimasunngornermi nammineersinnaanngornissaq siunertaralugu ilinniarnermut 

inuttullu ineriartornermut toqqammaviit qajannaatsut qulakkeerlugit, aammalu 

4) meeqqap ingerlalluarnissaa, timikkut tarnikkullu ineriartornissaa qulakkeerlugu. 

  Imm. 2.  Ikiuinermi meeqqap inuunermi inissisimanera tamarmi eqqarsaatigineqassaaq 

sapinngisamillu siusissukkut ikiuisoqassalluni, ajornartorsiutit taamaalilluni sapinngisamik 

pitsaaliorneqarlutik aamma angerlarsimaffimmi avatangiisiniluunniit qanittuni ikiuutaallutik. 

 

  § 3.  Inatsisartut inatsisaat meeqqanut Kalaallit Nunaanni najugaqartunut imaluunniit 

nunatsinniittunut atuuppoq. 

  Imm. 2.  §§ 42 – 52-ni maleruagassat meeqqanut, pisortat aaqqiissuteqarnerisigut 

Danmarkimi inissinneqarsimasunut taamatuttaaq atuupput, tak. § 42, imm. 2. 

  Imm. 3.  Inatsisartut inatsisaat inuusuttunut 18-inik ukioqalereersimasunut aamma kapitali 13 

malillugu suliniuteqareernermi malitseqartitsineqartunut atuuppoq. 



4 
 

  Imm. 4.  Inatsisartut inatsisaat angajoqqaanngortussanut, inuuniarnermi pissuteqartumik 

ikiorserneqarnissamut pisariaqartitsisunut atuuppoq, tak. § 33, imm. 1. 

  Imm. 5. Naalakkersuisut naalagaaffiit allat isumaqatigiissuteqarfigalugit inatsit una malillugu 

pilersinneqartunut ikiorsiisarnernut aningaasartuutinut atatillugu iliuuseqarnissamut 

pisussaaffik aammma akiliummik utertitsineq pillugu maleruagassanik erseqqinnerusunik 

aalajangersaasinnaapput, inuk kalaallit nunaanni oqartussat aaqqiinerisigut Kalaallit Nunaata 

avataaniikkallartillugu. 

  Imm. 6.  Angajoqqaat akisussaaffiinut aamma meeqqat illersorneqarnerinut aaqqiinernut 

tunngatillugu piginnaatitaaneq, inatsisinik toqqaaneq, akuersineq, naammassinninneq 

suleqatigiinnerlu pillugit Haagerimi isumaqatigiissut 19. oktobari 1996-meersumut 

(Haagerimi isumaqatigiissut) ilaasunik inatsit una malillugu sulianik suliarinninneq pillugu 

maleruagassanik Naalakkersuisut aalajangersaasinnaapput. Naalakkersuisut aammattaaq 

isumaqatigiissummut innersuussilluni aaqqiinerit pillugit kommunalbestyrelsit 

akileeqqusisinnaanerat pillugu maleruagassanik aalajangersaasinnaapput. 

  Imm. 7. Kommunalbestyrelsimi aaliangiunneqartut Haagerimi isumaqatigiissut malillugu 

aalajangiiffigineqartut Isumaginninnermi Naammagittaalliuuteqarfimmut 

suliassanngortinneqarsinnaapput. Naammagittaalliuteqartarnermut suliassiissutigineqartut 

inatsimmi matumani allaqqasut naapertorlugit suliarineqassapput. 

 

Kapitali 2 

Suliamik suliarinninneq 

Suliap paasinarsarneqarnera 

 

  § 4.  Kommunalbestyrelsi meeqqat pillugit sulinermini oqartussanik attuumassuteqartunit 

tamanit aamma meeqqamut attuumassuteqarlutik ingerlataqartunit tamakkiisumik 

sammisumik suliniuteqartoqarnissaanik qulakkeerissaaq. 

  Imm. 2.  Meeraq pillugu oqartussat attuumassuteqartut ingerlataqartullu tamarmik 

suleqatigiinnermi ilanngutitinnissaat tusarniarfigineqarnissaallu kommunalbestyrelsip 

qulakkiissavaa, inatsisartut inatsisaat manna malillugu meeqqamut tunngatillugu suliami 

kommunalbestyrelsip aalajangiinissaa sioqqullugu. 

 

  § 5.  Meeqqat pillugit suliat, aalajangiisoqarnissaanut naammattumik 

paasinartunngorsimanissaannut misissorneqarsimanissaannullu kommunalbestyrelsi 

akisussaavoq. 

 

Meeqqamik oqaloqateqarneq 

 

  § 6.  Kommunalbestyrelsi meeqqamik oqaloqateqassaaq, meeraq nammineq 

isiginninnerminik isummaminillu saqqummiussinissaminut periarfissaqarluni. Meeqqap 

isiginninnera suliap ingerlannerani tamarmi meeqqap ukiuanut perorsimassusianullu 

naapertuuttumik naleqquttumik pingaartillugit ilanngutitinneqassapput. 

Uku pinissaat sioqqullugu kommunalbestyrelsi oqaloqatiginninnissaq: 

1)  isumaginninnikkut misissuinerup, tak. § 21, naammassinissaa, 

2)  ikiorsiisoqarnissaa pillugu aalajangiisoqarnissaa, tak. § 31,   

3)  ikiorsiinerup unitsinneqarnissaa pillugu aalajangiisoqarnissaa, tak. § 36 aamma § 47,        

4)  angerlarsimaffiup avataannut inissiisoqarnissaa aalajangiiffigineqarsimappat, tak. § 37 

aamma § 53,  

5) inissiiffiusup allanngortinneqarnera pillugu aalajangiisoqarnissaa siunniunneqarsimappat, 

tak. 43, imaluunniit 

6) aalajangiiffigineqassaaq ilumut angajoqqaarsianiiginnarnissaa sivitsorneqartariaqarnersoq, 

tak. § 44. 

  Imm. 2.  Imm. 1 malillugu oqaloqateqarneq taamaallaat pinngitsoortinneqarsinnaavoq 

meeqqap perorsimanera imaluunniit suliap pissusaa pingaaruteqartutigut oqaloqatigiinnerup 

ingerlanneqarnissaanut akerliuppat. 

  Imm. 3.  Imm. 1 naapertorlugu, kommunalbestyrelsip oqaloqatiginninnissaa sioqqullugu 

inummik toqqissisimaffigisamik ilaqarnissamut pisinnaatitaaffik pillugu meeraq 

ilisimatinneqassaaq, tak. § 7. 

  Imm. 4.  Angajoqqaatut oqartussaassuseqartup, imaluunniit inuup, inuit allattorsimaffiat 

malillugu najugaqarfigisaaniittup oqaloqateqarnermi najuutsinnagu imm. 1 malillugu 

oqaloqateqarneq ingerlanneqarsinnaasoq kommunalbestyrelsi aalajangersinnaavoq.  

 

Inuk toqqissisimaffigisaq 

 

  § 7.  Meeraq, angajoqqaatut oqartussaassuseqartoq kiisalu angajoqqaanngortussat suliap 

suliarinerani piffissami qaqugukkulluunniit inummik toqqissisimaffigisamik 

tapersersorteqarnissamut pisinnaatitaaffeqarput.  

Pisinnaatitaaffik taanna pillugu kommunalbestyrelsi ilitsersuussissaaq. 

  Imm. 2.  Meeraq 15-inik ukioqalersimappat, inuk kina inuttut toqqissisimaffigisatut meeqqap 

ilagerusunneraa meeqqap nammineq aalajangersinnaavaa. 

  Imm. 3.  Meeqqap nangaassuteqanngitsumik isumaa ersersinneqarsinnaanngippat inuup 

toqqissisimaffigisap tamakkiisumik ilaannakuusumilluunniit najuutinnginnissaa pillugu 

kommunalbestyrelsi aalajangiisinnaavoq. 

  Imm. 4.  Inummut toqqissisimaffigisamut akiliisoqarneq ajorpoq. 

 

Meeqqamut tapersersorti 

 

  § 8.  Suliap suliarinerani meeqqap pisinnaatitaaffiisa qulakkeerneqarnissaannut meeqqallu 

tusaaneqarnissaanik qulakkeerinissamut tapertaasinnaasumik meeqqamut tapersersortimik 

kommunalbestyrelsi meeqqamut neqerooruteqarsinnaavoq. Meeqqamut tapersersorti meeqqap 

atugaanut suliamigut immikkut paasisimasaqassaaq imaluunniit meeqqamut 

tapersersortissatut pikkorissarsimassalluni. 

  Imm. 2.  Meeqqat akuersisitseqqaarnani inissinneqartut meeqqamut 

tapersersortinneqassapput.  

  Imm. 3.  Meeqqat ulloq unnuarlu paaqqinniffimmi nakkutigineqartumi inissinneqartussatut 

eqqarsaatigineqartut imaluunniit ulloq unnuarlu paaqqinniffimmut nakkutigineqartumut 

inissinneqareersimasut meeqqamut tapersersortimut atassuteqassapput. 

  Imm. 4.  Meeqqamut tapersersortimut akissarsiat kiisalu meeqqamut tapersersortimut 

suliatigut ilinniarsimanermut sunik piumasaqaateqarnissaq pillugu aalajangersakkanik 

erseqqinnerusunik Naalakkersuisut aalajangersaassapput. 

 

Siusissukkut imaluunniit pitsaaliuilluni sulinermi paasissutissanik paarlaasseqatigiinneq 

 

  § 9.  Atuarfiit, sunngiffimmi aaqqissuussinerit, peqqinnissaqarfik, ulluunerani neqeroorutit, 

sunngiffimmi ornittagaq, PPR aamma ilaqutariinnik sullissiviit assigisaannilu meeqqat 

atugarliortut pillugit immikkoortup iluani suliaqartut, meeqqap inuttut ilaqutariinnikkullu 

pissutsinut tunngasutigut inuttut pissutsit pillugit paasissutissanik akornimmi 

paarlaasseqatigiissinnaapput, paarlaasseqatigiinneq meeqqat atugarliortut pillugit siusissukkut 

imaluunniit pitsaaliuilluni suleqatigiinnermut atatillugu pisariaqartutut isigineqarpat. 

Paasissutissat taakku aamma politiinut tunniunneqarsinnaapput. 

  Imm. 2.  Meeraq pillugu imm. 1 malillugu paasissutissanik paarlaasseqatigiinneq 

ataatsimeeqatigiinnermi imaluunniit oqarasuaatikkut ataatsimiinnermi isumagineqassaaq. 

Inummut tunngasunik paasissutissanik paarlaasseqatigiinneq elektronikikkut 

ingerlanneqassanngilaq.  

  Imm. 3.  Suliffeqarfiit imminut pigisut imaluunniit allat imm. 1-imi taaneqartunut 

oqartussanut aamma pisortat suliffeqarfiinut suliaqartut 1-imi taaneqartutut annertutigisumik 

paasissutissanik paarlaasseqatigiissinnaapput. 

 

Kapitali 3 

Nakkutilliineq 

Kommunit nakkutilliinermi pisussaaffii pillugit immikkut 

 

  § 10.  Kommunalbestyrelsi meeqqanik tamanik kommunimi najugaqartunik 

nalinginnaasumik nakkutilliinissamut pisussaaffeqarpoq. Nakkutilliineq imatut 

ingerlanneqassaaq meeraq tapersersorneqarnissamik pisariaqartitsisoq sapinngisamik 

siusinnerpaamik kommunalbestyrelsimit ilisimasaqarfigineqalerluni. 

 

  § 11.  Kommunalbestyrelsi eqeersimaartumik ujartuisumillu meeqqanik inussuttunillu, tak.§ 

31, imm. 3 aamma § 78, ikiorserneqartunik, kiisalu pisortat aaqqiinerisigut meeqqanik 

angerlarsimaffiup avataanut inissinneqarsimasunik immikkut nakkutilliisussaavoq. 

  Imm. 2.  Nakkutilliineq imatut ingerlanneqassaaq ikiorsiineq imaluunniit inissiineq 

siunertamut iluaqutaasoq aamma meeqqap pisariaqartitaanut qaqugukkulluunniit 

naleqqussarsimanissaa kommunalbestyrelsimit ingerlaavartumik qulakkeerneqarluni. 

 

  § 12.  Meeqqat angerlarsimaffiup avataanut inissinneqarsimasut eqqarsaatigalugit tak. § 11, 

nakkutilliinerup kingunerisaanik, meeqqap inissisimaffimmini ingerlalluarnissaa, kiisalu 

inissiinerup siunertamut suli iluaqutaanera kommunalbestyrelsimit qulakkeerneqassaaq. Imm. 

2 aamma 3 malillugit kommunalbestyrelsi nalunaaruteqaqqaarluni imaluunniit 

nalunaaruteqaqqanngikkaluarluni nakkutilliilluni pulaarsinnaavoq. 

  Imm. 2.  Nakkutilliilluni pulaarneq siulleq inissiinerup kingorna qaammatit pingasut iluanni 

naammassineqarsimassaaq.  

  Imm. 3.  Imm. 1 malillugu nakkutilliinermi inissiiffiusumik ukiumut ikinnerpaanik 

marloriarluni nakkutilliilluni pulaartoqassaaq, tassani meeraq inissiffimmini 

ingerlalluarnersoq paasiniarlugu kommunalbestyrelsi meeqqamik oqaloqateqassalluni. 

Oqaloqateqarnerlu pinngitsoortinneqarsinnaalluni meeqqap perorsimassusia imaluunniit 

suliap qanoq ittuunera oqaloqatigiinnerup naammassineqarnissaanut pingaaruteqartumik 

akerliuppat. 

  Imm. 4.  Imm. 3 malillugu oqaloqateqarneq inissiiffiusumiit inuit allat najuutsinnagit 

ingerlanneqassaaq, tamatumunnga immikkut tunngavilersuutissanngippat. 

  Imm. 5.  Nalunaaruteqareerluni nakkutilliinissaq sioqqullugu meeqqap ingerlalluarnera 

ineriartorneralu pillugu naliliinermik inissiiffiusoq tunniussissaaq, kommunalbestyrelsi 

tamatuminnga noqqaasimappat. 

  Imm. 6.  Meeraq kommunip najugarivisap avataani inissinneqarsimappat, 

kommunalbestyrelsi meeqqap najugaqarfiani kommunimik isumaqatigiissuteqarsinnaavoq 

imm. 2 aamma 3 malillugit inissiiffiusumik taanna nakkutilliilluni pulaarnermini meeqqamik 

nakkutigisaminik oqaloqatiginnissasoq taavalu aamma nakkutilliineq pillugu 

nalunaarusiorluni. 

 

  § 13.  Nakkutilliilluni pulaarnerit tamarmik kingorna nakkutilliineq pillugu 

nalunaarusiornissamut kommunalbestyrelsi pisussaaffeqarpoq. 

  Imm. 2.  Nakkutilliilluni nalunaarusiamit takuneqarsinnaassaaq nakkutilliinermi sunik 

kommunalbestyrelsi takusaqarsimanersoq paasissutissallu suut pissarsiarineqarsimanersut, 

kiisalu meeqqamik oqaloqateqarnerup imaa. Kommunalbestyrelsip nammineq piviusunik 

naliliineri aamma nakkutilliilluni pulaarnermiit paasissutissat piviusut erseqqissumik 

avissaartinneqarsimassapput. 

  Imm. 3.  Nakkutilliinermut kiisalu nakkutilliineq pillugu nalunaarusiornermut akisussaaffik 

suli kommunimi najugarivisamiippoq, nakkutilliinerup ingerlannissaa pillugu kommuni 

najugarisavik meeqqap najugaqarfiani kommunimit isumagineqaraluarpalluunniit, tak. § 12, 

imm. 6.  

  Imm. 4.  Meeqqamik angerlarsimaffiup avataani inissinneqarsimasumik nakkutilliilluni 

pulaarnermut atatillugu inissiiffiusumiit oqaaseqaatit kiisalu nakkutilliilluni pulaarnermi 

suleriaasissat pillugit aalajangersakkanik erseqqinnerusunik Naalakkersuisut 

aalajangersaassapput. 

 

Kapitali 4 

Nalunaaruteqarnissamut pisussaaffik 

Nalinginnaasumik nalunaaruteqarnissamut pisussaaffik aamma oqartussat suleqatigiinnerat 

  § 14.  Meeqqamik paarinerlunneqartumik, nikassaarpasissumik pineqartunik imaluunniit 

ingerlalluarneratigut, peqqinneratigut ineriartorneranilluunniit ulorianartorsiortitsisumik 

inuusunik paasisaqartut innuttaasut tamarmik kommunalbestyrelsimut 

nalunaaruteqarnissamik pisussaaffeqarput. 

  Imm. 2.  Nalunaarutip tiguneqarneraniit sapaatip akunnera ataaseq qaangiutsinnagu 

nalunaarutip tiguneqarnera pillugu allakkatigut uppernarsaammik kommunalbestyrelsi 

nassiussisussaavoq. 

 

Nalunaaruteqarnissamut pisussaaffik sakkortunerusoq 

 

  § 15.  Inuit, pisortanik kiffartuussisut imaluunniit meeqqanut peqqinnissaqarfimmulluunniit 

tunngasut iluanni pisortaniit inuussutissarsiuteqartut, angajoqqaanngortussanik, meeqqamik 

suli inunngunngitsumik ineriartorneranik ilimagisaqarunik ingerlaannartumik 

kommunalbestyrelsimut nalunaaruteqarnissamut sakkortunerusumik pisussaaffeqarput. 

Taamatuttaaq nalunaaruteqarnissamut pisussaaffeqarpoq  meeraq paarinerlunneqartoq, 

nikassarpasissumik iliuuseqarfigineqartoq, ingerlalluarneranik ineriartorneranik 

ulorianartorsiortitsisinnaasumik atugaqartunik, peqqissutsimigut 

ulorianartorsiortinneqarsimappat imaluunniit immikkut tapersersorneqartariaqartumik 

ilimagisaqarunik ingerlaannartumik kommunalbestyrelsimut nalunaaruteqarnissamut 

sakkortunerusumik pisussaaffeqarput. Taamatuttaaq inuit qinigaasimanertik tunngavigalugu 

suliaqartut nalunaaruteqarnissaminnik sakkortunerusumik pisussaaffeqarput. 

  Imm. 2.  Inuit ulloq unnuarlu paaqqinniffimmi imminut pigisuni sulisut imaluunniit 

meeqqanut peqqinnissaqarfimmullu tunngasut iluanni inuit sulisut allat aamma 

ingerlaannartumik kommunalbestyrelsimut nalunaaruteqarnissamut sakkortunerusumik 

pisussaaffeqarput, imm. 1 naap. 

 Imm. 3. Nalunaarutiginninneq tiguneqarpat Kommunalbestyrelsi saapaatip akunnera 

qaangiutsinnagu nalunaarutiginnittumut allakkatigut ilisimatitsissaaq nalunaarutiginninneq 

tigusimallugu. 

 

Kommunit akunnerminni nalunaaruteqarnissamut pisussaaffiat 

 

  § 16.  Ilaqutariit ataatsimik arlalinnilluunniit 18-it inorlugit ukiulinnik meerallit 

kommunimiit kommunimut allamut nuuppata, meerarlu ataaseq amerlanerusulluunniit 

immikkut tapersersorneqarnissamik pisariaqartitsisut kommuni qimanneqartoq isumaqarpat, 

tamanna pillugu kommuni qimanneqartoq kommunimut nutserfigineqartumut 

nalunaaruteqassaaq. 

  Imm. 2.  Ernisoqarnissaa sioqqullugu imaluunniit ernisoqareernerata kingorna 

angajoqqaanngortussat ikiorserneqarnissaannik pisariaqartitsisut naliliisoqarpat kommuni 

qimanneqartoq imm. 1 malillugu taamaaqataanik nalunaaruteqarnissamut pisussaaffeqarpoq. 

  Imm. 3.  Imm. 1 malillugu nalunaaruteqarnermut atatillugu kommunip qimanneqartup 

suliami atortut pisariaqartinneqartut nassiutissavai, tassunga ilanngullugu suliami kommunip 

qimanneqartup naliliineranit attuumassuteqartumit eqikkaaneq. 

  § 17.  Ilaqutariit ataatsimik arlalinnilluunniit 18-it inorlugit ukiulinnik meerallit, imaluunniit 

angajoqqaanngortussat Kalaallit Nunaata aamma Danmarkip akornanni nuuppata, kalaallillu 

nunaanni kommuni qimanneqartoq isumaqarpat meeraq ataaseq amerlanerusulluunniit 

imaluunniit angajoqqaanngortussaq meeqqap inunngoreernerata kingorna immikkut 

tapersersorneqarnissaanik pisariaqartitsineq eqqarsaatigalugu immikkut pisariaqartitsisoq, 

kommuni qimanneqartoq tamanna pillugu qallunaat nunaanni kommunimut 

nuuffigineqartumut nalunaaruteqassaaq. 

  Imm. 2.  Imm. 1 malillugu nalunaaruteqarnermut atatillugu kommunip qimanneqartup 

suliami atortut pisariaqartinneqartut nassiutissavai, tassunga ilanngullugu suliami kommunip 

qimanneqartup naliliineranit attuumassuteqartumit eqikkaaneq. 

  

Kapitali 5  

Kommunip iliuuseqarnissamut pisussaaffia siunnersuineralu 

Iliuuseqarnissamut pisussaaffik 

 

  § 18.  Kommunalbestyrelsi nalunaarummik tigusaqaruni, tak. §§ 14-16, isumaginninnikkut 

misissuinissamik pilersitsisoqarnissaanik tunngavissaqarnersoq pillugu naliliissaaq, 

tamatumunngalu tunngavissaqarpat nalunaarutip tiguneraniit piaarnerpaamik 

kingusinnerpaamillu sapaatit akunneri marluk qaangiutsinnagit isumaginninnikkut 

misissuineq pilersinneqarsimassalluni. 

  Imm. 2.  Meeqqamik paarsinerluttoqarsimaneranik, persuttaasoqarsimaneranik imaluunniit 

kinguaassiuutitigut atornerluisoqarsimaneranik kommunalbestyrelsimik pasinnilersitsisumik 

nalunaarummik tigusaqarnermi ingerlaannartumik isumaginninnikkut misissuineq 

pilersinneqassaaq aamma politiit ingerlaannartumik kommunalbestyrelsimit 

ilisimatinneqarlutik.  

 

Inuunermik naleqarsinnaasumik napparsimasoqartillugu iliuusissamik pisussaaffeqarneq 

 

  § 19.  Angajoqqaatut oqartussaassuseqartup meeraq toqussutaasinnaasumik nappaammut 

imaluunniit meeqqap annertuumik ataavartumilluunniit pisinnaasaatigut 

appartitsisinnaasumut nappaammut misissortinnissaa imaluunniit katsorsartinnissaa 

pinngitsoortippagu, angajoqqaatut oqartussaassuseqartoq akuersisitseqqaarnagu misissuinerup 

katsorsaanerulluunniit ingerlanneqarnissaa pillugu kommunalbestyrelsi aalajangiisinnaavoq. 

  Imm. 2.  Aalajangiinerup kommunalbestyrelsip suliamik suliarinninnissaa 

utaqqisinnaanngippagu, kommunimi isumaginninnermut ataatsimiititaliami siulittaasoq 

aalajangiigallarsinnaavoq. Aalajangiineq tamatuma kingorna pissutissaqanngitsumik 

uninngatinnagu kommunalbestyrelsimut saqqummiunneqassaaq. 

 

Siunnersuineq 

  § 20.  Ilaqutariinni ajornartorsiutit aaqqinnissaannut ilaqutariinnut sammisumik 

siunnersortinneqarnissamut angajoqqaat meeqqallu periarfissaqarnissaat kommunalbestyrelsip 

isumagissavaa. 

 

Kapitali 6 

Isumaginninnikkut misissuineq 

Isumaginninnikkut misissuinerup aallartinneqarnera naammassineqarneralu 

 

  § 21.  Meeqqamik, taassuma ingerlalluarneranik, peqqissuuneranik ineriartorneranilluunniit 

ulorianartorsiortitsisinnaasumik atugaqartumik imaluunniit immikkut 

tapersersorneqartariaqartumik ilimagisaqaruni kommunalbestyrelsi isumaginninnikkut 

misissuinermik aallartitsisinnaavoq. Pissutsit pillugit kommunalbestyrelsip paasisaqarneraniit 

kingusinnerpaamik sapaatit akunneri marluk qaangiutsinnagit misissuineq aallartinneqassaaq. 

  Imm. 2.  Meeqqamik paarsinerluttoqarsimaneranik persuttaasoqarsimaneranik imaluunniit 

kinguaassiutitigut atornerluisoqarsimaneranik pasinnittoqarpat isumaginninnikkut misissuineq 

ingerlaannartumik aallartinneqassaaq aamma kommunalbestyrelsip ingerlaannartumik politiit 

kalerrillugit. 

 

  § 22.  Isumaginninnikkut misissuineq angajoqqaatut oqartussaassuseqartup 

suleqatiginerisigut ingerlanneqassaaq. Meeraq 15-inik ukioqalereersimappat misissuineq 

meeraq suleqatigalugu ingerlanneqassaaq. Angajoqqaatut oqartussaassuseqartoq imaluunniit 

meeraq 15-inik ukioqalereersimasoq isumaginninnikkut misissuisoqarnissaa pillugu 

suleqataanissamut itigartitsippat, angajoqqaatut oqartussaassuseqartoq imaluunniit meeraq 15-

inik ukioqalereersimasoq peqataatinnagit isumaginninnikkut misissuineq 

aallartinneqassanersoq kommunalbestyrelsi naliliissaaq. 

  Imm. 2.  Meeqqat kiisalu inuit misissuinermut attuumassuteqartut sapinngisamik 

annertunerpaamik eqqarsaatigalugit isumaginninnikkut misissuineq kommunalbestyrelsimit 

ingerlanneqassaaq.  

 

  § 23.  Meeqqat illuat atorneqarluni suliamik suliarinninnermi meeqqat illuanni sulisut, 

politiit aamma unnerluussisuutitaasut aamma peqqinnissaqarfimmi oqartussat, 

peqqinnissaqarfimmi oqartussatut akuerisaasut, kommunimi oqartussat meeqqat atugarliortut 

pillugit suliaqartut, meeqqap inuttaanut ilaqutaanullu tunngasunik inuttaanut tunngasuinnarnik 

paasissutissanik paarlaasseqatigiissinnaapput, paarlaasseqatigiinneq meeqqap 

ingerlalluarneranut, peqqissuunera ineriartorneraluunniit eqqarsaatigalugu pisariaqartutut 

isigineqarpat. 

  Imm. 2.  Meeqqat pillugit paasissutissanik paarlaaseqatigiinneq, takuuk imm. 1, pissaaq 

najuulluni oqarasuaatikkulluunniit ataatsimeeqqatigiinnermi, inuit pillugit paasissutissat 

elektronisk-imik nassiussuinikkut paarlaasseqatigiissutigineqarsinnaanngillat. 

 

Isumaginninnikkut misissuinerup imaa 

  § 24.  Isumaginninnikkut misissuinermi meeqqap ikiorserneqarnissaminut 

pisariaqartitsineranik naliliinissamut tunngaviusinnaasunik paasissutissanik 

attuumassuteqartunik tamanik kommunalbestyrelsi pissarsiniassaaq, tak. § 31, imm. 3, 

imaluunnit meeqqap angerlarsimaffiup avataanut inissinneqarnissaanik 

pisariaqartitsisoqarnersoq. Paasissutissat minnerpaamik tassaasinnaapput meeraq pillugu 

1) timikkut peqqissusia ineriartorneralu, 

2) tarnikkut ingerlalluarnera, 

3) peroriartorneq pissusaalu, 

4) ilaquttanut imaluunniit meeqqap najugaqarfiani pissutsit, 

5) atuarfimmi imaluunniit ulluunera paaqqinniffimmi pissutsit, 

6) sunngiffimmi pissutsit ikinngutillu, aamma 

7) pissutsit attuumassuteqartut allat.  

  Imm. 2.  Isumaginninnikkut misissuinermi meeqqami, ilaqutariinni attaveqarfinnilu 

isumalluutit ajornartorsiutillu kommunalbestyrelsimit qulaajarneqassapput. 

  Imm. 3.  Isumaginninnikkut misissuineq ingerlanneqassaaq isumaginnittoqarfimmi, 

peqqinnissaqarfimmi atuarfeqarfimmilu allallu meeqqamut attuumassuteqartunik suliatigut 

ilinniarsimasut attuumassuteqartut peqataatillugit. Meeqqamut ilaqutariinnilu pissutsinik 

ilisimasaqareersut suliatigut ilinniarsimasut kommunalbestyrelsip ilanngutitissavai. 

  

Isumaginninnikkut misissuinerup inernera 

 

  § 25.  Isumaginninnikkut misissuinerup siunertaraa meeqqap tamakkiisumik 

naliliiffigineqarnissaa. Ikiorsiisoqassanersoq tak. § 31, imm, 3 imaluunniit meeqqap 

angerlarsimaffiup avataanut inissinneqarnissaa pisariaqarnersoq isumaginninnermi 

misissuineq tunngaviussaaq. 

  Imm. 2.  Misissuinerup ingerlannerata saniatigut ikiorsiisoqarpat, tak. § 31, imm. 4,  

ikiorsiinerit taakku ingerlateqqinneqassanersut isummerfigineqassaaq. Taamaaqataanik 

meeraq angerlarsimaffiup avataani tassanngaannartumik inissinneqarsimappat meeraq suli 

inissinneqarsimassanersoq isummertoqassalluni.  

  Imm. 3.  Tunngaviit pigineqartut tunngavigalugit ikiorsiisoqassanngitsoq imaluunniit 

angerlarsimaffiup avataanut inissiisoqassanngitsoq kommunalbestyrelsi isumaqarpat tamanna 

pillugu kommunalbestyrelsi angajoqqaatut oqartussaassuseqartumut ilisimatitsissaaq suliarlu 

naammassillugu. 

  Imm. 4.  Meeqqamik, taassuma ingerlalluarneranik, peqqissuuneranik 

ineriartorneranilluunniit ulorianartorsiortitsisinnaasumik atugaqartunik imaluunniit immikkut 

tapersersorneqartariaqartumik kommunalbestyrelsip ilimagisaqalerneraniit piaarnerpaamik 

kingusinnerpaamillu qaammatit sisamat qaangiutsinnagit misissuineq 

naammassineqarsimassaaq. Misissuineq qaqutigoortumik qaammatit sisamat qaangiutsinnagit 

naammassineqarsimanngippat kommunalbestyrelsi naliliinerugallartumik piareersaassaaq 

tamatumalu kingorna misissuineq piaarnerpaamik naammassillugu. 

 

Kapitali 7 

Iliuusissanik pilersaarutit peqqusinerillu 

 

  § 26.  §§ 31, 33, 35 aamma78 malillugit immikkut ikiorsiisoqarnissaa pillugu 

kommunalbestyrelsip aalajangiinissaa sioqqullugu meeraq pillugu iliuusissamik allatamik 

kommunalbestyrelsi pilersaarusiussaaq. Meeqqanut tamanut kommunimi angajoqqaani 

paarsisartuni, ulloq unnuarlu paaqqinniffinni nalinginnaasunut aamma ulloq unnuarlu 

paaqqinniffinni nakkutigineqartumi angerlarsimaffiup avataani inissinneqarsimasunut 

allatamik iliuusissanik pilersaarusiortoqassaaq. 

  Imm. 2.  Ikiuinissamut siunertaq, aamma siunertap anguneqarnissaanut ikiuinerit suut 

pisariaqarnersut iliuusissanik pilersaarummi tak. imm. 1, allassimassapput. 

  Imm. 3.  Iliuusissanik pilersaarut angajoqqaatut oqartussaassuseqartoq meerarlu 15-inik 

ukioqalereersimasoq suleqatigalugit suliarineqassaaq. Angerlarsimaffiup avataanut 

akuersisitsinertaqanngitsumik inissiinermi angajoqqaat oqartussaassuseqartoq aamma meeraq 

15-inik ukioqalereersimasoq peqataatinnagit kommunalbestyrelsi iliuusissanik 

pilersaarusiussaaq, taakku piareersaanermi peqataanissartik kissaatiginngippassuk. 

  Imm. 4.  Angerlarsimaffiup avataanut inissiinermi inissiiffiusup iliuusissanik pilersaarummik 

ilisimatinneqarnissaannut kommunalbestyrelsi isumaginnissaaq. 

  Imm. 5.  Meeraq iliuuseqarnissamut pilersaarummut tunngassuteqartoq iliuuseqarnissamut 

pilersaarut pillugu ilisimatinneqassaaq. 

  Imm. 6.  Iliuusissanik pilersaarummi paasissutissat suut ilaassanersut pillugit aamma 

iliuusissanik pilersaarummi suleriaasissaq pillugu aalajangersakkanik erseqqinnerusunik 

Naalakkersuisut aalajangersaassapput. 

 

Iliuusissanik pilersaarutit nutarterneri 

 

  § 27.  Iliuusissanik pilersaarut ikiorsiisarnerit pilersinnerisa kingusinnerpaamik qaammatit 

pingasut kingorna siullermeertumik nutarterneqassaaq. Tamatuma kingorna ukiumut 

marloriarluni iliuuseqarnissanik pilersaarut nutarterneqartassaaq. 

  Imm. 2.  Meeqqap atugaani annertuunik allanngortoqarpat iliuusissanik pilersaarut 

kommunalbestyrelsimit nutarterneqassaaq. 

  Imm.3.  Iliuusissanik pilersaarutip nutarternerani ikiorsiinerit pilersinneqarsimasutigut 

imaluunniit angerlarsimaffiup avataanut inissiisoqarneratigut anguniakkat suli 

anguneqarsinnaanersut kommunalbestyrelsimit misissorneqassaaq. 

  Imm. 4.  Kommunalbestyrelsimit tamanna naleqquttutut isigineqarpat qaqugukkulluunniit 

aamma nammineq iliuuseqarnermigut iliuusissanik pilersaarummik kommunalbestyrelsi 

nutarterisinnaavoq. 

 

Angajoqqaanut peqqussut 

 

  § 28.  Meeqqap peroriartornera ingerlalluarneraluunniit aarlerinartorsiortinneqarsinnaalerpat, 

tamanna angajoqqaatut oqartussaassuseqartoq angajoqqaatut akisussaassuseqarnermik 

naammassinnissinnaannginneranik tunngaveqarpat, tak. imm. 3, angajoqqaatut 

oqartussaassuseqartup angajoqqaanut peqqussummik nalunaarfigineqarnissaa pillugu 

kommunalbestyrelsi aalajangiisinnaavoq. 

  Imm. 2.  Angajoqqaanut peqqussuteqarnissaq pillugu aalajangiisoqarnissaa sioqqullugu 

angajoqqaatut oqartussaassuseqartumik suleqatigiinnermi anguniakkap anguniarnissaa 

kommunalbestyrelsimit misilinneqassaaq. 

  Imm. 3.  Angajoqqaanut peqqussummik nalunaaruteqarneq taamaallaat atorneqarsinnaavoq 

meeraq: 

1)  atuarfimmi imaluunniit perorsaanikkut ineriartortitsisumik ulluunerani neqeroorummi 

inatsisinut naapertuutinngitsumik takkutinngitsoorneq, 

2) ilaatigut annertussusilimmik ilaatigulluunniit sakkortussusilimmik pinerluuteqarsimappat, 

imaluunniit 

3) pissutsimigut imaluunniit naleqqussarnissamigut annertuumik ajornartorsiuteqarpat.  

  Imm. 4.  Angajoqqaanut peqqussummi angajoqqaatut oqartussaassuseqartup 

aalajangersimasunik iliuusissatut pisussaaffia ataaseq amerlanerusulluunniit allassimassapput, 

meeqqap ajornartorsiutaata aaqqiiffiginissaanut iluaqutaasinnaasutut naleqquttut, aamma 

siunertamut naleqqiullugit naammaginartut. Angajoqqaanut peqqussut peqqussutinik 

makkuninnga ilaqartinneqassaaq: 

1)  meeqqap atuarfimmut imaluunniit perorsaanikkut ineriartortitsisumik ulluunerani 

neqeroorummi ingerlaqatigineratigut meeqqap piffimmut apuunnera qulakkiissallugu, 

2)  angajoqqaat ataatsimiisinnerini aamma meeqqap atuarneranut tunngatillugu 

siunersiuinerni peqataaneq, 

3) meeqqap sumiiffimmut pineqartumut ingerlaqatigineratigut sunngiffimmi sammisani 

aalajangersimasuni meeqqat peqataaneranik qulakkeerineq, 

4)  piffissami erseqqinnerusumik aalajangerneqarsimasumi meeqqap angerlarsimanissaanik 

qulakkeerineq, 

5)  kommunip angajoqqaanut suliniutitut neqeroorutaani peqataaneq, imaluunniit 

6)  meeqqap ajornartorsiutaanik aaqqiiniarneq pillugu oqartussanik meeqqallu 

angerlarsimaffianni susassaqartunik ataatsimiinnerni peqataaneq. 

 

Angajoqqaanut peqqussutip atorunnaarnera 

 

  § 29.  Angajoqqaanut peqqussut pillugu aalajangiineq qaammatinik sivisunerpaamik 

sisamanik sivisussuseqartussanngorlugu killilerneqassaaq. Angajoqqaanut peqqussut 

sivisunerpaamik qaammatit sisamakkaarlugit sivitsorneqarsinnaavoq. 

  Imm. 2.  Angajoqqaanut peqqussutip atorunnaarsinnissaa pillugu kommunalbestyrelsi 

aalajangiisinnaavoq kommunalbestyrelsip nalilerpagu: 

1)  angajoqqaanut peqqussuteqarsimanermi tunuliaqutaasimasoq atuukkunnaarsimasoq,  

2)  angajoqqaanut peqqussut meeqqap ajornartorsiutaanik aaqqiinissamut 

naleqqukkunnaartoq, imaluunniit 

3)  angajoqqaat peqqussummik malinninnissaminnut nukissaqarsimanngippata. 

 

Meeqqanut peqqussut 

  § 30.  Meeraq aserorterisimappat aserorterneqarsimasup iluarseqqinnissaanut meeqqap 

peqataanissaanut kommunalbestyrelsi peqqusisinnaavoq. 

  Imm. 2.  Peqqussummut ilaasinnaanngilaq aningaasatigut ajoqusiinnerit 

pilerseqqinnissaannut tuniseqataanissaq. 

 

Kapitali 8 

Ikiorsiiniutit 

Meeqqanut ikiorsiiniutit 

 

  § 31.  Meeqqanut inuuniarnikkut pissutsit pissutigalugit immikkut ikiorserneqarnissamik 

pisariaqartitsisunut ikiuinissaq pillugu kommunalbestyrelsi aalajangiissaaq. 

  Imm. 2.  Meeqqap immikkut pisariaqartitaanut, misissuinikkut qulaajarneqarsimasumut, 

naapertuunnerpaamik ikiorsiinissaq kommunalbestyrelsimit toqqarneqassaaq. 

  Imm. 3.  Kommunalbestyrelsi aalajangersinnaavoq, 

1) siunnersuissalluni ilitsersuissallunilu, 

2) angerlarsimaffimmi sulinikkut, perorsaanikkut, tarnip pissusaatigut allatigulluunniit 

ikiuissalluni, 

3) ilaqutariit pikkorissartinnissaat, ilaqutariinnik suliarinninnissaq, atornerluinermut 

katsorsaanissaq assigisaaluunniit neqeroorutigissallugit, 

4) ilaqutariinni paarsisartuni imaluunniit ulloq unnuarlu paaqqinniffimmi oqilisaassilluni 

inissiinermut neqerooruteqassalluni, 

5) inummik attaveqarfissanik neqerooruteqassalluni, 

6) Ilinniartitaanermut Pisortaqarfimmit akuerineqartumik efterskolimiinnissamut 

aningaasatigut tapiissalluni, imaluunniit 

7) meeqqap ineriartornera ingerlalluarneralu qulakkeernissaanik siunertaqartumik allatigut 

ikiorsiinissamik neqerooruteqarluni. 

  Imm. 4.  Isumaginninnikkut misissuinerup naammassinerata kingorna imm. 3 malillugu 

ikiuinissaq § 24 naapertorlugu pilersinneqassaaq. Meeqqamut pitsaanerpaassaq 

eqqarsaatigalugu tamanna pisariaqartilerpagu imm. 3 malillugu misissuinerup ingerlannerata 

saniatigut ingerlaannartumik ikiuinissaq pilersinneqassaaq. 

  Imm. 5.  Inuttut siunnersortip, ikorfartuisup, ilaqutariinnut siunnersortip attaveqaataasullu 

toqqarneqarnera akissarsiaqartinneralu pillugu aalajangersakkanik erseqqinnerusunik 

Naalakkersuisut aalajangersaassapput. Ikiorsiinerit qanoq ingerlanneqarnissaat kiisalu 

nakkutilliinermut piumasaqaatit pillugit aalajangersakkanik erseqqinnerusunik aamma 

Naalakkersuisut aalajangersaasinnaapput.  

  Imm. 6.  Imm. 3, nr. 6 malillugu sutigut ikiorsiisoqarnissaa pillugu aalajangersakkanik 

erseqqinnerusunik Naalakkersuisut aalajangersaassapput. 

 

  § 32.  Meeqqap ajornartorsiutai sapinngisamik ilaqutariit suleqatigalugit aaqqinneqassapput. 

Angajoqqaatut oqartussaassuseqartoq meerarlu ikiorsiiniarnerup tunuliaqutaa, siunertaa 

imarisaalu pillugit tamatigut ilisimatinneqartassapput. 

  Imm. 2.  Ikiorsiiniarnerit pilersinneqarneri angajoqqaatut akisussaasumit 

akuersisoqarnissaanik pisariaqartitsipput.  Meeraq 15-inik ukioqalersimappat aamma 

meeqqamit akuersisoqarnissaa pisariaqarpoq. 

  Imm. 3.  Meeraq 15-inik ukioqalereersimasoq akuersippat, angajoqqaatulli 

oqartussaassuseqartoq akuersinani, tak. § 31, imm. 3, ikiorsiiniutit pilersinneqassapput,  

1) tamanna meeqqap iluaqutigisinnaasaatut pitsaanerpaatut annertuumik pingaaruteqartutut 

nalilerneqarpat, aamma 

2) ikiorsiiniarnermi siunertaq anguneqarsinnaasutut naatsorsuutigineqarpat angajoqqaatut 

oqartussaassuseqartumit akuersisoqanngikkaluarpalluunniit. 

 

Angajoqqaanngortussanut ikiorsiiniutit 

 

  § 33.  Kommunalbestyrelsi angajoqqaanngortussanik ikiorsiinissamik 

neqerooruteqarsinnaavoq, taakku inuusaasiat meeqqap suli erniusimanngitsup 

ingerlalluarneranik, peqqissusianut peroriartorneranullu ulorianartorsiortitsissappat. 

  Imm. 2.  Kommunalbestyrelsi neqerooruteqarsinnaavoq naartunerup nalaanili iliuusissanik 

pilersaarusiortoqassasoq, tak. § 26, ernereernerup kingorna sutigut ikiuisoqarnissaanik 

siunnerfeqartoqassanersoq. Iliuusissanik pilersaarut angajoqqaanngortussat suleqatigalugit 

suliarineqassaaq. 

  Imm. 3.  Meeqqap inoorlaap pisariaqartitaanik naammassinnissamut angajoqqaanngortut 

ajornartorsiuteqartussatut kommunalbestyrelsimit nalilerneqarpat erninerup kingorna 

ikiorsiiniarnerit pilersinneqarnissaat pillugu naartunerup nalaani kommunalbestyrelsi 

aalajangiisinnaavoq. 

  Imm. 4.  Suliniut tamakkiisumut sammitinneqassaaq aamma peqqinnissaqarfimmi oqartussat 

suleqatigalugit ataqatigiissarneqassalluni. 

 

  § 34.  Ikiorsiiniutit pilersinneqarnissaat pillugu aalajangiinissaq sioqqullugu 

angajoqqaanngortussanit allakkatigut akuersineq kommunalbestyrelsimit 

pissarsiarineqassaaq. 

  Imm. 2.  Meeqqap pisariaqartitaanik angajoqqaat piginnaasaqannginneri pissutigalugit 

erninerup kingorna meeqqap inoorlaap peqqissusia imaluunniit ineriartorneranik annertuumik 

ajoqusiisinnaanerat aarlerinarpat meeqqap inissinneqarnissaanut akuersissummik 

kommunalbestyrelsi pissarsiniassaaq. Taamaattorli akuersissummik kommunalbestyrelsi 

pissarsisinnaanngippat inissiisoqarsinnaalluni, tamanna meeqqamut pitsaanerpaatut 

isigineqarpat, tak. § 53. 

 

Meeqqanut pinerluuteqarsimasunut ikiorsiissutit 

 

  § 35.  Meeqqanut persuttaasimasunut allatigulluunniit ilungersunartumik 

pinerluuteqarsimasunut, meeqqap iliuusissanik pilersaarutaani, tak. § 26, 

pinerluuteqaqqinnissamut akerliliisinnaasumik aamma meeqqamut pisariaqartumik 

tapersersuisinnaasumik ikiorsiiniutinik, tak. § 31, imm. 3, pilersitsinissamik 

kommunalbestyrelsi immikkut aallussaqassaaq. Iliuusissanik pilersaarut meeraq taassumalu 

ilaqutai suleqatigalugit suliarineqassaaq. 

  Imm. 2.  Kommunalbestyrelsi meeqqanik ulloq unnuarlu paaqqinniffimmi 

nakkutigineqartumi inissinneqarsimasumik ikiorsiinissa pillugu neqerooruteqassaaq, tak. § 31, 

imm. 3, inissiinermiit ulloq unnuarlu paaqqinniffiup avataani inuunermut ikaarsaarnerup 

oqinnerulerneranut iluaqutaasinnaasumik. 

 

Ikiorsiiniutip atorunnaarnera 

 

  § 36.  Ikiorsiinermi inissiinermilu siunertaq anguneqarpat, imaluunniit ikiorsiinerup 

inissiinerullu siunertani naammassiunnaarpagu ikiorsiinerit inissiinerillu unitsinneqassapput. 

Tamannali angajoqqaarsianut inissiinerup sivitsuiffigineqarnerani atuunnani, tak. § 44. 

  Imm. 2.  Inatsit una malillugu ikiorsiinerit aamma atorunnaassapput meeraq 18-inik 

ukioqalerpat, suliniuteqareernermi malitseqartitsineq pilersinneqarsimanngippat, tak. kapitali 

13. 

 

Kapitali 9 

Angerlarsimaffiup avataanut inissiineq 

Angerlarsimaffiup avataani inissiinissaq pillugu aalajangiineq 

 

  § 37.  Meeraq angerlarsimaffimmi najugaqartiinnartillugu meeqqap immikkut pisariaqartitai 

ajornartorsiutaaluunniit aaqqinneqarsinnaanngippata angajoqqaat akuersitillugit meeraq 

angerlarsimaffiup avataani kommunalbestyrelsimit inissinneqarsinnaavoq. Isumaginninnikkut 

misissuineq tunuliaqutaralugu naliliisoqassaaq, tak. § 25. 

  Imm. 2. Meeqqamik persuttaasoqarnera, paarsinerluttoqarnera imaluunniit kinguaassiutitigut 

atornerluisoqarsimanera pasitsaanneqarpat isumaginninnermut ataatsimiititaliami siulittaasoq, 

isumaginninnermi misissuinerup tak. 21 nalaani, angajoqqaat akuersinerisigut 

angerlarsimaffiup avataani tassanngaannartumik inissiinissaq pillugu 

aalajangiigallarsinnaavoq. 

  Imm. 3. § 21 malillugu isumaginninnermi misissuineq pigineqalerpat imm. 2 malillugu 

aalajangiineq kommunalbestyrelsimut saqqummiunneqassaaq. 

 

  § 38.  Meeqqap pisariaqartitai aallaavigalugit inissiiffissaq pillugu kommunalbestyrelsi 

aalajangiissaaq. Meeqqanut inissiiffiusinnaasut tassaasinnaapput: 

1) kommunimiit ilaqutariit paarsisartut, 

2) ulloq unnuarlu paaqqinniffiit namminersorlutik oqartussanit pigineqartut,  

3) kommunimi ulloq unnuarlu paaqqinniffiit, 

4) ulloq unnuarlu paaqqinniffiit imminut pigisat, 

5) immikkut ulloq unnuarlu najugaqarfik, imaluunniit 

6) nammineq ineeraq, inissiaq, ataatsimut najugaqarfik assigisaaluunniit. 

  Imm. 2.  Inissiiffissamik toqqaanermi meeqqap inissinnerani ataqatigiissuseq 

kommunalbestyrelsimit qulakkeerneqassaaq. 

  Imm. 3.  Meeraq pingasut inorlugit ukiulik inissinneqarpat meeraq aatsaat pingasunik 

ukioqalerpat inissiiffimmut allamut nuunneqarsinnaavoq, taamaaliortoqarnissaanut 

immikkoorluinnartunik pissutissaqanngippat. 

  Imm. 4. Perorsaanermi toqqammavissanut kiisalu imm. 1 malillugu neqeroorutaasunut 

nakkutilliinerup isumaginissaanut piumasaqaatit pillugit aalajangersakkanik 

erseqqinnerusunik Naalakkersuisut aalajangersaasinnaapput. Imm. 1, nr. 6 malillugu 

najugaqarfissamut neqeroorummut sinaakkutissat akiliisarnerlu pillugit aalajangersakkanik 

erseqqinnerusunik Naalakkersuisut aalajangersaasinnaapput. 

 

  § 39.  Inissiinissamut inaarutaasumik angajoqqaatut oqartussaassuseqartup atsiornermigut 

akuersinissaa sioqqullugu inissiineq pillugu iliuusissanik pilersaarut angajoqqaatut 

oqartussaassuseqartumut saqqummiunneqarlunilu akuerineqaqqaassaaq, tassani ilaatigut 

inissiiffissaq pulaarnissamullu periarfissat takuneqarsinnaassallutik. 

  Imm. 2.  Meeqqap inissinneqarnissaa pillugu iliuusissanik pilersaarummut naleqqiullugu 

akuersisitsineq pissarsiarineqarsinnaanngippat akuersisitsinertaqanngitsumik inissiineq 

pilersinneqarsinnaavoq, tak. kapitali 10-mi maleruagassat. 

 

  § 40.  Meeraq avatangiisini qanigisaani sapinngisamik inissinneqassaaq ajornanngippallu 

qatanngutai peqatigalugit, meeqqap pisariaqartitai pissutsilluunniit allat pingaarutillit 

tamatumunnga akerliunngippata. 

 

  § 41.  Angerlarsimaffiup avataanut meeqqap inissiineqarnissaa pillugu aalajangiisoqarpat, 

pisortat suliffiutaannut suliatigullu sulisunut, meeraq pillugu ulluinnarni suliaqartunut 

tamanut aalajangiineq pillugu kommunalbestyrelsi ilisimatitsissaaq. 

 

Kalaallit Nunaata avataani inissiineq 

 

  § 42.  Meeqqat Kalaallit Nunaanni inissinneqarnissaat kommunalbestyrelsimit 

qulakkeerneqassaaq. 

  Imm. 2.  Meeqqap pisariaqartitai Kalaallit Nunaanni naammassineqarsinnaanngippata 

aamma Kalaallit Nunaanni inissiinissamut periarfissaarutivippat, Naalakkersuisut 

akuersinerisigut Kalaallit Nunaata avataani inissiisoqarsinnaavoq. 

  Imm. 3.  Kalaallit Nunaata avataani inissiinerup akuerineqarnissaanut piumasaqaatit pillugit 

aalajangersakkanik erseqqinnerusunik Naalakkersuisut aalajangersaassapput. 

  Imm. 4.  Qallunaat isumaginninnermut ilanngutitinnermullu ministeriannik 

isumaqatigiissuteqarnikkut inatsit una malillugu meeqqanut Danmarkimi inissinneqartunut 

tunngatillugu tikeraarluni angalanerit, innersuussinerit, akiliinerit utertitsinerillu aamma 

ilaqutariit attavigisassat pillugit maleruagassanik Naalakkersuisut aalajangersaassapput.  

 

Inissiiffiusup allanngortinneqarnera 

  § 43.  Meeqqap ingerlalluarnera, peqqissuunera ineriartorneralu qulakkeerniarlugu, tamanna 

pisariaqartutut kommunalbestyrelsimit nalilerneqarpat, inissiiffiusup inissiinermullu 

piumasaqaatit allat allanngortinnissaat pillugit kommunalbestyrelsi aalajangiissaaq. 

  Imm. 2.  Inissiiffiusup allanngortinnissaa pillugu aalajangiisoqarnissaa sioqqullugu suliap 

erseqqissarnissaanut inissiiffiusumiit oqaaseqaammik kommunalbestyrelsi pissarsiniassaaq. 

Meeraq aamma tusarniarneqassaaq, tak. § 6. Danmarkimi inissiinerni tak. § 42, imm. 2, 

inissiinerup allanngortinnissaa pillugu aalajangiinissaq sioqqullugu danmarkimi kommunimit 

najugaqarfigineqartumit nassuiaammik kommunalbestyrelsit pissarsiniassaaq. 

Persuttaasoqarneranik, paarsinerluttoqarneranik atornerluisoqarneranilluunniit 

pasinnittoqartillugu inissiiffiusoq ingerlaannartumik allanngortinneqarsinnaavoq. 

  Imm. 3.  Inissiiffiusup allanngortinnissaa pillugu kommunalbestyrelsip aalajangiinera 

angajoqqaatut oqartussaassuseqartumiit aamma meeqqamit 15-inik ukioqalereersimasumit 

akuersissummik pisariaqartitsivoq. Akuersissulli taamatut ittoq kommunalbestyrelsimit 

pissarsiarineqarsinnaanngippat taamaattoq inissiisoqarsinnaavoq, allanngortitsineq 

meeqqamut pitsaanerpaasutut isigineqarpat, tak. § 53. 

  Imm. 4.  Inissiiffiusup allanngortinneqarnissaa pillugu suliap, tak. imm. 1, 

kommunalbestyrelsip aalajangiinissaa utaqqisinnaanngippagu, isumaginninnermut 

ataatsimiititaliamut siulittaasoq aalajangiigallarsinnaavoq. 

 

Ilaqutariinni paarsisartuni inissiinerup ingerlateqqinnera. 

 

  § 44.  Meeraq angerlarsimaffiup avataani ilaqutariinni paarsisartuni sivikinnerpaamik ukiuni 

sisamani inissinneqarsimasoq ilaqutariinni paarsisartuni taakkunani suli 

inissinneqarsimanissaa pillugu kommunalbestyrelsi aalajangiisinnaavoq, meeraq 

ilaqutariinnut paarsisartunut ima sakkortutigisumik atassuteqalersimappat siunissami 

qaninnerusumi ungasinnerusumilu ilaqutariinni paarsisartuni najugaqarnissaa meeqqamut 

iluaqutaasinnaasutut pitsaanerpaatut annertuumik pingaaruteqartutut naatsorsuutigineqarluni. 

Imm. 1 malillugu inissiinerup ingerlateqqinnera pillugu aalajangiineq §§ 57 aamma 58 

malillugit nutaamik aalajangiiffigisassanngorlugu kommunalbestyrelsimut 

saqqummiunneqarsinnaanngilaq. 

  Imm. 2.  Imm. 1 malillugu inissiinerup ingerlateqqinnissaa pillugu aalajangiineq meeqqamiit 

15-inik ukioqalersimasumiit akuersinermik pisariaqartitsivoq. 

  Imm. 3.  Imm. 1 malillugu inissiinerup ingerlateqqinnissaa pillugu inassuteqarneq 

angajoqqaatut oqartussaassuseqartumit, meeqqamit 15-inik ukioqalereersimasumit 

imaluunniit ilaqutariinnit paarsisartunit saqqummiunneqarsinnaavoq. 

  Imm. 4.  Kommunalbestyrelsip suliamik suliarinninnissaa sioqqullugu paasissutissat makku 

pissarsiarineqarsimassapput: 

1) Meeraq pillugu suliami allagaatit.  

2) Iliuusissanik pilersaarutit. 

3) Suliatigut ataqatigiissaarinermi suleqatigiissitap oqaaseqaataa. 

4) Ulloq unnuarlu paaqqinniffimmiit, atuarfimmiit assigisaanillunniit oqaaseqaataasinnaasut. 



19 
 

5) Tarnip pissusaanik ilisimasalimmiit, nakorsamiit assigisaanilluunniit 

oqaaseqaataasinnaasut. 

6) Meeqqap ilaqutariinni paarsisartuniiginnarnissaanut ilaqutariit paarsisartut 

tunngavilersuutaat. 

7) Meeraq pillugu paasissutissat attuumassuteqartut allat. 

 

Inissiinerup nalaani tikeraarneq attaveqarnerlu 

 

  § 45.  Meeqqat angerlarsimaffiup avataanut kommunalbestyrelsimit inissinneqarsimasut 

angajoqqaaminnut qanigisaminnullu allanut attaveqarsinnaatitaapput. Attaveqarneq 

meeqqami iluaqutigisinnaasanik pitsaanerpaanik aallaaveqassaaq. 

  Imm. 2.  Attaveqarneq, annertussusaa piumasaqaatillu pillugit kommunalbestyrelsi 

aalajangiisinnaavoq. Katerisimaarnerit attaveqarnerillu qaammammut minnerpaamik 

ataasiarlutik pisarnissaannik kinguneqartumik aalajangiisoqassanngilaq, meeqqap 

ingerlalluarnera, peqqissuunera ineriartorneralu katerisimaarnermi annertuumik 

ajoqusersinnaanera aarlerinanngippat. 

  Imm.3.  Attaveqarneq suliatigut ilinniarsimasup najuunneratigut pissasoq 

kommunalbestyrelsi aalajangiissaa, tamanna meeqqap iluaqutigisinnaasaani pitsaanerpaatut 

kommunalbestyrelsimit nalilerneqarpat. 

  Imm. 4.  Angerlarsimaffimmut uteqqinnissamut periarfissanik pilersitsinissaq siunertaralugu 

meeqqap aamma angajoqqaat qatanngutillu akornanni atassuteqarnerup 

allanngortinnginnissaa kommunalbestyrelsimit qulakkeerneqassaaq. Meeqqap 

iluaqutigisinnaasaanut pitsaanerpaanut tamanna akerliuppat tamanna taamaallaat 

pinngitsoortinneqassaaq. 

  Imm. 5.  Katerisimaarnissamut attaveqarnissamullu pisinnaatitaaffik, angajoqqaat akornanni 

isumaqatigiissutaasoq imaluunniit namminersorsinnaanermik inatsit malillugu 

aalajangersarneqartoq, angerlarsimaffiup avataani meeqqap inissinneqarnerata nalaani 

atatinneqassaaq, kisiannili imm. 2-4-mi maleruagassat malillugit aaqqissuunneqarsinnaalluni 

imaluunniit atorunnaarsikkallarneqarsinnaalluni. 

 

Tikeraarluni angalanerit 

 

  § 46.  Meeraq illoqarfiup angerlarsimaffiup avataani inissinneqarsimasoq 

angerlarsimaffimminut ukiumut marloriarluni tikeraarluni angalasinnaatitaavoq. 

  Imm. 2.  Tikeraarluni angalaneq angajoqqaatut oqartussaassuseqartup arlaanut 

qanigisamulluunniit allamut tunniunneqarsinnaavoq, taamaalilluni taanna inissiiffiusumut 

tikeraarluni. Illusimatitsinermut aningaasartuutit kommunalbestyrelsimit akilerneqassapput. 

  Imm. 3.  Meeqqat efterskolimiittut, tak. § 31, imm. 3, nr. 6, ukiup efterskolimiinnerup 

ingerlanerani angerlarsimaffimmut tikeraarlutik ataasiarlutik angalasinnaatitaapput. 

Tikeraarluni angalaneq imm. 2 naapertorlugu akilerneqarnissaanut periarfissaqarpoq. 

  Imm. 4. Inuusuttut 18-it sinnerlugit ukiulik suliniuteqareernermi malitseqartitsivigineqartut 

angerlarsimaffiminnut ukiumut ataasiarlutik tikeraarluni angalanisamut pisinnaatitaaffeqarput. 

Tikeraartitsilluni angalanissamut imm. 2 naapertorlugu akiliussinissamut periarfissaqarpoq. 

  Imm. 5.  Tikeraarluni angalanerit pillugit aalajangersakkanik erseqqinnerusunik 

Naalakkersuisut aalajangersaassapput.   

 

Inissiinerup unitsinneqarnera pillugu aalajangiineq 

 

  § 47.  Angerlarsimaffiup avataani inissiinerup unitsinneqarnissaa pillugu 

kommunalbestyrelsip aalajangiinissaa sioqqullugu kommunalbestyrelsi meeqqamik 

oqaloqateqassaaq, tak. § 6. 

 

  § 48.  Meeqqap angajoqqaatut oqartussaassuseqartumut angerlartinneqarnissaa sioqqullugu 

meeqqap pisariaqartitaanik angajoqqaatut oqartussaassuseqartup naammassinnissinnaanera 

kommunalbestyrelsimit qulakkeerneqassaaq. 

  Imm. 2.  Meeqqap inissiiffimmiit angerlartinneqarnissaa sioqqullugu meeraq aamma 

angajoqqaatut oqartussaassuseqartoq angerlartitsinermut kommunalbestyrelsimit 

piareersarneqassapput. 

  Imm. 3.  Angerlartitsineq aatsaat pisinnaavoq, meeraq, angajoqqaatut oqartussaassuseqartoq 

aamma inissiiffiusoq siumoortumik sivikinnerpaamik sapaatit akunnerinik sisamanik 

ilisimatinneqareersimappata. 

  Imm. 4.  Meeqqap qajassuartumik pilersaarusiukkamillu angerlartinnissaa 

kommunalbestyrelsip qulakkiissavaa, tassunga ilanngullugu angerlartitsinermut atatillugu 

meeqqamut angajoqqaanulluunniit tapersersuisinnaanerup piareersarnera. 

 

  § 49.  Suliaq qaammatit kingulliit arfinillit iluanni Isumaginninnermut 

Naammagittaalliuuteqartarfimmi imaluunniit eqqartuussivinni suliarineqarpat imaluunniit 

suliarineqarsimappat angerlarsimaffiup avataani inissiinerup unitsinneqarnissaa pillugu 

qinnuteqarnerup suliarinissaanut kommunalbestyrelsi pisussaaffeqanngilaq. 

 

Inissiiffiusumiit oqaaseqaat 

 

  § 50.  Angerlarsimaffiup avataanut inissiinerup unitsinneqarnissaa pillugu aalajangiinissaq 

sioqqullugu, tak. § 37 aamma § 53, inissiiffimmiit allakkatigut oqaaseqaammik 

pissarsiniartoqassaa. Danmarkimi § 42, imm. 2 malillugu inissiinerni inissiinerup 

unitsinneqarnera pillugu aalajangiisoqarnissaa sioqqullugu danmarkimi kommunimit 

najugarineqartumit nassuiaat kommunalbestyrelsimit pissarsiarineqassaaq. 

 

  § 51.  Inissiiffiusumiit oqaaseqaat kommunalbestyrelsip inassuteqaataanut akerliutillugu 

suliaq Qitiusumik Meeqqat pillugit Paasisimassalinnut saqqummiunneqarsinnaavoq tak. § 82. 

  Imm. 2.  Qitiusumik Meeqqat pillugit Paasisimassallit suliaq pillugu oqaaseqaateqartinnagit 

meeraq angerlartinneqarsinnaanngilaq.  

  Imm. 3.  Qitiusumik Meeqqat pillugit Paasisimassallit suliamik suliarinninnissaat 

sioqqullugu paasissutissat makku ataatsimiititaliamut tunniunneqassapput: 

1) Meeraq pillugu suliami allagaatit.  

2) Angerlartitsinissaq pillugu kommunalbestyrelsip inassuteqarnera. 

3) Siusinnerusukkut iliuusissanik pilersaarutit. 

4) Angerlartitsineq pillugu iliuusissanik pilersaarut nutaaq. 

5) Suliatigut ataqatigiissaarinermi suleqatigiissitap oqaaseqaataa. 

6) Ulloq unnuarlu paaqqinniffimmiit, atuarfimmiit assigisaanillunniit oqaaseqaataasinnaasut. 

7) Tarnip pissusaanik ilisimasalimmiit, nakorsami assigisaanilluunniit oqaaseqaataasinnaasut. 

8) Meeqqap angerlartinnginnissaanut inissiiffiusup tunngavilersuutaa. 

9) Meeraq pillugu paasissutissat attuumassuteqartut allat. 

  Imm. 4. Angerlartitsinissaq pillugu kommunalbestyrelsi inassuteqaraluartoq meeraq 

angerlarsimaffiup avataani suli inissinneqarsimanissaa pillugu Qitiusumik Meeqqat pillugit 

Paasisimassallit oqaaseqaateqarsinnaapput. Kommunalbestyrelsip siusinnerpaamik 

aalajangiisoqarneraniit qaammatit arfinillit qaanngiunnerini suliaq Qitiusumik Meeqqat 

pillugit Paasisimassalinnut suliassanngorteqqissinnaavaa. 

 

Efterskolimiinnermut tapiissutit 

 

  § 52.  Meeraq angerlarsimaffiup avataani inissinneqarsimappat inissiinerup ilaatut Kalaallit 

Nunaanni imaluunniit Kalaallit Nunaata avataani efterskolimiinnermut akiliummik 

akiliinissaq pillugu kommunalbestyrelsi § 31, imm. 3, nr. 6 malillugu aalajangiisinnaavoq. 

  Imm. 2.  Imm. 1 malillugu efterskolimiinneq Naalakkersuisunit akuerineqassaaq. 

  Imm. 3.  Najugaqarnerup iliuuseqarnissamut pilersaarummi allaaserineqarnissaanut aamma 

efterskolimiinnermi suleriaasissamut piumasaqaatinik Naalakkersuisut 

aalajangersaasinnaapput, tassunga ilanngullugu ilaqutariinnut paarsisartunut atassuteqarnissaq 

pillugu piumasaqaatinik. 

 

Kapitali 10 

Akuersisitseqqaarani inissiineq 

 

  § 53.  Angerlarsimaffiup avataani inissiinissamut angajoqqaatut oqartussaassuseqartuniit 

akuersineq pissarsiarineqarsinnaanngippat angerlarsimaffiup avataanut inissiisoqassasoq 

kommunalbestyrelsi aalajangiisinnaavoq, meeqqap ingerlalluarnera, peqqissusaa imaluunniit 

ineriartornera ilungersunartumik ajoquserneqarsinnaanera ulorianartorsiortinneqartoq: 

1) Meeqqap angerlarsimaffimmi naammanngitsumik isumagineqarnera imaluunniit 

passunneqarnera pissutigalugu. 

2) Timikkut tarnikkulluunniit persuttaaneq, paarsinerlunneq imaluunniit kinguaassiuutitigut 

innarliineq pissutigalugu. 

3) Atornerluinermit ajornartorsiutit, pinerlunniartutut pissusilersornerit allatigulluunniit 

meeqqap inooqataanerani ajornartorsiutit annertuut pissutigalugit. 

4) Meeqqap allatigut pissusilersornerani naleqqussarneraniluunniit ajornartorsiutit 

pissutigalugit. 

  Imm.2.  Imm. 1 malillugu suliaq kommunalbestyrelsimit 

aalajangiiffigineqartussanngorsimappat makkuninnga toqqammaveqarluni pissaaq: 

1) isumaginninnikkut misissuineq  

2) inissiineq pillugu iliuusissanik pilersaarut  

3) suliatigut ataqatigiissaarinermi suleqatigiissitap oqaaseqaataa 

4) inissiineq pillugu kommunalbestyrelsip tunngavilersuutaa 

5) aaqqiiniarnertut eqqarsaatigisamut meeqqap isumaa, aamma 

6) aaqqiiniarnertut eqqarsaatigisamut angajoqqaatut oqartussaassuseqartup isumaa. 

 

  § 54.  Angajoqqaatut oqartussaassuseqartup meeqqalluunniit 15-inik ukioqalereersimasup 

inissinneqarnerup tak. 37 atatiinnarneqarnissaa kissaatigiunnaarpagu, kommunalbestyrelsilu 

naliliilluni, meeqqap angerlartinneqarnera meeqqap iluaqutigisinnaasaanut pitsaanerpaamut 

tamanna akerliusoq, meeqqap angerlarsimaffiup avataani akuersisitseqqaarnani 

inissinneqarnissaa kommunalbestyrelsi aalajangiisinnaavoq, tak. § 53. 

 

  § 55.  Akuersisitseqqaarnani inissiineq pillugu kommunalbestyrelsip aalajangiinera 

nalunaaquttat akunneri 24-t qaangiutsinnagit angajoqqaatut oqartussaassuseqartumut 

allakkatigut apuunneqassaaq. 

  Imm. 2.  Nalunaaquttap akunneri 24-t qaangiutsinnagit inissiineq pillugu aalajangiineq 

angajoqqaatut oqartussaassuseqartumut apuunneqarsinnaanngippat aalajangiineq 

angajoqqaatut oqartussaassuseqartunut sapinngisamik piaarnerpaamik apuunneqassaaq. 

 

Eqqartuussissuserisumit ikiorneqarneq  

 

  § 56.  Akuersisitseqqaarnani meeqqap inissinneqarnissaa pillugu suliap ingerlanerani 

angajoqqaatut oqartussaassuseqartoq akeqanngitsumik eqqartuussissuserisumit 

ikiorneqarnissaanik kommunalbestyrelsi neqerooruteqassaaq. 

  Imm. 2.  Inissiineq sivitsorneqassasoq, tak. § 57-58, kommunalbestyrelsi angajoqqaatut 

oqartussaassuseqartumut suliap ingerlannerani akeqanngitsumik eqqartuussissuserisumit 

ikiorneqarnissaanik neqerooruteqarsinnaavoq. 

  Imm. 3. Akeqanngitsumik eqqartuussissuserisumit ikiorneqarneq pillugu imm. 1-imi 

aalajangersagaq aamma suliani ernereernerup kinguninngua akuersisitseqqaarnani meeqqap 

peerneqarnissaa kommunimit eqqarsaatigineqartuni aamma atuutissaaq, tak. § 34, imm. 2. 

  Imm. 4.  Angajoqqaattut akisussaaffimmik tigumiaqartuusup akeqanngitsumik 

inatsilerituumik ikiorserneqarsinnaaneranut, takuuk imm. 1-3, Naalakkersuisut tamakku 

pillugit aalajangersaasinnaapput. Tamatuma saniatigut Naalakkersuisut killilersuutinik 

aalajangersaasinnaatitaapput angajoqqaatut akisussaaffimmik tigumiaqartut inatsisilerituunik 

kikkunnik ikiortiserinnissinnaanissaat pillugu aammalu inatsisilerituut inissiiniarnermut 

tunngatillugu suliaqarnerminnut qanoq akiligassiisinnaanissaat pillugu. 

Angerlarsimaffiup avataani inissiineq pillugu piffissamut killeqartumut aalajangiineq. 

 

  § 57.  Ukiup kingulliup iluani meeraq angerlarsimaffiup avataani inissinneqarsimanngippat 

piffissami aalajangiiffiusumiit sivisunerpaamik ukiumi ataatsimi inissiineq atuutissasoq 

kommunalbestyrelsi taamaallaat aalajangiisinnaavoq. Kommunalbestyrelsili inissiinerup 

pisariaqanngitsumik sivisunerusumik ingerlannginnissaata qulakkeernissanut 

pisussaaffeqarpoq. 

  Imm. 2.  Ukiup ataatsip qaangiunnerata kingorna inissiineq atatiinnarneqassasoq 

kommunalbestyrelsi isumaqarpat ukiup naanissaa sioqqullugu inissiineq pillugu 

kommunalbestyrelsi aalajangiissaaq. 

  Imm. 3.  Kommunalbestyrelsi pisuni immikkuullarissuni aalajangiisinnaavoq § 53 malillugu 

meeqqamik suli ataatsimik ukioqalersimanngitsumik angerlarsimaffiup avataani inissiineq 

ukiuni pingasuni atuutissasoq, pissutsit inissiinermut pissutaasut piffissami tassani 

atuuttussaasut ilimanarluinnarpat. 

  Imm. 4  Suliaq Isumaginninnermut Naammagittaalliuuteqartarfimmut imaluunniit 

eqqartuussivinnut suliassanngortinneqarsimappat imm. 1-imi aamma imm. 3-mi piffissaq 

Isumaginninnermut Naammagittaalliuuteqartarfiup aalajangiineraniit, eqqartuussiviup 

piffissami aalajangiineraniit naatsorsorneqassaaq. 

 

  § 58.  Ukiup kingulliup iluani meeraq angerlarsimaffiup avataani inissinneqarsimappat 

piffissami aalajangiiffiusumiit ukiuni marlunni angerlarsimaffiup avataani inissiineq 

atuutissasoq kommunalbestyrelsi aalajangiisinnaavoq. Kommunalbestyrelsili inissiinerup 

pisariaqanngitsumik sivisunerusumik ingerlannginnissaata qulakkeernissanut 

pisussaaffeqarpoq. 

  Imm. 2.  Ukiut marluk qaangiunnerisa kingorna inissiineq atatiinnarneqassasoq 

kommunalbestyrelsi isumaqarpat inissiineq ingerlatiinnarneqassanersoq imaluunniit 

unitsinneqassanersoq pillugu kommunalbestyrelsi aalajangiissaaq. Kommunalbestyrelsi 

nutaamik piffissamik aalajangiuffiusumiit piffissamut ukiunut marlunnut angerlarsimaffiup 

avataani inissiinissaq pillugu sivisunerpaamik nutaamik aalajangiisinnaavoq, tak. imm. 1. 

  Imm. 3.  Suliaq Isumaginninnermut Naammagittaalliuuteqartarfimmut imaluunniit 

eqqartuussivinnut suliassanngortinneqarsimappat imm. 1-imi ukiumik ataatsimik piffissaq 

Isumaginninnermut Naammagittaalliuuteqartarfiup aalajangiineraniit, eqqartuussiviup 

piffissami aalajangiineraniit naatsorsorneqassaaq. 

 

Nukinginnartunik pisoqartillugu siulittaasup aalajangiinera  

 

  § 59.  Angajoqqaatut oqartussaassuseqartumik akuersisitseqqaarnani meeqqamik inissiineq 

pillugu suliap isumaginninnermi misissuineq utaqqisinnaanngippagu, isumaginninnermut 

ataatsimiititaliamut siulittaasoq tunngaviit pigineqartut tunngavigalugit 

aalajangiigallarsinnaavoq.  

  Imm. 2. Imm. 1 naapertorlugu aalajangiigallarneq tamatuma kingorna 

pissutissaqanngitsumik kinguartinneqarnani kommunalbestyrelsimit akuerineqassaaq. 

  Imm. 3. § 21 naapertorlugu isumaginninnermi misissuineq pigineqalerpat suliaq 

kommunalbestyrelsimut inaarutaasumik aalajangigassanngorlugu saqqummiunneqassaaq, tak. 

§ 53. 

 

Kapitali 11 

Ilaqutariit paarsisartut 

Nammineq ilaqutariinnut inissiineq 

 

  § 60.  Nammineq ilaqutariinnut inissiineq paasineqarpoq tassaasoq meeqqamut 

angajoqqaatut oqartussaassuseqartup meeqqap najugaqartinnissaanut 

paaqqutarineqarnissaanillu nammineerluni ilaqutariinnik inummilluunniit allamik 

isumaqatigiissuteqarsimappata. 

  Imm. 2.  Nammineerluni ilaqutariinnut paarsisitsineq pillugu 

isumaqatigiissusiortoqarsimatillugu meeqqap tamakkiisumik pilersorneqarneranut 

angajoqqaatut oqartussaassuseqartoq nammineerluni akiliuteqartassaaq.  

 

Kommunimiit ilaqutariit paarsisartut 

 

  § 61.  Kommunimiit ilaqutariit paarsisartut paasineqarpoq tassaasoq ilaqutariit paarsisartut 

meeqqamik paarisaminnik najugaqartitsisut paarsinerlu kommuni aqqutigalugu 

aaqqinneqarsimasoq. Kommunimiit ilaqutariit paarsisartussatut toqqarneqarsimasunit 

pisussaaffik tassaavoq meeqqap pisariaqartitai naapertorlugit paaqqutarinninnissaq 

tapersersuinissarlu. Kommunimiit ilaqutariinnik paarsisartussanik toqqaanermi meeqqap 

ilaqutaani meeqqamut paarserusuttunik peqarnersoq aamma tamatumunnga naleqqunnersut 

kommunalbestyrelsimit misissorneqassaaq. 

  Imm. 2.  Kommunimiit ilaqutariit paarsisartut piffissami sivikitsumi nukinginnartumik 

pisoqartillugu meeqqanik tigusisinnaasut. 

  Imm. 3.  Kommunimiit ilaqutariit paarsisartut ilaqutariiusinnaapput oqilisaassisut, 

akuttunngitsumik meeqqamik ataatsimik amerlanernilluunniit tigusisinnaasut, kisiannili 

piffissat sivikitsukkuutaarlugit. 

  Imm. 4.  Imm. 1-3 malillugit kommunimi ilaqutariit paarsisartut angerlarsimaffiup avataani 

inuussutissarsiuteqarlutik sulisuusinnaapput. 

   

Attaveqaatit paarsisartut 

 

  § 62.  § 61 malillugu kommunimiit ilaqutariit paarsisartut attaveqaatini ilaqutariit 

paarsisartuusinnaapput. 

  Imm. 2.  Attaveqaatini ilaqutariit paarsisartut tassaapput meeqqap attaveqaataani ilaqutariit, 

meeqqamut ilaqutariittut paarsisartuusinnaasut, inuuniarnikkut ajornartorsiutit pissutigalugit 

angajoqqaatut oqartussaassuseqartut meeqqamik paarsisinnaanngikkaangata. 

 

Ulloq naallugu ilaqutariit paarsisartut 

  § 63.  § 61 malillugu kommunimiit ilaqutariit paarsisartut ulloq naallugu ilaqutariit 

paarsisartuusinnaapput.  

  Imm. 2.  Kommunimiit ulloq naallugu ilaqutariit paarsisartut tassaapput meeqqamik 

paarsinissamut naleqqiullugu angajoqqaat paarsisartut arlaat ataaseq immikkut 

piginnaasaqartoq aamma meeqqamik ulloq naallugu paarsisarnermik suliaqarsinnaasoq. 

Meeqqanik sumiginnagaasimasunik ulloq naallugu paarsinissamut immikkut 

tunngaveqartunik angajoqqaanik paarsisartunik kommunalbestyrelsi atorfinitsitsisinnaavoq.  

Paarsisartoq taanna angerlarsimaffiup avataani allamik inuussutissarsiuteqassanngilaq. 

 

Inuussutissarsiutigalugu ilaqutariit paarsisartut  

 

  § 64.  § 61 malillugu kommunimiit ilaqutariit paarsisartut inuussutissarsiutigalugu ilaqutariit 

paarsisartuusinnaapput. 

  Imm. 2.  Inuussutissarsiutigalugu ilaqutariit paarsisartut paasineqarpoq tassaasut ilaqutariit 

paarsisartut isumaginninnerup iluani imaluunniit peqqinnissaqarfiup iluani 

ilinniagaqarsimasut meeqqanik annertuumik sumiginnagaasimasunik isumaginninnissamut 

immikkut piginnaaneqartut. Inuussutissarsiutigalugu ilaqutariit paarsisartut suliassaat 

tassaavoq ilaqutariinni meeqqap inissisimanermi meeqqamut suliatigut piukkunnartumik 

paaqqutarinninnissaq ikiorsiinissarlu. 

  Imm. 3.  Angajoqqaatut paarsisartut arlaat ilinniagaqarsimanermigut tunuliaqutaqartoq 

meeqqanik ataatsimik amerlanerusunilluunniit angerlarsimaffimmi paarsinissamut ulloq 

naallugu sulisuussaaq. 

   

Meeravissiartaarnissaq siunertaralugu ilaqutariit paarsisartut 

 

  § 65.  Meeravissiartaarnissaq siunertaralugu ilaqutariit paarsisartut paasineqarpoq tassaasut 

meeravissiartaarnissaq siunertaralugu meeqqamik ilaqutariit paarsisut. Meeravissiartaarnissaq 

siunertaralugu ilaqutariit paarsisartut suliassaat tassaavoq ilaqutariit ilaattut meeqqamut 

isumassuinissaq ikiorsiinissarlu. Paarsinermut tunngasut atorunnaassaaq 

meeravissiartaarnissaq naammassineqarpat. 

  Imm. 2.  Meeravissiartaarnissaq taamaallaat siunertaralugu ilaqutariit meeqqamik 

paarisaqartut isumaginninneq tamaat nammineq akilissavaat. 

 

Paarsinissamut akuersissut  

 

  § 66.  Ilaqutariit paarsisartut kommunimi najugaanni tamatumunnga allakkatigut 

akuersissuteqarnani kommunimiit, ilaqutariinni paarsisartuni imaluunniit 

meeravissiartaarnissaq siunertaralugu ilaqutariit paarsisartut meeqqamik 

tigusitinneqarsinnaanngillat. 

  Imm. 2.  Ilaqutariit paarsisartut kommunimi najugaanni tamatumunnga allakkatigut 

akuersissuteqarnani namminerisamik ilaqutariinni paarsisartuni meeqqamik ukiumi ataatsimi 

katillugit qaammatinik pingasunik sivisunerusumik tigusisoqarsinnaanngilaq. 

  Imm. 3.  Kommunimiit ilaqutariit paarsisartut tamarmik ilaqutariit paarsisartut suliaat 

pisussaaffiilu pillugit pikkorissarnermi peqataassapput. Pikkorissarneq meeqqap 

paarineqartussanngorlugu tiguneraniit kingusinnerpaamik qaammatit arfinillit 

qaangiutsinnagit naammassineqarsimassaaq. 

  Imm. 4.  Kommunimiit ilaqutariit paarsisartut tamarmik siunersiuinermi peqataanissamut 

pisinnaatitaaffeqarlutillu pisussaaffeqarput. 

 

  § 67.  Meeqqanut ataasiakkaanut tamanut, ilaqutariinni paarsisartuni najugaqartunut 

allakkatigut paarsinissamut akuersissummik tunniussisoqassaaq. 

  Imm. 2.  Meeqqanut erseqqinnerusumik nassuiarneqartunut nukinginnartumik ilaqutariinnut 

paarsisartunut paarsinissamut akuersissut tunniunneqarsinnaavoq.  

  Imm. 3.  Akuersissummut piumasaqaatit naammassineqarunnaarpata paarsinissamut 

akuersissut ingerlaannartumik kommunalbestyrelsimit utertinneqassaaq. 

  Imm. 4.  Paarsinissamut akuersissutit pillugit aalajangersakkat erseqqinnerusut 

Naalakkersuisunit aalajangersarneqarsinnaapput, tassunga ilanngullugit paarsinissamut 

akuersissummi paasissutissat suut ilaanissaannut piumasaqaatit aamma paarsinissamut 

akuersissummik utertitsineq. Tamatuma saniatigut peqqissutsimut allagartamut, 

sillimmasiinermut, pilersuinissamut pisussaaffimmut, ukiunut piumasaqaatit, meeqqat 

paarineqartut amerlassusaat, pikkorissarnerit pisussaaffiusut, kiisalu ilaqutariit paarsisartut 

akissarsiaat akissaataallu pillugit piumasaqaatit erseqqinnerusut Naalakkersuisunit 

aalajangersarneqarsinnaapput. 

 

Ilaqutariit paarsisartut pisussaaffii pisinnaatitaaffiilu 

 

  § 68.  Meeqqap ineriartornera pillugu meeqqap kommuni ilaqutariit paarsisartut 

najugarivisaa kommunimiit ilisimatitsissapput. Paarsinermi pissutsit pillugit 

immersugassamik ilaqutariit paarsisartut immersuissapput taannalu meeqqap ilaqutariinni 

paarsisartunit tiguneqarneraniit kingusinnerpaamik qaammatit pingasut qaangiunnerini 

kommunalbestyrelsimut nassiullugu, tamatumalu kingorna ukiumut marloriarlutik. 

  Imm. 2.  Ilaqutariit paarsisartut peqqissusaanni inooqataanermiluunniit pissutsini 

annertuumik allanngortoqarpat imaluunniit allanngortoqarnissaa naatsorsuutigineqarpat 

imaluunniit meeqqami peqqinnikkut inuuniarnikkullu pissutsini annertuumik 

allanngortoqarpat kommunimiit ilaqutariit paarsisartut kommunalbestyrelsimut 

ilisimatitsissapput. 

  Imm. 3.  Ilaqutariit paarsisartut kommunalbestyrelsimut paasissutissiisussaanerat aamma 

nalunaarusiortussaanerat pillugu aalajangersakkanik erseqqinnerusunik Naalakkersuisut 

aalajangersaasinnaapput. Suleriaaseq pillugu maleruagassanik kiisalu ilaqutariit paarsisartut 

qanoq ilisimatitsisarnissaat nalunaarusiortarnissaallu pillugit maleruagassanik 

Naalakkersuisut aamma aalajangersaasinnaapput. 

Kapitali 12 

Meeqqanut ulloq unnuarlu paaqqinniffiit 

Ulloq unnuarlu paaqqinniffinnik pilersitsineq  

 

  § 69.  Meeqqanut angerlarsimaffiup suliassaa tassaavoq meeqqamut ulluinnarni 

isumassuinermik isumaginninnissaq, kiisalu perorsaanikkut anguniakkat aallaavigalugit 

meeqqamut pisariaqartumik ikiorsiinissaq, siunnersuinissaq katsorsaanissarlu. 

  Imm. 2.  Meeqqanut ulloq unnuarlu paaqqinniffiit imatut pilersinneqarlutillu 

ingerlanneqarsinnaapput: 

1) namminersorlutik oqartussat pigisaat ulloq unnuarlu paaqqinniffiit, 

2) kommunimi ulloq unnuarlu paaqqinniffiit, 

3) ulloq unnuarlu paaqqinniffiit imminnut pigisut, imaluunniit 

4) immikkut aqqissuunneqartut ulloq unnuarlu najugaqarfiit. 

  Imm. 3.  Ulloq unnuarlu paaqqinniffiit nalinginnaasutut imaluunniit ulloq unnuarlu 

paaqqinniffittut nakkutigisatut imaluunniit immikkut aaqqissuunneqartut ulloq unnuarlu 

najugaqarfittut aaqqissuunneqarsinnaapput. 

  Imm. 4. Ulloq unnuarlu paaqqinniffiit imminut pigisut suliffeqarfissuartut iluseqaratik 

aaqqissuuneqarsimassapput.  

  Imm. 5. Naalakkersuisut ulloq unnuarlu paaqqinniffimmi imminut pigisumi qanoq 

ingerlanneqarnissaat, ilusilersorneqarnissaat aammalu qanoq siulersorneqarnikkut 

pisussaaffilersuiffigineqarsimanersut pillugit aalajangersaasassapput.  

  Imm. 6.  Meeqqanut ulloq unnuarlu paaqqinniffinni inissat pisariaqartinneqartunik 

amerlassuseqarnissaat Naalakkersuisut akisussaassuseqarfigivaat. 

  Imm. 7.   Kaasarfimmiussat atisarsiutissallu aamma angalanermi ingiaqateqarnissaq pillugit 

aalajangersakkanik erseqqinnerusunik Naalakkersuisut aalajangersaasinnaapput.  

 

  § 70. Immikkut ulloq unnuarlu najugaqarfimmiinneq, meeqqamut ataatsimut 

amerlanernulluunniit, immikkut pisariaqartitsisunut imaluunniit pissutsinik, maannakkut ulloq 

unnuarlu paaqqinniffinni imaluunniit ilaqutariinni paarsisartuni 

naammassineqarsinnaanngitsunik, kommunimit ataatsimit amerlanernilluunniit, imaluunniit 

Namminersorlutik Oqatussanit aamma ulloq unnuarlu paaqqinniffik imminut pigisumit 

Namminersorlutik Oqartussanit akuerineqartumit pilersinneqarsinnaavoq. 

  Imm. 2.  Immikkut ulloq unnuarlu najugaqarfimmiinneq ataavartutut 

utaqqiisaagallartumilluunniit neqeroorutitut pilersinneqarsinnaavoq. 

 

  § 71.  §§ 69 aamma 70 malillugu ulloq unnuarlu paaqqinniffik, paaqqinniffimmi meeqqat 

inissinneqarnissaat sioqqullugu Naalakkersuisunit akuerineqarsimasussaavoq. Ulloq unnuarlu 

paaqqinniffik Naalakkersuisunit akuerineqassappat imm. 3 malillugu maleruagassat 

qaqugukkuulluunniit atuuttut naammassineqarsimassapput. 

  Imm. 2.  Ulloq unnuarlu paaqqinniffimmut akuersissut utertinneqarpat tassani meeqqat 

inissinneqarsimasinnaanngillat. 

 Imm. 3.  Naalakkersuisut akuersinissamut piumasaqaatit pillugit aalajangersakkanik 

erseqqinnerusunik aalajangersaassapput, tassunga ilanngullugit aaqqissuunneqarneratigut 

piumasaqaatit, perorsaanikkut periutsit, sulisussat amerlassusissaat, kiisalu sulisut 

suliaqarnikkut katitigaanissaannut piumasaqaatit. 

 

Killiffik pillugu ulloq unnuarlu paaqqinniffimmiit nalunaarusiaq 

 

  § 72.  Ulloq unnuarlu paaqqinniffimmi inissinneqarnerata nalaanni meeqqap ineriartornera 

pillugu ulloq unnuarlu paaqqinniffiit kommunalbestyrelsimut ilisimatitsissapput. Killiffik 

pillugu ulloq unnuarlu paaqqinniffik nalunaarusiortassaaq taannalu ulloq unnuarlu 

paaqqinniffimmut inissiinerup kingorna kingusinnerpaamik qaammatit pingasut 

qaangiunnerini kommunalbestyrelsimut nassiullugu, tamatumalu kingorna ukiumut 

marloriarlugu. 

  Imm. 2.  Meeqqami peqqinnikkut inuuniarnikkullu pissutsini annertuumik allanngortoqarpat 

imaluunniit allanngortoqarnissaa naatsorsuutigineqarpat imaluunniit ulloq unnuarlu 

paaqqinniffinni atukkanik meeqqamut pingaaruteqarsinnaasumik allanngortoqarpat 

imaluunniit allanngortoqarnissaa naatsorsuutigineqarpat ulloq unnuarlu paaqqinniffik 

kommunalbestyrelsimut ilisimatitsissaaq. 

  Imm. 3.  Meeqqat ulloq unnuarlu paaqqinniffinni inissinneqarsimasut killiffii pillugit 

nalunaarusiat pillugit aalajangersakkat erseqqinnerusut Naalakkersuisunit 

aalajangersarneqarsinnaapput. 

 

  § 73.  Ulloq unnuarlu paaqqinniffiit Naalakkersuisunut ukiumoortumik 

nalunaarusiortassapput. 

  Imm. 2.  Naalakkersuisut kingusinnerpaamik Inatsisartut upernaakkut ataatsimiinneranni 

ataatsimoortumik ukiumoortumik nassuiaammik Inatsisartunut saqqummiussisassapput. 

  Imm. 3.  Ukiumoortumik nalunaarusiap tunniunneqarnissaanut kiisalu imarisassaa pillugit 

maleruagassat erseqqinnerusut Naalakkersuisunit aalajangersarneqartassapput. 

   

Ulloq unnuarlu paaqqinniffinnik nakkutilliineq 

 

  § 74.  Naalakkersuisut ulloq unnuarlu paaqqinniffinnik ukiumut marloriarlutik 

nakkutilliisuupput. Nalunaarutigineqartumik nalunaarutigineqanngitsumillu 

nakkutilliisoqarsinnaavoq. 

  Imm. 2. Naalakkersuisut nakkutilliinerminni ulloq unnuarlu paaqqinniffiup perorsaanikkut 

periusai sullinneqartut pisariaqartitaannik naammassinnissamut naleqqunnersut 

nakkutigissavaat, tassunga ilanngullugit inersimasunut allanullu attaveqarfinnut 

attuumassuteqarnerit qanilaarnerit tatiginartullu pilersinniarlugit aserfallatsaaliorniarlugillu, 

aamma atuarnermut, peqqissuunermut ingerlalluarnermut ineriartornermullu naleqqiullugu. 

  Imm. 3.  Ulloq unnuarlu paaqqinniffiup aaqqissugaanikkut sinaakkutai, kiisalu 

peqqinnissakkut isumannaallisaanikkullu aaqqissuussinerit qaqugukkulluunniit 

immikkoortumi maleruagassanut atuuttunut naapertuuttuunersut Naalakkersuisunit 

nakkutigineqassapput. 

  Imm. 4.  Taakku saniatigut §§ 69 aamma 70 malillugit ulloq unnuarlu paaqqinniffinnik 

nakkutilliineq pillugu aalajangersakkanik Naalakkersuisut aalajangersaassapput. 

 

Meeqqanut ulloq unnuarlu paaqqinniffiit nakkutigineqartut 

 

  § 75.  Ulloq unnuarlu paaqqinniffik nakkutigineqartut tassaavoq ulloq unnuarlu 

paaqqinniffik, igalaat silamullu matut paarnaarsimajuarnissaannut periarfissaqartut. Ulloq 

unnuarlu paaqqinniffik, ulloq unnuarlu naallugu imaluunniit tamakkingajallugu 

paarnaarsimasoq, ulloq unnuarlu paaqqinniffittut nakkutigineqartutut Naalakkersuisunit 

akuerineqarsimassaaq. 

  Imm. 2. Ulloq unnuarlu paaqqinniffimmi nakkutigineqartumi perorsaanikkut tunngaviit 

naleqquttut aqqutigalugit meeqqap inuiaqatigiinni nalinginnaasumik inuuneqaleqqinnissaa 

siunertaralugu sulisoqartassaaq. 

  Imm. 3. Naalakkersuisut unnuakkut ineeqqat paarnaaqqasimasarnissaannut 

akuersisinnaapput. Ulloq unnuarlu paaqqinniffinni nakkutigineqartuni ineeqqanik unnuakkut 

paarnaarsineq immikkoortitsinertut isigineqanngilaq. 

  Imm. 4. Ulloq unnuarlu paaqqinniffimmi nakkutigineqartumi inissinneqarneq aamma 

inissinneqarnerup nalaani pissutsit pillugit aalajangersakkanik erseqqinnerusunik 

Naalakkersuisut aalajangersaassapput. 

 

Ulloq unnuarlu paaqqinniffimmi nakkutigineqartumi inissiinermut tunngavik 

 

  § 76.  Meeraq 15-it aamma 18-it inorlugit ukiulik ulloq unnuarlu paaqqinniffimmi 

nakkutigineqartumi inissinneqarsinnaavoq: 

1)  meeqqap imminut allalluunniit ajoqusersinnaanerat pinngitsoortinniarlugu tamanna 

pisariaqartinneqarpat, taamatullu pisoqarsinnaanera allatigut sukanganngitsumik qanoq 

iliornissamut piareersarnertigut isumannaatsumik pinngitsoortinneqarsinnaanngippat, 

2)  meeraq ataavartumik ilungersunartumilluunniit pinerlunniuteqarluni pissuseqarpat, 

3)  aallarniutigalugu piffissami alaatsinaaffiusumi inunnik isumaginninnikkut 

suliarinneqqinnermut tunngavissamik pissarsiniarnermi tamanna pisariaqartinneqarpat,  

4) tigummigallarneranut atatillugu parnaarussivimmut taarsiullugu najugaqartinneqarpat, 

Kalaallit Nunaanni eqqartuussisarnermi inatsit naap, imaluunniit  

5) inaarutaasumik eqqartuussut malillugu iliuuseqarnissaq pigineqalerpat, Pinerluttulerineq 

pillugu Kalaallit Nunaannut inatsit naap. 

  Imm. 2.  Meeqqat 12 aamma 15-it akornanni ukiullit ulloq unnuarlu paaqqinniffimmi 

nakkutigineqartuni inissinneqarsinnaapput, tak. imm. 1, nr. 1 – 3, ikiorsiinissamut periarfissat 

tamarmik atorneqarsinnaajunnaarpata tamannlu meeqqamut pitsaanerpaappat. 

  Imm. 3.  Meeqqap ulloq unnuarlu paaqqinniffimmi nakkutigineqartumi inissinneqarnissaa 

pillugu kommunalbestyrelsi aalajangiisinnaavoq, najugaqarneq imm. 1, nr. 1-3-imut aamma 

imm. 2-mut ilaalluni. 

  Imm. 4.  Ulloq unnuarlu paaqqinniffimmi nakkutigineqartumi inissiinissaq pillugu 

aalajangiinerit kommunalbestyrelsimit Naalakkersuisunut nalunaarutigineqartassapput. 

 

  § 77.  § 76, imm. 1 nr. 1-3 malillugu inissinneqarsimasunut meeqqanut ulloq unnuarlu 

paaqqinniffimmi nakkutigineqartumiinneq sapinngisamik sivikitsumiissaaq sivisunerpaamillu 

qaammatinik pingasunik sivisussuseqassalluni, suli qaammatinik pingasunik 

sivitsorneqarnissaanut periarfissaqarluni. 

  Imm. 2.  § 76, imm. 1, nr. 1- 2 malillugit nakkutigineqartumi ulloq unnuarlu 

paaqqinniffimmi nakkutigineqartumiinnermi piffissami meeqqap ulloq unnuarlu 

paaqqinniffimmiit akuerineqarnani malitsiinnartumik akunnerni 24-ini peqannginnera 

ilanngullugu naatsorsuutigineqassanngilaq. 

  Imm. 3.  Imm. 1 apeqqutaatinnagu § 76, imm. 1 nr. 4 aamma 5 malillugit inissinneqartunut 

meeqqanut ulloq unnuarlu paaqqinniffimmi nakkutigineqartumiinnerup sivisussusaa 

Eqqartuussivimmit aalajangerneqassaaq. 

 

Kapitali 13 

Inuusuttunut 18-it aamma 23-it akornanni ukiulinnut suliniuteqareernermi malitseqartitsineq 

 

  § 78.  Inuusuttunut 18-inik ukioqalernerminni, tak. § 31, imm. 3, ikiorsiissutisisartunut 

imaluunniit pisortat aaqqiinerisigut angerlarsimaffiup avataani inissinneqarsimasunut 18- 23-

inik ukioqarnerminni suliniuteqareernermi malitseqartitsinermik neqeroorfigineqarnissaat 

pillugu kommunalbestyrelsi aalajangiisinnaavoq.  

  Imm. 2.  Inuusuttup ingerlalluarneranut, peqqissusaanut ineriartorneranullu annertuumik 

pingaaruteqartutut isigineqarpat suliniuteqareernermi malitseqartitsinissaq 

neqeroorutigineqassaaq. Suliniuteqarnermi malitseqartitsineq nammineerluni 

inuuneqalernissamut ajunngitsumik ikaarsaarnermut iluaqutaassaaq aamma inuusuttup 

pisariaqartitaanik tapersersuinermik isiginnissalluni. 

  Imm. 3.  Inuusuttup 18-inik ukioqalernissaa kingusinnerpaamik qaammatit arfinillit 

sioqqullugit suliniuteqareernermi malitseqartitsinissamik neqerooruteqartoqassanersoq pillugu 

nalilersuinissaq siunertaralugu inuusuttoq kommunimit attavigineqassaaq, tak. imm. 1. 

  Imm. 4.  Inuusuttoq 18-nik ukioqalersimappat kommunalbestyrelsi ingerlaannartumik 

inuusuttumit suliniuteqareernermi malitseqartitsivigineqartussamit allakkatigut 

akuersissummit pissarsiniassaaq. Suliniuteqareernermi malitseqartitsinissaq pillugu 

inaarutaasumik aalajangiisoqarnissaa sioqqullugu allakkatigut akuersissummik 

kommunalbestyrelsi pissarsissaaq. 

 

  § 79.  Kommunalbestyrelsi inuusuttoq suleqatigalugu inuusuttup immikkut pisariaqartitaanut 

naapertuunnerpaamik ikiorsiiniutinik toqqaassaaq. 

  Imm. 2.  Ikiorsiineq ingerlaannassasoq, imaluunniit § 31, imm. 3 malillugu allatigut 

ikiorsiisoqassasoq pillugu kommunalestyrelsi aalajangiisinnaavoq. 

  Imm. 3.  Inuusuttunut 18-iliierminni angerlarsimaffiup avataani inissinneqarsimasunut 

kommunalbestyrelsi imatut aalajangiisinnaavoq, 

1) angerlarsimaffiup avataani inissinneqarsimaneq ingerlaannassasoq, 

2) maannakkut inissisimaffiusumut isumassuinermi akissarsiaqartitsisoqassasoq, inuusuttup 

nuunnermi kingorna taamaalilluni tassunga atassuteqarnini atatiinnarsinnaallugu, imaluunniit 

3) sungiussiartuaartitsinermik aaqqissuussisoqassasoq. 

 

  § 80.  Kapitali manna malillugu neqeroorutit unitsinneqassapput, inuusuttup 

suliniuteqarnermi malitseqartinneqarnisssaa eqqarsaatigalugu ikiorsiiniutit siunertani 

naammassiunnaarpagit, kingusinnerpaamillu inuusuttup 24-nik ukioqalerneratigut. 

 

  § 81.  § 78 malillugu suliniuteqareernermi malitseqartitsineq inuusuttup 24-nik 

ukioqalernissap tungaanut pilersinneqaqqinnissaa pillugu kommunalbestyrelsi 

aalajangiisinnaavoq: 

1) inuusuttup suliniuteqarnermi malitseqartitsinissaq siusinnerusukkut itigartitsisimanini 

peqqissimissutigippagu sulilu pisariaqartitsilluni, imaluunniit 

2) inuusuttup inissisimanera allannguuteqarsimappat kingusinnerusukkut suliniuteqarnermi 

malitseqartitsinissaq pisariaqartinneqalerluni. 

 

Kapitali 14 

Qitiusumik Meeqqat pillugit Paasisimasallit 

  

  § 82.  Qitiusumik Meeqqat pillugit Paasisimasallit tassaapput ilaasortat pingasut 

isumaginninnermi suliaqarnermik tunuliaqutallit, tamarmik meeqqat inuusuttullu 

pisariaqartitaannik ineriartornerannillu immikkut ilisimasaqartut. 

  Imm. 2.  Ukiuni sisamani qinigaaffimmut paasisimasalinnik Naalakkersuisut 

pilersitsissapput, siullermik inatsisartut inatsisaata matuma atulersinneraniit.  

  Imm. 3.  Ilaasortanut ataasiakkaanut tamanut sinniisussanik Naalakkersuisut toqqaassapput. 

Sinniisussat imm. 1-imi piumasaqaatinik naammassinnissapput. 

  Imm. 4.  Paasisimassallit suliassaat tassaavoq meeqqap inissiffiusumiit anisinneqarnissaa 

pillugu suliani oqaaseqaateqarnissaq, tak. § 51. 

  Imm. 5.  Paasisimasallit suleriaasissaat pillugu aalajangersakkanik Naalakkersuisut 

aalajangersaassapput aamma allatseqarneq isumagissallugu kiisalu paasisimasallit 

ataatsimiinnerinut atasumik aningaasartuutit akilissallugit. 

 

Kapitali 15 

Pingaarnertigut nakkutilliineq aamma kisitsisitigut paasissutissat 

 

  § 83.  Maleruagassat atuuttut malillugit inatsisartut inatsisaannik kommunit aqutsinerannik 

Naalakkersuisut pingaarnertigut nakkutilliissapput. 

  

  § 84.  Inissiinerit, ikiorsiinerit, ukiut suiaassuseq, meeqqanut tunngasuni aningaasaqarneq 

pillugu kisitsisitigut paasissutissat, kommunimi suliniutit sunniutai pillugit kommunit 

nalunaarsugai erseqqissut, Naalakkersuisut kommuninik nakkutilliinerannut pingaaruteqartut 

paasissutissat, meeqqanut tunngasuni periusissat aamma iliuusissanik pilersaarutit 

piareersarnissaannut paasissutissat pisariaqartinneqartut, suliniuteqareernermi 

malitseqartitsinermi paasissutissat nassiunneqarnissaannut, Naalakkersuisut 

noqqaassuteqarnerisigut, kommunalbestyrelsi pisussaavoq.  

  Imm. 2.  Kisitsisitigut paasissutissat il.il. annertussusaat pillugit, tak. imm. 1, aamma taakku 

qanoq nutarterneqartarnissaat nassiunneqarnissaallu pillugit aalajangersakkanik 

erseqqinnerusunik Naalakkersuisut aalajangersaasinnaapput. 

  

Kapitali 16 

Aningaasalersuineq 

 

  § 85.  Inatsisartut inatsisaat una malillugu meeqqanut ikiuinermut aningaasartuutit 

kommuninit akilerneqassapput. 

  Imm. 2.  Inatsisartut inatsisaat una malillugu inuusuttunut suliniuteqareernermi 

malitseqartitsinikkut ikiuinermut aningaasartuutit kommuninit akilerneqassapput.  

  Imm. 3.  Qitiusumik Meeqqat pillugit Paasisimasalinnut aningaasartuutit Naalakkersuisunit 

akilerneqassapput. 

  Imm. 4.  Eqqartuussissuserisumit ikiorneqarnermut aningaasartuutit, tak. § 56, 

Naalakkersuisunit akilerneqassapput.  

  Imm. 5.  Meeqqamut tapersersortimut aningaasartuutit, tak. § 8, Naalakkersuisunit 

akilerneqassapput. 

  Imm. 6.  Ulloq unnuarlu paaqqinniffiit ingerlanneqarneranut akigititanik akiliuteqarnikkut 

aningaasalersorneqassapput. 

  Imm. 7.  Inatsit una malillugu namminerisanik ulloq unnuarlu paaqqinniffinnik 

pilersitsinermut atasut aningaasartuutit Naalakkersuisunit, kommuninit aamma ulloq unnuarlu 

paaqqinniffinnit imminut pigisunit akilerneqassapput. 

 

Kapitali 17 

Naammagittaalliuuteqarsinnaaneq 

 

  § 86.  Inatsisartut inatsisaat una malillugu kommunalbestyrelsip aalajangiineri 

isumaginnittoqarfiup aqunneqarnera aaqqissugaaneralu pillugit inatsisartut peqqussutaanni 

aalajangersakkat tunngavigalugit Isumaginninnermut Naammagittaalliuuteqartarfimmut 

naammagittaalliuutigineqarsinnaapput, § 8. 

  Imm. 2.  Inuusuttut 15-it sinnerlugit ukiullit naammagittaalliuuteqarsinnaatitaapput, tak. 

imm. 1 aamma imm. 2. 

 

Kapitali 18 

Atortuulersitsineq ikaarsaarnermilu aalajangersakkat 

 

  § 87.  Inatsisartut inatsisaat manna ulloq 1. januar 2015-mi atortuulerpoq. 

  Imm. 2.  Peqatigisaanik Meeqqanik inuusuttuaqqanillu ikiorsiisarneq pillugu Inatsisartut 

peqqussutaat nr. 1, 15. april 2003-meersoq atorunnaarsinneqarpoq. 

  Imm. 3.  Imm. 1-imi tunngaveqarlutik aalajangersakkat aalajangersarneqarsimasut, 

inatsisartut peqqussutaat taaneqartut Inatsisartut inatsisaata matuma atortuulersinneratigut 

atorunnaarsinneqarput, meeqqanut inuusuttunullu tunngasut aalajangersakkat 

eqqarsaatigalugit. 

  Imm. 4. Inatsisartut inatsisaata matuma atulersinnissaa sioqqullugu suliat 

pilersinneqarsimasut imaluunniit suliamik suliarinninneq kommunalbestyrelsinit 

aallartinneqarsimasut Inatsisartut inatsisaanni matumani aalajangersakkat malillugit 

aalajangiiffigineqassapput. 

 

 

 

Namminersorlutik Oqartussat, ulloq xx. xxx 2014 

 

 

 

Aleqa Hammond 

Naqqiut 


Siunnersuut 6.februar-imeersup, inatsisissatut siunnersuummut nassuiaatit ilanngullugit 6. februar 
2014-meersoq kakkiunneqartut 1 aamma 2 pinnagit, matuma taarserpaa. 


(Siunnersuut tamaat isigalugu teknikkikkut allannguutit oqaatsillu atorneqartut 
naqqissorneqallattaasarsimapput) 


 


Inatsisissatut siunnersuummut nassuiaatit 


 


Siunnersuummut nassuiaatit nalinginnaasut 


 


 1. Aallaqqaasiut   
 
1.1. Siunnersuutip tunuliaqutaa siunertaalu pingaarneq 


 
Siunnersuummut tunuliaqutaasoq tassaavoq meeqqat pisinnaatitaaffiisa nukittorsarnissaannik 
kissaateqarneq, aamma meeqqat tamarmik, Kalaallit Nunaanni alliartortut, nammineq isumalluutitik 
pitsaanerpaamik iluaqutigisinnaasaminnik periarfissaqarlutik ajunngitsumik toqqissisimanartumillu 
peroriartornissaasa qulakkeernissaat, tassunga ilanngullugit ilinniagaqalernissaat aamma 
inersimasutut inuuneqalernissaat, meeqqap imminut pilersortunngornissaanut periarfissaqalerluni. 


 
Inatsisissatut siunnersuummi matumani annerpaamik siunertaq tassaavoq meeqqat 
pisinnaatitaaffiisa nukittorsarnissaat. Meeqqanik suliaqarnerit tamarmik Meeqqat pillugit 
isumaqatigiissummit aallaaveqarnissaat qulakkeerneqassaaq. Meeqqat nammineerlutik 
pisinnaatitaaffeqarput inersimasullu assigalugit inuttut inatsisitigullu naligiissumik 
ataqqineqassallutik. Tamanna meeqqap pisinnaatitaaffii pillugit aalajangersarneqarpoq. 


 
Meeraaneq Toqqissisimanartoq pillugu periusissiaq 2010-meersukkut inatsisissatut 
siunnersuusiorneq pillugu sulineq aallartinneqarpoq. Meeraaneq Toqqissisimanartumi 
aalajangerneqarpoq meeqqat inuusuttullu pillugit inatsimmik nutaamik nutarterinermi meeqqat 
inuusuttullu pisinnaatitaaffii nukittorsarneqassasut. Inatsisit nanginneranni isumaginninnikkut 
sulinermi sakkunik piareersaasoqassaaq, taamaalilluni kommunini sulinermi pitsaassuseq suliatigut 
kivinneqarluni. 


 
Akileraartarnermut Atugarissaarnermullu Ataatsimiititaliap isumaliutissiissutaani malitseqartitsineq 
pillugu Nassuiaammik, UKA 2011/107-mik inatsisissatut siunnersuut malitsivoq, tassani 

siusissukkut suliniuteqarneq Naalakkersuisut meeqqat inuusuttullu pillugit politikkianni 
pingaarnertut tunngaviulluni. 


 
Inatsisissatut siunnersuummi aamma uku siunnersuutit, Inatsisartuni piffissami 2009 –2011-mi 
suliarineqarsimasut malitseqartinneqarput: 


 
Inuusuttut angerlarsimaffiup avataanut inissinneqarsimasut 18-iniit 21-inut ukioqalersimasut 
paarineqarallarsinnaanissaminnut inatsimmik tunngavilikkamik 
neqeroorfigineqarsinnaanissaasa qulakkeerneqarnissaa siunertaralugu, meeqqanik 
inuusuttunillu ikiorsiisarneq pillugu Inatsisartut peqqussutaata allanngortinneqarnissaanik, 
Naalakkersuisut peqquneqarnissaannik Inatsisartut aalajangiiffigisassaattut siunnersuut. UPA 
2010/41. 


 
Kalaallit Nunaanni meeqqat angerlarsimaffiup avataanut inissinneqartartut sullinneqarnerisa 
nakkutigineqarnerat sukateriffineqaqqullugu Naalakkersuisut sulissuteqaqqullugit 
Inatsisartut aalajangiiffigisassaattut siunnersuut, UKA 2010/52 (UPA 2012/25, UKA 2009/62). 


Nunatsinni meeqqat angajoqqaarsianut inissinneqartartut taakkualu angajoqqaarsiaasa, 
atugassaqartitaaneri pillugit, apeqquteqaat aallaavigalugu oqallinnissamik siunnersuut, UPA 
2011/54. 


Meeqqat ulloq-unnuarlu angerlarsimaffiinut inissinneqarsimasut qanoq 
akulikitsigisumik kommunit Naalakkersuisullu inissiisuussimanertik tunngavigalugu 
nakkutilliiartorlutik misissuisarnissamik pisussaaffeqarnissaanik Naalakkersuisut 
sulissuteqaqqullugit peqquneqarnissaanik Inatsisartut aalajangiiffigisassaattut 
siunnersuut, UKA 2011/52. 


 
Meeqqat arsaarinnissutaasut angajoqqaarsiaanni atugarisat nakkutigineqartarnissaat 
ersarinneruleqqullugu tassungalu ilanngullugu meeqqat arsaarinnissutaasut pillugit iliuusissanut 
pilersaarusiortoqartalernissaata qulakkeerneqarnissaa anguniarlugu siunnersuuteqaqqullugit 
Naalakkersuisut peqquneqarnissaannik Inatsisartut aalajangiiffigisassaattut 
siunnersuut. UKA 2011/133. 


 
Taakku saniatigut ilaatigut meeqqanik inuusuttunillu ikiorsiisarneq pillugu Inatsisartut 
peqqussutaannut tunngasunik isumaginninnermi maleruagassanik kommunit aqutsinerannik 
Naalakkersuisut nakkutilliinerisa annertussusiat pillugu Inatsisartut Ombudsmandiat nammineerluni 
misissuineranik inatsisissatut siunnersuut aamma malitseqartitsivoq. 

Aamma ulloq 28. paril 2011-mi ingerlanneqartumi suliatigut ilinniarsimasunut, angajoqqaanut 
paarsisunut il.il. isumasioqatigiissitsinermi inatsisissatut siunnersuut malitseqartitsivoq. 
Isumasioqatigiinnermi siusissukkut suliniuteqarneq, suliniuteqareernermi malitseqartitsineq, 
ilaqutariinnut paarsisunut tunngasut, angerlarsimaffiup avataani inissinneqarnermi meeqqat 
pisinnaatitaaffii kiisalu aaqqissugaasumik sulianik suliarinninneq, tassunga ilanngullugu 
iliuuserisassanik pilersaarutit sammineqarput. 


 
NAKUUSA pillugu Naalakkersuisut UNICEF Danmarkimit suleqateqarnerannik inatsisissatut 
siunnersuut aamma aallaaveqarpoq. Tassunga ilanngullugu Youth Forum inuusuttunit 39-nit 
peqataaffigineqartoq oktober 2011-mi ingerlanneqarpoq. Inuusuttut inaarutaasumik allakkiorput, 
tassani peqataasut angajoqqaaminnut politikerinullu kaammattuuteqarlutik. Inatsisissatut 
siunnersuut inatsimmik atuuttumik annertuumik aaqqissuussinerullunilu nutarterineruvoq. Inatsit 
itisilerneqarpoq aamma ulloq-unnuarlu paaqqinniffinni aalajangersakkanik ilasisoqarluni. 


 
 


1.2. Inatsisissap piareersarnerani pingaarnerit 


Inatsisissatut siunnersuut taamaalilluni ilaatigut Inatsisartuni suliniutinik, kiisalu inatsimmit 
atuuttumiit misilittakkanik malitseqartitsivoq. Inatsisissatut siunnersuummi aamma meeqqanut 
inuusuttunullu ikiorsiisarneq pillugu inatsisip nutarternissaanut pitsaanerulernissaanullu suliatigut 
ilinniarsimasut ilaqutariillu paarsisartut kissaataannik malitseqartitsivoq. Inatsisip piareersarneranut 
atatillugu meeqqanut inuusuttunullu tunngatillugu ingerlataqartut assigiinngitsut 
ataatsimeeqatigineqartarsimapput. Kommunini sisamani kommunimi sulianik suliarinnittut 
aqutsisullu ataatsimeeqatigineqarsimapput. 


Immikkoortumi uku suliaqartut aamma ataatsimeeqatigineqarsimapput: 


 KANUKOKA 


 Isumaginninnermut Naammagittaalliuuteqartarfik 


 Meeqqat Illersuisuat 


 Dansk Institut for Menneskerettigheder 


 Kalaallit Nunaanni Naalagaaffiup sinniisoqarfia 


 Peqqissutsimut Naalakkersuisoqarfik 


 Danmarkimi Isumaginninnermut Ilanngutitinnermullu ministeeriaqarfik  


 Tarnip pissusaanik ilisimasallit meeqqanik inuusuttunillu immikkut sammisaqartut 


 NAKUUSA-mik suleqateqarneq (Namminersorlutik Oqartussat aamma UNICEF 
Danmarkip akornanni suleqatigiilluni suliniut) 

Siusinnerusukkut Ilinniartitaanermut Ilisimatusarnermullu Naalakkersuisoqarfik 
ataatsimeeqatigineqarsimanngilaq, kisianni inatsisissatut siunnersuutip imaa 
oqallisigineqarsimalluni. 


Naalakkersuisunut pingaarsimavoq siunnersuut imatut ilusilerneqassasoq kommunini 
isumalluutinik pigineqartunut pitsaanerpaamik iluaquteqarnissamut sinaakkusiilluni. Taamaattumik 
2013-mi immikkut isiginiarneqarsimavoq inatsisiliornermi kommunit ilanngutitinnissaat. 
Inatsisissatut siunnersuut immikkoortumi annertuumik nutarterineruvoq kommunillu tassaallutik 
inatsimmik piviusumik atuisussat. Ilaqutariinnermut Inatsinillu Atortitsinermut Naalakkersuisup 
taamaattumik 2013-mi kommuninik ataatsimeeqateqaqqinnissaq pingaartissimavaa. 


 


2. Siunnersuummi immikkoortut pingaarnerit 


Pingaarnertigut siunnersuummi inatsimmi inatsisitigut isumannaassuseq annertusineqarpoq, kiisalu 
sulianik suliarinninneq nukittorsarneqarluni. Siusissukkut suliniuteqarneq pitsaaliuinerlu 
isiginiarneqarput. Siunissami tamatuma kingunerisussaavaa meeqqat ikinnerusut angerlarsimaffiup 
avataanut inissinneqartalernerat. 


Meeqqanik ikiorsiisarneq pillugu inatsit nalinginnaasumik sukateriffigineqarpoq. Aalajangersakkat 
tamarmik erseqqissarneqarlutillu itisilerneqarput, soorlu aamma kommunit iliuuseqarnissamut 
nutaanik periarfissinneqartut. 


 
2.1. Siunertaq aamma meeqqat pillugit aalajangersakkamut naleqqussarlugu ilanngunneqarnera 


 
Maleruagassat atuuttut 


Meeqqat pillugit aalajangersakkat naapertorlugit maleruagassanut atuuttunut innersuussisoqarpoq. 


Eqqarsaasersuutit 


Meeqqat pillugit isumaqatigiissutip ilanngutitinnissaanut kissaateqartoqarsimavoq, tamannali 
inatsimmi matumani ajornarsimalluni, tassa Meeqqat pillugit isumaqatigiissut isumaginninnermut 
tunngasuunngitsunik immikkoortunik allanik sammisaqarmat. 


Siunnersuut 


Inatsisissatut siunnersuummi pisinnaatitaaffiit nukittorsarnissaat isumaliutikkut 
aalajangiunneqarsimapput. 


 
2.2 Kommunit nakkutilliinermi pisussaaffii: 

Maleruagassat atuuttut: 


Meeqqanik inuussuttunillu ikiorsiisarneq pillugu inatsisartut peqqussutaanni atuuttumi § 4-mi 
takuneqarsinnaavoq kommunit nakkutilliinermut pisussaaffeqartut. Nakkutilliineq 
eqeersimaartumik akuliunnikkullu ingerlanneqassaaq, annertunerusumilli erseqqissarneqarnani. 


Eqqarsaasersuutit: 


Naalakkersuisut kommunillu nakkutilliinikkut pisussaaffiisa annertusinnissaat 
erseqqinnerulersinnissaallu naalakkersuinikkut ingerlatsinermi kissaatigineqarpoq. Inissiiffiusumik 
nakkutilliinerup pitsaanerulersinneratigut meeraq inissiiffimmi atugarliorpat tamanna 
sukkanerusumik paasineqarsinnaassaaq. Kommunalbestyrelsi taamaalilluni ilaqutariinnut 
paarsisunut ikiorsiinissamut tapersersuinissamillu imaluunniit inissiiffiup allanngortinnissaanut 
periarfissaqalissaaq, apeqqutaalluni meeqqamut iluaqutaasinnaasut pitsaanerpaat suunersut. 


Meeqqat inuusuttullu pisinnaatitaaffiisa nukittorsarnissaat pillugu siunnersuutip siunertaanut 
tamanna naapertuuppoq. 


Naalakkersuinikkut kissaatigisaq ilaatigut takuneqarsinnaavoq Inatsisartut 2009-2011-mi 
siunnersuut imatut ittoq akuerimmassuk: Meeqqat angerlarsimaffiup avataanut inissinneqarsimasut 
meeqqat inuunermi atugaannik nakkutilliinerup nukittorsarnissaat, aamma UKA2010/52-mi 
kommunini inissiinermi oqartussat aamma Naalakkersuisut meeqqanut ulloq-unnuarlu 
paaqqinniffinnik qanoq akulikitsigisumik minnerpaamik nakkutilliisarnissaannik maleruagassanik 
aalajangersaasoqarnissaat aamma UKA2011/52-mi akuerineqarmat meeqqat arsaarinnissutaasut 
angajoqqaarsiaanni atugarisat nakkutigineqartarnissaat ersarinneruleqqullugu tassungalu 
ilanngullugu meeqqat arsaarinnissutaasut pillugit iliuusissanut pilersaarusiortoqartalernissaata 
qulakkeerneqarnissaat (UKA 2011/133). 


 


Siunnersuut: 


Kommunit nalinginnaasumik immikkullu nakkutilliinissamut pisussaaffiat siunnersuummi 
aalajangiunneqarlunilu erseqqissarneqarpoq. 


Siunnersuummi inissiiffiusartut tamarmik sammineqarput, tassunga ilanngullugit ilaqutariit 
paarsisartut aamma ulloq-unnuarlu paaqqinniffiit assigiinngitsut. 


Inissiinerup kingorna qaammatini pingasuni siusissukkut pulaarnissamut kommunalbestyrelsip 
pisussaaffeqarnera pillugu maleruagassanik aalajangersaasoqarpoq. Pulaarnerup taassuma 
inissiiffiusup meeqqap pisariaqartitaanut naapertuunnera qulakkiissavaa. Aammattaaq 
aalajangersarneqarpoq tamatuma kingorna ukiumut minnerpaamik marloriarluni 
kommunalbestyrelsi nakkutilliisassasoq. Aamma nakkutilliineq piviusumik qanoq 
ingerlanneqassanersoq sunillu imaqassanersoq pillugu maleruagssaanik aalajangersaasoqarluni. 

Tamatumani nakkutilliilluni pulaarnermi paasissutissanik pisariaqartinneqartunik 
kommunalbestyrelsip pissarsinissaa qulakkeerneqassaaq. 


Aalajangersakkami suliamik suliarinninnermi inissiinermilu pitsaassuseq qulakkeerneqassaaq. 


 
2.3 Kommunit nakkutilliinermik pisussaaffiat 


 
Maleruagassat atuuttut 


Kommunalbestyrelsi kommunimi innuttaasunik siunnersuinissamut nalinginnaasumik 
pisussaaffeqarpoq. 


Eqqarsaasersuutit 


Siusissukkut suliniuteqarnissap pitsaaliuilluni sulinerup annertunerusumik isiginiarneqarnissaa 
kissaatigineqarsimavoq. Siunnersuummut tunuliaqutaasoq tassaavoq ilaqutariinnik siunnersuineq 
pisut ilaanni ilaqutariit ajornartorsiutaasa annertuunngornissaasa aaqqikkuminaassinissaasalu 
pinngitsoortinneqarnissaanik naatsorsuutigineqarpoq. 


Siunnersuut 


Kommunalbestyrelsip siunnersuinikkut pisussaaffianik siunnersuut isiginnippoq kommunimi 
innuttaasunut ilaqutariinnik siunnersuinissamik kommunalbestyrelsip neqerooruteqartarnissaata 
aalajangerneratigut. 


 
2.4 Inuk toqqissisimaffigisaq aamma meeqqamut tapersersuisoq 


Maleruagassat atuuttut 


Inatsisini atuuttuni tapersersuisoqarnissamut pisinnaatitaaffeqarneq pillugu aalajangersagaqarpoq, 
takuuk meeqqanik inuusuttuaqqanillu Inatsisartut ikiorsiisarneq peqqussutaani § 11 aamma 
Namminersornerullutik oqartussat meeqqanik inuusuttuaqqanillu ikiorsiisarneq pillugu 
nalunaarutaat nr. 32, 14. december 2006-meersumi §§ 1-3, kisiannili inuk toqqissisimaffigisaq 
pillugu maleruagassaqarnani. Inatsisitigut aqutsinermi maleruagassat malillugit kommunimi 
sulianik suliarinninnerup nalaani tamatigut inummik ilaqarsinnaanermut pisinnaatitaaffeqarpoq. 


Eqqarsaasersuutit 


Tapersersuisoqartarneq taamatut isikkoqartillugu peerneqarpoq, tassa suliami peqataasumut 
tamanna eqqunngitsumik toqqissisimalertitsisinnaammat. 


Tapersersuisup suliatigut piginnaasaqarnissaanik aamma suliap suliarinerani ikiuussinnaaneranik 
peqataasoq ilimagisaqarsinnaavoq. Tapersersuisoq taamatut aaqqissuusaatilluni naleqqutinngilaq. 

Aamma aaqqissuussineq atorneqanngingajassimavoq. Qangali tapersersuisoqartarneq piviusumik 
tassaasimavoq inuk toqqissisimanarisaq. 


Suliap suliarinerani peqataasut pillugit toqqammavigisat toqqissisimanartuunissaat pillugit 
kissaateqartoqarsimavoq. Meeraq pillugu suliatigut ilisimasaqarneq aamma taakku soqutigisaasa 
qulakkeerneqarnerinik suliami suliarinninnermi sinniisoqalernissaq pillugu 
kissaateqartoqarsimavoq.  


Aammattaaq meeqqanut ulloq unnuarlu paaqqinniffimmi nakkutigineqartuni inissinneqarsimasunut 
pisinnaatitaaffiit nukittorsarneqarnissaasa isigineqarnissaat kissaatigineqarsimavoq. 


Siunnersuut 


Suliap sularinerani immikkoortuni tamani ilaatinneqarsinnaasumik inuk toqqissisimanarisaq pillugu 
siunnersuuteqartoqarpoq. Aammattaaq kommunalbestyrelsimit tamanna iluaqutaasutut 
nalilerneqarpat meeqqamut tapersersuisumik suliatigut ilisimasaqartumik kommunalbestyrelsip 
neqerooruteqarsinnaanera pillugu siunnersuuteqarpoq. 


Aammattaaq meeqqat akuersinertaqanngitsumik  imaluunniit inissinniarlugit eqqarsaatigineqartut 
ulloq unnuarlu paaqqinniffimmi nakkutigisamiittut tamarmik meeqqamut tapersersuisumik 
ilaqartinnissaannik piumasaqaateqartoqarpoq. Kommunalbestyrelsillu periarfissaqartassapput 
meeqqap illersorteqarnissaanut neqerooruteqartarnissaminnut. 


 
2.5 Meeqqat inuusuttullu pillugit suliani siusissukkut suleqatigiinneq 


 
Maleruagassat atuuttut 


Meeqqat inuusuttullu pillugit sulianut tunngatillugu pisortanik allanik suleqateqarneq peqqussummi 
atuuttumi malittarisassaqartinneqanngilaq, tassunga ilanngullugit inuk aamma 
isertuunneqartussanik paasissutissanik paarlaasseqatigiinneq pillugu maleruagassat. Suleqatigiinneq 
pisortat ingerlatsineranni suliassat suliarineqartarnerat pillugu Inatsisartut inatsisaat nr. 8, 13. juni 
1994-imeersumi immikkullu inatsisini malittarisassaqartinneqarpoq. 


Eqqarsaasersuutit 


Suliatigut ataqatigiissaaraluni suleqatigiinnermut tunngaviusoq tassaavoq paasissutissanik 
paarlaasseqatigiinneq pillugu erseqqissunik malittarisassaqarnissaq. Erseqqissunik 
malittarisassaqarpat suleqatigiinneq oqinnerulissaaq. Sulianik suliarinnittut aamma suliatigut 
suliaqartut allat akornanni, meeraq pillugu suleqatigiittariaqartuni, paasissutissat suut 
paarlaasseqatigiiffiusinnaanersut pillugit nalornisoqartarsimavoq. 


Aalajangersagaq Meeqqanut Inuusuttunullu Periusissamik malitseqartitsinerup ilagaa aamma 
meeqqat inuusuttullu pillugit suliani tamani suliatigut killeqarfiit akimorlugit suleqatigiinnissaq 

qulakkeerneqassalluni, taamaalilluni meeqqamut inuusuttumulluunniit naleqqiullugu ataatsimut 
sammisumik suliniuteqartoqarluni. Suliatigut ataqatigiissumik suleqatigiinnerup 
qulakkeerneqarnissaanut pisussaaffik kommunalbestyrelsimiippoq. Siusissukkut suliniuteqarneq 
aamma isiginiarneqassasoq kissaatigineqarpoq. 


Paasissutissat suut ingerlateqqinneqarsinnaaneri, aamma maleruagassat suut 
ingerlateqqinneqarsinnaaneri pillugit immikkoortumi erseqqissunik maleruagassaqarnissaanik 
annertuumik pisariaqartitsisoqarpoq. Suliatigut suliaqartut arlallit ullumikkut meeraq pillugu inuttut 
paasissutissat ingerlateqqissinnaanerlugit nalornissuteqartarput. Tamatuma amerlasuutigut 
kingunerisarpaa paasissutissat attuumassuteqartut siusissukkut suleqatigiinnermi 
ingerlateqqittannginerinik. Tamanna meeqqamut naleqqutinngilaq aamma ataatsimut sammisumik 
siusissukkut suliniuteqarnissamut aamma siusissukkut suleqatigiinnissamut akornusiilluni, 
tamannalu meeqqap ajornartorsiutaasa annertuunngornissaasa sulilu aaqqikkuminaannissaasa 
pinngitsoortinnissaannut pingaaruteqarluni. Meeqqat inuusuttullu atugarliortut pillugit siusissukkut 
suliniuteqarneq pisinnaassappat pisariaqarpoq paasissutissat suut ingerlateqqissinnaanerinut 
erseqqissunik maleruagassaqarnissaq. 


Paasissutissalli killeqanngitsumik paarlaasseqatigiissutigineqassanngillat. 


Siunnersuut 


Erseqqissarneqarpoq kommunalbestyrelsi tamakkiisumik sammisumik suliatigullu 
ataqatigiissaarisumik sulissasoq. 


Paasissutissat qaqugu, qanoq suullu paarlaasseqatigiissutigineqarsinnaaneri pillugit 
maleruagassanik aalajangersaasoqarpoq. Peqatigisaanik aalajangersakkamik ikkussisoqarluni 
meeqqat illuat atorneqarluni suliamik suliarinninnermi paasissutissanik paarlaasseqatigiinnissamik 
malittarisassaliamik. 


 
2.6 Isumaginninnermi misissuineq aamma iliuusissanik pilersaarutit pillugit maleruagassat 
itinerusut 


Maleruagassat atuuttut 


Misissuineq aamma iliuusissanik pilersaarutit inatsisini atuuttuni malittarisassaliorneqarput. 


Eqqarsaasersuutit 


Isumaginninnikkut misissuineq aamma iliuusissanik pilersaarut suliamik suliarinninnermi 
sakkuupput pingaarutillit, ikiorsiinerillu suut neqeroorutigineqarnissaannut aalajangiisuullutik. 


Isumaginninnermi misissuineq suliamik suliarinninnermut tamarmiusumik tunngaviuvoq. 

Iliuusissanik pilersaarummiipput meeqqap ajornartorsiutaanik, isumalluutinik ilaqutariinnermullu 
tunngasut allaaserineqarneri, tassunga ilanngullugu suliniummi anguniakkap aalajangerneqarnera. 
Iliuusissanik pilersaarutip maannakkut pisunut tunngasuunera pingaarpoq. 


Iliuusissanik pilersaarutit annertunerusumik malittarisassaliornerisigut iliuusissanik pilersaarutit 
suliamik suliarinninnermi sakkutut pingaaruteqarneri isiginiarneqalerput. Iliuusissanik 
pilersaarusiornermi angajoqqaatut oqartussaassuseqartup allallu ilaqutariit ataatsit ajornartorsiutaasa 
aaqqiiffiginerini peqataanissaannut periarfissinneqarnissaat aamma pingaaruteqarluni. 


Siunnersuut 


Isumaginninnermi misissuineq aamma iliuusissanik pilersaarutit pillugit maleruagassat 
itisilerneqarlutillu erseqqissarneqarput. 


2.7 Nalunaaruteqarnerup tiguneqarnerata uppernarsarneqarnera 


Maleruagassat atuuttut 


Pissutsit inatsisini atuuttuni malittarisassaqartinneqanngillat, kisianni ajunngitsumik sulianik 
suliarinninnissaq pillugu inatsisitigut ingerlatsivinni tunngaveqarneq malinneqarluni. 


Eqqarsaasersuutit 


Inuit nalunaaruteqartut nalunaarummut iliuuseqartoqarneranik paasisaqarnissaat pisariaqarpoq. 
Inunni nalunaaruteqarsimasuni, tamatumalu kingorna tassunga attuumassuteqartumik 
iliuuseqartoqarsimaneranik ilisimasaqanngitsuni amerlanertigut pakatsisoqarluni 
nalornisoqalersarpoq. Nalunaarutip tiguneqarsimaneranik inuit paasisaqarunik ataqqineqarnertik 
misigisarpaat. Tamatuma suleqatigiinnissamut periarfissat pitsaanerulersittarpai. 


Nalunaarutip tiguneqarsimanera pillugu nalinginnaasumik allakkamik anisitsinissaq 
nassiussinissarlu piffissaq eqqarsaatigalugu sivisuneq ajorpoq. 


Siunnersuut 


Nalunaarutip tiguneqarneranik kommunalbestyrelsip uppernarsaanissaa pillugu 
piumasaqaateqartoqarpoq. 


 
2.8 Angajoqqaanut meeqqanullu peqqusineq 


 
Maleruagassat atuuttut 


Angajoqqaat meeqqalluunniit peqquneqarnissaanut periarfissaqartoqanngilaq. 


Eqqarsaasersuutit 

Ilaqutariit atugarliortut pillugit suliniummut naleqqiullugu kommunit iliuuseqarnissamut 
amerlanerusut periarfissinneqarnissaannik kissaateqartoqarpoq. Tamanna aamma kommuninit 
kissaatigineqarpoq. 


Angajoqqaanut meeqqamulluunnit peqqussut malinneqanngippat tamanna 
kinguneqartinneqassanngilaq. Ilaqutariit atugarliortut ima aningaasakilliortigereerput peqqussut 
malinngippassuk pisartagaasa ikileqqinnissaat periarfissaanani. Naatsorsuutigineqarporli pisuni 
amerlanerni angajoqqaat peqqussummik malinnissasut, tassa meeraq pillugu suliami 
suleqatigiinnissamut kissaateqarmata. 


Naatsorsuutigineqarpoq pisuni meeraq aserorterisimatillugu ajoqusikkap iluarsarnissaanut 
peqataatinneqarpat tamanna ajunngitsumik sunniuteqarsinnaasoq. 


Siunnersuut 


Angajoqqaanut peqqussummik tunniussinissamut kommunalbestyrelsi periarfissinneqarpoq, 
taamaalilluni assersuutigalugu angajoqqaat meeqqaminnik piffissaq eqqorlugu 
atuarfimmukartitsinissaat isumagineqarluni. Aammattaaq aserorterinerup kingorna meeqqap 
iluarsaassinermut peqataanissaanut peqqusinissamut periarfissiisoqarpoq. 


 
2.9 Kalaallit Nunaata aamma Danmarkip akornanni nuunnermi nalunaaruteqartussaaneq 


Maleruagassat atuuttut 


Soqanngilaq. 


Eqqarsaasersuutit 


Ilaqutariit ajornartorsiutiminniit qimaariarnissaat kissaatigineqanngilaq. 


Danmarkimi isumaginninnermut ilanngutitinnermullu ministeri suleqatigalugu 
isumaqatigiissutigineqarpoq Danmark aamma Kalaallit Nunaat inatsisinit allannguissasut, 
taamaalilluni ilaqutariit atugarliortut nunani kommunit akornanni nuussappata nunat illugiillutik 
ilisimatitsisalerlutik. 


Siunnersuut 


Ilaqutariit atugarliortut Danmarkimut nuuppata kommunalbestyrelsip danmarkimut kommunimut 
nuuffigisaannut nalunaaruteqarnissaa siunnersuutigineqarpoq. 


 
2.10 Angajoqqaanngortussanik ikiorsiinerit 


Maleruagassat atuuttut 

Inatsisit atuuttut malillugit angajoqqaanngortussanut meeqqanut inuusuttuaqqanullu ikiorsiissutinik 
tunniussinissamut periarfissaqanngilaq. Taamaattorli inatsisartut peqqussutaanni ilaqutariinnut 
naartusortalinnut tapersiisoqarnissaa isiginiarneqarpoq. Tamanna inatsisitigut pissutsit pillugit 
ersernerluttumik pilersitsivoq. 


Eqqarsaasersuutit 


Siusissukkut suliatigut ataqatigiissarneqartumik suliniuteqarnissaq isiginiarneqarpoq. Taamaattumik 
angajoqqaanngortussat pillugit siusissukkut suliniuteqartoqarnissaata isiginiarneqarnissaa 
kissaatigineqarpoq. Tamanna pissutigalugu ilaqutariinnut naartusunut ikiorsiisoqarsinnaappat 
iluaqutaassaaq. Ilaqutariinngortussanut atugarliortunut naleqqiullugu isumalluutit atorneqartut 
neriuutigineqarpoq meeqqap suli inunngunngitsup ingerlalluarnissaanik ineriartornissaanillu 
qulakkeerinnissasoq. 


Siunnersuut 


Ilaqutariit tamatumunnga akuersippata ilaqutariinngortussanik ikiorsiisoqartarnissaa pillugu 
siunnersuuteqartoqarpoq. 


 
2.11 Qitiusumik Meeqqat pillugit Paasisimasallit 
 
Maannakkut meeqqanik inuusuttunillu ikiorsiisarneq pillugu inatsisartut peqqussutaat meeqqani 
inissinneqarsimasunik angerlartitsineq pillugu suliani ulloq unnuarlu paaqqinniffimmiit imaluunniit 
inuussutissarsiutigalugu ilaqutariinnit paarsisartuniit oqaaseqaammik pissarsiniartoqarnissaa pillugu 
maleruagassaqarpoq. Oqaaseqaat taanna angerlartitsinissaq pillugu kommunip inassuteqaataanut 
akerliuppat suliaq Qitiusumik meeqqat pillugit paasisimasalinnut ingerlatinneqassaaq. 
 
Siunnersuut 
Qitiusumik meeqqat pillugit paasisimasalinnik aaqqissuussineq aalajangiussimaneqassaaq, 
taamaattorli inissisimaffiit tamarmik oqaaseqaateqassallutik. 


 
2.12 Meeqqat pinerluuteqarsimasut pillugit immikkut iliuusissanik pilersaarutit 


Maleruagassat atuuttut 


Meeqqanut inuusuttunullu tapersersorneqarnissamut pisariaqartitsisunut iliuusissanik 
pilersaarusiortoqassaaq, tassunga ilanngullugu aamma meeqqat inuusuttullu pinerluuteqarsimasut 


Eqqarsaasersuutit  


Meeqqat inuusuttullu pinerluuteqarsinnaasut aamma pinerluuteqarsimasut isiginiarneqarnissaat 
kissaatigineqarpoq. 

Siunnersuut  


Meeqqanut persuttaasimasunut imaluunniit annertuumik pinerluuteqarsimasunut, 
pinerluttuliortoqaqqinngissaanut immikkut isiginnittumik, iliuusissanik pilersaarusiortoqassasoq 
siunnersuutigineqarpoq. 


 
2.13 Angerlarsimaffiup avataani piffissami killeqartumi inissiinissaq pillugu aalajangiinerit 


Maleruagassat atuuttut 


Pissutsit malittarisassaliorneqarsimanngillat 


Eqqarsaasersuutit   


Inatsisitigut isumannaatsuuneq nukittorsarniarlugu aamma meeqqap pisariaqanngitsumik piffissami 
sivisunerusumi angerlarsimaffiup avataani inissinneqannginnissaa qulakkeerniarlugu. Susoqarnissaa 
ilisimagaanni aamma inissiineq isumannannginnerussaaq. 


Siunnersuut  


Meeraq siullermeertumik angerlarsimaffiup avataanut inissinneqartoq sivisunerpaamik ukiumi 
ataatsimi inissinneqassaaq, tamatumalu kingorna inissiineq nalileqqinneqassalluni. Meeraq 
siusinnerusukkut angerlarsimaffiup avataani inissinneqarsimasoq piffissami ukiuni marlunni 
inissinneqarsinnaavoq. 


2.14 Ilaqutariinnut paarsisunut tunngasut 


Maleruagassat atuuttut 


Immikkoortoq ilaannakuusumik malittarisassaqartinneqarpoq. Immikkoortumi nalunaarummut 
naleqqiullugu tunngavitsitut ajornartorsiuteqarpoq. Meeqqat Inuusuttuaqqallu ikiorserneqartarnerat 
pillugu Namminersornerullutik nalunaarutaat nr. 32, 14. december 2006-meersumi, kapitali 4, 
tassani piginnaatitsisoqarpoq meeqqat inuusuttuaqqallu ikiorserneqartarnerat pillugu 
namminersornerullutik oqartussat peqqussutaani, § 17, imm. 5. Taamaattup nalunaarutip § 17-imi 
oqaasertaliunneqarsimasunut sanilliullugu isummanut sanilliullugu oqaasertamigut 
sakkortuneruvoq. 


Eqqarsaasersuutit  


Ilaqutariit paarsisartut pillugit atukkat pitsaanerulernissaat meeqqallu paarineqartup 
pisinnaatitaaffiisa qulakkeerneqarnissaat annertuumik isiginiarneqarsimapput. Aammattaaq 
ilaqutariit paarsisartut nutaat ilaqutariit paarsisartut pisariaqartitaannik matussusiinissamut 
periarfissaqarnissaat kommuninit kissaatigineqarsimavoq. 

Angajoqqaat paarsisartut meeqqallu paarineqartut atugaat pissutsillu pillugit UPA 2011/54-ip 
suliarineqarluni oqallisigineqarneranit takuneqarsinnaavoq ilaqutariinnut paarsisartunut tunngasut 
nukittorsarnissaannut politikkikkut annertuumik soqutiginnittoqartoq. 


Aalajangersakkat annertusineri aamma Kalaallit Nunaanni ilaqutariinnut paarsisartunut tunngasut 
Deloittep misissuineranik malitseqartitsinerupput. 


Siunnersuut  


Ilaqutariinnut paarsisartunut meeqqallu paarineqartut pillugit maleruagassat nukittorsarneqarput, 
ilaqutariit paarsisartut pillugit aalajangersakkat annertusinerisigut peqqissaarnerusumillu 
malittarisassaliornerisigut. 


Ulloq naallugu ilaqutariit paarsisartut pillugit aamma ilaqutariinni paarsisartuni ataatsini ukiut 
sisamat sinnerlugit meeqqat paarineqarsimasut, ilaqutariinni paarsisartuni najugaqaannarnissaat 
pillugu siunnersuuteqartoqarpoq, aamma inissiinissamut tunngavissaarukkaluartoq. 
Pingaaruteqartoq tassaavoq meeqqamut iluaqutaasinnaasut pitsaanerpaat. 


 
2.15 Ulloq-unnuarlu paaqqinniffinnut tunngasut 


Maleruagassat atuuttut 


Ulloq-unnuarlu paaqqinniffinnut tunngasut Inatsisartut peqqussutaanni atuuttumi 
malittarisassaqartinneqarpoq. Malittarisassat amigaateqarput ullutsinnullu 
naleqqukkunnaarsimallutik. Ilaqutariinnermut Inatsisinillu Atortitsinermut Naalakkersuisoqarfik 
Inatsisartut Ombudsmandiannit isornartorsiorneqarsimavoq, tassa ulloq-unnuarlu paaqqinniffinnik 
namminersortunik ingerlanneqartunut akuersisarnermut inatsisitigut tunngavik 
iluarsineqarsimannginnera pissutigalugu. 


Eqqarsaasersuutit  


Ulloq-unnuarlu paaqqinniffinnut tunngasut nukittorsarnissaat pillugu, kiisalu ulloq-unnuarlu 
paaqqinniffinnik kommuninit pigineqartunik aamma imminut pigisunik pitsaanerusumik 
nakkutilliisoqarnissaanik ilisimannittoqarnissaanillu kissaateqartoqarsimavoq. Tamanna aamma 
ulloq-unnuarlu paaqqinniffini pitsaassutsip qulakkeerneqarnissaa pillugu isiginninneruvoq. 
Aammattaaq kommunalbestyrelsip aamma ulloq-unnuarlu paaqqinniffiit akornanni 
suleqatigiinnerup nukittorsarnissaa kissaatigineqarsimavoq, taamaalilluni meeraq pillugu suliniut 
pitsaanerulersillugu siunnerfeqartilerlugulu. 


Aammattaaq maannakkut ulloq-unnuarlu paaqqinniffinni maannakkut inissaqartinneqanngitsunut 
meeqqanut ulloq-unnuarlu neqeroorutinik ajornanngitsumik naleqqussarneqarsinnaasunik 
pilersitsisoqarnissaa kommuninit kissaatigineqarsimavoq. Ullumikkut pisuni nukinginnartuni 
meeqqat pillugit immikkut ingerlanerat kommuninit aaqqissuunneqartarput. Immikkoortoq 

malittarisassaliorneqarsimanngilaq, taamaattumik neqeroorutit pitsaassusaannik nakkutilliineq 
misissuinerlu amigaataalluni. 


Siunnersuut  


Ulloq-unnuarlu paaqqinniffiit akuerineqartarnissaat pillugu siunnersuuteqarpoq. Ulloq-unnuarlu 
paaqqinniffiit pillugit maleruagassat itisilerneqarnikuupput ullutsinnullu 
naleqqussarneqarnikuullutik. Aamma ulloq-unnuarlu paaqqinniffiit allat nutaat 
siunnersuuteqartoqarput, pingaartumik ulloq-unnuarlu immikkut aaqqissuunneqartussat. 


Ulloq unnuarlu paaqqinniffiit nakkutigineqartut pillugit aalajangersakkat inatsisissatut 
siunnersuummi annertunerusumik malittarisassaliuunneqarput. 


 
2.16 Suliniuteqareernermi malitseqartitsineq 


Maleruagassat atuuttut 


Immikkoortoq ilaatigut inatsisini atuuttuni malittarisassaqartinneqarpoq. Suliniuteqareernermi 
malitseqartitsineq qaqugu sutigullu kinguneqassanersoq erseqqissarneqarsimanngilaq. 


Eqqarsaasersuutit  


Inuusuttut, siusinnerusukkut angerlarsimaffiup avataani inissinneqarsimasut imaluunniit 
suliniuteqareernermi malitseqartitsiffiginissaannik qulakkeerinninnissaq kissaatigineqarsimavoq, 
18-inik ukioqalereernerminni assersuutigalugu inissiffigisamik qimatsinerminni nukittunerullutik. 


UPA 2010/41-ip suliarinerani inuusuttut 18-24-nik ukiullit, angerlarsimaffiup avataani 
inissinneqarsimasut, suliniuteqareernermi annertusisamik malitseqartinnissaannik inatsisitigut 
neqeroorfigineqarnissaannik qulakkeerisumik Naalakkersuisut siunnersuummik 
saqqummiussissasut akuersissutigineqarpoq. 


Siunnersuut  


Inuusuttut 18-it aamma 24-it akornanni ukiullit suliniuteqareernermi malitseqartinnissaat pillugu 
siunnersuuteqartoqarpoq. Tamanna inuusuttunut inissinneqarsimasunut aamma inuusuttunut 
ikiorsiissutisisarsimasunut atuuppoq. Piumasaqaatigineqarpoq inuusuttoq suliniuteqareernermi 
malitseqartitsinissamik kommunalbestyrelsi aalajangiisassasoq. Tamanna isumaqarpoq inussuttoq 
neqeroorummik pisariaqartitsisoq kommunalbestyrelsi naliliippat inatsisit tunngavigalugit 
suliniuteqareernermi inuusuttumut taamaallaat malitseqartitsisoqarsinnaasoq. 


 
2.17 Inissiinerit (tikeraarluni angalanerit attaveqarnerillu) 


Maleruagassat atuuttut 

Immikkoortoq maleruagassani ilaannakuusumik malittarisassaqartinneqarpoq. 


Meeqqat inissinneqarsimasut ukiumut ataasiarlutik tikeraarlutik angalanissamut ullumikkut 
piumasaqarsinnaapput. 


Eqqarsaasersuutit  


Meeqqat angerlarsimaffiup avataani inissinneqarsimasut ilaannikkut illoqarfimmit 
angerlarsimaffimmiit ungasissorujussuarmi ulloq-unnuarlu paaqqinniffimmut inissinneqartarput, 
taamaattumillu ilaquttaminnik attaveqarfimminnillu attaveqarnissaq ajornartorsiutigisarlugu. 
Meeqqat ilaquttaminnik attavigisartakkaminnillu attaveqarnissaat pingaarpoq. 


Isumaginninnerup iluani tikeraarnermi attaveqarnermullu taamaallaat maleruagassanik 
aalajangersaasoqarsinnaavoq, katerisimaarnerit pinnagit, tassa maleruagassat taakku inatsisini 
allaniimmata. 


Siunnersuut 


Meeqqap inissinneqarsimasup aamma angajoqqaatut akisussaassuseqartut aamma qanigisat allat 
akornanni tikeraarneq attaveqarnerlu pillugit maleruagassanik aalajangersaasoqarpoq. Meeqqat 
inissinneqarsimasut ukiumut marloriarlutik tikeraarlutik angalasarnissaat siunnersuutigineqarpoq. 
Tikeraarluni angalasarnerit eqaatsuutinnissaat siunnersuutigineqarpoq.  


Angajoqqaatut oqartussaassuseqartunut tikeraarneq attaveqarnerlu malittarisassiuunneqarpoq. 


 
3. Aningaasaqarnikkut allaffissornikkullu pisortanut kingunissai 


Siunnersuut imatut aningaasaqarnikkut allaffissornikkullu kinguneqassaaq. 


 


Nakkutilliineq  


Kommunit meeqqanik inissinneqarsimasunik ullumikkut nakkutilliisussaatitaapput. Maannakkut 
erseqqissarneqarpoq ukiumut marloriarluni ikinnerpaamik nakkutilliisoqartassasoq. Kommunit 
iluminni isumaqatigiissutigisinnaavaat meeqqap najugarisaani kommuni nakkutilliissasoq. 


Ullumikkut meeqqat 150-it missaaniittut ulloq-unnuarlu paaqqinniffinni aamma 600-it missaaniittut 
ilaqutariinni paarsisartuni inissinneqarsimapput. 


Nakkutilliilluni pulaarneq ataaseq agguaqatigiissullu nalunaaquttap akunnerinik sisamanik 
sivisussuseqartarpoq nalunaarummik allanneq ilanngullugu. Meeqqat 750-it x 4 tiimit = ukiumut 
tiimit 3000-it. Akissarsianut aningaasat 3000 x 188 kr. = 564.000 kr.-it ukiumut ataatsimut. 
Angalanermut aningaasartuutinut immikkut aningaasanik immikkoortitsisoqanngilaq, tassa 

kommunit ingiaqateqarluni angalanermut atatillugu nakkutilliisinnaammata imaluunniit kommuni 
najugaqarfigineqartoq nakkutilliissasoq isumaqatigiissutigineqarsinnaammat. 


Siunnersuisussaatitaaneq  


Innuttaasunut naleqqiullugu kommuni siunnersuisussaatitaareerpoq, taamaattumillu kommuninut 
annertunerusumik aningaasartuutaanissaa naatsorsuutigineqarnani. 


Nalunaaruteqartussaatitaaneq. Nalunaarutip tunniunneqartup tiguneraniit sapaatip akunnera 
qaangiutsinnagu nalunaarutip tigunera pillugu uppernarsaanermik kommunalbestyrelsi 
nassiussissaaq. 


Taamatut uppernarsaaneq naatsuaraasinnaavoq assigiissaartumillu allakkiaq atorneqarsinnaalluni. 
Nalunaarutit ataasiakkaat tamaasa pillugit uppernarsaaneq 15 minuttinik sivisussuseqassasoq 
ilimagineqarpoq. Kommuneqarfik Sermersooq sapaatip akunneranut nalunaarutinik aqqaneq 
marlunnik tigusisarpoq. Tulluartumik missiliuineq tassaavoq sapaatip akunneranut katillugit 
nalunaarutit 30-it missaat kommunini tamani tiguneqartassasut. 


Tamatuma assingaa 73.125 kr.inik (nalunaarutit 1560-it * (0,25*188 kr.)) annertussuseqartunik 
immikkut aningaasartuuteqarneq. 


Meeqqamik oqaloqateqarneq  


Meeqqamik oqaloqateqarneq annertuutigut ingerlanneqareertarpoq, tassa meeraq 
oqaloqatigeqqaarnagu meeqqap atugaanik misissuinissaq ajornarmat. Tamannali ullumikkut 
tamatigut pineq ajorpoq maannakkullu inatsimmi erseqqissarneqarluni. 


Ikiorsiiniarnerit pillugit ukiumut misissuinerit aalajangiinerillu 500-it missaaniittarput. Taamatut 
oqaloqateqarneq nalunaaquttap akunneri marluk missaannik sivisussuseqartarpoq tamatumalu 
kingorna nalunaarusiornermut akunnerit marluk = ukiumut nalunaaquttap akunneri 2000-it = 
375.000 kr.-it. 


Angajoqqaanut peqqussut  


Matumani kommunit meeqqat inuusuttullu pillugit suliani qisuariarnissaannut arlalinnik 
iliuuseqarnissamut periarfissinneqarput, kommunilli siornatigut qisuariarsinnaasareerput. 


Angajoqqaanut peqqussut aamma meeqqanut peqqussut iliuusissanik pilersaarutip ilagaa, 
kommunimit piareersarneqareersussaq. Tassani taamaallaat pineqarpoq iliuusissanik pilersaarummi 
isumaqatigiissutigineqartup inassutaasup tunuani pingaartitsineruneq (pappiarakkut). 
Angajoqqaanut peqqussut eqqortinneqarnersoq kommunimit pinngitsoorani misissorneqarnissaa 
siunertarineqanngilaq, assersuutigalugu meeqqap piffissami aalajangersimasumi 
angerlarsimanissaa, kisiannili meeraq unnuakkut aneertartoq pillugu kommuni ilisimatinneqarpat 
angajoqqaanut meeqqamullu naleqqiullugu qisuariarsinnaalluni. 

Kommuninit oqaatigineqarpoq periarfissaq ajorinagu. 


Suliniut aningaasaqarnikkut kinguneqassasoq naatsorsuutigineqanngilaq. 


Ikiorsiissutit 


Inatsimmi periarfisiisoqarpoq inummik attaveqarfissamut atassuteqarsinnaaneq, assersuutigalugu 
ilaquttanut ilaasumut, ilaqutariit tapersersornissaannut ulluinnarni oqilisaassisoq ikiuisorlu. 
Tamanna pillugu annikitsunik isumassuinermi akissarsiaqartinneqassapput. Qaammammut 1000.- 
kr-it missaat akileraaruserneqartussaanngitsut. 


Ilaqutariinnut 20-it missaaniittunut tamanna naleqqutissaaq. Tassa qaammammut 20.000 kr.-it = 
ukiumut 240.000 kr.-it. 


Meeqqat pinerluttulioratarsinnaasut pillugit iliuusissanik pilersaarut 


Missiliuneq; meeqqat 30-it missaaniittut iliuusissanik pilersaarusiorfigineqassapput immaqa aamma 
inummik attaveqarfissamut atassuteqarlutik. Iliuusissanik pilersaarutip allannissaa nalunaaquttap 
akunnerinik tallimani sivisussuseqartarpoq, taava suliamik suliarinnittup meeraq 
oqaloqatigisimassavaa iliuuseqarnissamullu periarfissat assigiinngitsut misissorsimassallugit. Tassa 
150 tiimit ataaseq 188,- kr.-imut = 28.125, - kr.-it. 


Ilaqutariinnut attaveqarfiusunut 30-nut akiliut qaammammut ataatsimut 1000 kr.-it = ukiumut 
360.000 kr.-it. 


Inissiiffiusup allanngortinneqarnera pillugu oqaaseqaat 
 


Missiliuineq; inissiiffiusumik allannguinerit 150-it, oqaaseqaammik pissarsiniarnermi tassungalu 
isummernissamut piffissaq atorneqartoq nalunaaquttap akunneri pingasut missaat: 150 x 3 x 188 = 
84.375 kr. 


Qitiusumik meeqqat pillugit paasisimasallit 
 
Immikkoortumi tassani annertuunik allannguisoqarnissaa siunnersuutigineqanngilaq, taamaalilluni 
pisortanut aningaasatigut allaffissornikkullu kinguneqartitsisussaanani. 


 


Inatsimmi atuuttumi § 11-mi tapersersorteqarneq 


Tapersersorteqartitaanissamut periarfissaqarneq, akilerneqartussaq, peerneqassaaq. Aaqqissuussineq 
kommunini amerlanerni atorneqarsimanngilaq, tapersersortillu suliatigut piginnaaneqarnissaa 
pillugu piumasaqaateqarsimanani. Tamanna ilaatigut piviusuunngitsumik toqqissisimanermik 
kinguneqartitsisimavoq. 2010-mi aamma 2011-mi aningaasat atorneqarsimanngillat, taamaattumik 
sipaartoqarsimanani. 

Meeqqamut tapersersorti 


Meeqqat ulloq unnuarlu paaqqinniffimmi nakkutigineqartumi inissinneqarsimasut taakku 
pisinnaatitaaffiisa unioqqutinneqarsimannginnerannik qulakkeerinermi tapersersuinermik 
ikiuinermillu suliatigut tunuliaqutaqartunik meeqqamut tapersersortimut atassuteqarnissamut 
piumasaqarsinnaassapput. 


Ulloq unnuarlu paaqqinniffimmi nakkutigineqartumi meeqqat tallimat missaaniipput. Immaqa inuit 
marluk atassuteqarsinnaapput, saniatigut suliffeqareersut. Meeqqamut ataatsimut qaammammut 
ataatsimut tiimit 1-2 missaat atorneqassappata qaammammut tiimit arfineq pingasuussapput 
nalunaaquttap akunneranut 400 kr.-eqartussat = qaammammut 3.200 kr.-it.  
 
Ulloq unnuarlu paaqqinniffimmi nakkutigineqartumi meeqqamut tapersersorteqarnermut suliniut 
ukiumut 127.600 kr.-inik akeqassaaq. Suliap sularinerata nalaani meeqqamut tapersersortimut 
atassuteqarnissamut kommuni periarfissaqassaaq. 


Suliani annertunerusuni 30-ni meeqqamut tapersersortinik ukiumut atorfissaqartitsisoqassaaq. 
Suliaq ataaseq pillugu meeqqamut tapersersortimut nalunaaquttap akunneri qulit = ukiumut 
nalunaaquttap-akunneri 300-it. Meeqqamut tapersersorti nalunaaquttap-akunneranut 600 kr.-it 
akeqarpoq = ukiumut 180.000 kr.-it. Pineqartoq piukkunnarsarfiusumik pikkorissarnissamut 
neqeroorfigineqassaaq. Taamatut pikkorissaaneq ukiumut ataasiarluni 200.000 kr.-inik akeqassaaq. 


Meeqqamut tapersersorteqarnissamut periarfissiineq katillugu 380.000 kr.-inik akeqassaaq. 


Angajoqqaanngortussanut ikiuineq 


Angajoqqaanngortussanut ikiorsiinerit kommuninut aningaasartuutit qaffannerinik 
kinguneqassapput. Ilimagineqarpoq ikiorsiiniutinik pisariaqartitsisut anaananngortussat 40-t 
missaaniissasut, assersuutigalugu atornerluinermut katsorsarneqartussat 50.000 kr.-inut = 2.000.000 
kr.-it. 


Angajoqqaanngortussanut inuuniarnikkut ajornartorsiuteqartunut attuumassuteqartunik kommunit 
sulianik suliarinnittareerput taakkulu pillugit iliuusissanik pilersaarusiortareerlutik. 


Pulaarluni angalanerit 


Meeraq angerlarsimaffiup avataani inissinneqarsimasoq angerlarsimaffiminut ukiumut marloriarluni 
tikeraarsinnaatitaavoq. Inatsimmi atuuttumi angerlarsimaffimmut ukiumut ataasiarlutik tikeraarlutik 
angalasinnaatitaapput. 


Meeqqat angalasut kiisalu paaqqinniffimmiit kiisalu ilaqutariit paarsisartuniit ingiaqataat, 340 á 
10.000 kr.-it = 3.400.000 kr.-it. Najugaqarnermi aningaasartuutit, 340 x 7.500,- kr.-it = 2.550.000,- 
kr.-it. 

Qaavatigut tikeraarluni angalanissaq taamaalilluni ilimagineqarpoq aningaasartuutit 5.950.000 kr.-it 
missaannik qaffassasut. 


Inatsimmi allamik periarfissiisoqarpoq angajoqqaatut oqartussaassuseqartoq imaluunniit qanigisaq 
alla meeqqamut inissiiffiusumut tikeraarsinnaasoq. Taamatut periarfissap atorneqarneratigut 
tamanna akikinnerulissaaq. 


Kommunit ulloq naallugu ilaqutariinnik paarsisartunik atorfinitsitsinerat 


Ulloq naallugu ilaqutariit paarsisartut nalinginnaasumik ilaqutariinni paarisassamik inissiinermut 
imaluunniit ulloq-unnuarlu paaqqinniffimmut inissiinermut periarfissaammat alla, nalilerneqarpoq 
tamanna aningaasaqarnikkut kinguneqassanngitsoq. 


Ulloq unnuarlu paaqqinniffiit nakkutigineqartut 


Akigititanik akiliinikkut kommuninit akilerneqassapput.  


Suliniuteqareernermi malitseqartitsineq 


Suliniuteqareernermi malitseqartitsineq aallunneqalerpoq aamma suliniuteqareernermi 
malitseqartitsinermi kikkut pisartagaqarsinnaaneranni sullinneqartut inuusuttunut 18-it aamma 23-it 
akornanni ukiulinnut killilerneqarluni. Ullumikkut suliniuteqareernermi malitseqartitsinermi 
qassinik ukioqarnissaanik qummut killeqartitsisoqanngilaq. 


Inissiiffiusumut isumassuinermi akissarsiaqartitsinissamut inatsimmi nutaatut periarfissiisoqarpoq, 
taamaalilluni inuusuttup nooreernerata kingorna tassunga atassuteqarnini inuusuttup 
pigiinnarsinnaallugu. 


Aningaasaqarnikkut kingunissaanik naatsorsuinerit excelimi takutinneqartoq ilanngussaq 
ilanngunneqarpoq. 


 
4. Aningaasaqarnikkut allaffissornikkullu inuussutissarsiortunut kingunissai 


Siunnersuut aningaasaqarnikkut allaffissornikkullu inuussutissarsiortunut kinguneqartitsissanngilaq. 


 


5. Avatangiisinut, pinngortitamut inuillu peqqissusiannut kingunissai 


Siunnersuut avatangiisinut, pinngortitamut inuillu peqqissusiannut aningaasaqarnikkut 
allaffissornikkullu kinguneqartitsissanngilaq. Meeqqanut tapersersorneqarnissamik 
pisariaqartitsisunut taakkulu ilaqutaannut annertunerusumik ingerlallualernissaannik siunnersuut 
kinguneqassaaq. Tamanna innuttaasut peqqissuunerannut iluaqutaassaaq. 


 


6. Innuttaasunut kingunissai 

Siunnersuutip kingunerisussaassavaa, nunatta meeqqat pisinnaatitaaffii pillugit aalajangersakkanut 
malunnaatilimmik qanilleriaateqarnissaa. Tamannali meeqqat pisinnaatitaaffii eqqarsaatigalugit 
malunnaatilimmik aaqqiissutaasussaassaaq. 
 
Aalajangersakkap immikkuualuttuatigut naqissusiinikkut qulakkeerniarneqassaaq, meeqqat 
nunatsinni peroriartortut ajunnginnerpaamik toqqissillutik peroriartorsinnaanissaminnut 
aqqutissiuuneqartalernissaat aammalu piginnaannerminnik ineriartortitsinissamut 
periarfissagissaartinneqarnissaat. Tamakku nassatarisaannik meeqqat ilinniagaqalernissamut 
periarfissinneqartassapput, tamatumali nassatarisaanik inersimasunngornerminni imminnut 
napatissinnaanissaat periarfissiissutigineqartassalluni. 
 
Siunnersuusiornermi pingaaruteqartutut isiginiarneqarsimavoq meeqqat arlaatigut 
sumiginnarneqaleraangata piaartumik qanoq iliuuseqartoqartarnissaa. Maannamut 
nalunaartussaatitaannermut atuuttoq atuutitiinnarneqarpoq, kisiannili aamma sukumiinerusumik 
erseqqissaassuteqarfigineqarluni.  Tamatuma saniatigut kommunalbestyrelsit pisussaaffilerneqarpoq 
sulianik tamakkuninnga tigusaqaraangamik tunniussisunut uppernarsaamik nassiussisarnissaminnut. 
Taamaasilluni nalunaaruteqarsimasup ilisimassavaa, nalunaaruteqarnini oqartussanit 
tiguneqarsimasoq. 
 
Aammattaaq inatsisip nutaap nassatarisaannik kommunini sullissisut periarfissaginnerulissapput 
qanoq iliuuseqarsinnaanissaminnut.  Suliat malitseqartinneqartarnissaanik 
aalajangersagaqalerneratigut aaqqissuussineq annertusaavigineqarpoq, taamaasilluni 
qulakkeerniarneqarluni suliat inuusuttuaqqap 18-liisimanera pissutigiinnarlugu 
iperarneqartannginnissaat. 
 
Aammattaaq siunnersuummi ilanngunneqarsimapput angajoqqaanut meeqqanullu 
pisussaaffiliisarsinnaanissanut aalajangersakkat. Angajoqqaat meeqqallu suleqatiginerisigut 
kommunini sullissisut periarfissaqalissapput ilaqutariit ingerlallualernissaat siunertaralugu 
aqqutissiuussisarnissaminnut. Tamanna angajoqqaattut akisussaaffimmut innarliinertut 
taaneqarsinnaagaluartoq siunniunneqarsimavoq. 
 
Kommunalbestyrelsit aammattaaq aalajangersaavigisinnaavaat, meeraq angajoqqaaminit 
qimagutsinneqarluni minnerpaamik ukiuni 4-ni angajoqqaarsiamini inissinneqarnikuusimasup, 
tamatuma kingorna ilaqutariinnut qanimut attaveqalersimanini  ajunnginnerpaamillu 
peroriartorfeqalersimanini pissutigalugu angajoqqaarsiarisaminiiginnarsinnaanissaa. Taamatut 
aalajangersaasinnaaneq angajoqqaattut akisussaaffeqartut pisinnaatitaaffiinut 
innarliinerusussaagaluartoq, nalilerneqarpoq meeqqap ajunnginnerpaamik 
periarfissaqartinneqarnissaanut paaqqutarineqarneranullu iluaqutaajumaartoq. Taamatut 
pisoqassatillugu meeqqap ajunnginnerpaamik pineqarnissaa salliutillugu isiginiarneqartassaaq. 

7. Kingunissat allat annertuut 


Siunnersuut allanik annertuunik kinguneqartitsinngilaq. 
 


8. Oqartussanik kattuffinnillu il.il. tusarniaaneq 


Innersuussutigineqassapput 
 
Ilanngussaq 1: 
Tusarniaasimaneq pillugu nassuiaat, 20. december 2013-miit 24. januar 2014-llu akornanni 
tusarniaasimanermut tunngasoq.  
 
Ilanngussaq 2: 
Tusarniaasimaneq pillugu nassuiaat, 11. december 2012-miit 11. januar 2013-llu akornanni 
tusarniaasimanermut tunngasoq. 
 


 


Aalajangersakkanut ataasiakkaanut nassuiaatit 
 


§ 1-imut 
Imm. 1-imut. 
Aalajangersagaq nutaajuvoq. 
 
Meeqqat inatsit una malillugu tassaapput inuit suli 18-inik ukioqalersimanngitsut. 
 
Meeraq assersuutigalugu atugarliorsinnaavoq tarnikkut ajornartorsiuteqarnini imaluunniit 
atornerluisuunini pissutigalugu meeqqamik pisariaqartumik isumassuinissamut angajoqqaatut 
oqartussaassuseqartoq isumaginnissinnaanngimmat. Meeraq taamaalilluni misigisinnaavoq 
angerlarsimaffimmi toqqissisimanartumik patajaatsumillu angajoqqaatut oqartussaassuseqartoq 
isumaginnissinnaanngitsoq meerarlu tapersersorlugu aamma meeqqap pisariaqartitaanik ikiorlugu. 
Aamma meeqqat siusinnerusukkut persuttarneqarsimasinnaapput innarlerneqarsimallutilluunniit 
tamannalu pissutigalugu immikkut tapersersorneqarnissamik pisariaqartitsillutik. 
 
Angajoqqaatut oqartussaassuseqartup pisussaaffiinik pisinnaatitaaffiinillu malittarisassaliortumut 
oqartussaassuseqarneq pillugu inatsimmut aalajangersagaq qanittuararsuuvoq. § 1-imi 
aalajangersagaq taamaalilluni imatut paasineqassaaq meeqqap atorfissaqartitaanik pisariaqartumik 
isumassornissaanut angajoqqaatut oqartussaassuseqartut pisinnaanngippata aatsaat 
tapersersuisoqarsinnaalluni. 

Imm. 2-mut.  
Aalajangersagaq meeqqanik inuusuttunillu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 1, imm. 1-miit ilaannakuusumik ingerlatitseqqinneruvoq.  
 
Aalajangersagaq Meeqqat pillugit Isumaqatigiissummi isummat pingaarnerit ilaat aallaaveqarpoq; 
tassa meeqqamut pitsaanerpaaq pillugu tunngavik.  
Meeqqamut pitsaanerpaamik aallaavigineqarpoq meeqqamut ataatsimut suna pitsaanerpaatut 
isigineqarsinnaasoq. Pissutsit nalinginnaasut tamatigut meeqqamut pitsaanerpaasarput, 
assersuutigalugu alliartornermi ataqatigiissusermik, isumassuinermi avatangiisinik 
toqqissisimanartunik aamma allangujaatsumik pitsaasumillu inersimasunut atassuteqarnermik 
meeraq inuusuttorluunniit qulakkeerumallugu. 
 
Meeqqamut pitsaanerpaajusut pissutsit allat allanngorarsinnaapput meeqqap inuunermi atugai 
qanoq ittuunersut aamma meeqqap eqqaani nukiit apeqqutaallutik. Meeqqamut pitsaanerpaasut 
assersuutigalugu aallaaviatigut tassaasinnaapput angerlarsimaffimmi toqqissisimasumik 
angajoqqaaqarluni alliartorneq, angajoqqaalli isumassuinermi avatangiisinik toqqissisimanartunik 
pilersitsisinnaatinnagit meeqqamut pitsaanerpaaq tassaasinnaavoq meeqqap angerlarsimaffiup 
avataanut inissinneqarnera. Assersuutip takutippaa pisuni aalajangersimasuni pissutsit 
kingunerisaannik meeqqamut pitsaanerpaasunut pissutsit arlallit apeqqutaasinnaasut. 
 
Meeqqat pillugit Isumaqatigiissutip malitsigisaanik meeqqat allatigut isumassornissaat 
qulakkeerneqassaaq, tassunga ilanngullugu meeqqap inissinneqarnissaa qulakkeerlugu, tamanna 
meeqqap iluaqutigisinnaasaanut pitsaanerpaappat. Peqatigisaanik Meeqqat pillugit 
Isumaqatigiissutip malitsigisaanik meeqqat piumasarinngisaannik angajoqqaaminnit 
avissaartinneqannginnissaat qulakkeerneqassaaq, oqartussat annikinnerusumik piginnaatitaasut 
aalajanginngippata taamatut avissaartitsineq meeqqamut iluaqutigisinnaasaanut pitsaanerpaasoq. 
Oqartussat piginnaatitaasut aalajangiinerat inatsisitigut isumannaatsuunissaq eqqarsaatigalugu 
inatsisitigut misilinneqarsimassaaq, aalajangiinerlu inatsisinut periutsinullu atuuttunut 
naapertuutissalluni. 
 
Aalajangersagaq Meeqqat pillugit Isumaqatigiissutip malitsigisaanik pisinnaatitaaffiit allat 
naapertorlugit paasineqassaaq. 
 
Imm. 3-mut.  
Aalajangersagaq manna nutaajuvoq.  
 
Aalajangersakkami erseqqissarneqarpoq inatsisissatut siunnersuut Meeqqat pisinnaatitaaffii pillugit 
aalajangersakkanik toqqammaveqarpoq. Tamanna piviusumik isumaqarpoq inatsisissatut 
siunnersuut Meeqqat pillugit Isumaqatigiissut naapertorlugu aqunneqassasoq. Meeqqat pillugit 
Isumaqatigiissut malillugu pisinnaatitaaffiit ilai inatsisissatut siunnersuummi aallaavigineqarput. 

Meeqqat pillugit Isumaqatigiissut Kalaallit Nunaanni inatsisinut 
ilanngutitinneqarsimanngikkaluartoq. Kalaallit Nunaata ulloq 11. maj 1993-imi akuersinerata 
malitsigisaanik Kalaallit Nunaanni inatsisit tunngaviatut atorneqarpoq. Tamanna pissutigalugu 
Kalaallit Nunaanni inatsisit isumaqatigiissut meeqqat pisinnaatitaaffii naapertorlugit 
nassuiarneqartussaapput.  
 
Meeqqat pisinnaatitaaffii pillugit aalajangersakkat aqqutissiuuneqarpoq meeqqap 
tapersersorneqarnissaat. Isumaqatigiissummi meeqqap inuttut nammineerlunilu pisinnaatitaaffii 
isiginiarneqarput, meeqqallu illersorneqarnissamut isumassorneqarnissamullu immikkut 
pisariaqartitai erseqqissarlugit. 
 
Meeqqat pisinnaatitaaffii sisamanik pingaartunik immikkoortoqarpoq: 


1. assigiinngissitsinnginnissaq  
2. meeqqap iluaqutigisinnaasaanik pitsaanerpaanik isumaginninneq 
3. inuunermut, aniguinissamut ineriartornissamullu pisinnaatitaaffik  
4. meeqqap isumaanik ataqqinninnissaq 


 
Immikkoortut pingaarnerit taakku sisamat pingaarnertut eqqarsaatigisassat saniatigut aamma 
inatsisissatut siunnersuutip matuma tunuani tunngaviupput. Meeqqat Pisinnaatitaaffii pillugit 
aalajangersakkani immikkoortut pingaarnerit sisamat tunuanniittut pingaarnertut eqqarsaatigisat 
inatsisissatut siunnersuummi matumani ataatsimoortumik isiginnilersitsipput aamma pitsaaliuilluni 
suliniutinut tunuliaqutaallutik. 
 
Inatsisartut inatsisaat meeqqanik atugarliortunik imaluunniit immikkut pisariaqartitsisunik 
ikiuinissamut maleruagassanik imaqarpoq. Inatsisip siunertaa tassaavoq meeqqat atugarliortut 
imaluunniit immikkut pisariaqartitsisut, meeqqat ukioqatigisat allat assigalugit inuttut 
ineriartornissamut nammineersinnaanermullu assiganik periarfissaqarnissaannik 
qulakkeerneqarnissaat. 
Tamanna Meeqqat pillugit Isumaqatigiissummi takuneqarsinnaasunut eqqarsaatigisassanut 
tamakkiisumik naapertuuppoq, meeqqat taamaalillutik sapinngisamik pitsaanerpaamik 
peqqissuunissamut aamma tarnikkut, timikkut, inooqataanermi ileqqorissaarnikkut 
ineriartornissamut pisariaqartinneqartunut inuunermi atukkanut pisinnaatitaaffeqarlutik. Meeqqat 
pillugit Isumaqatigiissummi pisinnaatitaaffik tamatumalu malitsigisaanik pisussaaffiit 
kingunerisaannik, pisinnaatitaaffiup taassuma naammassineqarnissaanut Kalaallit Nunaat aamma 
angajoqqaanut inunnullu allanut meeqqanut qanimut attuumassuteqartunut tapersersuinissamut 
pisussaaffeqarpoq. 
 
Meeqqat pillugit Isumaqatigiissutip akuerineqarnerani, isumaqatigiissutip malitsigisaanik 
pisinnaatitaaffinnik kalaallit nunaanni inatsisitigut maleruagassat meeqqanut atugassanngortinnerisa 

qulakkeerneqarnissaanut Naalakkersuisut pisussaalerput. Inatsisissatut siunnersuutip taassuma 
piareersarnera taamatut suliamut atasuusutut isigineqassaaq.  
 
Meeqqap inuunermut, aniguinissamut ineriartornissamullu pisinnaatitaaffia Meeqqat pillugit 
Isumaqatigiissummi kisiartaalluni inunnguuserisaavoq, taamaalillunilu aamma  meeqqat 
pisinnaatitaaffiini pingaarnersaalluni. Inuunermut, aniguinissamut ineriartornissamullu 
pisinnaatitaaffiup kingunerisaanik peqqinnartumik, annilaagaffiunngitsumik 
perlernertaqanngitsumillu alliartornermi meeqqap atugaqartinnissaanut naalagaaffik 
pisussaaffeqarpoq aamma sapinngisamik annertunerpaamik inuttut pisinnaasamigullu 
ineriartornissamut periarfissaqartillugu. Taamatut tunngaviatigut pisinnaatitaaffik inatsimmi 
eqqarsartaatsimut tunngaviuvoq, taamaalillunilu Meeqqat pillugit Isumaqatigiissummi 
pisinnaatitaaffiit tunngaviusut ilaat inatsimmi qulakkeerneqarlutik. 
 


§ 2-mut. 
 
Imm. 1-imut. 
Aalajangersagaq nutaajuvoq. 
 
Ikiuinermi suna anguneqassanersoq aalajangersakkami anguniakkat arlallit aalajangersarnerisigut 
erseqqissarneqarpoq.  
 
Nr. 1-imut. 
Taamaalilluni siunertaq tassaavoq isumassuinikkut, toqqissisimanikkut, ataqatigiissitsinikkut 
inersimasunillu tatiginninnermik takutitsisunik peqateqartinneratigut meeqqap pisariaqartumik 
tapersersorneqarnissaata qulakkeerneqarnissaa aamma meeqqap alliartorneranut tunngaviliisumik. 
Pingaarpoq ikiuinerup taassuma qanoq pilersinneqarnissaanut naliliinermi meeqqamut 
pitsaanerpaasup isiginiarneqarnissaa. 
 
Nr. 2-mut. 
Aalajangersagaq tamakkiisumik Meeqqat pillugit Isumaqatigiissummi tunngavinnut tamakkiisumik 
naapertuuppoq, tassunga ilanngullugu meeqqap ilaqutaanut aamma ilaqutariit meeqqamut 
akisussaaffeqarneranik ataqqinninneq. Tamatuma malitsigisaanik ikiuineq imatut aallartinneqassaaq 
meeqqap ilaquttanut inuttullu attavigisanut allanut atassuteqarnera suli qulakkeerneqarluni, tamanna 
meeqqap iluaqutigisinnaasaatut pitsaanerpaatut nalilerneqarpat. 
 
Nr. 3-mut.  
Siunertaq tassaavoq meeqqat inooqataanikkut atugarliortut, ilaqutaannit immikkut 
ikiorserneqaqqaarnatik inuunermi pitsaasunik atugassaqartitsinngitsunut naligiissinnissaat.  

Eqqarsaat tassaavoq meeqqat tamarmik alliartornermi pitsaanerpaamik atugaqarnissaat. Tamanna 
patajaatsumik ilinniartitsinikkut pitsaanerpaamik qulakkeerneqassaaq, inuttut ineriartornermut 
nammineersinnaanermullu inooqataanermilu piginnaasanik ineriartortitsinermut inissaqartitsisumik. 
 
Nr. 4-mut.  
Aalajangersagaq taanna meeqqap pingaarnertut piumasassaannani malillugu qanoq 
iliuuseqarnissaanik siunnerfeqarpoq. 
 
Ingerlalluarneq ilaatigut tassaavoq meeqqap ajunnginnera aamma toqqissisimasumik pitsaasumillu 
ulluinnaqarnera, kiisalu meeqqap ulluinnaat nalinginnaasumik nuannaralugit aamma 
paaqqinnittarfimmi, atuarfimmi sunngiffimmi angerlarsimaffimmi il.il. ajunngitsumik atugaqarnera. 
 
Timikkut ineriartorneq ilaatigut tassaavoq siuartornermi aqqusaagassanut naleqqiullugu meeqqap 
timikkut timikkut ingerlalluarnera ineriartorneralu napparsimananilu. Taaguummi timimut 
tunngasortaanut aamma ilaavoq meeqqap saarni, timip inuussutissanik suliarinninnera 
aalasinnaanermigut pitsaanerpaamik ineriartornera siunissami qaninnermi pitsaasumik ingerlanissaa 
qulakkeerniarlugu, aamma siunissami ungasinnerusumi napparsimalersinnaanera annikinnerulluni. 
 
Tarnikkut ineriartorneq ilaatigut tassaavoq meeqqap misiginneqataanermik, asanninnermik 
ilikkarsinnaanera aamma misigissutsiminik takutitsisinnaanera. Tarnikkut ineriartorneq aamma 
tassaavoq ingerlalluarneq, piginnaasanik takutitsisinnaaneq, ulluinnarni unamminartunik 
qasunartunillu passussisinnaaneq aamma inunnik allanik peqateqarsinnaaneq. 
 
Imm. 2-mut.  
Aalajangersagaq nutaajuvoq. 
 
Inatsit manna malillugu ikiorsiinermut tunngatillugu aalajangiineq meeraq pillugu tamakkiisumik 
nalilersuinermik aallaaveqaannarnani kisianni aamma suliniutitaa tamakkiisumik 
sammitinneqassasoq.  
Aalajangersagaq § 1, imm. 2-mut atatillugu isigineqassaaq, taanna malillugu meeqqamik 
pitsaanerpaasoq suliniutinut pilersinneqartunut tamanut aallaaviussalluni. 
 
Aalajangersakkami aammattaaq aalajangersarneqarpoq inatsit malillugu ikiorsiineq sapinngisamik 
siusissukkut pilersinneqassasoq. Siusissukkut suliniuteqarnerup siunertaa tassaavoq ajornartorsiutit, 
meeqqamut sunniutaasimasut, sapinngisamik avatangiisini qanigisani pitsaaliorneqarlutik 
ikiorserneqassasut.  
 
Taaguummi avatangiisimi qanigisami pineqarpoq sapinngisamik angerlarsimaffimmi 
ikiuisoqassasoq, tamanna ajornanngippat. Meeqqap angerlarsimaffiup avataanut inissinneqarnissaa 
sioqqullugu meeqqap ajornarnartorsiutai angerlarsimaffimmi ikiorserneqarsinnaanersut 

kommunimit tamatigut eqqarsaatigineqartassapput. Meeqqap ajornartorsiutai angerlarsimaffimmi 
aaqqiiffigineqarsinnaanngitsut kommunalbestyrelsimit nalilerneqartillugit inissiinissaq 
periarfissatuaalersimassaaq. Meeqqap inissisimanera aallaavigissallugu pingaarpoq. Pisut ilaanni 
kommunalbestyrelsi ilaqutariillu angerlarsimaffimmi ajornartorsiutit aaqqinnissaannut 
suliniarsinnaapput, ajornartorsiulli angerlarsimaffimmi aaqqinneqarsinnaannginnera erseqqitsillugu 
aamma meeraq atugarliortoq erseqqitsillugu pingaarpoq meeqqap angerlarsimaffiup avataanut 
inissinneqarnissaa. 
 
Paasineqarpoq siusissukkut suliniuteqarnerit ajornartorsiutit alliartornissaannut 
paasiuminaatsunngornissaannillu akornusiisartut. Taamaattumik naatsorsuutigineqarpoq 
siusissukkut suliniuteqarnikkut meeqqat, inatsimmut matumunga ilaasut, aaqqiinernik 
akuliunnerusunik atorfissaqartitsissasut. Taamaalilluni qulakkeerniarneqarpoq meeraq 
alliartornermini ilaatigut ataqatigiissuseqartumik kiisalu isumassuinermi toqqissisimanartumik 
avatangiiseqarluni, inersimasunut qanigisanut patajaatsunullu attuumassuteqarnermik 
neqerooruteqartunik alliartussasoq, ilaatigut meeqqap inersimasunut attuumassutaanik 
tapersersuinikkut. 
 
Pitsaaliuinerup kingunerisaa isuma tassaavoq siusissukkut inuuniarnikkut tarnikkullu pissutsitigut 
ajornartorsiutinut akuliuttoqarpat taava ineriartornerup ajunngitsumik sammiveqarnissaa 
ilimanarnerussaaq. 
 
Inatsit una malillugu ikiuinerup siunertaa tassaavoq suliniutip ilaqutariinnut ataatsimoortumik 
sammitinneqarnissaa aamma tapersersuisoqarluni angajoqqaat meeqqamut isumassuinikkut 
inooqataalersitsinikkullu isumagisaqarnissamut iluaqutaalluni. 
 


§ 3-mut 
Imm. 1-imut. 
Aalajangersagaq nutaajuvoq. 
 
Aalajangersakkami naqissusiivigineqarpoq inatsisip atuunnissaanut aalajangiisoq tassaasoq meeraq 
Kalaallit Nunaanni aalajangersimasumik najugaqarnersoq nunamiinnersoq.  
 
Inatsisartut inatsisaat meeraq Kalaallit Nunaata avataani najugaqartillugu atuutissaaq, kisiannili 
Kalaallit Nunaanni suli aalajangersimasumik najugaqarluni. 
 
Inatsit meeqqanut Kalaallit Nunaanniittunut atuuppoq, tassa nunami najugaqanngikkaluarlutik 
Kalaallit Nunaanniittut. 
 
Imm. 2-mut. 
Aalajangersagaq nutaajuvoq.  

Meeraq Danmarkimi inissinneqarsimasinnaavoq, inuuniarnermi ajornartorsitit pissutigalugu 
meeqqanut ulloq unnuarlu paaqqinniffimmi meeraq inissinneqarsimappat. 
 
Pissutsit aalajangersakkanut qulaani taaneqartunut ilaasut taamaalillutik meeraq Kalaallit Nunaanni 
inissinneqarsimanera maleruagassat assigi malillugit malittarisassaqartinneqarput. 
 
Imm. 3-mut. 
Aalajangersagaq nutaajuvoq. 
 
Aalajangersakkami, imm. 1-imi inuit taaneqartut saniatigut, inatsisartut inatsisaat manna aamma 
inuusuttunut 18-inik ukioqalereersimasunut aamma kapitali 13 malillugu suliniuteqareernermi 
malitseqartitsivigineqartunut atuutissasoq aalajangersarneqarpoq.  
 
Aallaaviusoq tassaavoq inuk 18-inik ukioqalerpat inuk meeqqanut inuusuttunullu inatsimmut 
ilaajunnaartarpoq. Suliniuteqareernermi malitseqatitsineq inunnut 18-inik ukioqalereersimasunut 
aamma suliniuteqareernermi malitseqartitsinermut piumasaqaatinik naammassinnittunut meeqqanut 
inuusuttunullu ikiorsiisarneq pillugu inatsisartut inatsisaat malillugu ikiorsiissutinik suli 
ikiorneqarnissaannut periarfissaavoq, naak ”inunnut 18-it inorlugit ukiulinnut” 
ilaajunnaaraluarlutik. 
 
Imm. 4-mut. 
Aalajangersagaq nutaajuvoq. 
 
Angajoqqaanngortussani pineqarput aappariit arnaq naartusoq. Angutip meeqqamut ataataviunissaa 
pillugu piumasaqaateqartoqanngilaq. Killiliineq pivoq arnap naartusup aamma angutip 
inooqatigiinnerat tunuliaqutaralugu, meeraq inunngorpat angut meeqqap inuunerani ataatatut 
inissisimalernissaa naatsorsuutigineqarluni. 
 
Imm. 5-mut 
Aalajangersagaq nutaajuvoq. 
 
Kalaaleq innuttaasoq Kalaallit Nunaata avataaniikkallarnermini inuuniarnikkut peqquteqartumik 
ikiorserneqarnissamik pisariaqartitsigaangat iliuuseqarnissamut pisussaaffik ikiorsiinermilu 
aningaasartuutigineqartut utertinneqarnissaat pillugu maleruagassanik, nunatsinni kommunit 
pisussaaffilerlugit, erseqqinnerusunik nalunaarummi Naalakkersuisut aalajangersaanissaannut 
aalajangersagaq periarfissiivoq. 
 
Imm. 6-mut aamma 7-mut 
Aalajangersakkat nutaajupput. 

Haager-imi aalajangersakkat ulloq manna tikillugu nunatsinnut atuutitinneqarsimanngillat. 
Aalajangersakkatigut periarfissiissutigineqarnikuuvoq nunatta kingusinnerusukkut 
atsioqataasinaalernissaa. Nunatsinni ilaqutariinnermut inatsisit nutarsarneqassappata, tamanna 
imatut paasineqarsinnaasumik pisariaqartitsilerumaarpoq, Haager-imi meeqqat illersorneqarnissaat 
pillugit aalajangersakkat nunatsinnut atuutitilersinneqarnerinik. Taamaattumik inatsiseqarnermut 
Ministeriaqarfiup  siunertarivaa, Haager-imi aalajangersakkat atuutilersinneqarsinnaanerat 
nalunaarusiornikkut naqissusiivigissallugu. Tamanna pillugu UKA 2014-mi 
saqqummiussivigineqassamaarput, taamaasillunilu nalunaarut 1. januar 2015-mi 
atuutilersinneqarsinnaalissalluni.  Tassalu tamanna aamma siunnersuuteqarnermi 
siunertarineqarpoq. 
 
Imm. 6-i aqqutigalugu Naalakkersuisut periarfissinneqarput kaajallaasitaliornermikkut Haager-imi 
aalajangersakkat toqqammavigalugit suliassat qanoq ingerlatinneqartarnissaanut 
maleruagassiussallutik. 
 
Haager-imi meeqqat illersorniarlugit aalajangersakkatigut pisinnaatitsisoqarpoq naalagaaffimmi 
pisortat pisinnaatillugit – imaluunniit toqqaannanngikkaluamik pisussaaffilerlugit – meeqqat 
nunami pineqartumi inissisimasut illersorneqarnissaat siunertaralugu aalajangersaasarnissamut, 
aamma naak meeqqat nunami tassani najugaqavissuunngikkaluartut. 
 


§ 4-mut. 
Imm. 1-imut. 
Aalajangersagaq nutaajuvoq. 
 
Aalajangersakkami meeqqat pillugit suliani tamani suliatigut killeqarfiit akimorlugit 
suleqatigiinnissaq kommunalbestyrelsip qulakkiissallugu pisussaaffigivaaa, taamaalilluni 
meeqqamut naleqqiullugu ataatsimoortumik sammisumik suliniuteqartoqarluni. Suliatigut 
ataqatigiissarneqartumik suleqatigiinnerup qulakkeernissaanut pisussaaffik aalajangiinissamut 
pisussaaffeqartumi oqartussaniippoq. 
 
Misilittakkat takutippaat suliniutit nukittunersaannut apeqqutaasartoq oqartussat ingerlataqartullu 
tamarmik, meeqqamik suliaqartut, ilanngutitinnissaat. Tamanna isumaqarpoq suliaq 
pitsaanerpaamik paasinarsisinneqassasoq, taamaattumillu suliniutit sapinngisamik 
annertunerpaamik siunnerfeqartinneqarsinnaallutik. Peqatigisaanik meeraq pillugit isumalluutit 
sapinngisamik amerlanerpaat ilanngutitinneqarlutik. 
 
Aalajangiinissamut pisussaaffeqartut tassaapput kommunalbestyrelsit, meeqqat pillugit sulinerminni 
oqartussanik attuumassuteqartuniit tamanit aamma meeqqamut attuumassuteqarlutik 
ingerlataqartuniit allaniit tamakkiisumik sammisumik suliniuteqartoqarnissaanik qulakkeerissasoq 

aalajangersakkami aalajangerneqarpoq. Meeqqat ataasiakkaat aallaavigalugit nalilerneqassaaq 
oqartussat ingerlataqartullu allat kikkut suliniuteqarnermut ilanngutitinneqassanersut. Oqartussat 
allat assersuutigalugu tassaasinnaapput politiit, atuarfeqarfik, napparsimmaveqarfik, pinerluttunik 
isumaginnittoqarfik il.il. Ingerlataqartut allat assersuutigalugu tassaasinnaapput sunngiffimmi 
klubbit, suliffimmik sungiusarfiit, atornerluisunit katsorsaasarfiit, qimarnuiit, il.il. 
 
Aalajangersagaq taanna malillugu suliniummik ataqatigiissumik aaqqissuussinissamut 
kommunalbestyrelsi pisussaaffeqarpoq, ingerlatsiviit, paaqqinniffiit, atuarfiit allallu meeraq pillugu 
peqataasut attuumassuteqartut akuutinneqartut meeqqap ikiorneqarnissaanut ataatsimoorlutik 
akisussaaffeqarlutik. 
Oqartussat kikkut suliniummi akuutinneqassanersut pillugit naliliisussaq tassaavoq 
kommunalbestyrelsi. Ajornartorsiutit ilai kommunip iluani pitsaanerpaamik aaqqinneqarsinnaapput, 
allalli oqartussat allat suleqatiginissaannik pisariaqartitsillutik. 
 
Meeqqamut pissutsit ikiorsiiffiginissaanut tunngavimmi pingaarpoq oqartussat attuumassuteqartut 
assigiinngitsut aamma ingerlataqartut allat, meeqqamut qanittumik suliaqartut akornanni 
suleqatigeeqqinnaarluni suliniuteqarnissaat. Meeqqap inuunermi inissisimaffia, isumalluutit 
ajornartorsiutillu, kiisalu tamatumunnga suut tunuliaqutaanersut isiginiarlugit suliniuteqartoqassaaq. 
Anguniakkat suut anguniarlugit sulisoqassanersoq, aamma suliniummi tamarmiusumi meeqqamut 
taakku qanoq inissisimaneri pillugit oqartussat ingerlataqartullu tamarmik paasisimasaqarnissaat 
pingaarpoq. 
 
Ajornartorsiutip annertussussaa qulaajarniarlugu oqartussaniit ingerlataqartuniillu arlalinniit 
ataatsimoortumik amerlanertigut suliniuteqarsinnaasarpoq, meeqqallu inuusuttulluunniit 
ajornartorsiutit qaangernissaannut pitsaanerpaamik periarfissaqartinniarlugu oqartussat 
suleqatigiissinnaasariaqarlutik. 
 
Imm. 2-mut.  
 
Aalajangersagaq nutaajuvoq. 
 
Aalajangersakkami tassani meeraq pillugu suleqatigiinnermi oqartussat ingerlataqartullu allat 
attuumassuteqartut ilanngutitinnissaannut kommunalbestyrelsip pisussaaffia erseqqissarneqarpoq. 
Imm. 1 malillugu tamakkiisumik sammisumik suliniuteqartoqassappat pingaarpoq meeraq pillugu 
suleqatigiinnermi oqartussat attuumassuteqartut allat ilanngutitinnissaat. 
 
Oqartussat ingerlataqartullu, meeqqamik ilisimannittut, suleqatiginissaat tusaaneqarnissaallu 
pingaarpoq. Oqartussat ingerlataqartullu tamarmik paasissutissanik peqarsinnaapput, meeqqap 
inuunermi inissisimaneranik ajornartorsiutaanillu assigiinngitsunik takuffiunerusumik assiliamik 

kommunalbestyrelsip suliaqarsinnaaneranut kommunalbestyrelsip ilisimasaqarnissaanut 
pingaaruteqartut. 
 
Suliniuteqarnermi oqartussat ingerlataqartullu kikkut ilanngutitinneqarnissaannik naliliisussaq 
tassaavoq kommunalbestyrelsi. 
 
§ 5-mut 
 
Imm. 1-imut.  
Aalajangersagaq nutaajuvoq. 
 
Inatsit manna malillugu meeqqat pillugit suliani paasissutissanik nammineq katersinissamut 
kommunalbestyrelsi pisussaaffeqartoq aalajangersakkami erseqqissarneqarpoq. Suliat, tunngaviit 
kommunalbestyrelsimit pissarsiarineqarsimasut tunngavigalugit, aalajangiisoqarnissaanut 
naammattumik paasinartunngorsimanissaannut misissorneqarsimanissaannullu kommunalbestyrelsi 
akisussaavoq. 
 
Suliami ataatsimi paasissutissat suut pissarsiarineqassanersut kommunalbestyrelsimit 
nalilerneqarneri tamatigut inummut ataatsimut tunngatillugu aalajangersimasumik naliliinerusarput. 
Meeqqap ikiorserneqarnissamik taamaattoqassappallu sunik pisariaqartitsinera pillugu assiliaq 
erseqqissoq pissarsiariniarluni paasissutissanik pisariaqartinneqartunik kommunalbestyrelsip 
pissarsinissaa pingaarpoq. Peqatigisaanilli aamma suliamut pingaaruteqanngitsunik paasissutissanik 
isertuussassanik kommunalbestyrelsi pissarsinngisaannarnissaa pingaarpoq erseqqissassallugu. 
 
Paasissutissanut oqaasiinnakkut pissarsiarineqartunut naleqqiullugu kommunalbestyrelsip 
allattuinissamut pisussaaffeqarnera nakkutigineqassaaq, pisortat ingerlatsinerat pillugu 
paasitinneqarsinnaatitaaneq pillugu inatsisartut inatsit nr, 9, 13. juni 1994-meersimi § 6 
naapertorlugu.  
 
Suliap peqataasoq, tassunga ilanngullugu meeraq, angajoqqaatut oqartussaassuseqartoq isumaqarpat 
amigartunik tunngaveqartunik kommunalbestyrelsi aalajangiisimasoq pineqartoq 
Isumaginninnermut Naammagittaalliuuteqartarfimmut naammagittaalliuuteqarsinnaavoq, § 91 naap. 
 
 


§ 6-mut 
 
Imm. 1-imut. 
Aalajangersagaq ilaannakuusumik Inatsisartut peqqussutaat nr. 1, 15. april 2003-meersumi § 8, 
imm. 1 aamma 2-mik ilaannakuusumik ingerlatitseqqinneruvoq.  

Aalajangersagaq imarisamigut allanngortinneqarpoq aalajangersagaq meeqqanut tamanut 
tunngasuulerluni, tassa meeqqat qulinik ukioqalereersimasut kisimik pineqarunnaarlutik. 
1)  isumaginninnikkut misissuinerup, tak. § 21, naammassinissaa, 
2)  ikiorsiisoqarnissaa pillugu aalajangiisoqarnissaa, tak. § 31,   
3)  ikiorsiinerup unitsinneqarnissaa pillugu aalajangiisoqarnissaa, tak. § 36 aamma § 47,         
4)  angerlarsimaffiup avataannut inissiisoqarnissaa aalajangiiffigineqarsimappat, tak. § 37 aamma § 
53,  
5) inissiiffiusup allanngortinneqarnera pillugu aalajangiisoqarnissaa siunniunneqarsimappat, tak. 43, 
imaluunniit 
6) aalajangiiffigineqassaaq ilumut angajoqqaarsianiiginnarnissaa sivitsorneqartariaqarnersoq, tak. § 
44.  
Aalajangersakkami Meeqqat pillugit Isumaqatigiissummi immikkoortut pingaarnerit ilaat 
aalajangersarneqarpoq; meeqqap isumaanut ataqqinninnissaq pillugu tunngavik. Meeqqat pillugit 
Isumaqatigiissummi tunngavik siullermik tassaavoq nammineq isummaminik 
killilersorneqanngitsumik oqaaseqarsinnaanermut meeraq naalagaaffimmit qulakkeerneqassasoq, 
taamatut ilusilersuinissamut pisinnaappat. Meeraq aalajangersakkap imaa malillugu suliani tamani 
aamma suliap sulerinerani piffissami qaqugukkulluunniit oqaaseqarsinnaanerminut 
pisinnaatitaaffeqarpoq. 
 
Meeraq taamaalilluni ingerlatsinermi oqartussanut aamma eqqartuussisunut 
oqaaseqarsinnaanerminut pisinnaatitaaffeqarpoq, tassunga ilanngullugit kommunalbestyrelsi, 
Qitiusumik Meeqqat pillugit Paasisimasallit aamma Isumaginninnermut 
Naammagittaalliuuteqartarfik. Meeqqap sinniisoqarnissaanut imaluunniit allanik 
ikiorneqarnissaanut aalajangersagaq akornusiinngilaq, pisortat ingerlatsineranni suliassat 
suliarineqartarnerat pillugu inatsit naap.  
 
Pingaarpoq meeqqap oqaaseqarsinnaanermut periarfissinneqarnissaa, tassa aalajangiineq meeqqap 
suli ingerlalluarnissaanut annertuumik pingaaruteqarmat. Meeraq oqaloqateqarnerup nalaani 
apeqqutit nalornissutaasut erseqqissarnissaannut periarfissaqarpoq, peqatigisaanillu inissisimanerup 
unitsinneqarnera meeqqap ineriartorneranut naapertuuttumik aalajangiinissamut 
eqqarsaatigineqartumut naatsorsuutigineqarsinnaanersoq paasisaqarfigissallugu kommunalebstyrelsi 
periarfissaqarluni.  
 
Aalajangersakkami aalajangersarneqarpoq meeqqap isumai ukiuanut perorsimaneranullu 
naleqquttumik naapertuutsillugit ilanngunneqassasut. Sumiginnaanerup kingunerisinnaammagu 
meeraq ukiuminut naapertuuttumik ineriartunngitsoortoq pingaarpoq kommunalbestyrelsimit 
aamma meeqqap perorsimanera pingaartinneqassasoq. Ukiui perorsimaneralu aallaavigalugit 
meeraq nammineq inissisimanerminik paasinnissinnaanersoq aamma meeqqap isummaminik 
isiginninnerminillu kommunalbestyrelsimit oqaloqateqarnermini saqqummiussami kinguniinik 
paasinninnersoq kommunalbestyrelsi naliliisinnaavoq. 

Meeqqap kissaatai isumaaluunniit kommunalbestyrelsimit malinneqarnissaat pillugu 
piumasaqaateqanngilaq, meeqqalli ukiui perorsimassusialu malillugit pingaartinneqassallutik. 
 
Aalajangiinissamut eqqarsaatigineqartumut meeqqap nammineq isumaa oqaloqatiginninnermi 
nassuiarneqassaaq. Misissuinerup ingerlanneranut atatillugu meeqqamik 
oqaloqatiginnittoqarsimagaluarpalluunniit, assersuutigalugu ikiorsiinissat pillugit aalajangiinissaq 
sioqqullugu aamma oqaloqatiginnittoqassaaq. Tamatumunnga tunngavilersuut tassaavoq 
aalajangiinissap eqqarsaatigineqartup aalajangersimasumik imarisaanut meeqqap isummaminik 
saqqummiussinissaa pingaaruteqarmat. 
 
Meeqqamik oqaloqatiginninneq piukkunnartumik ataqqinartumillu ingerlanneqassaaq. Suliami 
meeqqaap nammineq isumaanik saqqummiiniarnermut kommunalbestyrelsip naammattumik 
ilungersuuteqarnissaa pingaarpoq, taamaattumillu ataatsimiinneq sapinngisamik eqqissisimasumik 
tatiginartumillu ingerlanneqassalluni. 
 
Pingaartumik meeqqanut mikinerusunut oqaloqatigiinneq imatut ingerlanneqassaaq meeqqap 
ukiuinut, perorsimaneranut suliallu suuneranut naleqqussarsimassalluni. Meeqqap 
paasisinnaanngisaanut aamma isummernissamut tunngavissaqarfiginngisaanut inissinnginnissaa 
pingaarpoq. 
 
Meeqqat timikkut tarnikkulluunniit pisinnaasaa apparsimanerinut naleqqiullugu aalajangiinermut 
meeqqat taakku isumaasa ilanngutitinneqarnerat qulakkeerniarlugu immikkut sillimanissaq 
imaluunniit immikkut periuseqarsinnaaneq pisariaqarsinnaasarpoq. 
 
Meeqqat peqataatinneqartussaagaluartut taakkulu isumaat pingaartinneqartussaagaluartut 
aalajangiinissamut akisussaasoq tassaavoq kommunalbestyrelsi. Qanoq pisoqarnissaanik meeqqap 
nammineq toqqaasinnaanera matumani pineqanngitsoq kommunalbestyrelsip meeqqamut 
ilisimatitsinissaa pingaarpoq. Taamaalilluni meeqqap nammineq aalajangiinermut akisussaanermik 
misigisaqarnissaa pinngitsoortinneqassaaq. Aammattaaq meeqqap kissaatigisaanik allaanerusumik 
kommunalbestyrelsi aalajangiissappat meeqqap pisariaqanngitsumik pakatsisinnginnissaa 
qulakkeerneqassaaq. 
 
Oqaloqatiginninnerup qanorpiaq ingerlanneqarnissaanut najoqqutassiortoqarsimanngilaq. 
Sullissisup meeraq pineqartoq toqqaannartumik oqarasuaatikkulluunniit oqaloqatigisinnaavaa. 
Tamatumani allaffissornikkut sullissinerni piumasaqaatit toqqammavigineqartussaapput, tassalu 
kommuni pisussaaffeqarluni oqaloqatiginninnerit nalunaarsorneqarnissaanik suliaqassalluni. 
Taamaasilluni kommunalbestyrelsip uppernarsinnaassavaa pineqartumik oqaloqatiginnissimallutik, 
meeqqap oqariartuutigisimasai allattorneqanngikkunik immiussatut toqqorneqartussaapput, 
maluginiaqquneqassallunilu meeraq immiunneqassappat tamanna 

akuersissutigeqqaarsimasussaammagu, aammalu ersarissumik ilisimatinneqarsimassalluni 
immiussap sumut atorniarneqarneranik. 
 
Pingaarpoq eqqaamassallugu aalajangersakkap meeqqap oqaaseqarsinnaanermut 
pisinnaatitsilernissaa pisussaaffilernaguli. Taamaattumik pingaarpoq meeqqap oqaaseqarnissamut 
pinngitsaalineqarsimasutut misigisimannginnissaa. Oqaaseqarsinnaanermut pisussaaffeqarnermut 
tunngavigineqanngilaq suliap ingerlasup inernera pillugu meeqqat isummani pillugu 
oqaaseqarsinnaanera.  
 
Oqaloqatiginnissaq sioqqullugu meeqqap inummik toqqissisimaffigisamik ikiorneqarnissamut 
pisinnaatitaaffeqarnerat pillugu meeraq ilitsersuunneqassaaq, § 7 naap. 
 
Imm. 2-mut. 
Aalajangersagaq nutaajuvoq. 
 
Imm. 1-imi pingaarnertut maleruagassamut allaanerusoq pineqarpoq. Nalornisoqartillugu, meeraq 
isummaminik saqqummiussisinnaanersoq kommunalbestyrelsimit qularutigineqarpat, taava 
kommunalbestyrelsi meeqqamik oqaloqateqarniassaaq, oqaloqatigiinnermilu paasineqarpat meeraq 
nammineq isummaminik saqqummiussisinnaanngitsoq oqaloqatigiinneq unitsinneqassaaq. 
 
Imatut pisoqarsinnaavoq oqaloqatigiinneq meeqqamut naleqqutinngitsumik inissiilluni. Taamatut 
pisoqarnerani meeqqamut soqutiginninneq meeqqap tusaaneqarnissaanut ilanngutitinneqarnissaanut 
aalajangiisumik akerliunersoq pisumi aalajangersimasumik nalilerneqassaaq. Oqaloqatigiinnerup 
ingerlanneqarnera meeqqamut iluaqutaanani ajoqusiiginnassanersoq naliliinermut ilaassaaq. 
Assersuutigalugu tassaasinnaavoq meeraq paasititsisoq oqaaseqarusunnani. 
 
Meeraq oqaaseqarnissamut itigartitsinissaminut pisinnaatitaaffeqarpoq. Meeqqamik 
oqaloqatiginnittoqanngippat oqaloqatigiinnissaq sooq ingerlanneqarsimannginneranut 
tunngavilersuut suliamit takuneqarsinnaassaaq. 
 
Pisut ilaanni oqaloqatigiinnerup ingerlanneqarnera meeqqamut iluaqutaasussaanngilaq. 
Tamatumunnga pissutaasinnaavoq meeqqap ukiui imaluunniit ineriartunngitsoorsimanera, meeraq 
nammineq inissisimanini paasisinnaanagu, aamma nammineq isummani isiginninniluunniit 
saqqummiussinnaanagu. Meeraq inuup toqqissisimaffigisap, § 7 naap., imaluunniit meeqqamut 
tapertaasup, § 8 naap., ikiuinerata isummaminik saqqummiussinissaanut periarfissaqarpat 
oqaloqatigiinnissaq pinngitsoortinneqassanngilaq.  
 
Imm. 3-mut 
Aalajangersagaq nutaajuvoq. 

Ilitsersuineq imatut ingerlanneqassaaq inuup toqqissisimaffigisap sunissaa meeqqamut 
paasitinneqarluni aamma inummik toqqissimaffigisamik ilaqarnissaq sooq isumassarsiaasinnaasoq. 
 
Imm. 4-mut 
Aalajangersagaq nutaajuvoq. 
 
Angajoqqaatut oqartussaassuseqartup, imaluunniit inuup, inuit allattorsimaffiat malillugu 
najugaqarfigisaaniittup oqaloqateqarnermi najuutsinnagu  oqaloqatigiinneq iluaqutaasinnaatillugu 
aalajangersagaq atorneqassaaq, taamaalilluni meeraq killilersorneqarnani oqalussinnaalluni aamma 
angajoqqaatut oqartussaassuseqartup, imaluunniit inuup, inuit allattorsimaffiat malillugu 
najugaqarfigisaaniittup isumalulersinnissaa imaluunniit nuannaarunnaartinnissaa 
annilaagassutiginagu. 
 


 
§ 7-mut 


Imm. 1-imut. 
Aalajangersagaq nutaajuvoq. 
 
Aalajangersagaq suliap suliarinerani immikkoortuni tamani atuuppoq. Aalajangersagaq aamma 
angajoqqaanngortussanut atuuppoq. 
 
Inuk toqqissisimaffigisaq taaguutaavoq nutaaq. Inuk toqqissisimaffigisaq isumaqarpoq inuk suliap 
ingerlanerani toqqissisimasumik toqqammaveqalersitsilluni ikiuussinnaasoq, tassunga 
kommunalbestyrelsimik oqaloqatiginninnermi ataatsimeeqateqarnermilu peqataaneq.  
 
Inuk tatigalugu toqqissimaffigineqartoq tassaavoq, meeqqap toqqissimaffigalugu peqatigisinnaasaa. 
Taasumap immikkut ilinniagaqarsimanissaanik piumasaqartoqanngilaq, tassaassallunilu meeqqap 
toqqissisimaffigalugu attaveqarfigisinnaasaa. 
 
Kommunimik attaveqarnermi meeqqat, angajoqqaat kiisalu angajoqqaanngortussatinuit nalornisutut 
misigisut inummik ilisimasarisaminnik aamma tatigisaminnik ataatsimiinnerni ilaqarnertik ilaatigut 
iluaqutigisinnaasarpaat. Inuk toqqissisimaffigisaq assersuutigalugu peqataasup 
oqaloqatigineqartussap toqqissisimasumik oqaloqateqatigineqarnissaanut peqataasinnaavoq. 
 
Peqataasumik toqqissisimaffigisamik piginnaatitaasup kina toqqissisimaffigisatut toqqassanerlugu 
aallaaviatigut naammineq aalajangissavaa. Meeqqalli inummik aalajangersimasumik 
toqqissisimaffigisamik ikiorneqarnissaanut angajoqqaatut oqartussaassuseqartoq 
naaggaarsinnaatitaavoq, meeraq 15-it inorlugit ukioqarpat. 

Inuk oqaloqatigineqartussaq ilitsersuutissallugu imaluunniit sinniisuuffigissallugu inuk 
toqqissisimaffigisaq pisussaaffeqanngilaq. Inuup ataatsimeeqatigineqartussaq ataatsimiinnerup 
nalaani toqqissisimanissaa taamaallaat pillugu inuk toqqissisimaffigisaq ataatsimiinnermi 
peqataasussaavoq. 
 
Inuk toqqissisimaffigisaq ikiortimut imaluunniit sinniisussaqarnermut taartissaanngilaq, tamanna 
pisortat ingerlatsineranni suliassat suliarineqartarnerat pillugu Inatsisartut inatsisaat nr. 8, 13. juni 
1994-meersumi § 8-mi aamma takuneqarsinnaavoq, tassani allassimalluni ”Suliani 
(illuatungiulluni) peqataasoq suliassap suliarineqarnerani sukkulluunniit sinniisoqartissinnaavoq 
ikiorneqartissinnaalluniluunniit.” 
 
Inuup toqqissisimaffigisap suliatigut ilinniarsimasuunissaanik allatigulluunniit piumasaqaatinik 
naammassisaqarnissaa pillugu inatsisissatut siunnersuummi aalajangersakkanik erseqqinnerusunik 
aalajangersaasoqanngilaq. Inuk toqqissisimaffigisaq tassaasinnaavoq qatanngutit, ilinniartitsisoq, 
imaluunniit inuk alla, meeqqamut, angajoqqaatut oqartussaassuseqartumut toqqissisimanartoq. 
Meeqqap, angajoqqaatut oqartussaassuseqartup oqaloqateqarnermi ataatsimiinnermiluunnit kina 
ilagissallugu naluppassuk, attavigisartakkani inunnik kommunalbestyrelsi 
siunnersuuteqarsinnaavoq immaqalu meeraq nammineq sapissappat atassuteqarnissaanut ikiorlugu. 
  
Inuup toqqissisimaffigisap pisortat ingerlatsineranni suliassat suliarineqartarnerat pillugu inatsit 
malillugu illuatungiulluni peqataasumut imaluunniit meeqqamut tapersersortimut 
periarfissaqarnissaq atorunnaarsinngilaa. Inuk toqqissisimaffigisaq ataatsimiinnerni 
peqataasinnaavoq naak meeqqamut tapersersorteqaraluartoq imaluunniit illuatungiulluni 
peqataasumik aamma peqataasoqaraluartoq. 
 
Imm. 2-mut. 
Aalajangersagaq nutaajuvoq. 
 
Aalajangersakkami aalajangerneqarpoq kina inuk toqqissisimaffigisatut ilagerusunnerlugu meeqqap 
15-it sinnerlugit ukiullip nammineq aalajangersinnaagaa, pineqartoq pillugu angajoqqaatut 
oqartussaassuseqartut qanoq isumaqarnersut apeqqutaatinnagu. 
 
Kommunalbestyrelsilli periarfissaqarfigivaa aalajangiisalluni inuup aalajangersimasup 
toqqissisimaffigisatut atuussinnaanissaanut itigartitsissalluni, takuuk imm. 3. 
 
Angajoqqaatut oqartussaassuseqartorli  inuuk aalajangrsimasup ilaanissaanut naaggaarnissaanut 
periarfissaqarpoq. Angajoqqaatut oqartussaassuseqartup nammineq inummik 
toqqissisimaffigisaminik ilaqarnissaanut akornusiisoqanngilaq, tamannali meeqqap nangaanani 
isumaanik pissarsinissamut aporfiussappat kommunalbestyrelsi aalajangersinnaavoq inuk 

toqqissisimaffigisaq ilaannakuusumik imaluunniit tamakkiisumik ataatsimiinnermi 
peqataassanngitsoq, tak. imm. 3. 
 
Ukiutigut killiliussaq ukiunut 15-inut inissinneqarpoq, tassa taamatut ukioqartut inatsisartut 
inatsisissaattut siunnersuut malillugu suliami peqataasutut isigineqarmata.  
 
Imm. 3-mut. 
Aalajangersagaq nutaajuvoq.  
 
Inuup toqqissisimaffigisap peqataatinnginnissaanut kommunalbestyrelsip aalajangiisinnaaneranut 
pissutissaqarluassaaq.  
 
Aalajangersagarli pisuni ukunani atorneqarsinnaalluni; inuup toqqissisimaffigisap meeqqamut  
imatut attuumassuteqarnerani, assersuutigalugu inuup toqqissisimaffigisap najuunnerani meeraq 
oqaaseqarusunngippat, inuk toqqissisimaffigisaq meeqqamut angajoqqajuppat aamma meeraq 
angajoqqaaminut imatut tatiginninnermik misigisimalluni, angajoqqaat najuunnerini 
sumiginnagaasimanini pillugu meeraq oqaluttuarusunnani. 
 
Inuup toqqissisimaffigisap ilaannakuusumik peqataatinnginneratigut meeqqap isumaanik 
paasinarsaanissaq naammappat, meeqqamik oqaloqateqarneq tamakkerlugu inuk 
toqqissisimaffigisaq kommunalbestyrelsimiit peqataatinngitsoorneqarsinnaanngilaq. 
 
Imm. 4-mut. 
Aalajangersagaq nutaajuvoq. 
 
Aalajangersakkami aalajangersarneqarpoq inummut toqqissisimaffigisamik akiliisoqarneq ajortoq, 
tassunga ilanngullugu aamma angalanermut aningaasartuutit imaluunniit aningaasartuutit allat 
matussuserneqarneq ajortut. 
 


§ 8-mut 
 


Imm. 1-imut 
Aalajangersagaq nutaajuvoq.  
 
Meeqqat pisinnaatitaaffii pillugit aalajangersakkani artikili 12-p naammassineqarnissaanut 
aalajangersagaq tapertaavoq. Artikelimi tassani aalajangerneqarpoq suliami inaarutaasumik 
aalajangiisoqarnissaa sioqqullugu meeraq isiginninnermini saqqummiussinissamut isummaminillu 
oqaaseqarnissamut pisinnaatitaaffeqartoq. 

Meeqqanut tapersersortinngornissamut inuit immikkut tunngaveqartut tassaasinnaapputi inuit 
ukiorpassuarni meeqqanut tunngasuni sulisimasut, assersuutigalugu sulianik suliarinnittutut 
inatsisilerituutulluunniit, inuit Kalaallit Nunaanni inatsisitigut sulianik suliarinnittutut 
pikkorissarsimasut, inuit meeqqanut tunngasuni ukiorpassuarni suliaqarsimasut aamma meeqqat 
pisinnaatitaaffiinik aamma isumaginninnikkut aaqqissuussinernut ilisimasaqartut aamma inuit 
meeqqanut tapersersortitut pikkorissarsimasut. 
 
Meeqqanut tapersersorti pinngitsoorani tassaasariaqanngilaq meeqqamik ilisimannereersoq. 
Akerlianilli meeqqanut tapersersorti tassaavoq meeqqanik oqaloqateqarnissamik, meeqqa 
pisinnaatitaaffiinik, meeqqanut suliani inatsisinik immikkut ilisimasaqartoq kiisalu 
isumaginninnikkut naammagittaalliuuteqartarfiit qanoq sulisarnerannik ilisimasaqartoq. 
 
Meeqqanut tapersersortip inissisimanera ilaatigut tassaavoq meeqqap pisortanik 
oqaloqateqarnissaanik piareersarnera. Tapersersortip kommunalbestyrelsip aalajangiinissaa 
sioqqullugu, aalajangiiniarnerani tamatuma kingorna meeqqap pisinnaatitaaffii pillugit 
ilisimatitsissaaq, kiisalu isumaginnittoqarfiup qanoq ataqatigiinneranik qanorlu taassuma iluani 
ingerlasoqartarneranik meeraq oqaluttuutissallugu. 
 
Pingaarpoq oqartussanik attuumassuteqartunik ataatsimeeqateqarnerup nalaani meeqqanut 
tapersersortip meeqqamut ikiuunnissamut periarfissaqarnera. Meeqqamut tapersersortip aamma 
ataatsimiinnerup nalaani apeqqutit attuumassuteqartut tamaasa meeqqamit saqqummiussisinnaanera 
qulakkiissavaa. 
Tapersersorti suliap ingerlanerani tamaat peqataassaaq aamma suliami aalajangiinissaq sioqqullugu 
meeqqap tusaaneqarnissaa aamma meeqqap isumaasa saqqummiunneqarnissai qulakkiissallugit. 
 
Meeqqamut tapersersortimik neqeroortoqassanersoq kommunip nalilissavaa. Sulianili meeqqamut 
annertuumik akuliuffiusuni, assersuutigalugu akuersisitsinertaqanngitsumik inissiinissaq pillugu 
suliani, tamanna eqqarsaatigineqartariaqarluni. Oqartussanik ataatsimeeqateqarnermi inummik 
toqqissisimaffigisamik aamma meeqqamut tapersersortimik ilaqarnissamut meeraq 
pisinnaatitaaffeqarpoq. 
 
Imm. 2-mut 
Aalajangersagaq nutaajuvoq. 
 
Pingaarluinnarpoq meeqqat angajoqqaanit akuersinertaqanngitsumik inissinneqartut 
tusaaneqarnissaat. Meeqqap isumaata saqqummertinnissaa amerlanertigut sapernarsinnaavoq, tassa 
tamanna angajoqqaanut tatiginninnermi kipisinertut misigineqarsinnaammat. Meeqqamut 
tapersersorti meeqqap isummaminik oqaasertaliineranut aamma inissiinermut isummamanik 
saqqummiussineranut peqataasinnaavoq. Meeqqamut tapersersortip aamma isumaginninnermi 

maleruagassat ilisimavai aamma kommunimik oqaloqateqarnermi ataatsimeeqateqarnermilu 
meeqqap pisinnaatitaaffiisa eqqortinneqarnerisa qulakkeerneqarnissaannut peqataasinnaalluni. 
 
Imm. 3-mut. 
 
Aalajangersagaq nutaajuvoq. 
 
Ulloq unnuarlu paaqqinniffimmi nakkutigineqartumi inissiineq meeqqamut annertuumik 
akuliunnerusumut atatillugu aalajangersagaq isigineqassaaq. Ulloq unnuarlu paaqqinniffimmi 
nakkutigineqartumi inissiineq pillugu suliat aamma assut paasilertoruminaatsuusarput, 
taamaattumillu pingaarluni meeqqap pisinnaatitaaffii pillugit pisariaqartumik ilisimatinneqarnissaa 
aamma allaffeqarfimmi naammagittaalliuuteqarsinnaanermut pisinnaatitaaffini ilisimassagai. 
 
Meeraq ulloq unnuarlu paaqqinniffimmi nakkutigineqartumi inissinneqarnissaa 
kommunalbestyrelsimit eqqarsaatigineqalerpat meeraq meeqqamut tapersersortimut 
atassuteqassaaq. Eqqarsaatigineqalerpat imatut paasineqassaaq suliamik suliarinnittup 
ilimagilluinnalerpagu meeraq ulloq unnuarlu paaqqinniffimmi nakkutigineqartumi 
inissinneqatariaqartoq. 
 
Paaqqinniffimmi eqqunngitsumik pineqarsimasutut misigigunik pisinnaatitaaffitik pillugit 
ilitsersuussisinnaasunik paaqqinniffiup avataaniittumik meeqqat ulloq unnuarlu paaqqinniffimmi 
nakkutigineqartumi inissinneqarsimanerup nalaa tamakkerlugu aalajangersimasumik 
attaveqarfissamik periarfissaqarnissaat pingaarpoq. 
 
Meeqqap ulloq unnuarlu paaqqinniffimmi nakkutigineqartumi inissinneqarnissaa sioqqullugu, 
inissinneqarnerup nalaani meeraq meeqqamut tapersersortimik ikiorneqarnissamik 
pisariaqartitsilissappat meeqqamut tapersersorti qaqugukkut aamma qanoq attavigineqarsinnaanera 
pillugu maleruagassaliortoqarsimassaaq. Assersuutigalugu meeqqap meeqqamut tapersersorti 
oqarasuaatikkut piffissani aalajangersimasuni attavigisinnaagaa, imaluunniit paaqqinniffimmut 
meeqqamut tapersersorti pulaarsinnaasoq isumaqatigiissutigineqarsinnaavoq. 
 
 
Imm. 4-mut. 
Aalajangersagaq nutaajuvoq. 
 
Naatsorsuutigineqarpoq meeqqamut tapersersortimut akissarsiat maannakkut meeqqat 
inuusuttuaqqallu pillugit inatsisartut peqqussutaanni atuuttumi tapersersortinut akissarsianut 
najoqqutassiat atuuttut malissagaat. 

Aalajangersakkani meeqqamut tapersersortip ilinniarsimanikkut inuttullu piginnaasaanut, kiisalu 
meeqqanik innarliisimannginnermik uppernarsaateqarnissamik aamma 
pineqaatissinneqarsimannginnermik uppernarsaatinut piumasaqaatinut tunngasinnaapput. 


 


§ 9-mut 
 
Imm. 1-imut 
Aalajangersagaq nutaajuvoq. 
 
Aalajangersagaq meeqqat pillugit suliani suliatigut ataqatigiissarneqartumik suleqatigiinnissaq 
ajornarunnaarsissallugu. Aalajangersakkap aamma suliatigut ataqatigiissarneqartumik 
suleqatigiinnissap pinissaa qulakkiissavaa.  
 
Oqartussat paaqqinniffiillu, meeqqanut tunngasut iluanni ulluinnarni suliaqartut, meeraq pillugu 
paasissutissanik paarlaasseqatigiissinnaanerannut aalajangersagaq periarfissiivoq. Tassani aamma 
pineqarput nipangiussisussaatitaanermut nalinginnaasumik ilaasut paasissutissat. Paasissutissat 
paarlaasseqatigiiffiussappata tamanna meeqqap atugarliortoq pillugu siusissukkut imaluunniit 
pitsaaliuilluni suleqatigiinnermut ilaanissaa pisariaqarpoq.  
 
Paasissutissanik paarlaasseqatigiittoqassappat siunissami ungasinnerusumi tamanna meeqqamut 
iluaqutaanerpaasutut naatsorsuutigineqassasoq nalilerneqarsimassaaq. Inatsisartut inatsisaat manna 
malillugu suliniutit tamarmik meeqqamut iluaqutigisinnaasutut pitsaanerpaajunissaat 
pingaarnertigut siunertaqartutut nalunaarutaapput, § 1, imm. 3 naap.  
 
Aalajangersagaq taanna malillugu assersuutigalugu atuarfik aamma sunngiffimmi aaqqissuussineq 
paasissutissanik inummut tunngasuinnarnik paarlaasseqatigiinnissaminnut periarfissaqarput, 
tamanna meeraq pillugu ajornartorsiutip siusissukkut aamma ajornartorsiutip 
ilungersunarsinnginnerani aaqqinneqarnissaanut iluaqutaasinnaappat. 
Aalajangersagaq imatut pisoqarnerani aamma atorneqarsinnaavoq oqartussanit assigiinngitsuniit 
ataatsimoorluni suliniuteqartoqarneratigut meeraq pillugu oqartussap aalajangersimasup 
ernumassutaanik aaqqiisoqarsinnaasoq oqartussat ataatsit naliliinerini. 
 
Nalunaaruteqarnissamut pisussaaffiup saneqqunneqarnissaanut aalajangersagaq 
eqqarsaatigineqanngilaq. Oqartussanut paaqqinniffimmulluunniit allamut paasissutissanik 
paarlaasseqatigiinnikkut aaqqinneqarsinnaanngitsunik ajornartorsiutinik ilungersunarnerusunik 
oqartussat imaluunniit paaqqinniffik pasitsaassaqarpat, oqartussat imaluunniit paaqqinniffik 
kommunalbestyrelsimut nalunaaruteqarnissamut pisussaaffeqarpoq, § 15 naap. 
 
Aalajangersagaq pineqartoq pisortani sulinermi nalinginnaasumik sulianut tunngatillugu 
nipangiussisussaatitaanermut sanilliullugit allaanerulaarput, takuuk  pisortani sullissinermi 

nipangiussisussaatitaanermut Inatsisartut inatsisaani § 27. Aalajangersakkami, imm. 1, nr. 7-mi 
taaneqartut toqqammavigalugit, innuttaasut sullinneqarneranni inuttut atugarisaat pillugit 
nipangiussisussaatitaaneq atuuppoq. Taasumap malinneqavinnginneranut pissutaavoq, piaartumik 
iliuuseqaatissanik ujartuisariaqarsinnaasarnissaq.  Aalajangersagaq nipangiussisussaatitaanermut 
tunngatillugu sullissisut tungaanut sakkukinnerusutut isigisassaavoq, taamaattumillu siunnersuut 
immikkut illersuuteqarnissanik aamma imm, 2-mi taaneqartutut suliassat taamatut ittut qanoq 
isumagineqartarnissaat pillugu ilaqartinneqarsimavoq. 
 
Innuttaasunik sullissisarnermut inatsimmi § 28 aqqutigalugu innuttaasut illersorneqarput, 
paasissutissat pineqartut oqartussaqarfinnut allanut ingerlanneqartannginnissaat pillugu. Taamaattoq 
inatsimmi § 28, imm. 2, nr. 3 toqqammavigalugu pisinnaatitsisoqarpoq, paasissutissat 
paarlaasseqatigiissutigineqarsinnaanissaanut inatsisit toqqammavigalugit ammaassisoqarluni. 
 
Imm. 2-mut. 
Aalajangersagaq nutaajuvoq. 
 
Imm. 1 malillugu paasissutissanik paarlaasseqatigiinneq ataatsimiinnermi pissasoq 
aalajangersakkami aalajangersarneqarpoq. Ataatsimiinneq oqarasuaatikkut, inuit marluk 
amerlanerilluunniit peqataaffigisaanni pisinnaavoq imaluunniit inuup takkunneratigut 
ataatsimiinnermi pisinnaalluni.  
 
Paasissutissat inummut tunngasuinnaat e-mailikkut allatigulluunniit qarasaasiatigut inunnut 
nalusanut, paasissutissanik isertuunneqartussanik ilisimasaqarnissaminnik suliamikkut 
ilisimasaqarnissamik soqutigisaqanngitsunut siuaruartinnginnissaat aalajangersakkami 
qulakkeerneqarpoq. Paasissutissat e-mailimiittut ajutoortoqarneratigut susassaqanngitsunut 
ingerlateqqinneqarsinnaapput. Piviusumik aalajangersagaq atorsinnaajumallugu, aamma 
ingerlataqartut illoqarfinni assigiinngitsuniissinnaasut eqqarsaatigalugit, oqarasuaatikkut 
paarlaasseqatigiittoqarsinnaavoq. 
 
Siusissukkut suliniuteqarnermi imaluunniit piareersaalluni sulinermi inuit peqataasut kisimik 
ataatsimiigiaqqunissaat pingaarpoq. 
 
Imm. 3-mut. 
Aalajangersagaq nutaajuvoq.  
 
Paaqqinniffiit imminut pigisut allallu pisortani ingerlatsivinnut ilaanngitsut, kisiannili pisortat 
oqartussaaffigisaasa iluanni sulianik suliaqartut, pisortani oqartussat assigalugit paasissutissanik 
paarlaasseqatigiissinnaapput. Paaqqinniffiit imminut pigisut aamma allat imm. 1-imi oqartussat 
taaneqartut assigalugit paasissutissanik paarlaasseqatigiinnermi piumasaqaatit assigisa 
isumaginissaannut pisussaaffeqarput. 

§ 10-mut 
 


Aalajangersagaq Inatsisartut peqqussutaat nr. 1, 15. april 2003-meersumi § 4, imm. 1-imik ilaatigut 
ingerlatitseqqinneruvoq.  
 
Nakkutilliinissamut pisussaaffimmi siunertaq tassaavoq sapinngisamik siusissukkut meeqqamut 
immikkut tapersorneqartussamik pisariaqartitsisumik kommunalbestyrelsi ilisimasaqalernissaa 
taamaalillunilu meeqqap atugaanut pingaaruteqartunik pissutsinik soqutigisaqarnissamut 
kommunalbestyrelsip pisussaaffeqarnera aalajangerneqarluni. 
 
Kommunalbestyrelsip nakkutilliisussaatitaanera nalinginnaasuuvoq aamma nunaqqatigiinni 
meeqqat inuunermi atugaanni pissutsinut tamanut tunngasuulluni. Kommunalbestyrelsi 
taamaalilluni pissutsinik naleqqutinngitsunik pisoqartillugu oqartussat allat paasitinneqarnissaannut 
pisussaaffeqarpoq, assersuutigalugu ineqarnikkut pissutsit naammaginanngitsut. 
  
Nalinginnaasumik nakkutilliisussaatitaaneq kommunimi ingerlatsiviit ataasiakkaat, aamma pisortani 
oqartussat allat, soorlu nunatsinni nakorsaaneq suleqatigalugit pitsaanerpaamik 
ingerlanneqarsinnaavoq. Tamatuma saniatigut kattuffiit peqatigiiffiillu namminersortut namminerlu 
kajumissutsimik ingerlanneqartut suleqatiginissaat pisariaqarluni. Meeqqanut kiisalu 
angajoqqaanngortussanut kommunimi neqeroorutigineqartut isumaginninnikkut aamma 
peqqinnissakkut neqeroorutit sunngiffimmilu sammisaqartitsinerit pillugit kommunalbestyrelsi 
ataatsimut isiginninnera suleqatigiinnermut pingaarpoq. Suleqatigiinnerup aamma ataatsimoortumik 
atqatigiissarneqartumillu siusissukkut pitsaaliuillunilu suliniuteqarnissamut periarfissat 
pitsaanerulersissavai. Aalajangersagaq taamaalilluni aamma atuarfiup, politiit isumaginninnermilu 
oqartussat akornanni suleqatigiinnermi pitsaaliuilluni ingerlataqarnermut tunngaviusut ilagaat, 
aamma taaneqartartoq AIP-mi suleqatigiinneq. AIP tassaavoq atuarfiup, isumaginninnermi 
ingerlatsiviup aamma politiit akornanni suleqatigiinneq, tassani siunertaq tassaalluni meeqqat 
akornanni pinerluuteqarnissaq pitsaaliornissaa. 
 
Amerlanertigut meeqqamik nakkutilliineq ulluunerani paaqqinnittarfimmi atuarfimmilu 
ingerlanneqartarpoq, tassa taakku kommunimi meeqqanit tamanit atorneqartarmata. Tassani 
peqqissaasut, ilinniartitsisut, perorsaasut allallu sulisut meeqqap immikkut 
tapersersorneqarnissamik pisariaqartitsisutut ilimagineqarsinnaasanik pisunik alaatsinaattussaapput. 
  
Inuit pisortat assigisaannilu meeqqanik suliaqartut immikkut nalunaaruteqarnissamut 
pisussaaffeqarput, sulisullu sulinerisigut nakkutilliineq ingerlanneqartoq taamaattumik meeqqat 
pisortat suliffeqarfiiniittut nakkutiginissaannut naammassinissaanut nalinginnaasumik 
naammattarlutik. 

Kommunip nakkutilliinissamut pisussaaffia meeqqanut kommunimiittunut tamanut tunngasuuvoq. 
Tamanna isumaqarpoq kommuni aamma meeqqanik, allamik kommunimi angerlarsimaffeqartunik, 
kisiannili kommunimi ulloq-unnuarlu paaqqinniffimmi imaluunniit ilaqutariinni paarsisuni 
inissinneqarsimasunik imaluunniit piffissami sivikitsumi sivisunerusumiluunniit kommunimiittunik 
nakkutilliinissamik pisussaaffeqartoq. Meeqqap kommunimi inuit allattorsimaffiat malillugu 
aalajangersimasumik najugaqartuunissaa pingaaruteqanngilaq. 
  
Inatsisitigut pisussaaffinnik aamma meeqqanik angerlarsimaffiup avataani inissinneqarsimasunik 
nkkutilliinissamut kommuni angerlarsimaffiusoq pisussaavoq, aamma meeraq kommunimi allani 
inissinneqarsimagaluarpalluunniit. Kommunimi meeqqanut tamanut naleqqiullugu kommunip 
najugaqarfiusup nalinginnaasumik nakkutilliinissaanut naleqqiullugu killigititaq inummut 
tunngatillugu immikkut nakkutilliinermiippoq, akerlianilli nalinginnaasumik neqeroorut meeqqanut 
tamanut atuulluni. Meeqqat ilai taamaalilluni nakkutilliinermi pisussaaffiit marluk ataaniipput. 
Tamatumani qulakkeerniarneqarpoq meeraqassanngitsoq ingerlalluanngitsunik aamma 
tapersersorneqarnissamik pisariaqartitsisunik, tamannalu siusissukkut paasineqanngitsoorluni. 
 
Nakkutilliinissamut pisussaaffiup kingunerisaanik paaqqinniffinnut imaluunniit isumaginninnikkut 
neqeroorfiusunut, meeqqat sumiiffigisaannut kommuni nakkutilliisussaavoq. Nakkutilliinermut 
pisussaaffik aamma meeqqanut qimarnguinniittunut tunngasuuvoq.  
 
Nakkutilliinissamut pisussaaffik isumaqarpoq meeqqamut, inooqataanikkut atugarliortutut 
naatsorsuutigineqartumut imaluunniit arlaannik peqquteqartumik immikkut 
pisariaqartitsilersinnaasumut aalajangersimasumut pissutsit immikkut kommunalbestyrelsimit 
arajutsinaveersaarneqassasut. Tamanna assersuutigalugu tassaasinnaavoq meeqqat ilaqutariinniit 
immikkut ajornartorsiuteqartut. Suliamik suliarinnittoq assigisaaluunniit inersimasunik 
isumaginnikkut immikkut ajornartorsiuteqartumik attaveqartillugu, assersuutigalugu imigassamik 
ikiaroornartunilluunniit atornerluinerup malitsigisaanik, pingaarpoq angerlarsimaffimmi 
meeraqarnersoq apeqqutigissallugu, taamaalilluni ilaqutariinni taakkunani meeqqanut ilaqutariinnut 
sammisumik pitsaaliuilluni suliniutit aallartinneqarsinnaallutik. Aamma ilaqutariinni, angajoqqaat 
timikkut tarnikkulluunniit pisinnaasaat apparsimasuni meeqqat sissuernissaat pingaarpoq, tassa 
ilaqutariit nalinginnaasumik ulluinnaat ingerlatinnissaa siunertaralugu immikkut 
tapersersuisoqarnissaa pisariaqarsinnaammat. 

§ 11-mut 
 
Imm. 1-imut 
Aalajangersagaq nutaajuvoq. 
 
Aalajangersakkami pineqarpoq § 31 malillugu ikiorsiissutisisartunik meeqqanik eqeersimaaartumik 
ujartuisumillu immikkut nakkutilliinissamut kommunalbestyrelsip pisussaaffeqarnera. 
 
Nakkutilliinissamut pisussaaffik inummut tunngassuteqartuuvoq nakkutilliinerullu tassuma 
siunertaa tassaalluni meeqqap ikiorsiissutit pisartagarisai naammannersut naleqquttuunersullu 
kommunalbestyrelsimit ingerlaavartumik nalilersorneqassallutik. Nakkutilliineq qanoq aamma 
qanoq akulikitsigisumik ingerlanneqassanersoq aalajangersakkamit aalajangersarneqanngilaq, 
ikiorsiineq qanoq ittoq pineqarnersoq apeqqutaatillugu tamanna kommunimit aalajangersimasumik 
nalilersugassaavoq. 
 
Pisuni ataasiakkaani nakkutilliineq qanoq aaqqissuunneqassanersoq kommunalbestyrelsimit 
nalilerneqassaaq, taamaalilluni ikiorsiinermi inissiinermiluunniit siunertaq iluaqutaalluni aamma 
meeqqap pisariaqartitaanut naleqqunnerat ingerlaavartumik qulakkeerneqarluni. 
 
§ 31-mi ikiorsiinerit aamma angerlarsimaffiup avaatani inissiinerit assigiinngitsut 
arlalissuusinnaammata nakkutilliineq kikkunnut tamanut assigiimmik aaqqissuunneqarnissaata 
pisariaqannginnera nakkutigineqassaaq. Assersuutigalugu suli sivisunerusumik najugaqarnissap 
pisariaarunnera imaluunniit ilaqutariinnut ulluinnarni ikiueqqittariaqanngitsoq qulakkeerniarlugu 
ilaqutariit oqilisaaffigineqartussatut neqeroorfigineqarsimasut arlaleriarluni nakkutigineqarnissaat 
pisariaqartinneqarsinnaavoq. 
 
Imm. 2-mut. 
Aalajangersagaq nutaajuvoq. 
 
Aalajangersakkami imm. 1 naapertorlugu nakkutilliinerup siunertaa aalajangersarneqarpoq, 
erseqqissarneqarlunilu kommunalbestyrelsi nakkutilliinissamut pisussaaffeqartoq, taamaalilluni 
ikiorsiinerit meeqqanut tunniunneqartut imaluunniit inissiinerit meeqqap pisariaqartitaanut 
qaqugukkulluunniit eqqortuusut qulakkeerneqarluni. 


 
§ 12-mut 


 
Imm. 1-imut. 
Aalajangersagaq nutaajuvoq. 

Meeqqanut angerlarsimaffiup avataani inissinneqarsimasunut naleqqiullugu kommunalbestyrelsip 
nakkutilliinermi pisussaaffia aalajangersakkami erseqqissarneqarpoq.  
 
Immikkut nakkutilliinissamut pisussaaffik meeqqanut nammineerluni ilaqutariinnut paarsisartunut 
inissinneqarsimasunut tunngasuunngilaq, tassa taamatut aaqqissuussineq kommunalbestyrelsip 
oqartussaaffiata avataani ingerlanneqarmat. 
Meeqqanut namminerisamik ilaqutariinnut paarsisartunut inissinneqarsimasunut naleqqiullugu, 
kommunimi nunaqartumik meeqqamik namminerisamik ilaqutariinni paarsisartuniittumik 
ajornartorsiuteqartoq kommuni pasitsaassaqarpat nalinginnaasumik nakkutilliinissaq atuuppoq, 
taavalu kommuni misissuissalluni. 
 
Nakkutilliinissamut pisussaaffik meeqqanut tamanut, kommunimi angerlarsimaffeqartunut aamma 
kommunalbestyrelsip peqqusineratigut angerlarsimaffiup avataani inissinneqarsimasunut atuuppoq. 
  
Meeqqanik siusinnerusukkut najugaqarfigisimasaani kommunimi illoqarfimmi allami 
inissinneqarsimasunik kommunalbestyrelsi nammineq aaqqissuussillunilu nakkutilliissaaq. 
  
Immikkut nakkutilliinermi siunertaq tassaavoq sumiiffimmi meeqqap ingerlaneranik 
paasisaqarnissaq, kiisalu pissutsit pillugit meeqqap nammineq naliliinera pissarsiaralugu kiisalu 
sumiiffimmi pineqartumi meeqqap inissinneqarneranik siunertap anguneqarnissaa qulakkeerlugu. 
Inissiinermi pineqartumi siunertap iluaqutaanera qulakkeerneqassaaq. Nakkutilliinermi aamma 
meeraq ingerlalluarnersoq isiginiarneqassaaq, aamma inissiineq pineqartoq suli meeqqamut 
pitsaanerpaatut aaqqiinerunersoq. 
  
Meeraq ikiorsiiffiigineqartoq kisiat pinnagu aamma ilaqutariinni qatanngutaasa kommunimit 
isiginiarneqarnissai pingaarpoq. Ilaqutariinni meeraq ajornartorsiuteqarpat qatanngutai allat amma 
ajornartorsiuteqarsinnaapput imaluunniit ajornartorsiuteqalersinnaallutik, taamaattumik taakku 
aamma ikiorserneqarnissamik pisariaqartitsillutik, tassa qatanngutigiit atukkani assigiinni 
alliartortarmata. 
  
Nakkutilliineq eqeersimaartumik ujartuisumillu ingerlanneqassaaq. Taamaalilluni naammanngilaq 
aatsaat nalunaaruteqartoqarneratigut kommunalbestyrelsip qisuariartarnissaa. Kommunalbestyrelsi 
nammineq iliuuseqartassaaq, taamaalilluni meeqqat inissiinermi atugarliortut sapinngisamik 
siusissukkut paasineqartarlutik. Inissiinermi ataqatigiinneq pilersinneqartarpoq inunnit peqataasunit 
suliniutit ataqatigiissarnerisigut, aamma nakkutilliinermi kommunip pisussaaffia aamma tassaavoq 
ataqatigiissaarisutut ingerlatsisuunissaq. 
  
Kommunalbestyrelsi nalunaaruteqarluni imaluunniit nalunaaruteqarnani nakkutilliisinnaavoq. 

Nalunaaruteqareerluni nakkutilliinermi meeqqamik nakkutilliinissaq siunertaralugu 
kommunalbestyrelsip inissiiffiusumut pulaarnissaq pillugu inissiiffiusoq siumoortumik 
ilisimatinneqartarpoq. 
Nalunaaruteqaqqaarnani nakkutilliinermi kommunalbestyrelsip sumiiffimmi nakkutilliilluni 
pulaarnissaanik inissiiffiusoq ilisimatinneqarneq ajorpoq. Nalunaaruteqaqqaarnani nakkutilliineq 
ilaatigut pisoq pillugu maannakkorpiaq assiliamik aamma inissiiffiusumi misigisimasamik 
takutitsisarpoq, kiisalu nalunaaruteqarluni nakkutilliinermi misigineqartut aamma 
nalunaaruteqaqqaarnani nakkutilliinermi misigineqartut akornanni naapertuuttoqaneranik 
naliliiniarnermi atorneqarsinnaalluni. Nalunaaruteqaqqaarnani nakkutilliineq taamaalilluni 
inissiiffiusumi nalinginnaasumik paasisanut ilassutitut aamma allannguutaasinnaasunik 
ersersitsinertut atorneqarsinnaavoq. 
 
Kommunalbestyrelsi nakkutilliinerup nalaani meeraq inissisimaffimmi qanoq ingerlalluartiginersoq 
paasisaqarfiginiarlugu angajoqqaanik paarsisunik imaluunniit ulloq-unnuarlu paaqqinniffimmi 
sulisunik oqaloqateqassaaq.  
 
Imm. 2-mut. 
Aalajangersagaq nutaajuvoq. 
 
Nakkutilliineq siulleq pillugu piffissaliussaq aalajangersakkamik aalajangersarneqarpoq. 
Nakkutilliinermi siullermi piffissaliussaq tassaavoq meeqqap inissinneraniit qaammatit pingasut. 
 
Siusissukkut nakkutilliilluni pulaarnerup siunertaa tassaavoq meeqqap inissiffimmut 
inissilluarsimaneranik aamma inissiifiusup meeqqap pisariaqartitaanut naapertuunneranik 
kommunalbestyrelsip qulakkeerinissaa. Pingaarpoq inissiiffiusup meeqqamut eqqortuunnginneranik 
sapinngisamik siusissukkut kommunalbestyrelsip paasisaqarnissaa, taamaalilluni meeqqap 
pisariaqartitaanut naapertuunnerusumut meeraq allamut inissinneqarsinnaalluni. 
 
Imm. 3-mut. 
Aalajangersagaq nutaajuvoq. 
 
Aalajangersakkap imm. 1-ip malitsigisaanik immikkut nakkutilliinermut sinaakkutissat 
aalajangersakkami aalajangersarneqarput. Immikkut nakkutilliineq ukiup ataatsip iluani 
ikinnerpaamik marloriarluni ingerlanneqassaaq. Pisuni ataasiakkaani tamani nakkutilliinermi 
pulaarnerit taakku marluk naammannersut kommunalbestyrelsimit nalilerneqassapput. 
 


Nakkutilliisussaatitaanermut tunngatillugu qaloqatiginninnermut atatillugu kommunalbestyrelsip 
meeraq pineqartoq oqaloqatigineqarnissaa isumagisussaavaa. Oqaloqatiginninnermi 
qulaajarniarneqassaaq ilumut meeraq toqqissisimalluni najugaqarfigisamini inissisimanersoq. 
Oqaloqatiginninnerup aamma qulaajaaffiginiartussaavaa, ilumut meeqqap taamatut 

inissinneqarsimanera siunertarineqartutut suli naapertuussorineqarnersoq. Immaqalu soorlu suli 
pitsaanerusumik inissiffissarsiuunneqartariaqarnersoq. 


Oqaloqatiginninnissaq pinaveersaartinniarneqarsinnaavoq, tamatumani meeqqap imak 
inerisimatiginnginnera imaluunniit suliap imak ilungersunartiginera pissutigalugu 
oqaloqatiginninnissaq naapertuussorinanngippat, imaassinnaavormi aamma meeraq imak 
mikitigisoq nammineq suli oqaaseqarpialersimanani aammalu inissisimaffigisani pillugu 
naliliinissamut piginnaasaqalersimanani. Meeqqamik oqaloqateqarnissaq arlaatigut 
ajornarsimassanngippat, inuup nakkutilliinermik isumaginnittup misilissavaa meeraq 
oqaloqatigissallugu, tassuunatigullu paasiniassallugu ilumut meeraq toqqissisimalluni 
inissisimaffeqartitaanersoq.  Nakkutilliinermik suliaqartup assersuutigalugu paasiniarsinnaavaa 
meeqqap oqaluttariaasimigut naammaginartumik piginnaasaqarnersoq. Ilumut meeqqap 
paasisarnerpaa taamatut oqaloqatigineqarnini. Meeraq toqqissisimasutut pissusilersorpa, 
nuannaarpasilluni aammalu angajoqqaarsiaasut/ ulloq unnuarlu angerlarsimaffimmi sullissisuusut 
pissuserisaannut toqqissisimannippasilluni il.il. 


Nakkutilliineq qanoq akulikitsigissanersoq aamma qanoq aaqqissuunneqassanersoq pisuni 
ataasiakkaani tamanna kommunalbestyrelsimit nalilersorneqassaaq. Tamatumunnga 
tunngaviussapput pisuni ataasiakkaani meeqqap inissinneqarsimasup immikkut pisariaqartitai. 
Suliat ilaanni inatsisit malillugit pulaarnerit taakku marluk naammattussaassapput, pisunili allani 
tapertaasumik attaveqarnissaq pisariaqassalluni. Taamatut tapertaasumik attaveqarneq 
assersuutigalugu tassaasinnaavoq nakkutilliilluni pulaarnerit amerlanerit, oqarasuaatikkut 
attaveqarnerit imaluunniit ingerlatsivimmi ataatsimiinnerit. 
 
Nakkutilliineq qanoq naleqqunnerpaamik aaqqissuunneqassanersoq suliamiit suliamut 
allanngorarsinnaavoq. Assersuutigalugu suliat ilaanni iluaqutaasinnaavoq meeraq nammineerluni 
suliamik suliarinnittup oqarasuataata normuanik pigisaqarpat, taamaalilluni meeraq aamma 
nammineerluni suliamik suliarinnittumut toqqaannartumik attaveqarnissaminut periarfissaqarluni. 
Pisut ilaanni aamma iluaqutaasinnaavoq siusinnerusukkut meeqqamik attaveqareersimasumik 
inummik nakkutilliineq ingerlanneqarpat, assersuutigalugu siunnersortiusinnaavoq imaluunniit 
ilitsersuisoq, ilaqutariinnut atassuteqartoq. 
  
Kommuni najugaqarfiusoq taamaallaat nalinginnaasumik nakkutilliinissamut pisussaaffeqarpoq, 
kommuni najugaqarfiusoq nakkutilliilluni pulaarnissaq pillugu meeqqamut kommuni 
angerlarsimaffiusoq kommunimik najugaqarfiusumik isumaqatigiissuteqarsimanngippat. 
 
Imm. 4. 
Aalajangersagaq nutaajuvoq. 
 
Imm. 3 malillugu immikkut nakkutilliinerup ilaatut oqaloqatigiinnermut aalajangersagaq 
tunngasuuvoq. Inissiiffiusumi inuit paasineqarpoq tassaasut paaqqinniffimmiit assigisaaniluunniit 

sulisut aamma ilaqutariinnut paarsisartunut ilaasortat. Tassani inissinneqarneq aamma inissiiffiusoq 
pillugu meeqqap nangaassuteqanngitsumik isumaanik pissarsinissap qulakkeerneqarnissaa. 
 
Pissutsini pisoqarsinnaavoq inuit inissiffimmeersut oqaloqatigiinnerup nalaani najuunnissaasa 
pisariaqartinneqarluni. Taamaattoqassappat immikkut tamanna tunngavilersuuteqassaaq. 
Assersuutigalugu inummik meeqqamit tatigineqartumik toqqissisimarisaanillu najuuttoqarpat 
meeraq ajunnginnerusumik immikkut oqaloqateqarsinnaavoq. Oqaloqatigiinnermi inuup taamatut 
ittup najuunnissaa pillugu meeraq nammineq kissaateqarsimasinnaavoq, meeqqap ukiui 
perorsimassusialu pissutigalugit oqaloqatigiinnermi inuup toqqissisimarisap najuunnissaanik 
kissaatigeqqajaanarpat. Tamanna meeqqanut mikisunut atuutissaaq. 
 
Aammattaaq meeqqap pisinnaasai apparsimasinnaapput oqaloqatigiinneq aatsaat 
ikiorserneqarneratigut ingerlanneqarsinnaalluni. Pisuni ataasiakkaani taamatut ikiorsiinerup 
nakerisarsiunngitsumik ingerlanneqarsinnaanera isumagineqartariaqarpoq. 
 
Imm. 5-mut. 
Aalajangersagaq nutaajuvoq. 
 
Aalajangersakkami sammineqarpoq meeraq nakkutigineqartussaq pillugu oqaaseqaammik 
pissarsinissamut kommunalbestyrelsip pisinnaatitaaffia. Tassani pineqarsinnaavoq ilaqutariit 
paarsisartut aamma ulloq-unnuarlu paaqqinniffiit pillugit oqaatsitigut nalunaaruteqarneq 
imaluunniit killiffik pillugu allakkatigut nalunaarusiaq. 
 
Imm. 6-mut. 
 
Aalajangersagaq nutaajuvoq. 
 
Immikkut nakkutilliinissamut akissaasoq tamatigut tassaavoq kommuni najugarivitaq. Inatsisitigut 
pisussaaffigisat nakkutilliinerit marluk ingerlannissaannut aamma meeqqamik oqaloqateqarnerup 
ingerlanneqarnissaanut kommuni najugarivisaq akisussaavoq, imm. 3 naapertorlugu ilanngullugu 
oqaloqatiginninnissaq siulleq qaammatit 3-t inissiinermiit qaangiutsinnagit ingerlanneqarnissaa 
pillugu, aammalu meeqqamik oqaloqateqarneq, tak. imm. 2  aamma 3 naapertorlugu ilumut 
ingerlatsisoqarsimanersoq. 


 
Ajornaatsumik pissuteqartumik kommuni najugaqarfiusup inissiiffimmukarluni 
nakkutilliiartornissaa, kiisalu § 12 imm. 6 naapertorlugu, meeqqamik oqaloqateqarnissaq 
iluaqutaasinnaasoq isumaliuutigineqassaaq. 
 
Aalajangersagaq kommunip najugarisaviup kommunimi najugaqarfimmik 
isumaqatigiissuteqarsinnaavoq kommunip najugaqarfigisap nakkutilliinermik isumaginninnissaanik 

ingerlatsinissaanillu periarfissiivoq. Pingaarpoq maluginiassallugu nakkutilliinerup 
ingerlannissaanut kommunip najugaqarfiusup akuersinissaanik tamanna pisariaqartitsimmat. 
Taamatut isumaqatigiissuteqarnissaq kommunimit najugaqarfigineqartumik kissaatigineqanngippat 
inissiiffiusumut ornigunnissaq nakkutilliinermillu ingerlatsinissamut kommuni najugarisavik 
pisussaaffeqarpoq. 
  
Ornigulluni nakkutilliinermik taamatut isumaginninnissamik kommunimik najugaqarfigineqartumik 
isumaqatigiissuteqaraluartoq meeqqap inissiiffiusumi ingerlalluarnissaanut kommuni najugarivik 
inaarutaasumik suli akisussaavoq. 
 
Kommuni najugaqarfigineqartoq nakkutilliinermik ingerlataqassasoq isumaqatigiissutigineqarpat 
kommuni najugaqarfiusoq aamma nakkutilliinermi nalunaarusiussaaq. Nakkutilliinermi 
nalunaarusiaq paasissutissanik naammattumik imaqassaaq taamaalilluni kommuni najugarisavik 
paasissutissanut pissarsiarineqartunut iliuuseqarsinnaalluni. Kommuni najugarisavik isumaqaruni 
paasissutissat naammanngitsut kommuni najugarisavik kommunimut najugaqarfigineqartumut 
attaveqassaaq paasissutissallu amigaatigineqartut qinnutigalugit. 
 
 


§ 13-mut 
Imm.1-imut. 
Aalajangersagaq nutaajuvoq.  
 
Aalajangersakkami pineqarpoq nakkutilliinerit ataasiakkaat tamaasa kingorna nakkutilliineq pillugu 
nalunaarusiornikkut kommunalbestyrelsip uppernarsaanermut pisussaaffeqarnera. Nakkutilliineq 
pillugu nalunaarusiornissamut pisussaaffik meeqqanik ikiorsiissutisisartunik immikkut 
nakkulliinermut aamma meeqqanik, angerlarsimaffiup avataani inissinneqarsimasunik immikkut 
nakkutilliinermut tunngavuusoq. 
 
Nakkutilliineq pillugu nalunaarusiaq ilaatigut nakkutilliilluni pulaarneq pillugu piffissaq aamma 
sivisussusaa, pulaarnerup qanoq ingerlanneqarsimaneranik kiisalu pingaarpaatut meeqqamut 
pissutsit pillugit paasissutissanik imaqassaaq. 
 
Nakkutilliineq pillugu nalunaarusiaq aamma inissisimaffimmi pissutsit, ilaqutariinni paarsisuni 
imaluunniit ulloq-unnuarlu paaqqinniffimmi pissutsit pillugit paasissutissanik, angajoqqaatut 
oqartussaassuseqartunut attaveqarneq, kiisalu meeqqami pissutsit kommunabestyrelsip 
tamarmiusumik naliliineranik malitseqartitsinissamik pisariaqartitsisinnaaneranik imaqassaaq. 
 
Nakkutilliineq meeqqamut ikiorsiissutisisartumut tunngasuuppat nakkutilliineq pillugu 
nalunaarusiaq aamma ikiorsiissummi pineqartumik pissutsinik kiisalu meeqqami pissutsit 

kommunabestyrelsip tamarmiusumik naliliineranik malitseqartitsinissamik 
pisariaqartitsisinnaaneranik imaqassaaq. 
  
 
Imm. 2-mut.  
Aalajangersagaq nutaajuvoq. 
 
Aalajangersagaq nakkutilliineq pillugu nalunaarusiamut maleruagassanik erseqqinnerusunik 
suliaqarnissamut aalajangersaaneruvoq, tassunga ilanngullugu kommunalbestyrelsip 
takusaqarsimaneranik uppernarsaanera, soorlu aamma paasissutissat nakkutilliinerup nalaani 
kommunalbestyrelsimit pissarsiarineqartut uppernarsarneqassasut. 
Meeraq nakkutigineqartoq inissinneqarneq, inissiiffiusoq imaluunniit ikiorsiissutit pillugit 
oqaaseqarpat tamanna nakkutilliineq pillugu nalunaarusiamit takuneqarsinnaassaaq. 
 
Nakkutillineq pillugu nalunaarusiamik atuartoq pissutsit pillugit kinaassusersiunnginnissaa 
qulakkeerniarlugu kommunalbestyrelsip nammineq naliliineri paasissutissanit piviusuniit 
nakkutilliinerup nalaani pissarsiarineqartuniit erseqqissumik avissaartinneqarsimanissaat 
piumasarineqarpoq. 
 
Imm. 3-mut.  
Aalajangersagaq nutaajuvoq. 
 
Nakkutilliisoqarnissaa pillugu isumaqatigiissut kommunimit najugaqarfigineqartumit 
eqqortinneqanngippat imaluunniit nakkutilliinermi nalunaarusiaq naammaginanngippat imaluunniit 
toqqaannartumik amigaateqarluni kommuni najugarisavik pisussaavoq tamanna 
qisuariarfigissallugu. Taamatut pisoqartillugu kommuni najugarisavik kommunimut 
najugaqarfiusumut attaveqassaaq aamma isumaqatigiissut eqquutseqqullugu qinnuigalugit 
imaluunniit paasissutissat amigaatigineqartut qinnutigalugit. Kommunip najugarisaviup 
qinnuteqaatai kommunimit najugaqarfigineqartumit malinneqanngippata kommuni najugarisavik 
naggataatigut nammineq nakkutilliinermik ingerlataqarsinnaavoq, imaluunniit paasissutissat 
amigaatigineqartut pissarsiaralugit. 
Isumaqatigiissutip atuuttuunera inatsisitigut isumaqatigiissuteqarnermi maleruagassat 
aallaavigalugit nalilerneqassaaq. 
 
Imm. 4-mut.  
Aalajangersagaq nutaajuvoq. 
 
Nakkutilliineq pillugit Naalakkersuisut pisinnaatinneqarput, nakkutilliisarnermut tunngatillugu 
ersarinnerusunik maleruagassiornissaminnut, ilanngullugu qanoq tamakku isumagineqartarnissaat 
pillugu, suut pillugit meeraq aperineqartassanersoq aammalu nalunaarusiat qanoq 

isumagineqartassanersut. Nakkutilliilluni pulaartarnermut tunngatillugu ilaatigut ass. 
piumasaqaateqarfeqarsinnaapput paasissutissanik sunik imaqarnissaat pillugu, ilanngullugu 
ilisimatitsissutigineqassalluni siumut kalerreereerluni imaluunniit taamaasiunngikkaluarluni 
nakkutilliiartortoqarsimanersoq. Ulloq suna pulaarfiuva, qanoq sivisutigisumik, qanoq 
ingerlasoqarsimaneranik,  meeraq kisimitsillugu oqaloqatigineqarsimanersoq, tamakkiisumillu 
isigalugu meeqqap atugarisai naapertorlugit qanoq pissuseqarnersoq tamakku tamarmik 
paasissutissiissutigineqassallutik. 
 
Nakkutilliineq qanoq ingerlanneqarnissaa pillugu aalajangersakkanik erseqqinnerusunik 
Naalakkersuisut aalajangersaasinnaapput, tassunga ilanngullugu sammisat aalajangersimasut 
meeqqamut apeqqutigineqartussat. Meeqqap ingerlalluarneranut atuarfik, ulluunerani 
paaqqinnittarfik, sunngiffimmi klubbi imaluunnii timersoqatigiiffiit peqatigiiffiat qanoq 
ilanngutitinneqarnissaat pillugu aalajangersakkat, aamma inissiiffiusumi aarlerinartorsiornermi suut 
takussutissat kingunerisaannik kommunalbestyrelsi immikkut nakkutilliilluni pulaarnissaanik 
pisussaaffeqarnissaa pillugu. 
 
Nalunaarusiap sunik tunngaveqarnissaa pillugu nakkutilliineq pillugu nalunaarusiap 
paasissutissanik imaqarnissaa pillugu aalajangersakkanik erseqqinnerusunik Naalakkersuisut 
aalajangersaasinnaapput;  meeqqap atuarnermini meeqqerivimmiittarnermini, 
sukisaarsaartarfimmiittarnermini imaluunniit timersortarnermini qanoq atugaqartarsoq, ilumut 
meeraq toqqissisimalluni inuunersoq aammalu sutigut inissisimatinneqarnerani 
sissuertoqartariaqarnersoq, tamatumuunami imaassinnaammat, kommunalbestyrelsi 
pisussaaffeqalersoq kingumut nakkutilliiartoqqinnissaminut. 
 


§ 14-mut 
Imm. 1-imut. 
Aalajangersagaq meeqqanik inuusuttunillu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 5, imm. 1-imik ingerlatitseqqinneruvoq. Aalajangersakkamili imarisaatigut 
allannguisoqarluni. 


 
Aalajangersakkami pineqarpoq nalinginnaasumik nalunaaruteqartarnissamut pisussaaffik, 
innuttaasunut tamanut atuuttoq.  Inatsisartut Peqqussutaani atuuttumi § 5, imm. 1-imit 
takuneqarsinnaavoq kinaluunniit meeqqamik ingerlalluarnerminik peqqissutsimigut 
ineriartornermigulluunniit navianartorsiortinneqarluni atugaqartinneqartumik paasisaqaruni 
kommunalbestyrelsimut nalunaaruteqarnissaminik pisussaaffeqartoq. 
 
Aalajangersakkap atuuffigisaa aamma annertusineqarpoq taamaalilluni nalunaaruteqarnissamut 
pisussaaffik atuutilersarluni meeqqamik paarinerlunneqartumik, nikassaarpasissumik pineqartunik 
imaluunniit ingerlalluarnerni, peqqinneranni ineriartornerannilluunniit ulorianartorsiortitsisumik 

inuusunik paasisaqartoqarpat, taamaalilluni pissutsit meeqqap ingerlalluarneranik, peqqinneranik 
imaluunniit ineriartorneranik ulorianartorsiortitsisut kisimik pinnatik. 
 
Meeqqap sapinngisamik sukkanerpaamik ikiorserneqarnissaa qulakkeerniarlugu sapinngisamik 
siusissukkut kommunalbestyrelsip akuliutsinnissaanik kissaateqarneq aallaavigalugu 
aalajangersakkap atuuffia annertusineqarpoq.  
 
Nalunaaruteqarnissamut pisussaaffik pillugu aalajangersagaq meeraq ikiorneqarnissamik 
pisariaqartitsippat kommunalbestyrelsip meeqqanut taakkulu ilaqutaannut ikiorsiinissamut 
pisussaaffeqarneranut atassuteqarpoq. Meeraq immikkut ikiorserneqarnissamik pisariaqartitsisoq 
isumaqarfigineqarpat meeqqap atugaanik misissuinermik kommunalbestyrelsip 
isumaginninnissaanut atassuteqarpoq. 
 
Nalunaaruteqarnissamik pisussaaffik inuttut pisussaaffiuvoq. Meeqqamik ikiorserneqarnissamik 
atorfissaqartitsisumik ilisimasaqaleraanni kinaluunniit taamaalilluni ernumassuteqarnerminut 
qisuariarnissamut iliuuseqarnissamullu akisussaaffeqarpoq. Taamaalilluni inuit ataasiakkaat meeraq 
pillugu ernumassutini pillugu kommunimi isumaginninnermi oqartussanut attaveqarnissamut 
ingerlatitseqqinnissaminullu pisussaaffeqarput. 
Nalunaaruteqarneq qanoq ingerlanneqassanersoq aaqqissuussaasumik piumasaqaateqanngilaq. 
Tammanna allakkatigut imaluunniit nammineq saaffiginninnikkut pisinnaavoq. Nalunaaruteqarneq 
aamma e-malikkut imaluunniit oqarasuaatikkut pisinnaavoq. 
Nalunaarutip tiguneqarnerata kingorna nalunaarutip itisilersinnissaa pisariaqarsinnaasarpoq. Pisoq 
pillugu paasissutissanik annertunerusunik pissarsiarluni kommunimi innuttaasumut 
nalunaaruteqarsimasumut attaveqarsinnaavoq. 
 
Pisuni nalunaaruteqartup aqqanik kommunalbestyrelsi ilisimasaqartillugu, nalunaaruteqartulli 
ilaqutariinni pissutsit pissutigalugit kinaanerminik isertuusserusulluni, pisortat ingerlatsineranni 
suliassat suliarineqartarnerat pillugu inatsimmi § 15 malillugu sulianik ilisimalersitaanermiit 
nalunaaruteqartup aqqata ilaatinnginnissaanut periarfissaqarpoq, kisiannili tamanna 
nalunaaruteqartup immikkut eqqarsaatigineqarnissaanik tunngavilersorneqarpat aatsaat, aamma 
taamatut eqqarsaatiginninneq nalunaaruteqartup kinaaneranik ilaqutariit paasitinneqarnissaannik 
eqqarsaatiginninnermit annertuneruppat.  Suliani pissutsit ilungersunartut pillugit 
nalunaaruteqarnermi nalunaaruteqartup aqqa pillugu meeqqap angajoqqaavi ilisimatinneqarnissai 
kommunimit itigartinneqarsinnaavoq, nalinginnaasumilli paasissutissat tunniunneqartut imai 
tunuarsimaarutigineqassanngillat. 

Imm. 2-mut.  
Aalajangersagaq nutaajuvoq. 
 
Assersuutigalugu kommunalbestyrelsi ataasinngornikkut nalunaarummik tigusaqaruni, taava 
ataasinngornikkut tulliuttumi kingusinnerpaamik tigusaqarsimanermut uppernarsaat 
nassiunneqassaaq. Ullut ilivitsut naatsorsuutigineqarput, taamaattumik nalunaarutip nalunaaqutaq 
qassinut tiguneqarnera apeqqutaanani. 
 
Aalajangersakkap atulersinneranut aallaaviuvoq nalunaarutip kommunimit tiguneqarnera pillugu 
nalunaaruteqartup erseqqissumik ilisimatinneqarnissaa pillugu kissaateqarneq, taamaalillunilu pisoq 
pillugu isumaginnittoqarluni. 
Kommunalbestyrelsip uppernarsaanera taamaallaat nalunaarutip kommunalbestyrelsimit 
tiguneqarneranik uppernarsaanerussaaq. Uppernarsaanermi suliani ataasiakkaani 
kommunalbestyrelsip qanoq iliulersaarneranik paasissutissanik imaqassanngilaq. Nalunaaruteqartoq 
taamaalilluni meeraq pillugu ernumassutini tunngavissaqarnersoq pillugu, nalunaarutip 
kingunerisaanik meeqqap atugaanik kommunalbestyrelsimi misissuinermik aallartitsinersoq pillugu, 
meeqqamut ikiorsiinermik kommunalbestyrelsi aallartitaqarnera pillugu kiisalu ikiorsiinerup qanoq 
ittuuneranik paasitinneqarnissamut piumasaqaatitaqanngilaq. 
 
Oqaatigineqassaaq nalunaaruteqarneq tunuliaqutaralugu nalunaaruteqartoq suliami 
peqataatinneqassanngimmat. Nalunaaruteqartoq taamaattumik suliap ingerlanera pillugu 
ingerlaavartumik ilisimatinneqassanngilaq, aamma kommunalbestyrelsip iliuuseqarneranut 
imaluunniit iliuuseqannginneranut naammagittaalliuuteqarsinnaanani. Nalunaaruteqartoq 
peqataanngimmat nalunaaruteqartup nammineq saqqummiussimasaanik paasissutinut taamaallaat 
suliami ilisimalersitsisoqarsinnaavoq kiisalu paasissutissat pisortat ingerlatsinerat pillugu 
paasitinneqarsinnaatitaaneq pillugu inatsit malillugu tunniunneqartussat. 
 
Nalunaaruteqartumut uppernarsaat nassiunneqartoq allakkatiguussaaq.  


 
§ 15-mut 


 
Imm. 1-imut. 
 
Aalajangersagaq meeqqanut inuusuttunullu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 5, imm. 2-mik ilaatigut ingerlatitseqqinneruvoq. 
 
Aalajangersakkami pineqarpoq nalunaaruteqarnissamut pisussaaffik sukannernerusoq, inuit 
pisortanik kiffartuussisut imaluunniit pisortaniit inuussutissarsiuteqartut pisussaaffiat. Inuit 
aalajangersakkamut ilaatinneqartut taamaalillutik Inatsisartut peqqussutaanni atuuttumi inunnut 
naleqqiullugu annertusineqarpoq. Assersuutigalugu tassani pineqarpoq ilinniartitsisut 

perorsaasulluunniit, ulluunerani neqerooruteqarnermi sulisut, pisortat kigutileriffiini atorfeqartut, 
nakorsat, peqqissaasut allallu napparsimmavinni peqqissaavinnilu il.il. atorfeqartut. 
  
Aalajangersakkami inuit pineqartut ilarpassui sulinertik aqqutigalugu nipangiussisussaatitaaneq 
pillugu maleruagassanut ilaatinneqareerput, inatsisit imaluunniit suliffiup iluani maleruagassat 
naapertorlugit. Assersuutigalugu nakorsat ilinniartitsisullu pisortani sulisut 
nipangiussisussaatitaanerat pillugu inatsimmut ilaapput. Suliaqarfinni taaneqartuniittut inatsisissatut 
siunnersuut manna naapertorlugu kommunimut nalunaaruteqarnissamut pisussaaffeqarput, naak 
inatsisit imaluunniit maleruagassat allat malillugit nipangiussisussaatitaareeraluarlutik.  
 
Nalunaaruteqarnissamut pisussaaffik atuutilereersarpoq angajoqqaanngortussanik, meeqqamik 
atugarissaarneratigut, peqqissutsimigut ineriartornermigulluunniit navianartorsiortinneqarluni 
atugaqartinneqartumik imaluunniit immikkut ikiorserneqartussamik pasitsaassisoqarpat. 
 
§ 14 malillugu nalunaaruteqartussaatitaanermut akerliusumik inuup pineqartupq meeqqap atugaanik 
ilisimasaqarnissaanut piumasaqaateqanngilaq. Akerlianilli ilimagisaq meeqqap atugai pillugit 
piviusorsiortumik tunngavilersorneqarsimassaaq, aamma meeqqap ineriartorneranut, 
ingerlalluarneranut peqqissusianulluunniit ernumassuteqarnermik tunngaveqartitsilluni. 
 
Imm. 2-mut 
Aalajangersagaq nutaajuvoq. 
 
Pisortani sulisut kisimik nalunaaruteqartussaatitaanermut ilaanngillat. Aamma paaqqinniffinni 
namminersortuni imaluunniit meeqqanut peqqinnissamullu tunngasuni allani, imm. 1-imut 
ilaanngitsuni sulisut sakkortunerusumik nalunaaruteqartussaatitaapput. Tamanna siusinnerusukkut 
ulloq unnuarlu paaqqinniffinni namminersortuni akuersissuteqarnikkut 
isumaqatigiissutaasarsimavoq, piviusunilli peqquteqartumik maannakkut inatsimmi 
toqqaannartumik takuneqarsinnaalerluni. 
 
Imm. 3-mut. 
Aalajangersagaq nutaajuvoq. 
 
Nalunaarummik tunniunneqartumik tigusinermiit sapaatip akunnera ataaseq qaangiutsinnagu 
kommunalbestyrelsi nalunaarutip tiguneqarnera pillugu nalunaaruteqartumut allakkatigut 
uppernarsaammik nassiussisussaasoq aalajangersakkami aalajangersarneqarpoq. Tamatuma 
kingunerisaanik assersuutigalugu kommunalbestyrelsi ataasinngornikkut nalunaarummik 
tigusaqaruni, taava ataasinngornikkut tulliuttumi kingusinnerpaamik tigusaqarsimanermut 
uppernarsaat nassiunneqassaaq. Ullut ilivitsut naatsorsuutigineqarput, taamaattumik nalunaarutip 
nalunaaqutaq qaasinut tiguneqarnera apeqqutaanani. 

Aalajangersakkap atulersinneranut aallaaviuvoq nalunaarutip kommunimit tiguneqarnera pillugu 
nalunaaruteqartup erseqqissumik ilisimatinneqarnissaa pillugu kissaateqarneq, taamaalillunilu pisoq 
pillugu isumaginnittoqarluni. 
 
Oqaatigineqassaaq nalunaaruteqarneq tunuliaqutaralugu nalunaaruteqartoq suliami 
peqataatinneqassanngimmat. Nalunaaruteqartoq taamaattumik suliap ingerlanera pillugu 
ingerlaavartumik ilisimatinneqassanngilaq, aamma kommunalbestyrelsip iliuuseqarneranut 
imaluunniit iliuuseqannginneranut naammagittaalliuuteqarsinnaanani. Nalunaaruteqartoq 
peqataanngimmat nalunaaruteqartup nammineq saqqummiussimasaanik paasissutinut taamaallaat 
suliami ilisimalersitsisoqarsinnaavoq kiisalu paasissutissat pisortat ingerlatsinerat pillugu 
paasitinneqarsinnaatitaaneq pillugu inatsit malillugu tunniunneqartussat. 
  
Nalunaaruteqartumut uppernarsaat nassiunneqartoq allakkatiguussaaq.  
 


§ 16-mut 
Imm. 1-imut. 
 
Aalajangersagaq Inatsisartut peqqussutaat nr. 1, 15. april 2003-meersumi § 4, imm. 2-mik 
ingerlatitseqqinneruvoq. Aalajangersakkami oqaasertaatigut allannguisoqarpoq tamatumalu 
kingunerisaanik iluarsiisoqarluni. 


 
Ilaqutariit immikkut ikiorserneqarnissamik pisariaqartitsinersut kommunimit qimanneqartumit 
nalilerneqassaaq. Kommunalbestyrelsit nakkutilliinissamut pisussaaffeqarneranut atatillugu 
aalajangersagaq isigineqassaaq, tassunga ilanngullugu § 10 naapertorlugu nalinginnaasumik 
nakkutilliineq aamma § 11 naaprtorlugu immikkut nakkutilliineq.  
 
Aalajangersakkami qulakkeerneqassaaq kommuni nuuffigineqartoq meeqqamut kommunimut 
nuuttumut ikiorsiisoqarsinnaaneranik sapinngisamik siusissukkut paasisaqarnissaa. 
 
Kommuni qimanneqartoq meeqqamut imaluunniit ilaqutariinni meeqqanut ikiorsiinersut imaluunnit 
ikiorsiinnginnersut apeqqutaatinnagu aalajangersagaq atuuppoq. Kommuni qimanneqartoq 
ilaqutariinni ajornartorsiuteqarsinnaasoq pasitsaassaqarnerat taamaalilluni naammappoq, aamma 
ernumassuteqarnermut iliuuseqarnissamut suli piffissaqarsimanngikkaluarpat. 
 
Nalunaaruteqarnerup qanoq ittuunissaanut inatsisini piumasaqaateqanngilaq, tassa oqaasiinnakkut 
allakkatigulluunniit nalunaaruteqartoqarsinnaavoq. Uppernarsaanissarli eqqarsaatigalugu 
nalunaaruteqarnerup allakkatigut ingerlannissaa ajunngitsuussaaq. Immikkut ikiorsiisoqarnissaanik 
pisariaqartitsisoqarnera pillugu ilimagisaqarluni pissutsinut taamaallaat nalunaaruteqarneq 
tunngassuteqassaaq. Ilaqutariit nuuttut kommunimit qimanneqartumit paasineqaannartulli 
nalunaaruteqarneq pissaaq. 

Imm. 2-mut.  
Aalajangersakkami pineqarput angajoqqaanngortussat kommunimiit nuuttut. Ilaqutariit 
angajoqqaanngortussat erninissaq sioqqullugu tamatumaluunniit kingorna ikiorserneqarnissamik 
pisariaqartitsisut kommuni qimanneqartoq naliliippat kommunimi najugarisavimmi 
kommunalbestyrelsip kommuni nuuffigineqartoq nalunaarfigissavaa. 
 
Ikiorsiinerni pineqarput inatsit una malillugu ikiorsiinerit neqeroorutigineqarsinnaasut, §§ 31 
aamma 33 naap. 
 
Siusissukkut pitsaaliuilluni suliniuteqarnermut aalajangersagaq pingaaruteqarpoq, tassani ilaqutariit 
angajoqqaanngortussat sapinngisamik siusissukkut pisariaqartinneqartumik ikiorserneqarnissaat 
qulakkeerneqassammat. 
Kommuni qimanneqartoq ilaqutariinnut angajoqqaanngiortussanik ikiorsiinersoq imaluunniit 
ikiorsiinnginnersoq apeqqutaatinnagu aalajangersagaq atuuppoq. 
  
Imm. 3-mut 
Aalajangersakkami qulakkeerneqassaaq paasissutissat pisariaqartut ilanngullugit 
nassiunneqarnissaat, taamaalilluni kommuni ilaqutariit nuuffigisaat sukkanerpaamik 
ajornartorsiummut isersinnaalluni ikiorsiinerillu aallartillugit. Aalajangersakkami paasissutissanik 
nutaanik katersisoqarnissaanik piumasaqaateqanngilaq, taamaallaalli paasissutissat kommunimit 
pigineqareersut kisimik. Allagaatit tassaasinnaapput iliuuseqarnissamut pilersaarutit, 
oqarasuaammiit nalunaarsukkat, ilaqutariit suleqatiginnikkusunnerannik naliliinerit il.il. 
 


§ 17-mut 
 
Imm. 1-imut 
 
Aalajangersagaq nutaajuvoq. 
 
Pisariaqartitsineq pillugu kommunip qimanneqartup danmarkimi kommunimut nuuffigineqartumut 
nalunaaruteqarnissaanut aalajangersagaq pisussaaffiliivoq. 
Immikkut ikiorserneqarnissamut pisariaqartitsineq meeqqap meeqqalluunniit immikkut 
pisariaqartitaanik imaluunniit erninerup kingorna meeqqap immikkut pisariaqartitaanik 
aallaaveqassaaq. 
 
Danmarkimi meeqqanut kalaallinut suliniuteqarnissaq pillugu ataatsimoortumik 
pilersaarusiortoqarnissaa pillugu danmarkimi social aamma integrationsministerip kiisalu 
Naalakkersuisut kissaateqarnerat tunuliaqutaralugu aalajangersagaq suliarineqarpoq. 
 







56 
 


Danmarkimi oqartussanut nalunaaruteqarnikkut Danmarkimi kommuni nuuffigineqartoq ilaqutariit 
ikiorserneqarnissamut pisariaqartitaannik sukkasuumik tunniussinissamik periarfissaq 
nalunaarummut allanngortitsineq pillugu nalunaarut nr. 735 af 27/06/2012 -meersumi 
atulersinneqarput, taakkulu Danmarkimut tikeraarsinnaaneq tassaniinnerlu pillugit 
aalajangersakkatigut allannguuteqaataat innersuutigalugit. 
 
 
Imm. 2-mut. 
Aalajangersakkami qulakkeerneqassaaq paasissutissat pisariaqartut ilanngullugit 
nassiunneqarnissaat, taamaalilluni kommuni ilaqutariit nuuffigisaat sukkanerpaamik 
ajornartorsiummut isersinnaalluni ikiorsiinerillu aallartillugit. Aalajangersakkami paasissutissanik 
nutaanik katersisoqarnissaanik piumasaqaateqanngilaq, taamaallaalli paasissutissat kommunimit 
pigineqareersut kisimik. Allagaatit tassaasinnaapput iliuuseqarnissamut pilersaarutit, 
oqarasuaammiit nalunaarsukkat, ilaqutariit suleqatiginnikkusunnerannik naliliinerit il.il. 
 


 


§ 18-mut 
 


Imm. 1-imut. 
Aalajangersagaq nutaajuvoq.  
 
Aalajangersakkami aalajangersarneqarpoq nalunaaruteqarnermut kommunalbestyrelsi qanoq 
sukkatigisumik akissuteqartassanersoq, aamma isumaginninnermi misissuinermik 
kommunalbestyrelsi qaqugukkut aallartitsisassanersoq, § 21 naap. 


 
Kommunalbestyrelsi nalunaaruteqarnermut tamatigut qisuariartassaaq aamma paasissutissat 
isumaginninnermi misissuinermik aallartitsinissamut nalunaaruteqarneq pissutissaqartitsinersut 
nalilersorlugit. Tamanna pissaaq piaarnerpaamik aamma nalunaarutip tiguneqarneraniit sapaatit 
akunneri marluk qaangiutsinnagit. Nalunaaruteqarneq tamatigut pimoorunneqartassaaq.  
 
Nalunaarut tiguneqaannartorli taassuma imarisaanut kommunalbestyrelsi nalilersuisariaqarpoq. 
Meqqamik persuttaasoqarsimaneranik, paarsinerluttoqarsimaneranik atornerluisoqarsimaneranillu 
kommunalbestyrelsi patsisaassaqanngippat isumaginninnikkut misissuinermik aallartitsinissamut 
kommunalbestyrelsi sapaatit akunnerinik marlunnik periarfissaqarpoq. 
 
Isumaginninnikkut misissuinerup aallartinnissaanut meeraq ikiorserneqarnissamik 
pisariaqartitsinera pillugu pinngitsoorani ilimasunnissaq pisariaqanngilaq. Nalunaarutigineqartumi 
pineqartumi meeqqap ingerlalluarneranik toqqissisimasumillu inuuneranik kommunalbestyrelsip 
aalajangersimasumik aatsaat ilisimasaqartillugu nalunaaruteqarneq erseqqinnerusumik 
misissunngitsoorsinnaavaa. Taamaattorli nalunaaruteqarnermi nutaanik paasissutissaqarsinnaavoq 

meeraq pillugu pissutsit misissorneqarnissaannik tunngavissaqartitsisunik aalajangersimasunik 
oqimaaqatigiissitsisoqarsinnaavoq. Taamaaqataanik nalunaarutigineqarsimasoq pillugu misissuineq 
aallartinneqareersimappat misissuinissaq unitsinneqarsinnaavoq. 
 
Imm. 2-mut 
 
Kinguaassiuutitigut atornerluisoqarsimaneranik pasitsaassaqarneq assersuutigalugu tassaasinnaavoq 
meeqqap tilluusaqarnera imaluunniit kinguaassiuutitigut atornerlunneqarsimanermik ilisarnaatinik 
ilisimaneqartunik takutitsilluni, assersuutigalugu perusuersartarfimmiinnermini utsummigut 
imaluunniit itermigut aanaartoorluni. 
Meeqqap aamma perorsaasut oqaluttuussimasinnaavai inuup ataatsip inuit allat 
susassarinngisaasigut meeraq attorsimagaa. Kinguaassiuutitigut innarliisoqarsimaneranik 
ernumassuteqarnermut tunngatillugu takussutaasinnaasoq aamma tassaasinnaavoq meeqqap 
pissusaa allanngorsimanersoq – meeraq matoqqarpasippa, toqqissisimanngila, siusinnerusumut 
naleqqiullugu nalorninerua, inuit akornanniittarnermiit tunuartertarpa il.il. Qanorpiaq 
pisoqarsimanera pillugu meeraq immaqa oqaasertaliisinnaanngilaq, innarliisoqarsimanerali 
ersersinnaallugu.  
 
 


§ 19-mut 
 


Imm. 1-imut 
Aalajangersagaq nutaajuvoq. 
 
Meeraq ulorianartorsiortillugu meeqqap suliarineqarnissaanut angajoqqaat akuersiumanngitsillugit 
meeqqap inuunera peqqissusiali aalajangersakkami qulakkeerneqassaaq 
Suliarinninnermut akuersiumannginnermut angajoqqat tunngavilersuutaat assersuutigalugu 
tassaasinnaavoq meeqqap ajoquteqarneranut naaggaarneq, aamma tamanna upperisarsiornermik 
peqquteqarsinnaavoq. 
 
Nappaatit toqussutaasinnaasut tassaapput nappaatit toqumik kinguneqarsinnaasut assersuutigalugu 
annertuumik tunillaasartut nappaatit (soorlu nualluut, HVI), annertuut ataavartut nappaatit (soorlu 
Cystisk fibrose, nerisat aqqutaasigut nappaatit ilungersunartut, sukkorneq) kiisalu tarnikkut 
nappaatit ilungersunartut (soorlu nappaat neriunnaarneq imaluunniit tarnikkut perulunnerit). 
 
Annertuumik ataavartumilluunniit pisinnaasaatigut appartitsisinnaasoq assersuutigalugu 
tassaasinnaavoq timikkut, pisussinnaajunnaarneq, tappigerneq, tusilartunngorneq, kisianni aamma 
tarnikkut nappaataasinnaalluni, assersuutigalugu meeraq isumakkut nappaatigalugu avissimasutut 
ilineq, isumakkut nanertisimaneq imaluunniit tarnikkut nappaat alla meeqqamut ulorianartoq. 

Aalajangersagaq atortinneqassappat maannakkorpiaq qanoq aarlerinartoqarneranik 
aalajangersimasumi naliliisoqassaaq, inuuneranulli imaluunniit siunissami peqqissusianut 
piviusumik aarlerinartorsiornerussalluni. 
 
Meeraq neriumajunnaarnermik nappaateqarpat angajoqqaallu meeqqap katsorsartinnissaa 
itigartippassuk, kommunalbestyrelsi naliliissaaq neriumajunnaarnermik nappaat ima 
ilungersunartiginersoq toqussutaasinnaalluni imaluunniit siunissami qaninnerusumi 
ungasinnerusumiluunniit annertuumik ataavartumilluunniit pisinnaasaatigut appartitsisinnaanersoq. 
 
Meeraq nualluummik nappaateqarpat allamilluunniit ilungersunartumik nappaateqarpat siunissami 
qaninnerusumi ungasinnerusumiluunniit meeqqap peqqissusianut kingunerlutitsisinnaappat 
aalajangersagaq aamma atorneqarsinnaavoq. Aamma taamaaqataanik meeqqap ilungersunartumik 
nappaateqarneranik pasitsaassaqarnermi meeqqallu nappaat pillugu misissortinnissaanut 
angajoqqaat itigartitsineranni aalajangersagaq aamma atorneqarsinnaavoq. 
 
Aamma angajoqqaat upperisarsiornikkut upperisaqarnertik pissutigalugu meerartik nappaammut 
toqussutaasinnaasumut imaluunniit nappaammut annertuumik ataavartumilluunniit pisinnaasaatigut 
appartitsisinnaasumut misissortinnissaa katsorsartinnissaaluunniit itigartippassuk aalajangersagaq 
aamma atorneqarsinnaavoq. 
 
Imm. 2-mut. 
 
Aalajangersagaq nutaajuvoq. 
 
Aalajangersakkamut tunuliaqutaasoq tassaavoq meeqqap peqqissuuneranut inuuneranulluunniit 
aalajangiisuulluinnartumik pisoqartillugu sukkasuumik katsorsaanerup aallartinneqarsinnaanerata 
qulakkeerneqarnissaa. 
 
Imm. 1 malillugu suliani meeqqap angjoqqaat akuersiteqqaarnagit suliarineqarnissaa pillugu 
isumaginninnermi ataatsimiititaliami siulittaasup aalajangiisinnaaneranut aalajangersakkami 
periarfissiisoqarpoq. Tamanna pisuni sukkasuumik suliarinnittoqarnissaani aamma meeqqap 
suliarineqarneranut angajoqqaat akuersiumatinnagit naleqqussinnaavoq. Meeraq angallannermi 
ajutoornermi kaluarneqarsimappat aniguiniarpallu aalersortinneqartussaalluni, angajoqqaavili 
upperisarsiornikkut upperisartik pissutigalugu meeraq aalersutsikkusunnagu aalajangersagaq 
atorneqarsinnaassasoq eqqarsaatigineqarpoq. Pisuni taamatut ittuni sukkasuumik 
aalajangiisoqarnissaa pisariaqarpoq, kommunalbestyrelsip tulliani ataatsimiinnissaanut 
kinguartinneqarsinnaanngitsoq. 
 
Pingaarpoq eqqaamassallugu isumaginninnermut ataatsimiititaliami siulittaasup aalajangiigallarnera 
tamatuma kingorna kommunalbestyrelsimut saqqummiunneqassammat. 

§ 20-mut 


 
Aalajangersagaq nutaajuvoq. 
 
Aalajangersakkami pineqarpoq kommunalbestyrelsip siunnersuinermut pisussaaffia. 
Siunnersuinissamut pisussaaffiup kingunerisaanik ilaqutariinni ajornartorsiutit aaqqinnissaannut 
ilaqutariinnut attaveqarfinnullu sammisumik siunnersuinermi peqataanissamut angajoqqaat, 
meeqqat kommunalbestyrelsimi neqeroorfigineqassapput. Siunnersuinerup qitia tassaavoq 
ilaqutariinni ajornartorsiutit. 
 
Neqeroorut ilaqutariinnit tamarmiusunit imaluunniit ilaqutariinni ilaasortanit ataasiakkaanit 
atorneqarsinnaavoq. Meeqqat angajoqqaanut attaveqanngitsumik siunnersoqqullutik kommunimut 
saaffiginnissinnaapput. 
 
Siunnersuinerit qanoq neqeroorutigineqassanersur aalajangersakkami aalajangersarneqanngilaq. 
Pingaaruteqartoq tassaavoq ilaqutariinnut attaveqarfinnullu sammisunik siunnersuinermik 
neqerooruteqartoqarnera. Tamanna assersuutigalugu tassaasinnaavoq inummut ataatsimut 
ilitsersuussineq, suliamik suliaqartoq, assersuutigalugu isumaginninnermi siunnersorti, 
ajornartorsiutinik tusarnaarluni apersuilluinilu, tamatumalu kingorna ikiorserneqarnissamut 
tapersersorneqarnissamullu periarfissat pillugit oqaluttuarluni, aamma aaqqiissutissanik 
siunnersuuteqarluni. Siunnersuineq aamma eqimattanik katsorsaanerusinnaavoq, tarnip pissusaanik 
ilisimasalimmik oqaloqateqarnerit, ilaqutariit katsorsarneqarnerat il.il. Siunnersuineq aamma 
inummut siunnersitut imaluunniit ilaqutariinnut siunnersortitut neqeroorutigineqarsinnaavoq. 
Siunnersuineq qanoq ittoq neqeroorutigineqassanersoq kommunip nalilissavaa. 
 
Siunnersuineq aamma oqarasuaatikkut qarasaasiakkulluunniit, ataatsimiinnerni 
pikkorissarnerniluunniit pisinnaavoq. 
 
Siunnersuineq ataasiakkaat pisariaqartitaannut naleqqussarneqassaaq aamma pissutsit allat arlallit 
pillugit sammisinnaalluni, soorlu ilinniarnissamut suliffissaqarnissamullu periarfissat, ineqarnermut 
pissutsit, sutigut kommuni ikiorsiinissamut tapersiinissamullu periarfissaqarnersoq, innuttaasup 
pisinnaatitaaffii pisussaaffiilu, atuisut kattuffii il.il. sorliit innuttaasumit attavigineqarunik 
iluaqutaasinnaanersut. 


 
 


§ 21-mut 
 


Imm. 1-imut 

Aalajangersagaq meeqqanut inuusuttunullu ikiorsiisarneq pillugu Inatsisartut inatsisaat nr. 1, 15. 
april 2003-meersumi § 6, imm. 1-imik ilaatigut ingerlatitseqqinneruvoq. Aalajangersagaq 
erseqqissarneqarpoq. 
 
Aalajangersakkami erseqqissarneqarpoq meeqqamik isumaginninnikkut misissuinermik 
kommunalbestyrelsi qaqugukkut aallartitsisinnaanersoq. Meeqqamik, taassuma ingerlalluarneranik, 
peqqissuuneranik ineriartorneranilluunniit ulorianartorsiortitsisinnaasumik atugaqartunik 
imaluunniit meeqqamik allatigut immikkut tapersersorneqartariaqartumik ilimagisaqartoqarpat 
misissuinermik aallartitsisoqarsinnaavoq. 
 
Isumaginninnikkut misissuinerup aallartinneqarnissaanut inunnik ataasiakkaanik 
aalajangersimasumillu naliliinerit tunngavigineqassapput. Tamanna isumaqarpoq meeqqamik, 
taassuma ingerlalluarneranik, peqqissuuneranik ineriartorneranilluunniit 
ulorianartorsiortitsisinnaasumik atugaqartunik imaluunniit immikkut tapersersorneqartariaqartunik 
kommuni suliani ataasiakkaani nalilersuissasoq. Meeqqat kikkut misissuiffigineqarnissaannut, 
aamma meeqqat kikkut kinaassusersiunngitsumik piumasaqaatit aallaavigalugit 
misissuiffigineqassanngitsut pillugit najoqqutassanik pituttuisunik kommunalbestyrelsi 
taamaattumik najoqqutassiunngisaannassaaq, assersuutigalugu ilaqutariit tunuliaqutaat, angajoqqaat 
suliffeqarfinnut atassuteqarnerat il.il. 
 
Misissuinerup aallartinneqarnissaanut piffissaliussa tassaavoq sapaatit akunneri marluk. 
Piffissaliussaq kommunalbestyrelsip pisoq pillugu paasisimasaqalerneraniit imaluunniit pisoq 
pillugu nalunaaruteqarnermik tigusineraniit aallartissaaq. 
 
Misissuinermut atatillugu kommunalbestyrelsi meeqqap angajoqqaavinut atassuteqarpat 
misissuineq aallartinneqarttutut isigineqassaaq.  
 
Imm. 2-mut. 
Aalajangersagaq nutaajuvoq. 
 
Imm. 1-imi misissuinissamut pisussaaffik aalajangersakkami erseqqissarneqarpoq. 
 
Meeqqamik persuttaaneq, paarsinerlunneq imaluunniit atornerluineq pillugu nalunaaruteqarnermik 
kommunalbestyrelsi nalunaarfigineqarpat ingerlaannartumik misissuineq aallartinneqassaaq. 
Pissutsinik ilungersunartunik pasitsaassisoqarnerani ingerlaannartumik iliuuseqartoqartarnissaa 
pillugu nalornisoqassanngimmat aalajangersagaq ilanngunneqarpoq. Tunngaveqartumik meeqqap 
persuttarneqarsimaneranik, paarinerlunneqarsimaneranik imaluunniit atornerlunneqarsimaneranik 
pasitsaassaqartoqarnissaa pisariaqanngilaq.  

Meeraq pinerluttulerisimasoq imaluunniit pinerluffigineqarsimasoq, soorlu persuttarneqarluni, 
paarinerlunneqarluni imaluunniit kinguaassiuutitigut atornerlunneqarsimallu, pillugu 
kommunalbestyrelsi pasitsaassaqarpat kommunalbestyrelsip politiinik ilisimatitsissaaq. 
 


§ 22-mut 
 


Imm. 1-imut. 
 
Aalajangersagaq nutaajuvoq. 
 
Pineqartoq 15-inik ukioqalersimappalluunniit angajoqqaatut oqartussaassuseqartumik meeqqamillu 
suleqateqarnikkut misissuinerup ingerlanneqarnissaa aalajangersakkami aalajangersarneqarpoq. 
Aalajangersimasumik akuersisoqarnissaa pillugu piumasaqaateqartoqanngilaq, kisiannili 
angajoqqaatut oqartussaassuseqartup imaluunniit meeqqap 15-it sinnerlugit ukiullip 
angerlarsimaffimmi il.il. pissutsinik misissuinissamut inuit isertinnissaannut ilaatigut 
piumassuseqarnissaat pineqarluni. 
Misissuinermut atatillugu angajoqqaatut oqartussaassuseqartoq imaluunniit meeraq 15-it sinnerlugit 
ukiulik kommunalbestyrelsimik suleqateqarnissaq itigartippassuk misissuinerup 
ingerlatiinnarnissaanut meeqqamut iluaqutigisinnaasaanut tamanna pitsaanerpaanersoq 
kommunalbestyrelsimit eqqarsaatigineqartariaqarpoq. 
 
Eqqarsaasersutinut ilaassaaq meeqqap inatsit una malillugu immikkut ikiorserneqarnissamik 
pisariaqartitsinersoq aalajangiiffiginiarlugu misissuineq pisariaqarnersoq. Tassa meeraq immikkut 
ikiorserneqassanersoq pillugu naliliinissamut paasissutissat pigineqartut tunngavigissallugit 
naammannersut. 
Aammattaaq pinngitsaaliinikut misissuinerup ingerlanneqarnera meeqqamut ajoqusiisinnaanersoq 
eqqarsaasersuutinut ilaassaaq. Ilumut taamaattoqarnersoq misissuinermut suna 
tunngavigineqarnersoq aamma meeqqap tarnikkut qanoq ittuunera ilaatigut apeqqutaassaaq. 
Misissuineq aamma qanoq itisileritigissanersoq eqqarsaatiginissaa pisariaqarsinnaavoq. Tamanna 
suliamiit suliamut allanngorassaaq. 
 
Misissuinermut atasumik paasissutissat suut pissarsiarineqassanersut pillugit kommunalbestyrelsi 
aamma ilisimatitsissaaq. Tassa imaappoq nakorsat misissuinerannit allattuiffiit, atuarfimmiit 
sunngiffimmillu aaqqissuussinerniit allagaatinik, il.il. pissarsiniartoqassappat angajoqqaatut 
oqartussaassuseqartoq ilisimatinneqassaaq. 
 
Imm. 2-mut.  
Aalajangersagaq nutaajuvoq. 

Aalajangersakkami qulakkeerneqarpoq § 24-p malitsigisaanik misissuineq sapinngisamik 
qajassuussisumik ingerlanneqassasoq taannalu siunertarineqartummit annertunerusumik 
ingerlanneqassanngitsoq. Misissuineq, § 24 naap., illuatungeriinnut pineqartunut artornarsinnaavoq. 
Naleqqatigiissitsineq pillugu tunngavik aamma isumaginninnikkut misissuinermut atuuppoq. 
Misissuinerup annertussusianut apeqqutaavoq kommunalbestyrelsip aalajangersimasumik 
naliliinera. 
 
Misissuinerup aallartinnissaa sioqqullugu kommunalbestyrelsimit eqqarsaatigineqassaaq 
misissuinerit suut pisariaqartinneqarnersut. Misissuinerit sakkortussusii assigiinngitsunik 
annertussuseqassappat suliap qanoq ittuunera apeqqutaalluni, tassunga ilanngullugu misissuinermut 
suna tunngaviunersoq. Misissuineq ilaqutariinnut akuliunnerusumik kinguneqartitsippat taava 
misissuineq sukumiinnerusumik ingerlanneqassaaq. 
 
Misissuinermut attuumassuteqartumut imaluunniit attuumassuteqartunut misissuinerup 
ingerlanerani pisariaqanngitsumik misissuinermi kommunalbestyrelsi 
toqqissisimajunnaartitsissanngilaq. Tamanna aamma misissuineq pillugu kommunalbestyrelsimik 
angajoqqaatut oqartussaassuseqartup suleqateqannginerani atuutissaaq. 
 
Misissuinermut tunngatillugu malunnaarsaanissamut pisussaaffik aamma aalajangersakkap 
kinguneraa. Misissuinermut tunngatillugu paasissutissanik kommunalbestyrelsi 
ingerlatitseqqikkaluartoq misissuinermut tunngatillugu ilisimasaqarneq siaruartinneqarsinnaavoq. 
Illuatungeriit akuusut eqqarsaatigalugit pissutsini atorneqartuni sapinngisamik kommunalbestyrelsi 
misissuinermi malunnaarsaartumik ingerlatsinissaa tunngavigineqarpoq. 
 
Suliap ingerlanera aamma paasissutissat suut pissarsiarineqartut pillugit suliami peqataasut akuusut 
ingerlaavartumik ilisimatinneqartarnissaat kommunalbestyrelsimit qulakkeerneqartariaqarpoq, 
tamanna peqataasut tamarmik misissuinermut oqinnerusumik isummernissaannut 
annikinnerusumillu toqqissisimannginnissaannut iluaqutaasinnaavoq. 
 


 § 23-mut 
 
Aalajangersagaq nutaajuvoq. 
 
Suliami meeqqat illuani suliarineqartumi, assersuutigalugu Saaffimmi, paasissutissanik 
paarlaasseqatigiinnissamut periarfissanik aalajangersagaq malittarisassaliorpoq. Meeqqat illuanni 
suliarinninneq imatut aaqqissuunneqarpoq meeraq pillugu pissutsit qulaajaaffiginerisa nalaanni 
taamaallaat meeraq meeqqat illuanniissalluni. Meeqqat illuat meeqqap pisariaqartitai malillugit 
aaqqissugaavoq. Meeqqamik killisiuineq timaatigullu misissuineq meeqqat illuata iluani 
ingerlanneqarsinnaassapput. Tamanna meeqqap toqqissisimanerunissaanut iluaqutaassaaq. 

Meeqqat illuat atorneqartillugu pingaarpoq oqartussat assigiinngitsut imminnut suleqatigiinnissamut 
paasissutissanillu paarlaasseqatigiinnissamut periarfissaqarnissaat, taamaalilluni meeqqamik 
sapinngisamik pitsaanerpaamik suliarinninneq anguneqarluni. 
 
Aalajangersakkat pisortat allaffeqarfiutaani sulinerni nipangiussisussaatitaanermut tunngatillugu 
aalajangersakkanit allaanerulaarput, tak. Inatsisartut allaffissornikkut sullissisarneq pillugu 
inatsisaani § 27. Inatsimmi pineqarumi imm. 1, nr. 7 naapertorlugu, sullissisut 
nipangiussisussaatitaapput innuttaasut ataasiakkaat atugarisaat pillugit paasissutissanik. 
Allannguuteqartitsinermi pissutaavoq meeqqap ajunnginnerpaamik inissisimatinniarnissaa. 
Aalajangersagaq sullissisarnermi inatsimmut nipangiussisussaatitaanermut tunngatillugu 
aalajangersakkatulli sakkortutiginngilaq, taamaattumillu siunnersuutip imm. 2-ani meeqqap 
illersorneqarnissaa siunertaralugu paasissutissat suliarineqartarnerannut tunngatillugu 
aalajangersagaliortoqarsimalluni.  
 
Sullissisarnermut inatsisimi § 28 naapertorlugu innuttaasoq illersugaavoq, inummut tassunga 
tunngasut allaffissornikkut ingerlatsiveqarfimmut allamut ingerlateqqinneqarsinnaannginnerat 
pillugu. Taamaattorli inatsimmi § 28, imm. 2, nr. 3-mi aalajangersagaqartoqarluni, 
paasissutissiisinnaanerit inatsisiliornikkut piginnaatitsissutinngortinneqarsinnaasut. 
 
Imm. 2-mut 
Aalajangersagaq nutaajuvoq 
 
Aalajangersakkatigut naqissusiivigineqarpoq, paasissutissat paarlaatseqatigiissutigineqarsinnaanerat 
aatsaat ataatsimiinnermi pisinnaasut, tak. imm. 1. Ataatsimiinneq oqarasuaatitigut 
ingerlanneqarsinnaavoq, tamatumani inuit marluk amerlanerusulluunniit peqataaffigisaanni, 
imaluunniit ornigunnikkut ataatsimiinnerit ingerlanneqarsinnaallutik. 
 
Aalajangersakkatigut qulakkeerniarneqarpoq, inunnut aalajangersimasunut tunngassuteqartut e-
mail-ikkut imaluunniit allatigut elektroniskiusumik inunnut ilisimaneqanngitsunut 
nassiunneqartannginnissaat. Paasissutissat email-itigut nassiunneqarsimasut, arlaatigut 
pipallattornikkut inunnut susassaqanngitsunut nassiunneqartoorsinnaasarnerat ilisimaneqarmat. 
 
Aalajangersakkat ulluinnarni sullissinerni atoruminartuunissaat eqqarsaatigalugu, imaluunniit 
assersuutigalugu aalajangeeqataaniat assigiinngitsut illoqarfinni assigiinngitsuni 
najugaqarsimatillugit, paasissutissat oqarasuaatitigut avitsissutigineqarsinnaassapput. 

§ 24-mut 
 
Imm. 1-imut.  
Aalajangersagaq nutaajuvoq. 
 
Paasissutissat suut misissuinermut atatillugu pissarsiarineqassanersut aalajangersakkami 
nassuiarneqarpoq. Aalajangersakkap imaa meeqqap atugaanik tamakkiisumik nalilersuinissamut 
piviusorsiornerpaamik tunngaviusinnaasut paasissutissat attuumassuteqartut suut pillugit 
eqqarsaatigisat aallaavigalugit aalajangersarneqarput. Aalajangersakkami allattorneqartut 
tamakkiisuunngillat taamaattumillu meeqqap inissisimaneranik qulaajaanissamut pingaaruteqartutut 
isigineqartunik pissutsinik allanik kommunalbestyrelsi misissuisinnaalluni. 
 
Aalajangersakkamut aallaaviusoq tassaavoq meeqqap atugaanut attuumassuteqarsinnaasut 
paasissutissat tamarmik katersorneqarnissaannut kommunalbestyrelsip pisussaaffeqarnera. 
Paasissutissat misissuinermi isigineqartut allat peqatigalugit meeqqamut ikiorsiinernik 
pilersitsisoqassanersoq pillugu nalilersuinermut tunngaviussapput. Paasissutissat attuumassuteqartut 
tamarmik katersorneqarnissaat pingaarpoq, taamaalilluni meeqqamut naleqqiullugu tamakkiisumik 
sammisumik kommunalbestyrelsi suliniutinik pilersitsisinnaalluni. 
 
Paasissutissanilli pissarsiniarneq pissutsinut misissuinermut pissutissaqartitsilersunut 
tunngasuussaaq. Misissuinermi siunertarineqartumit allaanerusumut paasissutissat 
pissarsiarineqartut ingerlateqqinneqassanngillat. Pissutsit misissuinermut tunngavigineqartut 
aamma paasissutissat qanoq amerlatigisut suullu kommunalbestyrelsimit pissarsiarineqartut 
akornanni naleqqatigiissitsisoqassaaq.  
 


Pingaartillugu maluginiaqquneqarpoq kommunalbestyrelsi attuumassuteqartut pillugit, 
Allaffissornikkut sullissisarneq pillugu inatsisartut inatsisaani nr. 8, 13 juni 1994-imeersumi § 19 
aamma § 20 tusarniaatitsisarnissaa. Tamatumani pisussaaffeqarmata angajoqqaattut 
akisussaaffimmik tigummiaqartut meeqqallu tusarniaaffigineqartarnissaat, periarfissarlu pillugit 
ilisimatitsisarnissaq. Tassami angajoqqaattut akisussaassuseqartut meeqqalluunniit 
ilisimasimanngippassuk suna qinigassarinerlugu paasisimasariaqarnerluguluunniit, pineqartup 
aalaajangiiffiginissaanut tunngatillugu paasissutissat pineqartunut pingaaruteqartut 
ilisimasaqarfiginissaat eqqarsaatigalugit, tamakkulu paasisimanngikkunikkit 
piginnaatitaaffigisaminnut tunngatillugu akornutigisinnaassagaat. 
 
 
Nr. 1-imut. 
Tassani meeqqap timaatigut peqqissusianut tunngasut paasissutissat pineqarsinnaapput. Aamma 
meeqqap peroriartornera ukiuinut naapertuunnersoq pillugu oqaaseqaatit pineqarsinnaapput. 
Aamma meeqqap peqqissusia pillugu paasissutissat nalinginnaasut pissarsiarinissai 

naleqqussinnaavoq, tassunga ilanngullugit akuttunngitsumik nakorsamit 
misissortinneqartarsimanersoq, ilungersunartumik imaluunniit ilungersunannginnerusumik 
nappaateqarnersoq, sapigaqarneranut takussutissaqarnersoq, saanermigut napisimanersoq il.il. 
Ineriartorneq tassaasinnaavoq meeqqap ineriartornera angissusianut oqimaassusianullu 
naleqqiullugu ukiuanut naapertuunnersoq. 
 
Nr. 2-mut 
Pingaarpoq eqqarsartaatsikkut ingerlalluarnerata isiginiarneqarnissaa. Eqqarsartaatsikkut 
ingerlalluarneq tassaasinnaavoq tarnikkut ineriartorneq. 
Meeraq ajoqusernermik misigisaqarsimasinnaavoq, imaluunniit alla tarnikkut pissusaanut 
sunniuteqarsinnaavoq, meeraq aamma tarnikkut nappaateqarsinnaavoq imaluunniit 
eqqarsartaatsikkut ingerlalluarnermut akornusiisumik unamminartoqarluni. 
Immikkut peqqinneratigut misissuisoqarnissaanut aalajangersagaq tunngaviliinngimmat 
nakkutigineqassaaq. Paasissutissanik oqaaseqaatinilluunniiit pigineqareersunik pissarsiniarnissamut 
taamaallaat aalajangersagaq ammaassivoq, assersuutigalugu nakorsamit, tarnip pissuaanik 
ilisimasalimmitm peqqissaasumit il.il. 
 
Nr. 3-mut.  
Tassani pineqarput paasissutissat ilai ulluinnarni meeqqap pissusaanut tunngassuteqartut, aamma 
meeqqap avatangiisianut atatillugu taanna qanoq ineriartorsimanersoq.  
 
Aalajangersagaq una malilllugu paasissutissat aaneqarsinnaasut assersuutigalugu tassaasinnaapput 
meeraq ukiuminut naleqquttumik imaluunniit kinguarsimalaarluni ineriartorsimanersoq, meeqqap 
inuit akornanniinnermi pisinnaasai pillugit, meeraq inersimasunut atassuteqarsinnaanersoq pillugu, 
il.il.  
Aamma paasissutissat meeqqap pissusaanut, meeraq avatangiisiminut malugeqqusaarnersoq, 
matoqqanersoq, imminut aserorsarnersoq il.il tunngasuusinnaapput. 
 
Nr. 4-mut.  
Tassani pineqarsinnaapput paasissutissat meeqqap attaveqarfigisinnaasaanut tunngasut, 
angerlarsimaffimmi pissutsit aalajangersimasut kiisalu ilaqutariit inuuniarnikkut 
aningaasaqarnikkullu atuagaat. Aammattaaq paasissutissat angajoqqaat isumassuisinnaanerannut 
immaqalu atornermik ajornartorsiuteqarsinnaanerannut imaluunniit nalinginnaasumik 
peqqissutsikkut ajornartorsiutaannut tunngasuusinnaapput. 
 
Nr. 5-mut. 
Tassani paasissutissat meeqqap atuarfimmi inooqataanerani atuartitsissutitigullu ineriartorneranut 
tunngasuusinnaapput. Aammattaaq meeqqap takkutinngitsoortarneranut tunngasut paasissutissat 
aalajangersimasuusinnaapput, tassa tamanna angerlarsimaffimmi ajornartorsiutit annertussusaannut 
takussutaasinnaammat. Atuarfimmi pissutsit pillugit paasissutissat ikiorsiiniarnerit 

aaqqissuunnerinut iluaqutaasinnaapput, meeqqap ulluinnaata ilaani pissutsinut tamanut 
tamakkiisumik sammisumik suliniuteqartoqarnissaa qulakkeerniarlugu. 
Meeraq suli atualersimanngippat meeqqap ornittagaani paaqqinnittarfimmiit paasissutissanik 
pissarsiartoqassaaq, assersuutigalugu sunngiffimmi angerlarsimaffik, meeraaqqerivik imaluunniit 
ulluunerani paarsisartoq. 
 
Nr. 6-mut. 
Tassani paasissutissat meeqqap nalinginnaasumik inuuniarnikkut atugaanik attavigisartagaanullu 
tunngasuusinnaapput. Paasissutissat taamatut ittut meeqqap nalilerniarneranut 
pingaaruteqarsinnaapput, tassa inuuniarnikkut attuumassuteqarfiini ajornartorsiutit kingunerisaannik 
meeraq avatangiisiminiit kiserliortutut immikkoortitaasutullu misigisimasinnaammat.  
 
Nr. 7-mut. 
Qulaani paasissutissat taaneqartut saniatigut meeqqap atugaanut tunngasuusinnaasut soorlu 
ineqarnermut tunngasut paasissutissat allat pineqarsinnaapput. Taamaattoqarnersoq, aamma 
tamanna naleqquttuunersoq pisuni ataasiakkaani tamani pissutsit apeqqutaasassapput. 
Imaassinnaavoq meeraq aalajangersakkami eqqaaneqanngitsunik inunnut attuumassuteqartoq. Pisut 
ataasiakkaat tamarmik immikkoortillugit nalilersornissaannut kommunalbestyrelsi 
pisussaaffeqartoq aalajangersakkami erseqqissarneqarpoq, aamma meeqqap atugai tamarmik 
isigineqarnissaat qulakkeerneqarlni, pineqartup tunuliaqutaa qanorlu oqaluttuassartaqarnersoq 
apeqqutaatinnagu, aamma immikkoortumi kommunalbestyrelsi sunik ileqqoqarnersoq 
apeqqutaatinnagu. 
 
Imm. 2-mut.  
 
Aalajangersagaq nutaajuvoq.  
 
Meeraq misissuinermi isiginiarneqaraluartoq ilaqutatiinni attavigisartakkaniluunniit ajornartorsiutit 
meeqqap immikkut pisariaqartitaanut pissutaasinnaapput. Aammattaaq nakkutigineqassaaq pisut 
ilaanni meeraq ikiorserneqarsinnaanngimmat, ilaqutariinni imaluunniit meeqqap qanigisaani 
ajornartorsiutaasinnaasut aamma isumagineqanngippata. 
Taamaalilluni meeqqap ulluinnaani pissutsit attuumassuteqartut tamarmik sunniuteqartut 
tamakkiisumik nalilersuinermut tunngavigineqarnissaat qulakkeerneqassaaq. 
 
Meeraq qatannguteqartoq aamma ajornartorsiuteqartunik misissuinermi kommunalbestyrelsimit 
paasineqarpat taakku atugaannik misissuinissamik kommuni aamma pisussaaffeqarpoq, § 21 naap. 
Ilaqutariinni pissutsinik misissuineq ilaqutariinni meeqqanik amerlanernik ataatsimoortumik 
misissuisoqarsinnaassaaq. Taamaattorli meeqqamut ataatsimut misissuinerit kommunalbestyrelsimit 
isumagineqassallutik, soorlu peqqinnermut tunngasut, atuarfimmi ingerlalluarnersoq, sunngiffimmi 
aaqqissuussinerit, meeqqap ilaqutariinni ingerlalluarnera. 

Misissuinermi aamma paasineqarsinnaavoq ilaqutariinni attaveqaatiniluunniit pitsaasunik 
isumalluuteqartoq meeqqap ikiorneqarnerani peqataasinnaasunik. Assersuutigalugu ilaquttat 
imaluunniit sanilit meeqqap atuarfimmi aaneqarneranut ikiuukkusussinnaapput imaluunniit 
angajoqqaat atornerluinarmit katsorsartinneqarnerisa nalaanni meeqqamik isumaginnissinnaasut. 
Ajonartorsiutinik qulaajaanermik kommunalbestyrelsip isumaginninnissaa pingaarpoq, kisianni 
aamma ajornartorsiutinut oqilisaanermi peqataasinnaasunik ilaquttani isumalluuteqarnersoq 
arajutsinaaveersaarlugu. 
 
Imm. 3-mut.  
Aalajangersagaq Inatsisartut inatsisaat nr. 1, 15. april 2003-meersumi § 6, imm. 4-mik 
ingerlatitseqqinneruvoq. 
 
Aalajangersakkami suliatigut ilinniarsimasut attuumassuteqartut ilanngutitinneqarnissaat 
erseqqissarneqarpoq. Paaqqinniffimmiinnermi imaluunniit napparsimmavimmut uninnermi, 
tassunga ilanngullugu tarnikkut napparsimasunik katsorsaasarfik misissuinissamut 
aalajangersakkami periarfissaajunnaarpoq. 
 
Aalajangersakkap kingunerisaanik isumaginnittoqarfimmi, peqqinnissaqarfimmi atuarfeqarfimmilu 
suliatigut ilinniarsimasut kommunalbestyrelsimit ilanngutitinneqassapput, inuit taakku meeqqap 
atugaanik imaluunniit pineqartup ilaqutaani pissutsinik ilisimasaqarpata.  
Meeqqap ingerlalluarneranut ajornartorsiutaanullu tunngasut pillugit inunnik taakkuninnga 
kommunalbestyrelsi ataatsimeeqateqassaaq. Meeqqap atugaanut tunngatillugu inuit taakku aamma 
oqaaseqaateqaqqullugit kommunalbestyrelsimit qinnuigineqarsinnaapput. 
 
Isumaginninnikkut misissuinermut atatillugu kommunalbestyrelsip aamma inuit suliatigut 
ilinniarsimasut akornanni suleqatigiinnissamut inatsisitigut pisussaaffik aalajangersakkakkut 
eqqunneqarpoq. Taamaalilluni suliatigut ilinniarsimasut ataqatigiissarneqartumik 
minnerunngitsumik suleqatigiinnerat qulakkeerneqassaaq, kisianni aamma meeqqamut suliniutit 
ataqatigiissarneqarlutik tamakkiisumillu sammitinneqarlutik.  
 
Suleqatigiinnermi qulakkeerneqassaaq meeqqami ilimagisat aamma ajornartorsiutit sammivinnit 
assigiinngitsuniit isigineqarnerannik titartaasoqarnissaa. Suleqatigiinnermi suliatigut suliallit allat 
kikkut ilanngutitinnerisa naleqquttuunera kommunalbestyrelsimit nalilerneqassaaq, amerlanertigulli 
tassaassapput suliatigut suliallit ulluinnarni meeraq pillugu suliaqartut assersuutigalugu meeqqap 
ilinniartitsisua, perorsaasqo, klubbimi suleqataasoq il.il. 
 


§ 25-mut 
 


Imm. 1-imut. 

Aalajangersagaq meeqqanut inuusuttunullu ikiorsiisarneq pillugu Inatsisartut inatsisaat nr. 1, 
15.april 2003-meersumi § 7, imm. 1-imik ilaatigut ingerlatitseqqinneruvoq. 
 
Aalajangersagaq taamaalilluni erseqqissarneqarpoq paasinartumik takuneqarsinnaalluni 
isumaginninnikkut misissuinermi siunertaq sunaanersoq, tassa meeqqap atugaanik tamakkiisumik 
naliliinissamut misissuineq tunngavissiissasoq. Tamatuma malitsigisaanik meeqqap inuunermi 
atugaanut pissutsit attuumassuteqarsinnaasut isiginneriaatsit tamarmik misissuinermi 
ilanngutitinneqassapput. Meeqqamut naleqqiullugu meeqqap inuunermi inissisimaffianiittut 
tamarmik kommunalbestyrelsimit eqqarsaatigineqarnissaat, taakku ilaannai pinnagit, suliniutit 
pitsaanerpaat angunissaannut tamanna pingaarpoq. 
 
Misissuineq aallaavigalugu, aamma tamatuma kingorna tamakkiisumik naliliinermi § 31, imm. 3 
malillugu ikiorsiinernik aallartitsisoqarnissaanik imaluunniit angerlarsimaffiup avataanut 
inissinneqarnissamik meeraq pisariaqartitsinersoq isummertoqassaq. Ikiorsiinernik 
aallartitsisoqassanersoq pillugu isummernermi meeqqap atugai aallaavigineqassapput. 
 
Imm. 2-mut.  
Aalajangersagaq nutaajuvoq.  
 
Inatsisissatut siunnersuummi § 31, imm. 3 malillugu nukinginnartumik pilersinneqartut ikiorsiinerit 
ingerlateqqinneqarsinnaasut aalajangersakkami erseqqissarneqarpoq.  
 
Meeqqap atugaanik misissuinerup peqatigisaanik § 31-mi maleruagassaq malillugu ikiorsiinerit 
pilersinneqarsimappata aalajangersagaq atuutissaaq. § 31-mut nassuiaatinut innersuussisoqarpoq. 
Imaluunniit meeraq tassanngaannartumik inissinneqarpat. 
 
Meeqqamik isumaginninnikkut misissuineq tassaavoq isumaginninnermi suliniutip aallaavigalugu 
toqqammavissaa. Taamaattumik ikiorsiinerit pilersinnissaat sioqqullugu isumaginninnikkut 
misissuinerup naammassineqarsimanissaa maleruagassani pingaarnerusoq malugineqarnissaa 
pingaarpoq.  
 
Nalilersorneqassaq, ilumut assigiinngitsutigut meeqqamut ikiorsiissutaasut imaluunniit allami 
inissisimatitsinerit eqqarsaatigalugit tamakku aqqutigissallugit meeqqamut 
naapertuunnerpaajunersut. 
 
Imm. 3-mut.  
Aalajangersagaq nutaajuvoq. 
 
Aalajangersagaq taanna malillugu suliap naammassineqarneranut pissutaasinnaavoq 
isumaginninnermi misissuinerup takutikkaa meeqqap ikiorneqarnissaa imaluunniit inissiinerup 

pilersinneqarnissaa pisariaqartinneqanngitsoq, aamma meeraq pillugu ernumassutaasut tamarmik 
tunngavissaqanngitsut. Tamatumunnga aamma pissutaasinnaavoq meeraq pillugu 
ikiorsiisoqareertoq annertunerusumillu ikiorsiinerit meeqqamut iluaqutaanavianngitsut. 


 
Imm. 4-mut.  
Aalajangersagaq nutaajuvoq.  
 
Pingaarnertut maligassaq tassaasoq misissuinerup piffissaliussap qaammatit sisamat iluanni 
naammassineqarsimanissaa malugissallugu pingaarpoq. 
Ilaqutariittut misissuiffigineqarneq assut artukkiisinnaavoq. Taamaattumik piffissap 
aalajangersimasup iluani aalajangiisoqarsinnaasunngorlugu pissutsinik erseqqissaanissaq 
anguniarlugu kommunalbestyrelsip siunnerfeqartumik sulinissaa pingaarpoq. 
 
Immikkorluinnaq pisuni, qaammatinik sisamanik piffissaliussap iluani misissuineq 
naammassineqarsinnaatinnagu, inaarutaasumik aalajangiisoqarnissaata tungaanut 
naliliigallarnermik kommunalbestyrelsi piareersaqassaaq. Assersuutigalugu naliliineq 
tassaasinnaavoq meeraq immikkut atuartitani atuassanersoq pillugu erseqqinnerusumik 
misissuisoqarnissaata tungaanut meeqqap atuarfimmi ikorfartuisoqarnissaa 
neqeroorutigineqarsinnaavoq, meeraq kinguarsimasuunersoq pillugu tarnip pissusaanik 
ilisimasalimmit qulaajaaneq amigaatigineqarluni imaluunniit sumiginnaagaasimaneq pissutigalugu 
nalinginnaasumik atuartitsinermi malinnaanissamut ajornartorsiuteqarluni. Naliliineq 
assersuutigalugu tassaasinnaavoq erseqqinnerusumik misissuisoqarnissaata tungaanut meeraq 
atuarfimmi ikorfartorteqassasoq, meeraq immikkut atuartitaniissanersoq, kisiannili meeraq 
ilikkarnissaminik ajornartorsiuteqarnersoq tarnip pissusaanik ilisimasalimmit 
qulaajaaffigineqarnissaa amigaatigineqarluni, assersuutigalugu siusinaarluni inunngorsimanerup 
kingunerisaanik, naqinnernik ilisarinnissinnaannginneq imaluunniit ilikkarsinnaannginneq 
sumiginnagaasimanermik peqquteqarnersoq. 
 


§ 26-mut 
 


Imm. 1-imut.  
Aalajangersagaq meeqqanut inuusuttunullu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 14, imm. 1-imik ilaatigut ingerlatitseqqinneruvoq. Aalajangersagaq 
annertusineqarpoq taamaalilluni inatsit taanna malillugu ikiorsiinernut tamanut iliuusissanik 
pilersarusiortoqassalluni, angerlarsimaffiup avataanut inissiineq kisimi pinnani.  
 
Iliuusissanik pilersaarusiornerup siunertaa tassaavoq meeraq pillugu siunnerfeqartumik suliniutinik 
pilersitsisoqarnissaata, kiisalu ikiorsiinerup eqqortup pilersinneqarnissaata qulakkeerneqarnissaa 
imaluunniit meeqqap pisariqartitaanut naapertuuttumut meeraq inissinneqassanersoq. 

Iliuusissanik pilersaarusiornerup aamma qulakkiissavaa meeraq kiisalu angajoqqaatut 
oqartussaassuseqartoq suliniut pillugu pilersaarummi malinnaanissamut periarfissaqarnissaa aamma 
ilaqutariit ajornartorsiutaannik aaqqiinermi pimoorussisumik peqataanissaq. 
 
Iliuusissanik pilersaarusiornerup meeqqamut suliniutini suna siunertaanersoq 
kommunalbestyrelsimi sukumiisumik eqqarsaatigineqarnissaa qulakkiissavaa. Tamatumunnga 
ilaatillugu meeqqamut anguniakkat qanoq pilersinneqassanersut qanorlu anguneqassanersut 
kommunalbestyrelsimit eqqarsaatigineqassapput. 
 
Imm. 2-mut.  
Aalajangersagaq nutaajuvoq. 
 
Tamatuma malitsigisaanik suliniutip sivisussusissatut naatsorsuutigisaq pissutsillu allat pillugit 
pillugit paasissutissanik iliuusissanik pilersaarut imaqassaaq, tassunga assersuutigalugu 
ilanngullugit inummut ikiuineq, katsorsaaneq, ikiuutit il.il. 
 
Iliuusissanik pilersaarusiorneq kommunini sulianik sukkanerusumk sunniuteqarluarnerusumillu 
suliarinnittalernissamut iluaqutaassasoq naatsorsuutigineqarpoq. Iliuusissanik pilersaarut suliaq 
pillugu paasisimasaqalernissamut aamma aallaqqaataaniit naleqqunnerpaamik ikiorsiinerit 
pilersinnissaannut kommunalbestyrelsimut sakkuuvoq. 
 
Ikiorsiinerup siunertaa kiisalu suliniummi siunertaq iliuusissanik pilersaarutip erseqqissumik 
aalajangersimasumillu allassimanissaa pingaarpoq. Iliuusissanik pilersaarutip suliamut 
aaqqissuussaasumik pullaveqarnissaq qulakkiissavaa, kiisalu suliniutip sunniutaanik 
ingerlaavartumik malinnaanissaq qulakkiissallugu. Iliuusissanik pilersaarut suliap ingerlanera 
pillugu ilaqutariit paasisaqarnissaannut ilaqutariit sakkussaavoq pingaartoq aamma suliamik 
suliarinnittup paarlaanneranni suliami ataqatigiittoqarnera qulakkiissallugu. 
 
Imm. 3-mut.  
Aalajangersagaq nutaajuvoq.  
 
Iliuusissanik pilersaarut angajoqqaatut oqartussaassuseqartut meerarlu 15-inik ukioqalereersimasoq 
suleqatigalugit suliarineqarnissaa aalajangersakkami qulakkeerneqarpoq. Iliuusissanik pilersaarut 
angajoqqaatut oqartussaassuseqartunit aamma meeqqamit 15-inik ukioqalereersimasumit 
atsiorneqarnissaa aalajangersakkami qulakkeerneqarpoq. 
 
Aalajangersakkami siunniunneqartoq tassaavoq ikiorsiinerit imaluunniit angerlarsimaffiup 
avataanut inissiineq ilaqutariit isumasiorlugit ilusilersorneqassasut pilersinneqassasullu. Aaqqiineq 
siunertaqassaaq. Tamatumani ajornartorsiutip oqaasertalersornissaa pisariaqarpoq, tassa 
ajornartorsiutit, ilaqutariinnut aamma suliamik suliarinnittumit takuneqartut, iliuusissanik 

pilersaarummi allaaserineqarlutik. Iliuusissanik pilersaarut tassaavoq iliuutsinut ikiorsiinerillu 
pilersinnerinut tunngaviusoq, aamma akuutinneqartunik ilisimaneqassapput. 
 
Tamakkiisumik sammisumik suliniutip ilaqutariinnit akuerineqarnissaanik ataqqineqarnissaanillu 
kissaateqarnermik aalajangersagaq aallaaveqarpoq, tassunga ilanngullugit angajoqqaatut 
oqartussaassuseqartoq kiisalu meeraq 15-inik ukioqalereersimasoq. Taamaalilluni meeqqap 
angerlarsimafimmi tapersersorneqarnissaa paasineqarnissaalu qulakkeerneqassaaq, kiisalu 
akuutinneqartut tamarmik susoqarnera soorlu taamaattoqarnera ilisimallugu. 
Naatsorsuutigineqarpoq anguniagaq ajornannginnerusumik anguneqarsinnaassasoq angajoqqaatut 
oqartussaassuseqartoq, meeraq 15-inik ukioqalereersimasoq suliniut taassumalu siunertaa pillugu 
isumaqataappata. 
 
Iliuusissanik pilersaarutip atsiorneqarneratigut iliuusissami pilersaarummi eqqartorneqartut 
aaqqiinerit pilersinnissaannut akuersisoqarpoq. Angajoqqaat iliuusissanik pilersaarut 
atsiorusunngippassuk aamma iliuusissanik pilersaarut pillugu suleqatiginnikkumanatik, tamanna 
aaqqiinerit pilersinnissaannut akuersinnginnertut paasineqassaaq. 
 
Pisuni amerlanerni angerlarsimaffiup avataani inissiinissamut angajoqqaatut oqartussaassuseqartoq 
suleqataarusunneq kissaatiginngippagu, meeqqap inissinneqarnissaa suli kissaatigigunikku, kapitali 
10 naap., kommunalbestyrelsi nammineerluni iliuusissanik pilersaarusiussaaq. 
 
Imm. 4-mut. 
 
Aalajangersagaq nutaajuvoq. 
 
Inissiinermut annertuumik pingaarpoq inissiinerup ingerlalluarnissaa, taanna ilaqutariit 
paarsisartuuneri, ulloq-unnuarlu paaqqinniffiunersoq imaluunnit immikkut perorsaanikkut 
neqeroorutaanera apeqqutaatinnagu, iliuusissanik pilersaarummik ilisimatinneqarnissaat. 
Iliuuseqarnissamut pilersaarummik ilisimasaqarneq siunnerfeqartumik perorsaanikkut 
suliniuteqarnermut iluaqutaasinnaavoq, tassani peqataasut akuutinneqartut tamarmik assigiimmik 
anguniagaqarlutik sulillutik. Pingaarpoq inissiinermi suna anguniagaaneranik inissiiffiusup 
ilisimasaqarnissaaa, kiisalu inissiinermut suna tunuliaqutaanersoq. 
Taamaalilluni tamakkiisumik sammisumik suliniutip tunuani eqqarsaatit inissiiffiusumi 
piviusunngortinneqarnissaat aamma qulakkeerneqassaaq. 

Imm. 5-mut.  
Aalajangersagaq nutaajuvoq. 
 
Meeraq pillugu iliuuseqarnissamut pilersaarut pillugu meeraq tamatigut kommunalbestyrelsimit 
ilisimatinneqartassaaq. Tamanna meeqqamik tusarniaanissamut pisussaaffiup ilagaa, inatsisissatut 
siunnersuummi matumani misissorneqarsimasoq. Ilisimatitsineq pineqartup ukiuinut 
perorsimaneranullu meeqqamik attaveqarnissamut naleqquttut oqaatsit atorlugit ingerlanneqassaaq. 
 
Imm. 6-mut.  
Aalajangersagaq nutaajuvoq. 
 
Aalajangersakkap kingunerisaanik assersuutigalugu iliuusissanik pilersaarutip imaa, aaqqissuunnera 
ilusilersorneralu pillugu maleruagassanik ersarinnerusunik Naalakkersuisut aalajangersaanissamut 
periarfissinneqarput. 
 


§ 27-mut 
 


Imm. 1-imut.  
Aalajangersagaq nutaajuvoq. 
 
Iliuusissanik pilersaarutip nutarterneqarnera meeqqamut suliniutinut taamaallaat tunngassanngilaq, 
kisianni aamma ilaqutariinnut suliniutaasunut tunngassalluni. Taamaalilluni suliniutit suli 
tamaakkiisumik sammitinneqarnerat qulakkeerneqassaaq. 
 
Meeqqamut imaluunniit taassuma ilaqutaanut aaqqiinissaq pilersinneqarsimappat pingaarpoq 
ikiorsiinerup imaluunniit angerlarsimaffiup avataanut inissiinerup ingerlaavartumik 
kommunalbestyrelsimit malinnaaffigineqarnissaa. Ingerlaavartumik malinnaanerup ikiorsiinerup 
inissiinerulluunniit piffissaq tamaat meeqqap maannakkut pisariaqartitai isumagineqarnersut 
qulakkiissavaa. 
 
Ikiorsiinerup imaluunniit angerlarsimaffiup avataanut inissiinerup pilersinneqarnera meeqqap 
inuunerata allanngorluinnarneranik kinguneqarsinnaavoq. Taamaattumik ikiorsiinerup imaluunniit 
angerlarsimaffiup avataanut inissiinerup aallartinneraniit piffissaq sivikitsuinnaq qaangiutereersoq 
pisariaqartitsinerit nutaat allalluunniit takkussinnaapput, tamatuma kingunerisaanik suliniut 
allanngortinneqassalluni. Assersuutigalugu imaassinnaavoq inissiiffiusup paasigaa meeraq 
sumiginnagaaneq kisiat pinnagu aamma kinguaassiuutitigut atornerlungaasimasoq, tamannalu 
isumaqarsinnaalluni meeqqamut tarnip pissusaanik ilisimasalimmiit ikiorserneqarnissaa imaluunniit 
immikkut passunneqarnissaa pisariaqartoq. 

Inissiilluni sulianut naleqqiullugu ikiorsiinerup pilersinnerata kingorna kingusinnerpaamik 
qaammatit pingajuanni inissiinerup pilersinneraniit piffissami siullermi inissiinerup 
iluatsissimannginneranut atatillugu nutarterineq isigineqassaaq. Taamaattumik inissiinerup 
iluatsinngitsoornissaa pitsaaliorniarlugu piffissami tassani immikkut suliniuteqarnissat 
pisariaqalersinnaapput. 
 
Imm. 2-mut.  
Aalajangersagaq nutaajuvoq. 
 
Kapitali 4-mi nalunaaruteqarnissamut pisussaaffimmut atatillugu aalajangersagaq isigineqassaaq. 
Tassa imaappoq meeqqap atugai pillugit kommunalbestyrelsi nalunaarfigineqarpat, iliuusissanik 
pilersaarutip piareersarnerani tunngavigineqartunik annertuutigut allanngortitsisunik, iliuusissanik 
pilersaarutip nutarternissaanut kommunalbestyrelsi pisussaaffeqarpoq. 
 
Taamaalilluni iliuusissanik pilersaatutip naapertuuttumik nutarternissaa qulakkeerneqassaaq, 
meeqqap atugai allanngoraluarpata. 
 
Imm. 3-mut. 
Aalajangersagaq nutaajuvoq.  
 
Misissuinermi kommunalbestyrelsimit paasineqarpat ikiorsiinermi siunertap anguneqarnissaanut 
ikiorsiineq naleqqukkunnaartoq, taava siunertap anguneqarnissaanut pitsaanerusumik 
naleqquttumik ikiorsiinermik allamik kommunalbestyrelsi nassaassaaq. 
Taamaaqataanik angerlarsimaffiup avataanut inissiineq ilummut suli meeqqamut aaqqiinerni 
pitsaanerpaanersoq kommunalbestyrelsimit nalilerneqassaaq. Aamma imaassinnaavoq maannakkut 
inissiffimmini meeraq iluarusunngippata inissiiffissamik allamik nassaartoqassanersoq 
eqqarsaatigineqassasoq. 
 
Iliuusissanik pilersaarummi suliniutit qaqugukkulluunniit nutaat ilanngunneqarsimanissaat aamma 
meeqqap maannakkut pisariaqartitaanut naleqqussarsimanissaat aalajangersakkami 
qulakkeerneqarpoq. 
 
Imm. 4-mut.  
Aalajangersagaq nutaajuvoq. 
 
Ikiorsiinernik nutaanik pilersitsisoqartillugu imaluunniit anguniagaq pitsaanerpaamik meeqqamit 
qanoq anguneqarsinnaanera pillugu nutaanik ilisimasaqalerpat iliuusissanik pilersaarutip 
nutarterneqarnera kommunalbestyrelsimut naleqqussinnaavoq. Aalajangersagaq aamma 
atorsinnaassaaq inissiffissamik neqeroorummik nutaamik pilersitsisoqarpat annertunerusumik 
meeqqap pisariaqartitaanik akuersisinnaasutut isigineqartariaqartumik, taamatulli pisoqarnerani 

inissiiffiusup allanngortinneqarnera meeqqamik pitsaanerpaajunersoq tamatigut 
eqqarsaatigilluartariaqarpoq. 
 
Aalajangersakkami siunertaq tassaavoq tamanna meeqqap iluaqutigisinnaasaanut pitsaanerpaappat 
iliuusissanik pilersaarutip qaqugukkulluunniit nutarterneqarsinnaanera. Erseqqissaatigineqassaaq 
aalajangersagaq aatsaat atorneqassammat, tamatuma meeqqamut suliniut nukittunerulersissappagu 
taamaalillunilu meeqqap atugai pitsaanerulersillugit. Iliuusissanik pilersaarutip nutarterneqarnera 
meeqqamut naleqqutissammat. 
 


 § 28-mut 
 
Imm. 1-imut. 


Aalajangersagaq nutaajuvoq. 


Meeqqani pissusilersuutit ajortut pitsaaliornissaannut kipisinneqarnissaannullu suliniutit 
sakkortusinniarlugit maleruagassaliortoqarpoq aamma meeqqap ineriartorneranut 
akisussaaffeqarnerat angajoqqaanut erseqqissarniarlugu. Angajoqqaat meeqamut 
akisussaaffeqarnerat pillugu kalerriuteqarnissamut aalajangersagaq iluaqutaasinnaavoq. Qaqugu 
peqqusisoqassanersoq annerusumik kommunimit aalajangiiffigineqassaaq, assigiimmik 
aallaaveqarneq pillugu nalinginnaasumik ingerlatsinermi tunngaveqarneq naapertorlugu 
ajornatrorsiut pillugu oqaloqatiginerisigut akisussaaffimminnik naammassinninnissaannik 
angajoqqaat kommunimit misilinneqarsimassapput. Angajoqqaanut peqqussut ikiorsiinernik allanik 
ikorfartuuteqartillugit imaluunniit tapersersorneqarnissaanut aporfissaqannginnersoq 
naliliiffigineqassaaq. 
 


Meeqqamut angajoqqaajusut iliuuseqarnissamut pisussaaffimmik ataatsimik amerlanernilluunnit 
isumaginninnissamut komunalbestyrelsimit peqquneqarnissaannut aalajangersagaq periarfissiivoq.  
Angajoqqaatut oqartussaassuseqartup angajoqqaatut akisussaanerminut naammassinninngippat 
tamatumalu kingunerisaanik meeraq ineriartornermini ulorianartorsiortinneqarluni tamannalu 
pissutigalugu angajoqqaatut oqartussaassuseqartoq akisussaaffimminik naammassinngippat 
kommunalbestyrelsi angajoqqaanut peqqussummik aalajangiisinnaavoq. Imm. 3-mi 
aalajangersakkat arlaat ataaseq naammassineqarsimassaaq. 


Anhgajoqqaanut peqqussut pillugu aalajangiinerit angajoqqaatut oqartussaassuseqartumit 
akuersinertaqanngitsumik aaqqiinerit ilaat pillugit aalajangiisinnaanermut kommunimut 
periarfissiivoq. Taamaaliortoqarsinnaavoq kommuni naliliippat iliuuseqarnermi siunertaq 
anguneqarsinnaasoq naak akuersinertaqanngikkaluartoq. Assersuutigalugu kommuni naliliivoq 
angajoqqaanut peqqusineq naleqquttoq meeqqap ajornartorsiutaanik aaqqiinissamut tamanna 
naammanngikkaluartoq. 

Angajoqqaat assersuutigalugu peqquneqarsinnaapput:  


 meeqqap atuarfimmukarnissaa imaluunniit ulluunerani neqeroorummukarnissaa 
isumagalugu 


 angajoqqaat ataatsimiisinnerini aamma meeqqap atuarneranut tunngatillugu siunersiuinerni 
peqataaneq, 


 meeqqap sumiiffimmut aalajangersimasumut ingerlaqatigineratigut,  


 piffissami erseqqinnerusumik aalajangerneqarsimasumi meeqqap angerlarsimanissaanik 
qulakkeerineq, 


 angajoqqaanut suliniutitut neqeroorutaani peqataaneq, 


 meeqqap ajornartorsiutaanik aaqqiiniarneq pillugu oqartussanik attuumassuteqartunik 
ataatsimiinnerni peqataaneq. 


 


Angajoqqaanut peqqussuteqarnermut siunnerfigineqartut tassaapput angajoqqaat piviusumik 
angajoqqaatut akisussaaffeqarsinnaasut, assigiinngitsunillu peqquteqartumik taamaaliornissamut 
siunertaqarusunngitsut imaluunniit siunertaqanngitsut. Peqqussummik malinninnissamut 
angajoqqaat nukissaqanngitsut aamma pisinnaasaqanngitsut angajoqqaanut peqqussummik 
peqquneqassanngillat. Angajoqqaanut peqqussut taamaallaat angajoqqaatut oqartussaassuseqartunut 
atorneqassaaq aamma inooqataasunut imaluunniit aapparilersamut nutaamut atorneqassanani, 
taanna meeqqamut angajoqqaatut oqartussaassuseqanngippat. 


 
Maleruagassat angajoqqaatut oqartussaassuseqartup pisussaaffinnik sunik isumaginnissaanik 
naatsorsuutigisanik erseqqissaanermut iluaqutaassapput. Angajoqqaanut peqqussummi 
suliareqquneqartut imaluunniit pisussaaffigeqquneqartuq meeqqap ajornartorsiutaanik 
aaqqiiniarnermut iluaqutaasussatut naleqqutissapput. Sulianik suliarinninnermi maleruagassat 
nalinginnaasut malillugit aalajangiineq naammagittaalliuuteqarsinnaanermut ilitsersuummik 
imaqassaaq, tassani allanneqarsimalluni naammagittaalliuuteqarfissaq, 
naammagittaalliuuteqarnissamut piffissaliussaq aamma naammagittaalliuutip tunniunneqarnerani 
suleriaasissaq. Angajoqqaanut peqqussut pillugu aalajangiineq Isumaginninnermut 
Naammagittaalliuuteqartarfimmut suliakkiutigineqarsinnaavoq, § 86 naap. 


Pingaarpoq suna pillugu kommunip aalajangiisimaneranik angajoqqaat meeqqallu 
ilisimasaqarnissaat. Angajoqqaanut peqqussut pillugu aalajangiinerit tamatigut 
allakkatiguussaapput. Peqqussut erseqqissumik oqaasertaqassaaq, taamaalilluni peqqussut 
malinniarlugit sussanerlutik angajoqqaanut erseqqilluni – aamma peqqussut qanoq ilinerani 
malinneqanngitsutut oqaatigineqarsinnaanersoq. 
 
Angajoqqaanut peqqussut ilaatigut killeqarpoq 


 peqqussutit suliami aalajangersimasumi ajornartorsiutinik aaqqiinissamut iluaqutaanissamut 
naleqqutissapput. 


 peqqussummik malinninneq angajoqqaanut piviusorsiortuussaaq. 

 peqqussutip qanoq akuliuttuutiginerata aamma ajornartorsiutip qanoq annertutiginerata 
akornanni pissutsit naammaginassapput. 


 angajoqqaatut oqartussatut akisussaaffeqartumik isumaginninnermi sinaakkutaasut iluanni 
iliuuseqaqqullugit angajoqqaat taamaallaat peqquneqarsinnaapput. 


 angajoqqaanut peqqussut piviusorsiortumik tunngavilersorluarsimassaaq aamma meeqqap 
inuusuttulluunniit meeqqatut allatulli ineriartornissaanut periarfissiissalluni. 


 peqqussutip imaa aalajangersarneqassaaq taamaalilluni angajoqqaat pisussaaffimminnut 
allanut naammassinnissaminnut periarfissaqarlutik assersuutigalugu ilaqutariit meeraannut 
allanut, ilinniartitaanermut suliffimmulluunniit naleqqiullugu. 


 
Peqqussummut atasumik pineqaatissiinermik atasoqanngilaq, anhgajoqqaalli nammineq 
kajumissutsiminnik meeqqamut akisussaarusunngippata aalajangersagaq mianersoqqutitut 
kingullertut kommunimit atorneqarsinnaalluni. Aamma angajoqqaat aalajangersimasunik 
iliuuseqartariaqarnerannik kommunimit peqquneqarpata tamanna pisussaaffiunerusutut 
sunniuteqarsinnaavoq. 
 
Imm. 2-mut.  


Aalajangersagaq nutaajuvoq.   


 
Aalajangersakkap atorneqarnissaa sioqqullugu meeqqamut namminerisamik akisussaatinniarlugit 
angajoqqaanik kommunalbestyrelsi suleqatiginninnissamik misiliisimassaaq. Nammineq 
kajumerisamik suleqatigiinneq iliuusissanik pilersaarummi isumaqatigiissutitigut 
misilinneqarsimassaaq imaluunniit assersuutigalugu meeqqap piffissaq eqqorlugu 
atuariartortinnissaata imaluunniit piffissami aalajangersimasumi angerlarsimanissaata 
isumaginissaanut angajoqqaat akisussaaffeqarnerisa pingaaruteqarnera pillugu 
oqaloqatigineqarsimassallutik. 


Angajoqqaatut oqartussaassuseqarnerup ingerlannera pillugu sinaakkutit avataaniittunut 
suliaqaqqullugit imaluunniit akisussaaqqullugit angajoqqaat peqquneqassanngillat. 


Angajoqqaanut peqqussutip atorneqarnera taamaalilluni ingerlatsinerup nalinginnaasumik 
inatsisinut attuumassutaatigut assigiissitaartumik tunngaveqarnermiit aallaaveqarpoq. Tassa 
imaappoq angajoqqaanut peqqussut pillugu aalajangiinissaq sioqqullugu nammineq 
kajumissutsikkut aaqqiinissaq ajornannginnersoq tamatigut nalilerneqartassaaq. 


Nammineq kajumerisamik angajoqqaanik suleqateqarnissamut periarfissat tamarmik 
misilinneqareerpata imaluunniit ajornarpata aatsaat peqqussut atorneqarsinnaavoq. 

Imm. 3-mut. 


Aalajangersagaq nutaajuvoq. 


Angajoqqaanut peqqussuteqarnissaq pillugu qaqugukkut kommunalbestyrelsi 
aalajangiisinnaaneranut aalajangersakkami piumasaqaatinik aalajangersaasoqarpoq. 
Aalajangersagaq tamakkiisuuvoq aamma angajoqqaanut peqqussut kommunalbestyrelsimit 
angajoqqaanut piumasarineqarnissaanut piumasaqaatit ataani taaneqartut pingasut arlaat ataaseq 
naammassineqarsimassalluni. 


 
Nr. 1-imut 
Angajoqqaanut peqqusisoqarnissaanut meeraq qanoq annertutigisumik atuanngitsoorsimanissaanut 
imaluunniit perorsaanikkut ineriartortitsisumik neqeroorummiit peqataanngitsoorneranut 
piumasaqaateqartoqanngilaq. Angajoqqaanut kommunalbestyrelsi peqqussuteqarsinnaanngilaq, 
aatsaat akuerisaanngitsumik atuanngitsoortoqarpat. Peqqussuteqarnissaq sioqqullugu 
atuanngitsoornermut suna tunuliaqutaanersoq misissussallugu toqqaannanngitsumik tamanna 
kommunalbestyrelsimut pisussaaffiliivoq. Meeraq assersuutigalugu ima ilungersunartigisumik 
napparsimava aamma nakorsamit nalunaarummik peqarluni atuanngitsoorneq akuerineqarsinnaasoq 
pineqarluni. 


Taamaaqataanik aamma atuarfik isumaqatigiissuteqarfigineqarsinnaavoq piffissap ilaani meeraq 
atuartitsinermi peqataassanngitsoq, tamanna aamma tassaanngilaq akuerineqarnani 
atuanngitsoorneq. 
Tassunga ilanngullugu kommunalbestyrelsimit pingaartinneqassaaq atuanngitsoorneq ima 
ilungersunartiginersoq tamanna meeqqap ilikkagaqarsinnaaneranut akornusiilluni. 


 
Nr. 2-mut 
Tassani pineqassaaq meeraq annikitsunik ilungersunartunik arlaleriarluni pinerluuteqarsimanera 
imaluunniit ingasattumik pinerluuteqarsimassalluni.  


 
Nr. 3-mut 
Pissutsikkut ajornartorsiutit assersuutigalugu tassaasinnaapput meeqqanut allanut imaluunniit 
inersimasunut oqartussaasunut qiniganiarluni pissuseqarneq. Pissutsikkut ajornartorsiutit aamma 
tassaasinnaapput ilukkut pissutsiminik aqutsinissamik ajornartorsiutit aamma ajornartorsiutit 
oqaloqatiginnikkut aaqqinnissaannut paarlaallugu allanut timikkut sakkortuuliorsinnaaneq. 
Pissutsikkut ajornartorsiutit pinngitsoorani tassaasariaqanngillat avatangiisinut malugeqqusaarneq, 
imaassinnaavoq meeraq matoqqasuusoq, aamma inuti akornaniinnissaminut sapersaateqartoq, 
aamma meeqqat peqatigisani assigalugit inunnut attuumassuteqalernissaminik sapersaateqartoq. 

Naleqqussarnissamut ajornartorsiutit tassaasinnaapput avatangiisinut aalajangersimasunut 
naleqqussarnissamik ajornartorsiuteqarneq, assersuutigalugu atuarfimmi, ulluunerani 
paaqqinniffimmi, sunngiffimmi ornittakkami il.il. atuuttunik maleruagassanut maleruunnissamut. 


Naleqqussarnissamut ajornartorsiutit meeqqap sakkortuniarluni imaluunniit qiniganiarluni 
pissuseqarnerata malitsigisinnaavai. 


Meeraq ima ilungersunartigisumik pissutsimigut ajornartorsiuteqarpat imaluunniit 
naleqqussarnissamigut ajornartorsiuteqarpat tunuliaqutaasut ajornartosiutit pissutaasinnaapput. 
Pisut ilaanni angerlarsimafimmi ajornartorsiusit pissutaasinnaapput, angajoqqaanut 
peqqussuteqarneq ikiuutaasinnaalluni. 


 
Imm. 4-mut 
Aalajangersagaq nutaajuvoq. 


 
Angajoqqaanut peqqussutaasinnaasunik periarfissat arlallit aalajangersakkami 
siunnersuutigineqarput, aalajangersagaq tamakkiisuunngilaq taamaattumillu angajoqqaanut 
iliuuseqarnissamut pisussaaffiit allat kommunalbestyrelsimit toqqarneqarsinnaallutik. 


Kommunalbestyrelsi angajoqqaanut peqqussuteqarsinnaanngilaq, aataat peqqussut meeqqap 
ajornartorsiutaanik aaqqiiniarnermut sakkussatut naleqquttoq kommunalbestyrelsi isumaqarpat. 


 


§ 29-mut 
 


Imm. 1-imut 
Aalajangersagaq nutaajuvoq. 


Piffissami tassa angajoqqaat peqqussuteqarfigineqarneranni angajoqqaatut oqartussaassuseqartup 
peqqussummik malitsinersoq kommunalbestyrelsimit alaatsinaanneqassaaq. 


Meeraq atuarfimmut ingiaqatigineqassasoq peqqussutigineqarsimappat meeraq atuariartornersoq 
nakkutigeqqullugu kommunalbestyrelsip atuarfik qinnuigisinnaavoq, tamannalu pinngippat 
nalunaaruteqaqqullugu. Angajoqqaanik ataatsimiisitsinermi assigisaaniluunniit angajoqqaat 
kommunalbestyrelsimit peqataaqquneqarsimappata angajoqqaat takkunnersut nakkutiginissaanut 
kommunalbestyrelsip aamma atuarfik qinnuigisinnaavaa, taamaaliunngippata tamanna 
nalunaarutigeqqullugu. 


Ilumut angajoqqaaat pisussaaffileqqinneqarsinnaanerat isumaliuutigineqassaaq, tamatumani 
pisussaaffiliisimaneq iluaqutaasimasutut naliliiffigineqarpat, aammalu angajoqqaat 
pisussaaffilerneqarnerisa sivitsuiffigineqarneratigut tamanna ajunngitsumik 
kinguneqartissangatinneqarsimappat. Imaassinnaavormi pisussaaffiliisimaneq aatsaaat qaammatit 

siulliit 4-at ingerlareerneranni iluaqutaalersimasoq, tamatumali nassatarisaanik iluatinnaateqassasoq 
angajoqqaanik pisussaaffiliisimanerup sivitsuallaqqinneqarsinnaanissaa. 
 
Imm. 2-mut. 


Aalajangersagaq nutaajuvoq. 


Angajoqqaanut peqqussutip atorunnaarsinnera pillugu kommunalbestyrelsi qanoq ilinikkut 
aalajangiisinnaanersoq aalajangersakkami aalajangersarneqarpoq. Angajoqqaanut peqqussut 
siunertaq malillugu ingerlanersoq ingerlaavartumik malinnaaffigissallugu kommunalbestyrelsi 
immikkut pisussaaffeqarpoq. Angajoqqaanik meeqqamillu, peqqussutip atuunnerani, 
ingerlaavartumik oqaloqateqartarnikkut malinnaaneq pisinnaavoq. 


Peqqussut meeqqap atuarfimmukartarnera qulakkeerniarlugu angajoqqaanut pisussaaffiuppat, 
meeraq atuariartunngitsoorpat kommunimut utersaarluni nalunaaruteqartarnissaa pillugu 
kommunalbestyrelsimi atuarfimmik isumaqatigiissuteqarsinnaavoq. 


Peqqussut angajoqqaatut oqartussaassuseqartumiit malinneqanngippat, meeqqap ajornartorsiutaanik 
aaqqiiniarnermi angajoqqaanut peqqussut ilumut naleqqunnersoq imaluunniit peqqussut 
atorunnaarsinneqartariaqarnersoq kommunalbestyrelsimit eqqarsaatigineqassaaq, akerlianillu 
aaqqiissutissanik allanik pilersitsisoqarluni. Angajoqqaanut peqqussut § 31 naap., ikiorsiiniarnernut 
tapersersuisinnaavoq, assersuutigalugu ilaqutariinnut inummik attavigisartagassamit 
atassuteqartitsisoqarsinnaavoq aamma angajoqqaat pikkorissartinneqarlutik, angajoqqaanut 
peqqussummik malitsinissamut angajoqqaanut sakkussaqartitsilernermik iluaqutaasinnaasoq. 


Meeraq akuerineqanngitsumik atuanngitsoorsimappat, meeqqap ullaat tamaasa 
atuariartortarnissaata angajoqqaanit qulakkeerneqarnissaanut kommunalbestyrelsi angajoqqaanut 
peqqusisinnaavoq. Kommunalbestyrelsi ikiorsiissutitut inummik ikorfartuisussamik ilaqutariit 
angerlarsimaffianukartartussamik meeqqallu atuariartortinnissaanut ikiuisussamik ikiuisinnaavoq. 


 
Nr. 1-imut. 


Peqqussuteqarnnermut tunuliaqutaasimasoq atuukkunnaarsimappat angajoqqaanut peqqussut 
atorunnaassaaq. Assersuutigalugu angajoqqaanut peqqussutip malitsigisaanik meeqqap 
ajornartorsiutinit aniguinera pineqarsinnaavoq. Aamma meeraq angajoqqaatut 
oqartussaassuseqartuni najugaqarunnaarsimasinnaavoq. 


 
Nr. 2-mut. 


Angajoqqaanut peqqussut meeqqap ajornartorsiutaanik aaqqiinissamut naleqqukkunnaartoq 
kommunalbestyrelsi naliliippat angajoqqaanut peqqussut atorunnaassaaq. Angajoqqaanut 
peqqussutip meeqqap ajornartorsiutaanut aaqqiinissamut naleqqutinnginneranut tunngavilersuutit 

assersuutigalugu tassaasinnaavoq siullermik naatsorsuutigisamiit meeqqap ajornartorsiutaasa 
annertuneruneri aamma ikiorsiinerit allat pilersinneqartariaqarlutik. 


Peqqussuteqarnissaq sioqqullugu, § 28 naap., ajornartorsiuteqassaaq, angajoqqaanut 
peqqussuteqarnikkut aaqqiiffigineqarsinnaasoq kommunalbestyrelsimit nalilerneqartumik. 
Paasineqarpat meeqqap ajornartorsiutai angajoqqaanut peqqussuteqarnikkut aaqqinneqanngitsut 
taava peqqussut atorunnaarsinneqassaaq, paarlattuanillu ikiorsiiniarnerit allat pilersinneqarlutik. 


 
Nr. 3-mut. 


Angajoqqaanut peqqussummik naammassinninnissamut angajoqqaat nukissaqanngitsut 
nalilerneqarpat angajoqqaanut peqqussut atorunnaassaaq. Aalajangersimasunik iliuusissatut 
pisussaaffiit allanneqarnissai sioqqullugu peqqussummik naammassinnissamut angajoqqaat 
nukissaqarnersut kommunalbestyrelsimit nalilerneqassaaq. Taamaattorli siullermik kommunip 
ilimagisaniit angajoqqaat nukissaqartitsinngitsut paasineqarsinnaavoq. Saniatigut allatigut 
ikiorsiisoqarneratigut, peqqussummut tapersuisussamik, assersuutigalugu inuit ikorfartuisut, inuit 
attavigisassat, angajoqqaat pikkorissartinneri il.il., angajoqqaanut peqqussut 
ingerlatiinnarneqassanersoq pillugu kommunalbestyrelsi eqqarsaateqarsinnaavoq. 


 


§ 30-mut 
 
Imm. 1-imut. 
Aalajangersagaq nutaajuvoq. 
 
Meeraq aserorterisimappat aserorterneqarsimasup iluarseqqinnissaanut meeqqap peqataanissaanut 
kommunalbestyrelsi peqqusisinnaasoq aalajangersakkami aalajangersarneqarpoq.  
 
Aserorterineq imatut paasineqassaaq aserorterisimaneq imalluunniit annikitsumik aseruisimaneq. 
Aalajangersakkap siunertaa tassaavoq meeqqat aserorterisut paasitinneqarnissaat aserorterineq 
kinguneqartartoq. Aammattaaq aserorterunerup kingorna aserortersimasaannik paasitinneqarpata 
tamanna meeqqanut pinaveersaarisumik sunniuteqarsinnaavoq. Meeraq saliinerup nalaani inummik 
imaluunniit inunnik aserorteriffigineqarsimasunik oqaloqateqarnissamik periarfissinneqarpata 
tamanna aamma iluaqutaasinnaavoq. Taamaalillu meeqqap aamma takusinnaassavaa 
aserorteriffigineqartunut inuttut arlalitsigut kinguneqartitsisinnaasoq, immaqalu tamanna 
meeqqamut eqqarsartitsisinnaalluni. 
 
Peqqussut aalajangersimasumik nalilereernikkut tunniunneqassaaq aamma pinaveersartitsinermi 
suliniutimut ilaassalluni amama ataasiarluni qisuariarnertut imaluunniit pineqaatissiinertut 
iluseqassanani, akerlianilli perorsaanikkut aaqqiinerussalluni.  

Meeraq peqataarusunngippat meeraq saliinissamut pinngitsaalineqarsinnaanngilaq. Taamaattorli 
kommunini naliliisinnaavoq meeraq tamatumunnga peqataarusuttoq meeraq angajoqqaaminit, 
perorsaasumit inummilluunniit allamut tamatumunnga ingiaqatigineqarpat. 
 
Taamaattorli meeqqamut peqqussuteqarnissaq periarfissaasinnaavoq, naak meeraq 
saleerusunngikkaluartoq, meeraq eqqartuussivimmiit inuiaqatigiinni suliaqartussanngorlugu 
eqqartuunneqarsimappat. Taamatut pisoqartillugu saliineq inuiaqatigiinni suliap ilaatut 
kommunalbestyrelsimit nalilerneqarsimassaaq. 
 
Imm. 2-mut  
Aalajangersagaq nutaajuvoq. 
 
Erseqqissaatigineqassaaq pillaanertut aaqqiineq pineqanngimmat. Meeraq piumanngippat 
peqqussummut malinneqqullugu kommunalbestyrelsip meeraq pinngitsaalisinnaanngilaa. Pisut 
ilaannili perorsaanikkut kajumissaarinerit atornerisigut meeqqap peqqussummik malinninnissaa 
ajornarneq ajorpoq. Peqqussut perorsaanermi sakkuni nutaajuvoq, tassunga piumasaqaatit 
naammassineqarsimappata kommunimit atorneqarsinnaasoq. 
 
Aalajangersagaq taanna malillugu aserorneqarsimasup iluarseqqinnissaanut meeraq 
peqquneqarsinnaavoq. 
Meeraq assersuutigalugu niuertarfimmi sanaartorfimmiluunniit aserorterisimappat tamatuma 
kingorna saliinermi ikiuulluni aggernissaa kommunalbestyrelsi meeqqamut peqqusisinnaavoq. 
Saliineq tassaasinnaavoq sanernermi aserorterneqarsimasunilluunniit katersinermi meeqqap 
ikiuunnera, imaluunniit atortut iginneqarsimasut inissaannik inisseqqinnerannut ikiuunneq. 
 
Aningaasaqarnikkut kinguneqartitsinerit mianersuaatsumik iliuuseqarnermi taarsiinissamut 
akisussaaffeqarneq pillugu maleruagassat nalinginnaasut malillugu saqqummiunneqarsinnaapput. 
Kommunalbestyrelsi taamaalilluni ajoqusernerit akilernissaannut meeqqaamut 
peqqusisinnaanngilaq. 


 
§ 31-mut 


 
Imm. 1-imut.  
Aalajangersagaq nutaajuvoq. 
 
Meeraq immikkut ikiorserneqarnissaminik pisariaqartitsisinnaavoq, kamannermi aqunnissaanut 
aamma ullaat tamaasa atuartornermi inussuttoq ikiorserneqarnissaminut pisariaqartitsisinnaavoq, 
tassani inuk attaveqaataasoq eqqortumik ikiorsiinerusinnaalluni, pisunilu ilungersunarnerusuni, 
meeqqap ingerlalluarnissaata peqqissusia ineriartorneraluunniit ajornartorsiortissinnaallugu, tassa 
angajoqqaavi imertarmata meeqqaamillu attuisarlutik. Pisumi kingullertut taaneqartumi 

ilaqutariinnut naleqqiullugu annertuumik suliniuteqarnissaq pisariaqarsinnaavoq, atornerluinerannik 
katsorsaasoqarluni, ilaqutariinnik katsorsaasoqarluni aamma ilaqutariinnik oqilisaasoqarluni. 
Ikiorsiineq sapinngisamik siusissukkut pissaaq.  
 
Aalajangersakkap atuuffigisassaa inunnut annertuumik innarluuteqartunut ikiorsiisarneq pillugu 
Inatsisartut peqqussutaanut kingusinnerusukkut allannguuteqartumut naleqqiullugu 
killeqartinneqarpoq, taamaalilluni meeraq inunnut annertuumik innarluuteqartunut ikiorsiisarneq 
pillugu inatsisartut peqqussutaat malillugu ikiorserneqartoq Inatsisartut inatsisaat una malillugu 
ikiorserneqarnani. 
 
Inatsisartut inatsisaat manna atorlugu ikiorsiisoqarsinnaassaaq, pisinnaasai ima annertutigisumik 
apparsimanngitsunut, inunnut annertuumik innarluuteqartunut ikiorsiisarneq pillugu inatsisartut 
peqqussutaannut ilaanatik. 
 
Meeraq inunnut annertuumik innarluuteqartunut ikiorsiisarneq pillugu inatsisartut peqqussutaat 
ilaalluni aalajangersagaq taanna malillugu ikiorserneqarsinnaavoq, pisinnaasap apparsimanera 
tunuliaqutarinagu kisiannili ilaqutariit inuuniarnikkut inissisimanerat tunuliaqutaralugu aamma 
meeqqalluunniit ikiorserneqarnissamik pisariaqartitsigunik. 
 
Imm. 2-mut.  
Aalajangersagaq Inatsisartut inatsisaat nr. 1, 15. april 2003-meersumi § 9, imm. 2-mik ilaatigut 
ingerlatitseqqinneruvoq. 
Aalajangersagaq imarisamigut allanngortinneqarpoq akuersineq pillugu aalajangersakkat 
maannakkut § 32 imm. 2-imi takuneqarsinnaalerlutik. 
Aalajangersakkamut nutaanik ullutsinnullu naleqqunnerusunik nassuiaasiortoqarpoq. 
 
Meeqqap immikkut pisariaqartitaanut naapertuunnerpaamik ikiorsiinissaq kommunalbestyrelsimit 
tamatigut toqqarneqassasoq aalajangersakkami aalajangersarneqarpoq.  Meeqqamut neqeroorutip 
taamaalilluni namminermi, ilaqutariinni avatangiisiniluunniit ajornartorsiutit meeqqamit 
illuatungilernissaannut immikkut pisariaqartitsinermik aallaaveqassaaq.  
 
Pisumi aalajangersimasumi eqqortumik ikiuinissap katiternissaa siunertaralugu kommunalbestyrelsi 
ataasiakkaartunik ikiorsiinernik neqerooruteqarsinnaavoq, imminnut atasunik imaluunniit imminnut 
uiggiuttunik. Ikiorsiinerit assigiinngitsut taamaattumik ataatsikkoortillugit atorneqarsinnaapput, 
taamaalilluni assersuutigalugu ilaqutariinnik katsorsaasoqarsinnaalluni, peqatigisaanik meeraq 
angerlarsimaffiup avataanut inissinneqarluni. 
 
Ajornartorsiutit ataavarnerusumik aaqqiiffiginissaannut iluaqutaarsumik ikiorsiineq imaluunniit 
ikiporsiinerit aallaqqaammullu toqqarneqarnissaat pingaarpoq, ikiorsiineq ajornartorsiutinut 
tassanngaannartumik takkuttunik taamaallaat aaqqiinissamut siunnerfeqartut ikiorsiinerit pinnagit. 

Tamatumalu pinngitsoortinngilaa siullermik ajornartorsiutit tassanngaannartumik pilersut 
aallunneqarnissaat pisariaqartinneqarluni kingusinnerusukkullu siunissamut ungasinnerusumik 
suliniuteqarluni. Pisunili tamani meeqqap atugaanik aallarniutaasumik misissuereernerup kingorna 
pisariaqartitsinerup paasineqartup naammassineqarnissaanut eqqortutut isigineqartut ikiorsiinerit 
ingerlaannartumik sammineqassallutik.  
 
Imm. 3-mut. 
Aalajangersagaq meeqqanut inuusuttunullu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 9, imm. 2-mik ilaannakuusumik ingerlatitseqqinneruvoq. 
 
Nr. 1-imut. 
Ikiuineq tassaasinnaavoq isumaginninnermi siunnersortip aamma meeqqap aamma angajoqqaat, 
imaluunniit meeqqamut ulluinnarni isumaginnittup akornanni oqaloqatigiinneq. Siunnersuineq 
assersuutigalugu tassaasinnaavoq ulluinnarni pilersunik ajornartorsiutinik nalinginnaasunik 
aaqqiineq, imaluunniit missingersuutit aningaasaqarnerluunniit pillugu siunnersuineq. 
 
Angajoqqaat assersuutigalugu meeqqaminnik nammineq perorsaasinngippata, aamma inissiineq 
imaluunniit oqilisaassineq pineqanngippat, kommunalbestyrelsi angerlarsimaffimmut 
siunnersuisinnaavoq ilitsersuussisinnaallunilu. Meeqqamut taassumaluunniit ilaqutaanut 
angerlarsimaffimmukartartumik imaluunniit ilaqutariinnut ilitsersuisumik atorfinitsitsinikkut 
kommunalbestyrelsi siunnersuisinnaavoq ilitsersuussisinnaallunilu. Suliap suliamik 
ilisimasaqartumiit qanoq sutigullu suliamik aaqqiiniarneq eqqarsaatigalugu kommunalbestyrelsi 
periusissatigut kiffaanngissuseqarpoq. 
 
Qanoq siunnersuisoqassanersoq kommunalbestyrelsip nammineq aalajangissavaa, assersuutigalugu 
inummut siunnersuinikkut, ilaqutariit siunnersornerisigut il.il. 
 
Nr. 2-mut. 
Ilaqutariit pitsaanerusumik ingerlasinnaaqqullugit imaluunniit angajoqqaat isumassuisinnaanerisa 
nukittorsarnissaat siunertaralugu inummik kommunimi atorfeqartumit angerlarsimaffimmi 
ikiuisoqassaaq. Ikiuineq perorsaanerusinnaalluni sulinerusinnaavoq, imaluunniit allatigut 
pisariaqartinneqartuusinnaalluni. Assersuutigalugu ilaqutariinnut siunnersorti, 
angerlarsimaffimmiittartoq imaluunnit ikorfartuisartoq pineqarsinnaavoq. Suliamut inuup kiap 
atorfinitsinneqarnera pillugu aqalajangiinermi ilaqutariinni pisariaqartitsinermut atatillugu suliatigut 
sutigut pisariaqartitsisoqarneranik pisumi kommunalbestyrelsip aalajangiineranik tunngaveqassaaq, 
kiisalu ajornartorsiutip suuneranik naliliinermik. 
 
Qaammatialunniit ukiunut arlalinnut piffissanut assigiinngisitaartorujussuarnut 
ikiorsiisoqarsinnaavoq, ilaqutariinnilu ikiorsiineq allanngorarsinnaalluni ullormut akunnerni 
arlalinniit sapaatip akunneranut imaluunniit ullut 14-ikkaarlugit nalunaaquttap akunnerani ataatsimi 







84 
 


marlunniluunniit pulaarnerulluni, apeqqutaalluni ajornartorsiutip ikiorsiiffiginissaanut suliniut 
qanoq annertutigisoq pisariaqartinneqartutut naatsorsuutigineqarnersoq. 
 
Ilaqutariinnut ikiuineq assersuutigalugu tassaasinnaavoq ulluinnaat aaqqissuunniarlugit 
ilaqutariinnik ikiuineq, meeqqat atuariartortinnissaannik, timersoriarnissaannut, 
nakorsamukarnissaaannut assigisaannulluunniit isumagisaqarneq, meeqqanik killiliiniarnermi 
angajoqqaanut ikiuineq, sammisaqartitsinissamut angajoqqaat kajumissaarlugit aamma 
avatangiisinut attaveqarnermi ilaqutariit ikiorlugit. 
 
Ilaqutariinnut siunnersorti imaluunniit angerlarsimaffimmiittartoq aamma meeraq angerlarsimaffiup 
avataanut inissinneqarpat aamma ilanngutitinneqarsinnaavoq.  
 
Aamma tarnip pissusaatigut ikiuineq pineqarsinnaavoq, tassani meeraq ileqqorissaarnikkut 
ikiorneqarsinnaalluni imaluunniit pissutsit sapernartut anigornissaannut ikiorneqarluni. Tarnip 
pissusaatigut ikiuineq aamma tassaasinnaavoq tarnip pissusaanik ilisimasalimmik oqaloqateqarneq, 
kommunimi sulisumik imaluunniit avataaneersumik kommunimit akilerneqartumit. 
 
Nr. 3-mut. 
Ilaqutariinnik katsorsaanermi ilaqutariinnik sulineq ineriartortitsinerlu aallaaviatigut isigineqassaaq, 
taamaalilluni ulluinnarni unamminartut aaqqiiffiginissaat pillugit ilaqutariit pitsaanerusumik 
suleqatigiissinnaalerlutik. Aalajangersakkami siunniunneqarpoq ilaqutariinnik katsorsaanissaq, 
ilaannakuusumik tamakkiisumilluunniit ilaqutatiit tamarmik peqataatillugit. 
Annerusumik katsorsaanerusinnaavoq, perorsaanermut tunngatillugu ulloq-unnuarlu 
paaqqinniffimmi anaananut meeqqanullu immikkoortortaqartumiinneq, imaluunniit ilaqutariit 
ilaannut imigassamik ajornartorsiuteqartunut ingerlareersumi akuerisaasumilu katsorsaanissamik 
neqeroorutaasinnaalluni. Ilaqutariinnik katsorsaaneq ilaqutariinnut ikiuinertut 
pilersinneqarsinnaavoq, ajornartorsiutinut aalajangersimasumut toqqaannartumik akuliuttoqarluni. 
Tarnip pissusaanik ilisimasaqartumik katsorsaanissamut innersuussinerusinnaavoq imaluunniit 
ilaqutariinnut siunnersuinerulluni. Taamatut ittumik ikiuineq assersuutigalgu suliniutit suliassallu 
assigusut aaqqinnissaannut ilaqutariinnik katsorsaasarfinnik pilersitsisimasuni kommunini 
isumagineqarsinnaavoq. 
 
Anaananut inuusuttunut imaluunniit anaananut artorsartunut, meeqqaminnik isumassuinissamik 
paarsinissamillu sapersartunut, taamaalillunilu peqqinnartumik toqqissisimasumillu 
alliartornissamut meeqqap pisariaqartitaanik tamakkiisumik naammassinnissinnaanngitsumut 
ilaatigut ikiuisoqarsinnaavoq. 
 
Ilaqutariit, pisinnaasamigut apparsimasumik meerartaartut, amerlanertigut imatut inissisimasarput 
ilaqutariit ilaqutariinngornermilu ilisimasaat naammattarani. Suna nalinginnaasuunersoq meeqqallu 

pisinnaasamigut apparsimasumut suna atanersoq paasiniarlugu tassami ikiorserneqarnissaq 
atorfissaqartinneqarsinnaavoq. 
 
Nr. 4-mut. 
Oqilisaassilluni najugaqartitsinerup pilersinnissaanut tunngavissiisoqarpoq, oqilisaassineq inissiineq 
pillugu maleruagassanut innersuunneqanngikkaluarluni. 
 
Oqilisaassilluni aaqqiinermi siunertat arlaliusinnaapput, assersuutigalugu angajoqqaanut 
oqilisaassineq, meeqqamik perorsaanermut tapersersuineq imaluunniit meeqqap 
sungiusarneqarnerani periutsit assigiinngitsut.  
Oqilisaassilluni aaqqissuussinerup qanoq sivisutiginissaanut piffissatigut killiliisoqanngilaq. 
Piffissamik sivikitsumik imaluunniit ukiunik arlalinnik sivisusseqartussanngorlugu immaqalu 
alliartornera tamaat oqilisaassilluni aaqqissuussisoqarsinnaavoq. Oqilisaassilluni aaqqissuussineq 
aamma piffissami ataasiinnarmi pisinnaavoq imaluunniit akuttunngitsumik akuleqartinneqarluni, 
assersuutigalugu sapaatit akunnerisa naaneri allortarlugit. 
 
Oqilisaassilluni najugaqarneq meeqqap najugaqarfigisaaniittunut qasuersaarnissamut 
periarfissiisinnaavoq. Oqilisaanneqarnissamut pisariaqartitsinermut pissutaasinnaavoq meeraq 
ilaqutariinnut annertuumik pisariaqartitsinerata kingunerisaanik meeqqap ajornartorsiuteqarnera 
pissutigalugu angajoqqaat unitsitsilaarnissamik atorfissaqartitsinerat. Meeraq assersuutigalugu 
pissusilersornermigut ajornartorsiuteqarsinnaavoq imaluunniit annertuumik 
malugeqqusaartuusinnaalluni. Oqilisaassilluni najugaqarnermut aamma pissutaasinnaavoq 
angajoqqaat nukissaqarpiannginneri oqilisaanneqarnissamillu pisariaqartitsillutik, ulluinnarni 
meeqqap pisariaqartitaanik meeraq tunisinnaajumallugu. 
 
Oqilisaassilluni aaqqissuussineq paaqqinniffimmi imaluunniit pisortat ilaqutariinni paarsisartuini 
ulloq-unnuarlu inissiinermut ataqatigiissillugu atorneqarsinnaavoq. Taamatut pisoqartillugu 
oqilisaassilluni najugaqarneq ulloq-unnuarlu inissiinerup ilagissuaa. Taamatut oqilisaassinerup 
siunertaa tassaasinnaavoq paaqqinniffimmiit meeqqap unikaallatsinneqarnera aamma meeqqap 
ilaqutariinni ingerlalluartuni ataqatigiinneq pillugu ilinniarnissamut periarfissinneqarnissaa 
qulakkeerlugu. 
 
Nr. 5-mut. 
Attaveqarfissaq aalajangersimasoq killeqartumik ikiorsiinerusinnaavoq assersuutigalugu 
atuarnermiit annertunerusumik ikiorsiinermut, meeqqap inuunermi inissisimaneranut tamarmut 
naleqqiullugu ikiuinermut. Attaveqarfissaq taamaalilluni suliat assigiinngitsut arlallit 
naammassisinnaavai, meeqqap sunik pisariaqartitsinera apeqqutaalluni. 
 
Meeraq kommunalbestyrelsimit nalilerneqarpat ilitsersuunneqarnissamik 
siunnersortinneqarnissamillu pisariaqartitsisoq assersuutigalugu sulinermut, ilinniagaqarnermut 

imaluunniit sunngiffimmut, attaveqarfiusoq inuttut siunnersuisuusinnaavoq, angerlarsimaffiittartoq 
imaluunniit ikorfartuisoq. 
 
Attaveqarfiusup suliassaa tassaasinnaavoq meeqqap alliartorneranut ikiuutaasinnaasutut 
naatsorsuutigineqartut suliat assigiinngitsut pillugit ilitsersuussineq siunnersuinerlu, imaluunniit 
siunissami inuunermi sulinermilu atugassat eqqarsaatigineqarsinnaallutik. 
 
Attaveqarfiusup suliassaa aamma tassaasinnaavoq meeqqap ernumassutini pillugit inersimasumik 
oqaloqateqarnissamik, qiimmassarneqarnissamik pisariaqartitsinerani inuttaanut 
tapersersuinerusinnaavoq. Pisuni taamatut ittuni attaveqarfiusup suliassaa tassaavoq, angajoqqaat 
nalinginnaasumik suliassaat assigalugu, meeqqap tamakkiisumik inissisimaneranut 
isummersornissaq. Attaveqarfiup suliassat assigiinngitsut arlallit naammassisinnaavai, meeqqap 
sunik pisariaqartitsinera apeqqutaatillugu. Taamaattumik inuk toqqarneqartoq meeqqap 
toqqissisimaffigalugu misigisaqarfiginissaa pingaarpoq. Inummut toqqarneqartumut immikkut 
tunngaviusut tassaasariaqarput meeqqap aamma inersimasup akornanni tatiginnittoqarnera, 
imaluunniit taamatut tatiginnittoqarneranik pilersitsisoqarsinnaasoq naliliisoqarluni. 
 
Ilaqutariinnut tamarmut attaveqarfissamik aalajangersimasumik toqqaaneq eqqarsaatigalugu 
taamatut periarfissaq meeqqanut naleqqussarsimanngitsumut immikkut suliniutip nukittorsarneranut 
atatillugu atorneqarsinnaavoq. 
Attaveqarfiusup suliassaa tassaassaaq ilaqutariinnut tamarmut naleqqiullugu suliniutip 
ataqatigiissarneranut ikiuunnissaq. Ikorfartuisumut, meeqqap angerlarsimaffiup avataanut 
inissinneqarneranut atatillugu angajoqqaatut oqartussaassuseqartumut neqeroorutaasumit 
allaanerusumik tunngavigineqartoq tassaanngilaq ilaqutariit meeraasa angerlarsimaffiup avataanut 
inissinneqarneri. 
 
Attaveqarfiusoq ilaqutariinnut atatinneqalernerata kingunerisaanik, angajoqqaat aamma meeqqat 
akuliutsinnerisa saniatigut, aamma ilaqutariinni ilaasortaasut allat, ilaquatariinni pissutsit 
allanngornerinut pingaaruteqarsinnaasut ilanngutitinneqarsinnaapput. Ilaqutariinni ilaasortat allat 
sulinermut ilanngutitinneqarneri ilaqutariinnut naleqqiullugu pingaartumik naleqqussinnaapput, 
assersuutigalugu akkaat, atsat, aanat aamma aatat, imaluunniit angajoqqaat angajoqqaatut 
oqartussaassuseqanngitsut il.il. ilaqutariit ulluinnarni inuunerannut pingaaruteqarsinnaasut. 
Kina attaveqarfiussanersoq pisuni ataasiakkaani tamani aalajangersimasumik nalilerneqassaaq. 
Avaqqunneqarsinnaanngilaq immikkut pisuni ilaqutariinni ilaasortat taamatut inissinneqarnera 
naleqqussinnaammat. 
Attaveqarfiusup aalajangersimasup piffissami suliniuteqarnera pisuni ataasiakkaani pissutsit 
apeqqutaatillugit allanngorassaaq. Pisut ilaanni sapaatip akunneranut nalunaaquttap akunneri 
ikitsuinnaat naammassinnaapput, pisunili allani pingaaruteqarluni meeqqap piffissami ulloq-
unnuarlu kaajallallugu attaveqarfiusumik atuisinnaanera. Attaveqarfiusoq taanna meeqqanut 

ajornartorsiuteqartunut arlalinnut aamma ilaqutariinnut assigiinngitsunut arlalinnut 
atassuteqarsinnaavoq.  
 
Nr. 6-mut. 
Kalaallit Nunaanni imaluunniit Kalaallit Nunaata avataani efterskolimiikkusuttunut meeqqanut 
aningaasatigut tapiissuteqarnissamut kommunalbestyrelsi periarfissaqarpoq. 
 
Kommuni tapiissuteqassappat najugaqarfissaa Ilinniartitaanermut Naalakkersuisoqarfimmit 
akuerineqarsimassaaq. 
 
Nr. 7-mut 
Nr. 1-6-mi taaneqartunit allaanerusunik ikiorsiinernik allanik kommunalebstyrelsi 
pilersitsisinnaavoq, ikiorsiinerit taakku meeqqap ineriartornerata ingerlalluarneratalu 
qulakkeerneqarnissaanik siunertaqarpata. 
 
Aalajangersakkami siunertaq tassaavoq suliniutip aaqqissuunneranut naleqqiullugu 
kommunalbestyrelsi annertuunik toqqammavissaqartinniarlugu, taamaalilluni imm. 3-mi 
allanneqareersimanngitsunik ikiorsiinernik nutaanik pilersitsisoqarsinnaalluni. Tunngavigineqarpoq 
imm. 1 naapertorlugu ikiorsiinerit pilersinnissaannut piumasaqaatit naammassineqarsimanissaat, 
aamma ikiorsiineq pineqartoq kapitali 6-mi misissuinermi aamma iliuusissanik pilersaarummi 
qulaajarneqartut ajornartorsiutit aaqqiiffiginissaannut naleqqussalluni. 
 
Angerlarsimaffiup avataani inissiinerup pilersinnissaanut aalajangersagaq atorneqarsinnaanngilaq, 
aalajangersagarli taanna malillugu ikiorsiinerit illuni angerlarsimaffiup avataaniittunut 
ikiorsiissutaasinnaapput, assersuutigalugu ulluunerani katsorsaanissamut neqeroorummi. 
 
Imm. 4-mut. 
Aalajangersagaq nutaajuvoq. 
 
Aalajangersakkamut tassunga tunuliaqutaasoq tassaavoq ikiorsiinissap pilersinnissaa sioqqullugu 
tamatigut meeraq sunik pisariaqartitsineranik aallaaviatigut misissuisoqartassasoq. 
Tassanngaannartunik pisoqartillugu, misissuinerup naammassineqarnissaa sioqqullugu 
nukinginnartumik suliniuteqarnissaanik kommunalbestyrelsi naliliitillugu, imaluunniit 
isumaginninnikkut misissuineq sivisunerusumik ingerlasussaq nalilerneqartillugu, misissuineq suli 
naammassineqanngitsoq aalajangersagaq una malillugu ikiorsiinermik kommunalbestyrelsi 
pilersitsisinnaavoq. Tassanngaannartumik pisut tassaapput meeqqap peqqissusianut 
ingerlalluarneranullu pingaaruteqartumik ikiorsiinerit tassanngaannartumik aallartinneqarlutik. 

Misissuinerup inernera tunngavigalugu tassanngaannartumik ikiorsiineq kipitinneqassanersoq 
imaluunniit ingerlatiinnarneqassanersoq imaluunniit ikiorsiinermik allarluinnarmik 
pilersitsisoqassanersoq kommunalbestyrelsi isummissaaq. 
 
Imm. 5-mut. 
Aalajangersagaq nutaajuvoq.  
 
Aaliangersagaq una malillugu § 3-mi ikiorsiissutaasinnaasut pillugit Naalakkersuisut 
erseqqinnerusumik aaliangersaasinnaapput. 
 
Naalakkersuisut periarfissaqarput peqqussusiornermikkut nassuiaateqarfigissallugu piumasaqaatit 
suut naamassineqarsimassasut inummut siunnersuisinnaassutut, tapersersuisutut, ilaqutariinnut 
siunnersuisutut imaluunniit attaveqaatitut atuunniaraani, aammalu qanoq tamakku 
akissaasersorneqassanersut. Tamatuma saniatigut ikiorsiissutit suut qanorlu 
aalajangersaavigineqarsinnaanersut naqissusiivigineqarsinnaapput, taamaasiornikkut 
qulakkeerniarneqarsinnaalluni qanoq pitsaassuseqarnissaanik piumasaqaateqarsinnaaneq. 
Tamakkununnga tunngatillugu ikiorsiissutaasartut aamma pillugit aalajangersaasoqarsinnaavoq. 
 
Imm. 6-mut. 
Aalajangersagaq nutaajuvoq. 
 
Efterskolimiinnermut sutigut tapersersuisoqarnissaa pillugu Naalakkersuisut maleruagassanik 
aalajangersaanissaannut aalajangersakkami malittarisassiuussisoqarpoq. Tamanna assersuutigalugu 
efterskolimiinnerup qanoq ittuuneranut tunngasinnaavoq, meeqqap taamatut tapiiffigineqarneranut 
tunngavilersuutit aamma tapiissutit annertussusaat. 
 


§ 32-mut 
 


Imm. 1-imut.  
Aalajangersagaq nutaajuvoq.  
 
Kommunalbestyresi tamatigut angajoqqaatut oqartussaassuseqartumik pitsaasumik 
suleqatiginninniassasoq aalajangersakkami aalajangerneqarpoq. Meeqqap ajornartorsiutai 
tamakkiisumik sammisumik suliniuteqarnikkut, ilaqutariit akuutillugit tapertaatillugillu, 
pitsaanerpaamik aaqqiiffigineqartarnissaat tassani tunngaviuvoq. 
Ilanngutitinnissamik piumasaqaammi pineqarpoq meeqqap ajornartorsiutaanut ilaqutariit 
annertunerusumik paasinninnissaanik piginninnissaanillu periarfissiineq, taamaalillunilu ilaqutariit 
aaqqissuuteqarnissamut peqataanissamut ilaanissamullu periarfissillugit. 

Imm. 2-mut. 
Akuersisitsinissaq pillugu aalajangersagaq Inatsisartut peqqussutaat nr. 1, 15. april 2003-meersumi 
§ 9, imm. 1-imik aaqqiissuteqalaarnikkut ingerlatitseqqinneruvoq. 
 
Aalajangersakkami aalajangersarneqarpoq § 31, imm. 3 malillugu ikiorsiineq pillugu 
aalajangiisoqarnissaa sioqqullugu angajoqqaatut oqartussaassuseqartumiit aamma meeqqamit, 15-it 
sinnerlugit ukioqalereersimasumiit akuersisitsineq kommunalbestyrelsimit pissarsiarineqassasoq. 
 
Akuersisitsinerup pissarsiarinissaanut siunertaq tassaavoq ikiorsiinerup sapinngisamik 
pitsaanerpaamik pissarsiffigineqarnissaata qulakkeerneqarnissaa. Pingaarpoq ilaqutariit aamma 
kommunalbestyrelsip akornanni pitsaasumik suleqatigiinnissamut tunngaveqarnissaq. 
Meeqqap 15-it sinnerlugit ukiullip aamma angajoqqaatut oqartussaassuseqartup peqataaneri aamma 
ikiorsiinermut kajumissuseqarneri ikiorsiinermi siunertap annertuutigut anguneqarnissaanut 
annertuumik pingaaruteqarpoq. 
 
Imm. 3-mut. 
Aalajangersagaq nutaajuvoq. 
 
Tamatumanili tunngavigineqassalluni tamanna meeqqap iluaqutigisinnaasaatut pitsaanerpaatut 
annertuumik pingaaruteqartutut kommunalbestyrelsimit nalilerneqarpat, aamma aaqqiiniarnermi 
siunertaq anguneqarsinnaasutut naatsorsuutigineqarpat angajoqqaatut oqartussassuseqartuniit 
akuersisoqanngikkaluartoq. Meeraq pisariaqartitsissaaq, meeqqap ingerlanera ineriartorneralu 
eqqarsaatigalugit ikiorsiinerup taassuma pilersinnissaa pingaaruteqarluni. Aalajangersakkami 
meeqqap ikiorsiinermut akuersinissaanut periarfissiisoqarpoq, naak meeraq ikiorserneqassasoq 
angajoqqaanit kissaatigineqanngikkaluartoq.  
 


Ikiorsiinermi anguniagaq anguneqarsinnaanersoq kommunalbestyrelsimit aamma nalilerneqassaaq, 
naak aalajangiinermut angajoqqaat meeqqamut tapersersuinngikkaluartut. 
 
Nammineq inissisimanermut meeqqap annertunerusumik sunniuteqarfiginissaanut aalajagersagaq 
periarfissiivoq, naak meeraq ikiorserneqassanngitsoq angajoqqaatut akisussaassuseqartunit 
kissaatigineqaraluartoq. 
 
Aalajangersakkap aamma meeqqap pisinnaatitaaffii nukittorsarpai meerarlu qitiutilerlugu. 
Angajoqqaatut oqartussaassuseqartut meeqqamut naalakkersuisinnaanerat aalajangersakkami 
killeqartinneqarpoq. Ukiunut killiliussamut, ukiunut 15-inut inissinneqartumut, pissutaavoq 
iliuusimi kingunerisaanik paasinissaanut meeraq nammineq perorsimassammat. 
 
Aalajangersakkami pineqarpoq angajoqqaatut oqartussaassuseqartoq iliuuseqarnissamut 
pilersaarummut akuersinngitsut, meerarli, 15-inik ukioqalersimasoq tassunga akuersilluni. Taamatut 

pisoqartillugu meeqqap 15-it sinnerlugit ukiullip iliuuseqarnissamut pilersaarummik atsiornera 
naammappoq. Aalajangersagaq ilanngunneqarpoq, tassa meeraq ikiorsiinernut 
akuersissutigineqartunut iluaquteqarsinnaammat, naak angajoqqaatut oqartussaassuseqartut 
tassunga akerliugaluartut. 
 
Angajoqqaatut oqartussaassuseqartut iliuuseqarnissamut pilersaarutip assinganik pissarsinissamut 
pisinnaatitaaffeqarput. 
 
Naatsorsuutigisariaqarpoq meeraq 15-inik ukioqartoq nammineq inuunermi inissisimanerminut 
ilaatigut paasisimasaqartoq ilaatigullu ajornartorsiut nassuerutigisinnaallugu, naak tamanna 
angajoqqaatut oqartussaassuseqartunit paaserusunneqanngittsoq imaluunniit paasisinnaanngikkaat. 
Pisut ilaanni siusinnerusukkut isumaqatigiinngissimanerit pissutigalugit kommunalbestyrelsip 
aamma angajoqqaat akornanni suleqatigiinneq ilungersunarsinnaasarpoq. Angajoqqaatut 
oqartussassuseqartoq taamaalilluni kommunimik suleqateqarnissamut piumassuseqarsinnaanngillat, 
tamatumalu kingunerisaanik ikiorsiinerup pilersinnissaanut angajoqqat akuersiumanatik, naak 
tamanna meeqqamut iluaqutaasussaagaluartoq. 
 
 


§ 33-mut 
 


Imm. 1-imut. 
 
Erninerup kingorna meeqqap pisariaqartitaanik angajoqqaat isumaginnissinnaasunngornissaat 
siunertaralugu ikiorsiisoqarsinnaavoq. Naartunermi qanoq siusitsigisukkut kommunalbestyrelsip 
ikiorsiisinnaneranut killiliisoqanngilaq. Assersuutigalugu arnaq naartusoq imigassamik 
atornerluisuusoq pineqarpat taava meeqqamut pitsaanerpaassaaq atornerluineq sapinngisamik 
siusissukkut katsorsarneqarpat. 
 
Angajoqqaanngortussanut ilaapput arnat kisermaat naartusut, katissimasut aamma aappariit 
inooqatigiittut, ataataviusuunera apeqqutaatinnagu. 
 
Meeqqap suli inunngunngitsup ingerlalluarnikkut, peqqinnikkut ineriartornikkulluunniit 
alorianartorsiortinneqarsinnaanera angajoqqaanngortussat inuusaasiannik peqquteqartussaassaaq, 
assersuutigalugulu naartunerup nalaani peqqinnissakkut nappaatip kingunerinagu, tamanna 
peqqinniisaqarfiup oqartussaaffigisaaniimmat. 
 
Inuusaaseq meeqqap suli inunngunngitsup ingerlalluarnikkut, peqqissusianik 
ineriartornissaanilluunniit ulorianartorsiortitsisinnaasoq assersuutigalugu tassaasinnavoq 
anaanaasup inooqatigisaminiit imaluunniit meeqqamut ataatanngortussamiit persuttarneqartarnera. 
Taamaattoqartillugu aappariit ilaqutariit katsorsartinnissaannik oqaloqatigiinnikkut 

katsorsartinnermik kommunalbestyrelsi neqerooruteqarsinnaavoq, tamanna ajornartorsiummut 
ikiuutaassasoq kommunalbestyrelsimit nalilerneqarpat. 
 
Aalajangersakkami ilaqutariinni siusissukkut suliniuteqarneq isiginiarneqarpoq, tassani angajoqqaat 
meeqqap inunngornerata nalaani meeqqap pisariaqartitaanik naammassisaqarsinnaanerat 
meeqqamillu toqqissisimasumik alliartortinnissaat siunertaralugu meeqqap inunngornissaa 
sioqqullugu ikiorsiisoqareersinnaalluni. 
 
Aalajangersagaq peqqinnissaqarfimmiit neqeroorutinut ilapittuutaasinnaavoq, taamaalilluni 
peqqinnissaqarfimmi oqartussaniit aamma isumaginninnermi oqatussaniit angajoqqaanngortussanut 
ikiuisoqarluni. 
Angajoqqaanngortussat ikiorsiissutinut akuersinissaannut kommunalbestyrelsi 
pinngitsaaliisinnaanngilaq, taamaallaalli angajoqqaanngortussat neqeroorummut akuersinissaannut 
kaammattuisinnaalluni. Ikiorsiissutip akuerinissaanut kajumissaatitut, angajoqqaanngortussat 
inuusaasertik ingerlatiinnassappassuk ikiorsiinermullu akuersissanngippata tamatuma siunissami 
ungasinnerusumi kingunerisinnaasai pillugit kommunalbestyrelsi angajoqqaanngortussanut 
nassuiaasinnaavoq. 
 
Kommunalbestyrelsi assersuutigalugu angajoqqaanngortussaq ataaseq marluullutilluunniit 
imigassamik atornerluisuuppata atornerluisunik katsorsaanissamik ikiuinissamik 
neqerooruteqarsinnaavoq. 
 
Angajoqqaanngortussanut pitsaanerpaamik ikiuinertut kommunimit nalilerneqartumik 
angajoqqaanngortussanut ikiorsiinermik kommunalbestyrelsi neqerooruteqarsinnaavoq. 
Ikiuinermi § 31, imm. 3-mi taaneqartut ikiorsiinerit ilaasinnaapput, kisianni aamma ilaqutariinnut 
iluaqutaasinnaasutut kommunimit nalilerneqartut ikiorsiinerit allat aamma 
neqeroorutigineqarsinnaapput. 
 
Imm. 2-mut.  
Aalajangersagaq nutaajuvoq. 
 
Aalajangersakkami aalajangersarneqarpoq kommunalbestyrelsi neqerooruteqarsinnaasoq 
naartunerup nalaanili iliuusissanik pilersaarusiortoqassasoq. 
  
Angajoqqaanngortussat ajunngitsumik angajoqqaanngornissaat, meeqqami pisariaqartitaanik 
akuersisinnaanngorlugit, ikiorserniarlugit naartunerup nalaani tamatumalu kingorna sutigut 
ikiorsiisoqassanersoq naartunermi sapinngisamik siusissukkut misissorneqarnissaa 
pilersaarusiornissaalu pingaarpoq. 

Iliuusissanik pilersaarut angajoqqaanngortussat suleqatigalugit piareersarneqassaaq. 
Kommunalbestyresi ataatsimiigiaqqusisinnaavoq, tassani angajoqqaanngortussat 
ilisimatinneqarlutik ikiorsiinerup pilersinneqarnissaanut pisariaqartitsisoqarneranik 
kommunalbestyrelsi sooq naliliisimanersoq aammattaaq ikiorsiinerit aalajangersimasut suut 
neqeroorutigineqarsinnaanersut ilisimatitsissutigineqassallutik. 
 
Imm. 3-mut. 
Aalajangersagaq nutaajuvoq. 
 
Meerassap immikkut ikiorserneqarnissamik pisariaqartitsisinnaanera piffissami 
kommunalbestyrelsimit paasineqaannartorlu erninerup kingorna sutigut ikiuisoqarnissaa 
pilersaarusiorneqassaaq. Erninerup kingorna immikkut ikiorsiinissaq pillugu aalajangiineq 
pilersinneqassaaq, taamaaliortoqanngippat meeqqap ingerlalluarneranik peqqissusianik imaluunniit 
ineriartorneranillu ulorianartorsiortitsisinnaasunik inuusussanngornera aarlerinartutut 
isigineqalerpat. 
 
Erninerup kingorna ikiorsiinerit pilersinnissaat pillugu aalajangiineq assersuutigalugu 
tassaasinnaavoq angajoqqaat pikkorissarnissaat, angajoqqaanut ikorfartuisussaq, 
angerlarsimaffimmi angajoqqaanut siunnersorteqarnissaat il.il. pillugu aalajangiineq. Pisuni 
ataasiakkaani meeraq inoorlaaq angajoqqaanngortullu qanoq ikiorneqassanersut 
tapersersorneqassanersullu kommunalbestyrelsimit nalilerneqassaaq, taamaalilluni meeqqap 
ingerlalluarnera, peqqissuunera ineriartorneralu qulakkeerneqarluni. 
 
Immikkut pisuni ernisarfimmiit toqqaannartumik angajoqqaat akuersisitseqqaarnagit meeqqap 
inissinneqarnissaa pisariaqarsinnaavoq, naartusoq meeqqamik isumaginnissinnaanngitsoq 
qularnaatsumik ilimagineqarpat. Erninerup kingorna meeqqamik inissiisisoqassasoq 
kommunalbestyrelsi naliliippat, angerlarsimaffiup avataani inissiineq pillugu kapitali 10-mi 
aalajangersakkat malillugit kommunalbestyrelsi aalajangiissaaq. 
 
Aalajangersagaq taanna malillugu ikiorsiinerit pilersinneqarnerini meeqqap suli erniunngitsup 
anaanaasup naavani ineriartornissaanut pisariaqartitsinerit aallaavigineqassapput. Taamaattumik 
ikiorsiinerit amerlanertigut angajoqqaanngortussanut ikiorsiinerussapput, taamaalilluni meeqqap 
inunngornissaa sioqqullugu inuusaatsip allanngortinnissaanut periarfissaqarlutik. 
  
Imm. 4-mut. 
Aalajangersagaq nutaajuvoq. 
 
Tamakkiisumik sammitinneqartumik suliniut imatut paasineqassaaq angajoqqaanngortussat imatut 
inuusaaseqarlutik ajornartorsiuteqartutut isigineqarlutik meeraq suli erniunngitsoq imigassamik 
kingunerlutsitsinermik, timikkut ilusilunnermik allatigulluunniit peqqissutsimigut 

ajornartorsiuteqarluni inunngorluni atugaqartinnginneranik kinguneqartumik ajornartorsiutit 
tamaasa eqqarsaatigalugit suliniut pilersinneqassasoq. 
 
Naartunerup nalaani, annerusumik peqqinnissaqarfimmi oqartussat taakkuussapput 
angajoqqaanngortussanik qanittumik attaveqartussat aamma angajoqqaanngortussat 
ajornartorsiutaannik siulliullutik ilisimasaqalertussat. Peqqinnissaqarfimmi oqartussat 
peqqinnissakkut inatsisit malillugit aaqqiissutinik pilersitsinissamut periarfissaqarput, 
isumaginninnermilu oqatussat inatsit una malillugu peqqinnissaqarfimmi oqartussat 
neqeroorutaannut suliniutinut tapersersuisunik tapertaasunilluunniit inatsit una malilugu 
ikiorsiinernik pilersitsinissamut periarfissaqarlutik. Oqartussaniit marluusuniit 
ataqatigiissarneqartumik tamakkiisumillu sammisumik suliniuteqartoqarnissaa pingaarpoq, 
tamatumalu kingunerisaanik peqqinnissaqarfimmi oqartussat aamma isumaginninnermi oqartussat 
oqaloqatigiittariaqarlutik. 
  


§ 34-mut 
 


Imm. 1-imut. 
Aalajangersagaq nutaajuvoq. 
 
Naartunerup nalaani ikiorsiinerit pillugit aalajangiisoqarsinnaanngilaq, tamatumunnga 
angajoqqaanngortussat akuersisimanngippata. 
Angajoqqaanngortussat arlaannit ataatsimiit akuersisitsineq pissarsiarineqarsinnaanngippat 
angajoqqaat arlaannut akuersisumut ikiorsiisoqarsinnaavoq. 
 


Imm. 2-mut. 
Aalajangersagsaq nutaajuvoq. 
 
Meeqqap pisariaqartitaanik isumaginninnissamut angajoqqaat piginnaasaqannginneri pissutigalugit 
erninerup kingorna meeqqap inoorlaap ingerlalluarnera ineriartorneraluunniit ajoqusernissaa 
aarlerinarluinnarpat meeqqap inissinneqarnissaanut akuersissummik kommunalbestyrelsi 
pissarsiniarluni misiliissaaq. 


Aarlerinarluinnarneranik eqqarsaatigineqarpoq meeqqamik pisariaqartumik isumassuinissamut 
angajoqqaat pisinnaannginnerat pissutigalugu meeqqap inunngornerata kingorna annertuumik 
ajoquserneqaratarsinnaanera. Angajoqqaat meeqqamik isumassuisinnaannginnerannut 
erseqqissumik takussutissamik kommunalbestyrelsi peqassaaq. 
 
Angajoqqaanngortussat assersuutigalugu imigassamik atornerluisuullutik inuuneqarpata aamma 
erninissaq sioqqullugu atornerluinermit tassannga aniguisinnaanngippata, atornerluinerullu 

kingunerisaanik anaanaq meeqqamut inoorlaamut isumassuisinnaanngippat aalajangersagaq 
atorneqassaaq. 
Angajoqqaat aamma naartunerup nalaani meeqqamut suli inunngunngitsumut allatigut annertuumik 
sumiginnaasimasinnaapput, taamaalilluni kommunalbestyrelsi naliliilluni, meeraq 
peerneqanngippat, erninerup kingorna meeqqap ingerlalluarnera, peqqissusia ineriartorneraluunniit 
qulakkeerniarlugu allatigut ikiorsiinissamut periarfissaqanngitsoq isigineqarluni. 
Kommunalbestyrelsi taamaalilluni naliliissaaq angajoqqaanngortussat meeqqap pisariaqartitaanik 
isumaginninnissamut pisinnaanngitsut, allatigut ikiorsiinernik pilersitsisoqaraluarpalluunniit. 
 
Meeqqap atugarissaarnera, ineriartornera imaluunniit peqqissusia ajoquserneqaratarsinnaanera 
naammanngilaq. Aarlerinartoq saqqumissaaq, angerlarsimaffiullu avataanut inissinneqanngippat 
meeraq ajoquserneqariaannassalluni. Meeraq sumiginnagaasimasinnaavoq, tarnikkut timikkullu 
meeraq ajoqusernerneqarsinnaavoq. 
 
Inissiinissamut kommunalbestyrelsimi akuersinermik pissarsisinnaanngippat taamaattoq 
inissiisoqarsinnaavoq, tamanna meeqqamut pitsaanerpaatut isigineqarpat. Taamatut pisoqartillugu 
akuersinertaqanngitsumik inissiinissaq pillugu kommunalbestyrelsi aalajangiissaaq, tak. § 53. 
 
 
 


§ 35-mut 
 


Imm. 1-imut. 
Aalajangersagaq nutaajuvoq. 
 
Meeraq pillugu iliuusissanik pilersaarusiortoqareersimappat, iliuusissanik pilersaarutaareersoq 
imatut annertusineqarsinnaavoq siunissami pinerluuteqarnissaq qanoq pinngitsoortinneqarnissaanut 
aamma isiginnitsilerlugu. Assersuutigalugu iliuusissanik pilersaarummi 
aalajangersarneqarsinnaavoq meeqqap eqqortumik aalajangiisarnissaanut tapersersuisinnaasumik 
inuit qanimut tikillugit sullissisumik imaluunniit ikorfartuisumik meeqqap atassuteqarnissaa 
neqeroorutigineqarluni. 
Imigassamik ikiaroornartumilluunniit atornerluineq aningaasalersorniarlugu meeraq aningaasanik 
atorfissaqartitsinermik pissuteqartumik pinerluuteqarsimappat suliniutaasoq tassaasinnaavoq 
katsorsartinneqarluni najugaqartinneqarnissaanut inuusuttup neqeroorfigineqarnera. 
 
Iliuuseqarnissamut pilersaarummi anguniagaq tamatigut tassaavoq meeqqap innuttaasunut 
ilaalerseqqinnissaa. 
 
Imm. 2-mut. 
Aalajangersagaq nutaajuvoq. 

Aalajangersakkami siunertaq tassaavoq meeqqap inuiaqatigiinnut uteqqinnissaanut ikiornissaa. 
Sungiussiartuaartitsinermi ikiorsiinerit assigiinngitsorpassuusinnaapput, ulloq unnuarlu 
paaqqinniffimmi nakkutigineqartumi inuunermiit ulluinnarnut nalinginnaasunut 
aalajangersimasumik sinaakkutitaqanngitsumut ikaarsaarnerup oqinnerulernissaanut 
sammitinneqartut. 
 
Aalajangersakkamut tassunga tunngavilersuutaasoq tassaavoq meeqqat taamatut inissisimasut 
pinerluuteqaqqinnissamut uteqqissinnaanerat. Taamaattumik siunissami 
pinerlunniartannginnissaanut inuusuttup tapersersorneqarnissaa pingaarpoq. 
 
Meeqqap oqaloqatigisarneratigut sungiussiartuaartitsineq ingerlanneqarsinnaavoq, tassani meeraq 
siunissami kissaatini qanoq piviusunngortissinnaanerinut meeraq ilitsersuunneqarluni. Meeraq 
assersuutigalugu sanasunngornissaq kissaatigippagu ilinniartitaanermut meeqqap qanoq 
qinnuteqarsinnaanernut ilitsersuussisoqarsinnaavoq. Aamma meeraq attaveqarfigisassamik, meeraq 
iperagaappat tapersersuisinnaasumik, atassuteqarnissaa isumaqatigiissutigineqarsinnaavoq. 
 
Ikiorsiineq aamma tassaasinnaavoq ulluinnarni inuunerup aaqqissuunnissaanut meeraq 
ikiorneqarsinnaavoq aamma nammineq inuuneranut akisussaanissaanut ilinniartillugu. 
 
Ikiorsiineq qanoq aaqqissuunneqarnissaanik nalilersuisussaq tassaavoq kommunalbestyrelsi.  
 
Kommunalbestyrelsi § 31, imm. 3 naap., ikiorsiissutinik neqerooruteqarsinnaavoq, 
pilersaarutaasumiit ulluinnarnilu aaqqissugaasuniit isertitsivimmiit imaluunniit paaqqinniffimmiit 
avataani inuunermut ikaarsaarnermik oqilisaasumik neqerooruteqarsinnaavoq, meeraq nammineq 
inuunerminut akisussaalerluni eqqortunillu toqqaasalerluni. 
 


§ 36-mut 
 


Imm. 1-imut 
Aalajangersagaq Inatsisartut peqqussutaat nr. 1, 15. april 2003-meersumi § 27, imm. 1-imik 
ilaannakuusumik ingerlatitseqqinneruvoq. 
 
Angerlarsimaffimmi ikiorsiinerit pineqartillugit, siunertap anguneqarnerata amerlanertigut 
kingunerisaanik meeqqap angajoqqaallu akornanni ataqatigiinneq pitsaasumik aallartissimasassaaq. 
 
Ikiorsiinerup imaluunniit inissiinerup unitsinneqarnissaa pillugu kommunalbestyrelsip naliliinerani 
pingaarpoq, isumaasimasoq malillugu suliniutip aalajangersimasup anguniakkamik 
angusaqarsimanersoq pillugu isiginninninneq. Pingaarpoq ajornartorsiutinik nutaanik 
pilersimasinnaasunik kommunalbestyrelsip isiginninnginnissaa taakkullu aaqqinniarlugit ikiorsiineq 







96 
 


ingerlatiinnarlugu. Taamatut pisoqartillugu ikiorsiineq unitsinneqassaaq, ikiorsiinermillu nutaamik 
pilersitsisoqassanersoq isummertoqarluni. Tamatumani sullitaqaannarnerup pinngitsoortinnissaa 
pineqarpoq, ikiorsiinerit ingerlatiinnavinneqarlutik. 
 
Pisut ilaanni meeraq pillugu pissutsit ima annertutigisumik allanngorsimasinnaapput, ikiorsiineq 
siunertaarussimalluni. Angajoqqaat atornerluinerat pissutigalugu meeraq angerlarsimaffiup 
avataanut inissinneqarsimappat, angajoqqaallu atornerluinertik unitsissimallugu, aamma allatigut 
angajoqqaatut pitsaasunik piginnaasaqarlutik, inissiinermi siunertaq atorfissaarussimassaaq. 
Taamatut pisoqartillugu inissiineq unitsinneqassaaq meerarlu angajoqqaavinut angerlartillugu. 
Tassunga atatillugu ikiorsiinernik nutaanik pilersitsisoqarnissaanik atorfissaqartitsisoqarnersoq 
kommunalbestyrelsimit eqqarsaatigineqartariaqarpoq, assersuutigalugu ilaqutariinnut ikiuisussamik 
ikorfartuisumik. 
 
Ikiorsiinerit unitsinneqarnera ikiorsiinermillu allamik pilersitsisoqarnissaanut akornutissaqanngilaq 
imaluunniit piffissami tassani assigusunik ikiorsiinernik amerlanernik pilersitsisoqarluni. 
 
Imm. 2-mut. 
Aalajangersagaq Inatsisartut peqqussutaat nr. 1, 15. april 2003-meersumi § 27, imm. 2-mik 
ilaannakuusumik ingerlatitseqqinneruvoq. Aalajangersakkamut nutaanerusunik ullutsinnullu 
naleqqunnerusunik nassiuaasiortoqarpoq. 
 
Aalajangersakkami aalajangersarneqarpoq meeraq 18-inik ukioqalerpat ikiorsiinerit 
unitsinneqassasut, meeraq suliniuteqareernermi malitseqartitsinissamut akuersisimanngippat. 
 
Aalajangersakkami aalajangersarneqarpoq 18-inik ukioqalereernerup kingorna ikiorsiinerit 
ingerlareersut ingerlatiinnarnissaannut periarfissaqartoq, suliniuteqareernermi malitseqartitsinermut 
tunngatillugu iliuusissanik pilersaarummi anguniakkatut aalajangersarneqartut anguneqarnissaat 
ilimanaateqarpat. Aamma ikiorsiinernik nutaanik pitsaanerusutut isigineqartunik 
pilersitsisoqarsinnaavoq. 


 
§ 37-mut 


 
Imm. 1-imut 
Aalajangersagaq nutaajuvoq. 
 
Ajornartorsiutit, tamanna ajornanngippat, angerlarsimaffimmi aaqqinneqarnissaat pillugu 
piumasaqaat ilaatigut kalaallit nunaanni inatsisini atuuttuni assigiinngisitaarneq pillugu 
tunngavimmut takussutaavoq, kisianni aamma meeqqap angajoqqaminut atanera pillugu 
tunngaviusumik naatsorsuutigisaqarnerup malitsigalugu. Taamatut naatsorsuutigisaqarneq 
ilaqutariit inuuneranni sorlikkulluunniit akuliunnissamut inerteqquteqarneq pillugu Europami Inuit 

pisinnaatitaaffii pillugit isumaqatigiissummi artikili 8-mi aamma meeqqat pisariaqartitai tamatigut 
siulliutinneqartarnissaat pillugu Meeqqat pillugit isumaqatigiissummi artikili 3-mi 
oqaatigineqarpoq. 
 
Meeqqap immikkut pisariaqartitai imaluunniit angerlarsimaffimmi ajornartorsiutai § 31, imm. 3 
malillugu ikiorsiinikkut akuersaarneqarsinnaanngitsut kommunalbestyrelsi naliliippat angajoqqaat 
akuersitillugit meeqqap angerlarsimaffiup avataani inissinneqarnissaanut kommunalbestyrelsi 
sulissuteqassaaq. Inissiinermut angajoqqaat akuersinngippata akuersinertaqanngitsumik meeqqap 
peerneqarnissaa pillugu kommunalbestyrelsi aalajangiissaaq, tak. kap. 10. § 21 malillugu 
isumaginninnermi misissuineq tunuliaqutaralugu naliliisoqassaaq. Nukinginnartumik 
inissiisoqarnissaanik pisariaqartitsisoqarpat tamanna imm. 2 malillugu pisinnaavoq. 
Nukinginnartumik inissiinissamut angajoqqaatut oqartussaassuseqartuniit akuersissummit 
pissarsisoqarsinnaanngippat inissiineq § 59 malillugu pisinnaavoq. 


Misissuineq naammassineqarpat ikiorsiinerit suut pilersinneqarsinnaanersut nalilersorneqassapput. 
Tassani pissutsit assigiinngitsorpassuit sunniuteqarput. Siullermik meeraq qanoq annertutigisumik 
tapersersorneqarnissamik pisariaqartitsinersoq aamma angerlarsimaffimmi qanoq 
nukissaqartoqartiginersut sunniuteqarput. Angerlarsimaffimmi nukissat annertunerusut 
pissarsiarineqarsinnaappata meeqqap angerlarsimaffiup avataanut inissinneqarnissaanut 
pissutissakinnerussaaq. 
 
Meeqqat marluk assersuutigalugu assigiimmik ajornartorsiuteqarpata meeqqami angajoqqaatut 
oqartussaassuseqartup annikitsumik angajoqqaatut pisinnaasaqartumiit meeqqamut angajoqqaatut 
oqartussaassuseqartup angajoqqaajulluarnissamut piginnaasaqartumut naleqqiullugu 
angerlarsimaffimmi ikiorsiinissaq naleqqunnerussaaq. Pisumi kingullermi meeqqap 
angerlarsimaffiup avataani immaqa inissinneqarpat naleqqunnerpaassaaq.  
 
Angerlarsimaffimmi aaqqiissutissanik pilersitsinermut naleqqiullugu angajoqqaat 
suleqatiginnikusussinnaanerat annertuumik sunniuteqarpoq. Angajoqqaat 
suleqatiginnissinnaanngippata namminerlu atornerluinermik persuttaanermillu annertuumik 
ajornartorsiuteqarpata, soorlu atornerluinermik ajornartorsiutit, angerlarsimaffimmi 
persuttaasarnerit, tarnikut nappaatit, il.il., angajoqqaat ajornartorsiutiminnik aaqqiinissassa 
tungaanut amerlanertigut angerlarsimaffiup avataanut inissiineq aaqqiinerni pitsaanerpaassaaq.  
Angerlarsimaffiup avataani meeqqamik inissiinermut tunngavilersuut tamanna meeqqap 
ingerlalluarneranut ineriartorneranullu annertuumik pingaarneruteqarneranik nalilersuinermi 
ujartorneqassaaq tassungalu ilanngunneqassalluni meeraq angerlarsimaffiiginnarpat meeqqap 
pisariaqartitai suli isumagineqannginnissaanut tunngavilersorneqartumik pasitsaassaqarnersoq. 
 
Angerlarsimaffimmi ikiorsiinermi pilersitsisoqarpat, assersuutigalugu ilaqutariinnut ilitsersuisoq 
imaluunniit ikorfartuisoq, angerlarsimaffimmi naammattunik aaqqiisoqarneratigut meeraq 

ikiorneqarsinnaanersoq imaluunniit meeraq angerlarsimaffiup avataani inissinneqassanersoq inuk 
taanna qulaajaanermi peqataasinnaavoq. 
 
Imm. 2-mut.  
Aalajangersagaq nutaajuvoq. 
 
Angerlarsimaffiup avataanut inissiinissaq pillugu kommunalbestyrelsip aalajangiinissaa sioqqllugu 
isumaginninnermi misissuinerup naammassereersimanissaa pillugu maleruagassanik 
nalinginnaasunik aalajangersagaq saneqqussivoq. Pissutsinik ilungersunartunik soorlu meeqqamik 
persutaaneq, paarsinerlunneq imaluunniit kinguaassiuutitigut atornerluisoqarneranik 
pasitsaassisoqartillugu angajoqqaaniit akuersinertaqanngitsumik angerlarsimaffiup avataanut 
meeraq inissinneqarsinnaavoq, isumaginninnermi misissuinerup ingerlannerata nalaani. 
 
Isumaginninnermut ataatsimiititaliap aalajangiisimanera tassa kisiat kommunalbestyrelsip 
tamarmiusup aalajangiinissaa tikillugu atuutissaaq, tak. imm. 3. 
 
Isumaginninnermi misissuinerup ingerlannerata nalaani angerlarsimaffiup avataanut inissiinissamut 
akuersissummik pissarsisoqarsinnaanngippat isumaginninnermut ataatsimiititaliamut siulittaasoq § 
59 malillugu inissiinissaq pillugu aalajangiigallarsinnaavoq. 
 
Imm. 3-mut 
Aalajangersagaq nutaajuvoq. 
 
Aalajangersakkami aalajangersarneqarpoq inissiinermut tunngatillugu kommunalbestyrelsip 
inaarutaasumik aalajangiinera aatsaat pisinnaasoq § 21 malillugu isumaginninnermi misissuineq 
pigineqalerpat. 
 


§ 38-mut 
 


Imm. 1-imut. 
Aalajangersagaq nutaajuvoq. 
 
Kapitali 6 malillugu isumaginninnikkut misissuinermut atatillugu paasissutissani 
pissarsiarineqartuni meeqqap pisariaqartitai takuneqarsinnaassapput aamma iliuusissanik 
pilersaarummi suliarineqarsimasumi takuneqarsinnaallutik. 
 
Isumaginninnikkut misissuinermut atatillugu meeraq suliamut nammineq isummaminik 
saqqummiussinissaminik periarfissinneqarsimassaaq. Isummat taakku inissiiffiup 
toqqarneqarneranut naleqqiullugu naammattumik pingaartinneqassapput. Kommunalbestyrelsip 

taamaattumik, tamanna ajornanngippat, inissiiffissap toqqarneqarnerani angajoqqaat aamma meeraq 
ilanngutitinniarsarissavai. 
Inissiiffissap toqqarneqarneranut ataatsimoortumik paasinninnermik sapinngisamik 
pissarsiniartoqarnissaa naleqqutissaaq, tassa tamatuma kingorna angajoqqaat aamma inissiiffiusup 
akornanni suleqatigiinneq oqinnerulersissinnaammagu. 
 
Inissiiffissap naleqquttuuneranik kommunalbestyrelsi annertuumik naliliissaaq. Tamanna 
isumaqarpoq inissiiffisap nammineq neqeroorutai kisimik nalilersoqaannassanngillat, kisianni 
assersuutigalugu meeqqap ilaquttaminut, ikinngutiminut, sunngiffimmi sammisanut il.il. 
attaveqarnerata atatiinnarnissaa aamma pingaartinneqassalluni, sumiiffimmi nunaqqatigiinni 
pineqartuni meeqap pisariaqartitaanik assersuutigalugu paarineqarnissamut, ilinniartitaanermut 
imaluunniit suliffissatigut neqerooruteqarnersut. 
 
Nr. 1-6-mi aalajangersakkani inissiiffiusinnaasut assigiinngitsut allattorneqarput. 
Kommunimiit ilaqutariit paarsisartut nassuiaataat §§ 61-64-mi taaneqarput. 
 
Ulloq-unnuarlu paaqqinniffiit namminersorlutik oqartussat pigisaannut, kommunit, nammineq 
pigineqartunut aamma immikkut aaqqissuunneqartumik ulloq-unnuarlu najugaqarfinnut 
agguarneqarput. Ulloq-unnuarlu paaqqinniffiit ataasiakkaat katsorsaariaatsit assigiinngitsut iluanni 
immikkut sammisaqalersimasinnaapput aamma aalajangersimasunik ukiulinnut immikkut 
naleqqussarsimasinnaallutik. Meeqqap pisariaqartitai inissiiffiusup piginnaasaanut naapertuunneri 
kommunalbestyrelsip isumagissuaa.  
 
Ulloq-unnuarlu paaqqinniffiup siunnerfigisai aamma immikkoortut piginnaasaqarfii 
paaqqinniffimmut imaluunniit namminersorlutik oqartussani ulloq-unnuarlu paaqqinniffinnut 
immikkoortortaqarfimmut saaffiginninnikkut ilisimatitsissutigineqarsinnaapput. Naalakkersuisut 
kiffartuussivinnut ilisarnaatinik pilersitsinikuupput, tassannga takuneqarsinnaallu ulloq unnuarlu 
paaqqinniffiit suut Kalaallit Nunaanni nassaassaanersut, kiisalu ulloq unnuarlu paaqqinniffiit 
ataasiakkaat sullinniakkanik sorlernik inissiiffiusinnaasut. 
 
 
Kommunalbestyrelsi taamaalilluni meeqqap pisariaqartitai ilaqutariinni paarsisartuni imaluunniit 
ulloq-unnuarlu paaqqinniffimmi pitsaanerpaamik akuerineqarnersut naliliissaaq, aamma 
meeqqamut pineqartumut ilaqutariit paarsisartut imaluunniit ulloq-unnuarlu paaqqinniffik sorleq 
piffissami pineqartumi naleqqunnerpaajunersoq. Naatsorsuutigineqarpoq ilaqutariit paarsisartut 
isumassuinermut tunngasutigut qanilaarnermik patajaannermillu neqerooruteqarsinnaasut, tassa 
inersimasut taakkuummata meeqqamik peqateqartussat, sulisut paarlaraattut pinnatik, ulloq-
unnuarlu paaqqinniffimmi taamaattoqartarmat. 
 







100 
 


Erseqqissaatigineqassaarli meeqqat pisariaqartitai tamarmik ilaqutariinni paarsisartuni 
isumagineqarsinnaanngimmata. Meeqqat ilai katsorsartinneqarnissamik pisariaqartitsissapput, 
tamannalu paaqqinniffimmi inissinneqarnermi pitsaanerpaamik isumagineqarsinnaalluni. 
 
Ulloq-unnuarlu immikkut najugaqarneq assersuutigalugu tassaasinnaavoq illuaraq, hotellimi ineeraq 
imaluunniit inissiaq, meeraq perorsaasunit nakkutigineqarluni inissiiffiusoq. Taamatut 
neqerooruteqarnerup atorneqarneranut tunngavilersuut assersuutigalugu tassaasinnaavoq ulloq-
unnuarlu paaqqinniffinni nalinginnaasuni meeqqanik allanik meeraq takusaqarsinnaanngitsoq. 
Meeraq assersuutigalugu avatangiisiminut malugeqqusaartarnini pissutigalugu meeqqanut allanut 
ulorianartorsiortitsisinnaalluni. Taamatut neqeroorummik pilersitsinissamik toqqaanermut 
tunngavilersuut alla tassaasinnaavoq piffissami pineqartumi meeqqap pisariaqartitaanik 
akuersisumik ulloq-unnuarlu paaqqinniffimmi meeqqap inissinneqarnissaa ajornartoq. Neqeroorut 
assersuutigalugu ulloq-unnuarlu paaqqinniffimmi inissaqalernissaata tungaanut atorneqarsinnaavoq.  
 
Immikkut ulloq unnuarlu najugaqarfik meeqqamut ataatsimut imaluunniit meeqqanut arlalinnut 
pilersinneqarsinnaavoq. Immikkut ulloq unnuarlu najuagqarfik utaqqiisaasinnaavoq imaluunniit 
atavartussaq. Ulloq unnuarlu najugaqarfik aamma qatanngutigiinnik inissiiffittut 
atorneqarsinnaavoq. 
 
Sumiiffimmi meeqqanik inissiisoqartarmat akuersiniarluni suleriaasinut tunngasut assingi 
neqeroorummi aamma atuutissapput. 
 
Aamma meeqqap nammineq ineeraanut, inissiaanut, ataatsimut najugaqatigiiffimmut 
assigisaanulluunniit inissinnissaanut periarfissaqarpoq. Periarfissaq taanna siusinnerusukkut 
atuussimanngilaq. Pisuni inuusuttoq nammineq annertuunik ajornartorsiuteqanngippat, 
annerusumilli angerlarsimafimmut naleqqiullutik ajornartorsiutillugit aalajangersakkap atuunnissaa 
eqqarsaatigineqarpoq. Imaluunniit pisuni meeraq ilaqutariinni paarsisartuni imaluunniit ulloq-
unnuarlu paaqqinniffimmi inissinneqarsimalluni, aamma ilaqutariit paarsisartut aamma ulloq-
unnuarlu paaqqinniffiup inersimasut ikorfartuineranik pisariaqartitsiunnaarluni. Aalajangersagaq 
ikorfartuisumik/attaveqarfissamik aningaasaliinermut ataqatigiissinneqarsinnaavoq. 
Meeraq nammineq ineeraanut, inissiaanut, ataatsimut najugaqatigiiffimmut assigisaanulluunniit 
inissinneqarpat meeraq ilaqutariinni paarsisartuni imaluunniit ulloq unnuarlu paaqqinniffimmi 
inissinneqarneratulli nakkutilliinissamut assinganik kommunalbestyrelsi pisussaaffeqarpoq. 
 
Imm. 2-mut. 
Aalajangersagaq nutaajuvoq. 
 
Inissiinermi ataqatigiissusermi siullermik eqqarsaatigineqarpoq meeraq inissiiffiit assigiinngitsut 
akornanni nikerarsinneqassanngitsoq, inissiiffiusulli ingerlanera ataqatigiissasoq. Taamaattumik 
pingaarpoq aallaqqaammit meeqqamut naleqquttumik inissiiffimmik toqqaasoqarnissaa, 

taamaalilluni inissiiffiusumik allanngortitsinerit tamatigut kingunerisaat kipititsinerit artukkiinerillu 
sapinngisamik annertunerpaamik meeqqamit pinngitsoorneqarlutik. Taamaattumik meeqqap atugai 
sukumiisumik misissorneqarnissaat pingaarluinnarpoq inissiinermilu anguniakkat iliuusissanik 
pilersaarummi erseqqissumik allaaserineqarlutik, inissiineq pisussanngorlugu aalajangiisoqarnissaa 
sioqqullugu. 
 
Meeqqap ineriartorneranut inissiinerup ataqatigiinnera tunngaviusumik pingaaruteqartutut 
isigineqartariaqarpoq. Ataqatigiissuseqarneq alliartornermi atukkani allanngujaassusermut 
pitsaanerusumik periarfissiipput, pingaartumik attaveqarfiit atassuteqarnermilu atukkat 
allanngujaappata. Pissutsit meeqqap ineriartorneranut pingaartuusut. 
 
Meeraq piffissami angerlartinneqarsimappat, kingusinnerusukkullu inissinneqaqqinnissaa 
pisariaqalerluni, siusinnerusukkut inissinneqarfiata assiganut inissiiffiusumut meeqqap 
utertinneqarnissaa naleqquttuunersoq aamma periarfissaanersoq kommunimit 
eqqarsaatigineqartariaqarpoq. Soorunami siusinnerusukkut inissiiffiusimasoq naammaginartumik 
ingerlasimanera tunngavigalugu. Aalajangersimasumik inissiiffiusumik toqqaanermut atatillugu 
inissiiffiusup taassumarpiaap kipitinneqarneranut siusinnerusukkut misilittagarisimasat 
kommunimit pingaartinneqarpata pissusissamisuussaaq. 
Isumassuinermi avatangiisit toqqissisimasut qanittumik allangujaatsumillu attuumassuteqarnermut 
pingaaruteqarput, inissiineq ilaqutariinni paarsisartuni imaluunniit paaqqinniffimmi pinersoq 
apeqqutaatinnagu. Inersisumasumut allanngujaatsumik attuumassuteqarneq pilersinneqarsimappat, 
tamanna ajornanngippat, taamatut attuumassuteqarnerup atatiinnarnera meeqqamut 
ataqatigiissuseqartitsilissaaq. 
 
Imm. 3-mut. 
Aalajangersagaq nutaajuvoq. 
 
Aalajangersakkami siunniunneqarpoq meeqqat pingasut inorlugit ukiullit nuutsinneri 
pinngitsoortinneqassasut. Meeqqat pingasut inorlugit ukiullit immikkut inersimasumut ataatsimut 
marlunnulluunniit atassuteqarnissamik pisariaqartitsisarput taamatullu inersimasumik 
atassuteqarnerup kipitinneqarnera meeqqap tarnikkut ineriartorneranut annertuumik 
kingunerlutitsisinnaalluni. Taamaattumik taamatut ukiulinni meeqqanut inissiiffissaq 
taamaaginnartussaq kommunimit aallaqqaammulli toqqarneqassaaq.  
Meeqqanut mikisunut ilaqutariit paarsisartut pineqassapput tassanilu ilaqutariit paarsisartut, 
suliassamik sapersanngitsut kingusinnerusukkullu tassunga naaggaarsinnaanngitsut 
qulakkeerniarlugit kommuni sukumiisumik misissuissalluni. Ilaqutariit paarsisartut meeqqamut 
misigissuseqalersinnaassapput, naak meeraq ilaqutariinni paarsinartuniiginnarnissaa kommunimit 
neriorsuutigineqarsinnaanngitsoq. 

Tamatumunnga immikkorluinnaq pissutissaqaraangat meeqqap nuunneqarnissaa pillugu 
aalajangersakkap iluatsitsinngitsumik inissiinerup allanngortinneqarsinnaanera qulakkeerpaa. 
Immikkorluinnaq pissutaasinnaasut ilaat ataaseq tassaasinnaavoq meeraq tassanngaannartumik 
inissinneqarpat meerarlu utaqqiisaasumik paarsisunik aaqqiisoqarneratigut inissinneqarnissaa 
pisariaqarsimalluni. Taamatut pisoqartillugu meeraq sapinngisamik sivikitsumik utaqqiisaasumik 
ilaqutariinni paarsisuniittariaqarpoq kommunilu sukkanerpaamik inissiiffissamik ataavartumik 
nassaarniassalluni. 
 
Pisoq alla tassaasinnaavoq ilaqutariit paarsisut meeqqamik paarsinerup ingerlatinnaarnissaa 
kissaatigiunnaarpassuk. Meeqqap pingasunik ukioqalernissaata tungaanut ilaqutariit paarsisartuni 
tigummineqarnissaanut kommunalbestyrelsi pinngitsaaliisinnaanngilaq, tamannami aamma 
meeqqamut tulluassanngilaq. Inissiinissaq sioqqullugu ilaqutariinnik paarsisussanik 
kommunalbestyrelsi sukumiisumik misissuisimagaluarpat taamatut qularnanngitsumik 
inissisimasoqassanngikkaluarpoq aamma ilaqutariinnik paasissutissanik siunersiuinikkullu 
tapersersuisimalluni. 
 
Pisut pingajuat tassaasinnaavoq meeraq erninerup kingorna meeraaqqamut børnehjemmimut 
inissinneqarnera, meeqqamut naleqquttumik ilaqutariinnik paarsisartunik nassaartoqarnissaata 
tungaanut. 
Pingaarpoq pisariaqanngitsumik sivisunerusumik meeqqat meeraaqqanut 
børnehjemmimiitinnginnissaa, tassa meeraq meeraaqqanut børnehjemmimiiginnaruni 
atassuteqarnermigut paatsiveerussinnaammat, tassani sulisut ingerlaavartumik paarlagaattarmata. 
Meeqqamut pitsaaneruvoq ilaqutariit ilaattut ilaanissaq paaqqinnittarfimmi alliartornani. 
 
Pisut sisamaat tassaasinnaavoq inissiiffiusup naammaginannginnera nuussinerlu meeqqap 
inissiiffimmi uninngatiinnarneraniit meeqqamut annikinnerusumik ajoqusiilluni. Qanoq ilinerani 
taamaattoqassanersoq pisunik allattuisoqarsinnaanngilaq. Tassani meeqqamut suna 
pitsaanerpaanersoq kommunalbestyrelsip nammineq nalilerlugulu missiliortariaqarpaa. 
 
Imm. 4-mut. 
Illunut, perorsaanermi toqqammavissanut kiisalu imm. 1 malillugu neqeroorutaasunut 
nakkutilliinerup isumaginissaanut piumasaqaatit pillugit aalajangersakkanik erseqqinnerusunik 
Naalakkersuisut aalajangersaasinnaanerannut aalajangersakkami pisinnaatinneqarput. 


Illut ilaatigut tassaasinnaapput inissinneqartumut ataatsimut kvadratmeterit amerlassusissaat, 
illumut isumannaallisaanikkut piumasaqaatit, ineqartumut ataatsimut uffarfiit amerlassusaat il.il. 


Perorsaanermut sinaakkutissat tassaasinnaapput inissiiffiusumut atasut sulit sutigut 
ilinniagaqarsimanissaannut il.il. piumasaqaatit. 

Nakkutilliinerup ingerlanneqarneranut  imm. 1-mi taaneqartut toqqammavigalugit 
ingerlanneqartumut tassaasinnaavoq nammineq ineeqqami, inissiami imaluunniit ataatsimoortumik 
najugaqarfimmi angerlarsimaffiup avataani inissinneqarsimasunut meeqqanut sunik 
nakkutilliisoqassanersoq. 


Nammineq ineeqqami, inissiami imaluunniit ataatsimoortumik najugaqarfimmi meeqqat 
inissinneqarnerinik ineqarnermut akiliutip akilernissaa pillugu maleruagassanik Naalakkersuisut 
aalajangersaassapput. 


 
 


§ 39-mut 
 


Imm. 1-imut.  
Aalajangersagaq nutaajuvoq. 
 
Aalajangersakkamut tunuliaqutaasoq tassaavoq angajoqqaatut oqartussaassuseqartutut inissiinerup 
piviusumik sunik kinguneqarsinnaaneranik tamakkiisumik paasisaqarnissamik 
ajornartorsiuteqarsinnaaneq. Angajoqqaat ilai suliamik sullissisumut akerliliinissamut 
annilaangasarput, tassa meeqqamik takoqqinnginnissaat annilaangassutigisaramikku. Angajoqqaat 
ilaat tupaqqasarput, pisorlu pillugu paasisaqarnissaq ajornartorsiutigisarlugu. Ilaqutariippassuarni, 
meeqqap angerlarsimaffiup avataanut inissinneqarnerani, angajoqqaat inuuniarnikkut 
ajornartorsiuteqartarput, aamma pisoq pillugu paasisaqarnissaq ajornartorsiutigisarlugu.  
 
Angajoqqaatut oqartussaassuseqartoq inaarutaasumik iliuusissanik pilersaarummut atsiorsimappat 
inaarutaasumik akuersisimanissaq pillugu piumasaqaat isumaqarpoq inissiineq 
piviusuulluinnassammat taamaalillunilu aamma isummerfigissallugu angajoqqaanut 
ajornannginnerussalluni. 
 
Inissiinermut angajoqqaatut oqartussaassuseqartoq akuersissaneranut imaluunniit 
akuersissannginneranut apeqqutaasinnaavoq meeqqap sumi inissinneqarnissaa aamma inissiinermi 
piumasaqaatit qanoq ittuunissai. 
Angajoqqaatut oqartussaassuseqartup inissiinermut inaarutaasumik akuersinissaa sioqqullugu 
atukkat suut atorlugit meeraq inissinneqarnissaa pillugu erseqqissumik paasitinneqarnissamut 
angajoqqaatut oqartussaassuseqartoq piumasaqarsinnaavoq. Nunap ilaani allamut, aatsaat ukiup 
ataatsip qaangiunnerani takusinnaallugu aamma meeqqap illoqarfigisami inissinneqarnerata 
akornanni annertuumik assigiinngitsoqarpoq. 
 
Inissiinermi piumasaqaatit iliuusissanik pilersaarummi allassimassapput assersuutigalugulu 
pulaarnissaq pillugu isumaqatigiissuteqarsinnaalluni, feeriarnerit sumi ingerlanneqassanersut, 

kiisalu angajoqqaatut oqartussaassuseqartup inissiinerup nalaani meeqqamik 
atassuteqarsinnaaneranut pingaaruteqartut pissutsit allat. 
 
Aalajangersakkami aamma siunertarineqarpoq iliuusissanik pilersaarut angajoqqaatut 
oqartussaassuseqartoq peqatigalugu misissornissaa pillugu suliamik suliarinnittumut 
erseqqissarnissaa. Iliuusissanik pilersaarutip imaraa meeqqap angerlarsimaffiup avataanut 
inissinneqarnerani siunertaq, aamma inissiinermi suna anguneqassanersoq. Anguniakkat 
saqqummiunneqartut ima piviusuutigissapput inissiiffimmi taakku toqqaannartumik malillugit 
sulisoqarsinnaalluni aammattaaq suliamik suliarinnittumut sulinermi sakkuussallutik. Meeqqap 
inissinneqarnerata nalaani angajoqqaat tapersersorneqarnerat aamma iliuussissanik pilersaarummit 
takuneqarsinnaasariaqarpoq. 
 
Inissiiffimmik toqqaasussaq tassaavoq kommunalbestyrelsi, § 38 naap. Angajoqqaatut 
oqartussaassuseqartup akuerinngisaanik kommunalbestyrelsi nassaarsimappat tamatuma 
kingunerisinnaavaa inissiinerup pilersinneqannginnera, naak meeqqap inissinneqarnissaanut 
akuersisoqaraluartoq. Taamatut pisoqartillugu allamik naleqquttumik nassaartoqarsinnaanersoq, 
imaluunniit akerliuneq taamatut inissiinermut itinerusumik akerliunermut piviusumik 
takussutaanersoq kommunimit eqqarsaatigineqartariaqarpoq. Taamaattoqarpat 
akuersisitsinertaqanngitsumik inissiinissamut piumasaqaatit naammassineqarsimappata meeraq 
aatsaat inissinneqarsinnaavoq. 
 
Iliuusissanik pilersaarummit aamma takuneqarsinnaassaaq meeraq qanoq akulikitsigisumik 
angajoqqaatut oqartussaassuseqartumut pulaartassanersoq aamma/imaluunniit angajoqqaatut 
oqartussaassuseqartoq qanoq akulikitsigisumik meeqqamut pulaartassanersoq. Tassunga 
ilanngullugu qatanngutaasinnaasunik aamma angerlarsimaffiup avataanut inissinneqarsimasunut 
meeraq qanoq attaveqartassanersoq iliuusissanik pilersaarummi isummerfigineqassaaq. 
 
Inissiiffiusup suliassai perorsaariaasissaalu angajoqqaanut saqqummiunneqassaaq. 
Iliuusissanik pilersaarummut tamarmiusumut angajoqqaat paasinninnerat tapersersuinerallu 
pingaaruteqarluinnarpoq. 
 
Aalajangersagarli iliuusissanik pilersaarutip immikkoortuinut tamanut nammineerluni akuersinissaq 
pillugu piumasaqaateqanngilaq, soorunami immikkoortunut ataasiakkaanut kommunalbestyrelsip 
isumaanut angajoqqaatut oqartussaassuseqartoq meeqqalluunniit 15-it sinnerlugit ukiulik 
isumaqataanngissinnaavoq, tamanna akuersinermut pingaaruteqarluni. Immikkoortunut tamanut 
akuersisoqarnissaanik kommunalbestyrelsip siunniussinnginnissaa pingaarpoq, tassa tamatuma 
kingunerisinnaammagu inissiinissap, illuatungeriit tamarmik isumaqataaffigisaraluat, 
pilersinneqanngitsoorneranik. Pissuseq ataaseq pillugu isumaqatigiinngitsoqarpat, inissiinertaali 
pinnagu, immikkoortoq isumaqatigiinngissutaasoq qanoq pingaartiginersoq kommunalbestyrelsimit 
nalilerneqartariaqarpoq. Naliliinermi pineqassaaq iliuusissanik pilersaarummi immikkoortut 

tamaasa pillugit isumaqatigiinngitsoqarnerani, paarlattuanik akuersisitsinertaqanngitsumik 
inissiinissaq siunniuttariaqarnersoq. 
 
Imm. 2-mut. 
Aalajangersagaq nutaajuvoq.    
 
Angerlarsimaffiup avataanut inissiinermut angajoqqaatut oqartussaassuseqartoq 
akuersiumanngippat imaluunniit inissiineq pillugu pilersaarusiornissamut piumasaqaatit pillugit 
isumaqatigiinneq anguneqarsinnaanngippat, meeqqap ingerlalluarnera, peqqinnera imaluunniit 
ineriartornera ima ulorianartorsiortiginersoq kapitali 10 malillugu akuersisitsinertaqanngitsumik 
anerlarsimaffiup avataani inissiinissap pilersinneqarnissaa kommunimit eqqarsaatigineqassaaq. 
 


 


§ 40-mut 
 


Aalajangersagaq nutaajuvoq. 
 
Meeqqat, naak angajoqqaaminniit sumiginnarneqaraluarlutik, suli angajoqqaaminnut 
attaveqarnissamik pisariaqartitsisarnerannut atatillugu aalajangersagaq isigineqassaaq. Avatangiisini 
qanittumiittuni inissiineq aamma meeqqap ilaquttaminut ikinngutiminullu attaveqaannarnissaanut 
periarfissiivoq, taamaalilluni inissiineq akuliunneruvallaarnertut misigineqarnani. 
 
Meeraq katsorsartinneqarnissamik pisariaqartitsippat, taamatullu katsorsartinnissamut neqeroorut 
avatangiisini qanittumi nassaassaanngippat, meeqqap avatangiisini qanittumiinnissaanut 
pisariaqartitsineranut naleqqiullugu katsorsartinnissaanut pisariaqartitsineq 
salliutinneqartariaqarpoq. Aamma angerlarsimaffiup avataanut inissinneqarneq angajoqqaat 
tungaaniit innarliinermik imaluunniit avatangiisini qanittumi pissutsinik tamaviaarnartunik allanik 
pissuteqarpat pisunilu taakkunani meeraq eqqarsaatigalugu avatangiisit qanigisat qimallugit 
inissiinissaq pilerinarnerussaaq. 
 
Meeqqap pisariaqartitaa eqqarsaatigalugu inissiiffissaq toqqarneqassaaq. Meeqqat angajoqqaami 
eqqaanniinnissamik kissaateqarsinnaanerat kommunalbestyrelsimit arajutsinaveersaarneqassaaq, 
pisunili tamani taanna meeqqamut pitsaanersaasinnaanani. 
 
Pisut ilaanni qatanngutigiit ilaqutariinni paarsisartuni ataatsimi imaluunniit paaqqinniffimmi 
ataatsimi inissinneqarnerat naleqqunnerpaajusarpoq, taamaalilluni imminnut 
tapersersoqatigiissinnaallutik. Pisuni allani tamanna qatanngutigiit akornanni ajortumik 
pilersitsisinnaavoq, tamatuma kingunerisaanik ilaqutariinni paarsisartuni assigiinngitsuni 
imaluunniit paaqqinniffinni assigiinngitsuni inissinneqarnerat meeqqanut iluaqutaalluni. 

Assersuutigalugu qatanngutigiit katsorsartinneqarnissamut assigiinngitsunik 
pisariaqartitsisinnaapput. Pisut ilaanni qatanngutigiit assigiinngitsuni inissiiffinni inissinneqarneri 
naleqqunnerpaajussaaq, imatulli qanitsigisumi taakku akornanni katerisimaarnissamut 
periarfissaqarluni. Meeqqamut suna iluaqutaanerpaanersoq kommunalbestyrelsi 
aalajangersimasumik naliliisariaqassaaq. 


 


§ 41-mut 
 


Aalajangersagaq nutaajuvoq. 
 
Inissiisoqarnerani ikaarsaarnerup meeqqamut oqinnerunissaa aalajangersakkami siunertarineqarpoq. 
Oqartussat, paaqqinniffiit suliatigullu suliallit assigiinngitsut ilisimatinneqarpata pissutsit nutaat 
meeqqamut ajornannginnerusumik isumagineqarsinnaassapput, tassa oqartussat taakku meeqqap 
inissisimanerani nutaami angerlarsimaffimmut nutaamut naleqqussarnerani immikkut 
ilisimatinneqartussaammata. Oqartussat, paaqqinniffiit suliatigullu suliallit assigiinngitsut 
assersuutigalugu tassaasinnaapput politiit, atuarfik aamma meeqqap ilinniartitsisui, sunngiffimmi 
angerlarsimaffik, perorsaasullu, peqqissaasoq, nakorsaq. 
 
 
Pisut amerlanersaanni oqartussat, paaqqinniffiit suliatigullu suliallit pineqartut angajoqqaanit 
imaluunniit meeqqamit ilisimatinneqareersimasarput, tassa aalajangersakkami allassimammat 
suliatigut ilinniarsimasut, ulluinnarni meeraq pillugu suliaqartut, ilisimatinneqassasut. Aammattaaq 
naatsorsuutigisariaqarpoq pisuni amerlanerani oqartussat pineqartut inissiinissaq sioqqullugu 
isumaginninnikkut misissuinermut atatillugu akuutinneqarsimassasut. 
 
Aalajangersakkami qulakkeerneqarpoq oqartussat suliatigullu ilinniarsimasut tamarmik, meeqqamik 
atassuteqarsimasut, inissiiffigineqartumi meeqqap angerlarsimaffiup avataani inissinneqarnissaata 
eqqarsaatigineqarnera pillugu ilisimatinneqassasut. 


 


§ 42-mut 
 


Imm. 1-imut 
Aalajangersagaq nutaajuvoq.  
 
Aalajangersakkami siunertaq tassaavoq meeqqanik inissiineq Kalaallit Nunaanni pisassasoq. 
Danmarkimi inissiineq, taamaakkajunnerusarmat, meeqqamut ajornartorsiuteqartumut 
naammaginanngisaannarpoq. Ilaatigut oqaatsitigut kulturikkullu aporfeqarpoq, ilaatigullu meeraq 
ilaquttaminiit ikinngutiminiillu ungasissumiilersarluni. Aammattaaq pingaarpoq meeqqat kalaallit 
inuiaqatigiinni kalaalliniiginnarnissaat aamma kalaallit kulturianni alliartornissaat. Kulturimi allami 
Kalaallit Nunaata avataani meeraq alliartorpat meeqqap Kalaallit Nunaannut aamma oqaatsinut 

ilitseqqussanut atassutini annaasinnaavai, tamanna kingusinnerusukkut nunamut uteqqinnissaamut 
meeqqamut ajornartorsiutaasinnaavoq. 
 
Aalajangersagaq § 69, imm. 5-mut atavoq, tamatumalu malitsigisaanik meeqqanut 
angerlarsimaffiup avataanut inissinneqartussanut ulloq unnuarlu paaqqiiffinni imaluunniit ulloq 
unnuarlu najugaqarfinni inissat pisariaqartinneqartut Naalakkersuisunit isumagineqassapput. Imm. 1 
malillugu taamaasilluni kommunalbestyrelsi meeqqat Kalaallit Nunaanni inissinneqarnissaasa 
qulakkeernissaanut pisussaaffeqarput. Tassani pineqarpoq akisussaaffik ataatsimoorussaq 
Naalakkersuisut aamma kommunit akornanni suleqatigiittoqarneratigut kivinneqartussaq. 
 
 
Imm. 2-mut 
Aalajangersagaq nutaajuvoq. 
 
Aalajangersakkami allassimavoq Kalaallit Nunaata avataani inissiinissap pilersinneqarnissaa 
sioqqullugu Kalaallit Nunaanni inissiinissamut periarfissat tamarmik misilinneqarsimassasut. 
Periarfissat tamarmik misilinneqarsimassanngillat inissiinissami piffissami ulloq-unnuarlu 
paaqqinniffimmi inissaqartoqannginnera pissutigineqarpat. Pisuni taakkunani inissat 
pisariaqartinneqartut pissarsiarineqartariaqarput, imaluunniit pisartinneqartumik tapersiilluni 
ilaqutariinni paarsisartuni inissiinissaq pilersinneqarluni imaluunniit immikkut ulloq-unnuarlu 
paaqqinniffimmi najugaqartillugu. 
 
 
Meeraq annertuumik immikkut pisariaqartitsippat, immikkut piginnaasaqartunik perorsaanikkut 
sulisunik pisariaqartitsisumik, meeqqap Danmarkimi nuunneqarnissaa pinnagu sulisut 
ilinniartinneqarnissaat ilungersuutigineqartariaqarpoq imaluunniit suliassamut sulisussanik 
avataaniit tikisitsisoqartariaqarluni. 
 
Periarfissanik tamanik kommunalbestyrelsi misissuisimappat taakkulu aallaavigalugit Kalaallit 
Nunaanni inissiiffissamik naleqquttumik nassaartoqarsinnaanani, Kalaallit Nunaata avataani 
inissiinissaq Naalakkersuisunit akuerineqassaaq. Naalakkersuisunut inassuteqaat Kalaallit Nunaata 
avataani inissiinissamut periarfissaarussimaneranik Naalakkersuisut naliliisinnaanerannut 
pisariaqartinneqartunik paasissutissanik imaqassaaq. 
 
Imm. 3-mut 
Aalajangersagaq nutaajuvoq. 
 
Kalaallit Nunaata avataanut akuersinermut piumasaqaatit pillugit maleruagassanik 
erseqqinnerusunik Naalakkersuisut aalajangersaanissaannut piginnaatitsissummik aalajangersagaq 
imaqarpoq. 

Imm. 4-mut 
Aalajangersagaq nutaajuvoq. 
 
Qallunaat isumaginninnermut ministeriannik isumaqatigiissuteqarnikkut Naalakkersuisut 
pisinnaatinneqarput nalunaarusiornermikkut meeqqat inuusuttullu Danmarkimi inissinneqarnerinut 
tunngatillugu maleruagassanik Danmarkimi isumaginninnikkut nunasisunullu tunngatillugu 
oqartussat suleqatigalugit aalajangersaassasut aalajangersakkami ilisimatitsissutigineqarpoq. 
Nalunaarut taanna inissiinissaq, akiliineq utertitsinerlu kiisalu tikeraarluni angalanerit pillugit 
maleruagassanik imaqartussaassaaq. 


 


§ 43-mut 
 
Imm. 1-imut 
Aalajangersagaq nutaajuvoq. 
 
Naak aalajangersakkami taaneqaraluartoq meeqqamik inissiinermi ataqatigiissuseqarneq 
kommunalbestyrelsimit qulakkeerneqassasoq tassungalu atatillugu inissiiffiup taarserneqarnissaa 
pinngitsoorneqassasoq, pisut ilaanni inissiiffiusup allanngortinnissaa pisariaqalersinnaavoq. 
 
Aalajangersakkami eqqaaneqarpoq tamanna meeqqap ingerlalluarnera, peqqissuunera 
ineriartorneralu eqqarsaatigalugit pisariaqartoq.  Meera inissiffimmini iluarusunnginneranut 
pissutaasut assigiinngitsuusinnaapput. Pissutaasut tassaasinnaapput meeqqamut pissutsit kiisalu 
inissiiffiusoq. 
 
Meeraq ilaqutariinni paarsisartuniippat ilaqutariit meeqqallu akaareqatigiinngissinnaapput. Alla 
assersuut tassaasinnaavoq ilaqutariinni paarsisartuni naatsorsuutiginngisamik pisoqarsimanera 
meerarsiaasoq tassani najugaqarsinnaajunnaarluni, assersuutigalugu ilaqutariit paarsisartut 
ilungersunartumik napparsimalersimanerat imaluunniit toqunerat. Pissutaasinnaasoq aamma 
tassaavoq ilaqutariinni atornerluinermik ajornartorsiuteqalerneq. 
 
Meeraq ulloq unnuarlu paaqqinniffimmiippat imaassinnaavo ulloq unnuarlu paaqqinniffimmi 
neqeroorutigineqartut siullermik meeqqami kommunalbestyrelsimit pisariaqartinneqartutut 
naatsorsuutigineqartut naleqqutinngitsut. Aamma meeqqanut allanut pissutsini 
ajornartorsiuteqalersinnaavoq, meeraq pineqartoq sumiiffik sungiussinnaanagu. 
 
Meeqqap inissiiffimmiit qimaajuartarnera pinngitsoorani inissiiffissamik nutaamik 
toqqaasoqarnissaanut takussutaasariaqanngilaq, meerarli piffissap sivisuup ingerlanerani pissutsini 
allanngortippagu, assersutigalugu inussiortuujunnaaraluttuinnarpat imaluunniit tarnikkut allatigut 
takussutissaqalerpat, meeraq inissiiffissamut allamut nuuttariaqarnersoq 

eqqarsaatigineqartariaqarpoq, takussutaalersut taakku maannakkut inissiiffiusumi 
suliarineqarsinnaanngippata. 
 
Meeqqap ingerlalluarnera ineriartorneralu ajoquserneqassasoq tunngaveqartumik ilimagineqarpat 
meeqqallu inissiffia taarserneqanngippat ilimasunneq taanna annikillinngippat, meeqqamut 
inissiiffiusup allanngortinneratigut ajornartorsiutaasoq aaqqiiffigineqarsinnaanersoq kommunimit 
eqqarsaatigineqassaaq. 
 
Imm. 2-mut 
Aalajangersagaq nutaajuvoq. 
 
Aalajangersakkami aalajangersarneqarpoq inissiiffiusup allanngortinnissaa pillugu 
aalajangiisoqarnissaa sioqqullugu maannakkut meeqqamut inissiiffiusumiit oqaaseqaammik 
pissarsiniartoqassasoq. Pisuni amerlanerni inissiiffiusup allanngortinnera qularnanngitsumik 
maannakkut inissiiffiusoq suleqatigalugu pisussaasassaaq immaqalu inissiiffiusumiit 
kissaateqartoqarnera tunuliaqutaralugu. Taamatut pisoqartillugu oqaaseqaat amerlanertigut 
meeqqamik allaaserinninnermik tassungalu takussutissanik aamma meeqqap sumiffimmut nutaamut 
nuunnissamik kissaateqarneranut tunuliaqutaasumik imaqartassaaq. 
Inissiiffiusup allanngortinnissaa pillugu kommunalbestyrelsip aalajangiinialerpata oqaaseqaat 
annertuumik pingaartinneqartariaqarpoq. Meeqqalli suli ingerlalluarnissaa annerpaamik 
pingaartinneqassaaq. 
 
Danmarkimi inissiinerni suleriaaseq allaaneruvoq. Manna tikillugu suleriaaseq atorneqarsimasoq 
aalajangersakkanik nanginneqarpoq. 
 
Imm. 3-mut 
Aalajangersagaq nutaajuvoq. 
 
Inissiiffiusup allanngortinneqarnera angajoqqaatut oqartussaassuseqartumiit akuersisitsinermik 
pisariaqartitsinera aalajangersakkami aalajangersarneqarpoq. Meeqqap inissinneqarfia 
allanngortinneqassasoq kommunalbestyrelsimit kissaatigineqarpat taamaalilluni angajoqqaatut 
oqartussaassuseqartuniit aamma meeqqamit 15-it sinnerlugit ukiulimmit akuersisoqarnissaa 
pisariaqarpoq. Taamatut akuersinermik kommunalbestyrelsip pissarsinissaa ajornarpat taamaattoq 
inissiiffiusoq allanngortinneqarsinnaavoq. Tamanna pissaaq akuersinertaqanngitsumik inissiineq 
pillugu § 53-mi maleruagassat malillugit. 
 
 
Imm. 4-mut 
Aalajangersagaq nutaajuvoq. 

Aalajangersakkami pineqarpoq inissiiffiusup allanngortinnissaa pillugu tassanngaannartumik 
aalajangiisoqarnissaanik pisariaqartitsisoqartillugu aamma angajoqqaatut oqartussaassuseqartuniit 
akuersisitsinermik pissarsisoqarsinnaatinnagu. Taamatut pisoqarsinnaavoq meeraq 
akuersisitsinertalimmik inissinneqarsimatillugu assersuutigalugu ilaqutariinni paarsisartuni 
imaluunniit ulloq-unnuarlu paaqqinniffimmi, kisiannili inissiiffiusoq tassanngannartumik 
naatsorsuutiginngisamillu meeqqap inissinneqarsimanera attassinnaajunnaarpagu. Tunngavilersuut 
assersuutigalugu tassaasinnaavoq meeqqap ilungersunartumik iliuuseqarsimanera, assersuutigalugu 
ulloq-unnuarlu paaqqinniffimmi sulisut tiguarsimappagit, imaluunniit ilaqutariinni paarsisartuni 
ilaasortat arlaannik atornerlunneqarsimappat. Assersuutissat tamakkerneqanngillat. 
 
Tunngavilersuutaasoq aamma tassaasinnaapput pissutsit meeqqap atugaanik 
tunngavilersorneqanngitsut assersuutigalugu ilaqutariinni paarsisartuni toqusoqarnera imaluunniit 
ilungersunartumik napparsimasoqalernera, tamatuma kingunerisaanik ilaqutariit paarsisartut 
meerarsiamik isumassiuisinnaajunnaarlutik. 
 
Kommunalbestyrelsimi tulliani ataatsimiinnermi suliarineqarnissaanut inissiinermut tunngatillugu 
aalajangiineq utaqqissunneqarsinnaanngippat aalajangersagaq taamaallaat atuutissaaq. 
 
Isumaginninnermi ataatsimiititaliami siulittaasup aalajangiinera kommunalbestyrelsip 
inaarutaasumik aalajangiisoqarnissaata tungaanut taamaallaat atuutissaaq.  
 
Siulitaasup aalajangiigallarnera sulianik suliarinninneq pillugu inatsimmi aalajangiinertut 
isigineqassaaq taamaattumillu tunngavilersorneqarsimassalluni aamma sulianik suliarinninneq 
pillugu inatsimmi maleruagassat malillugit naammagittaalliuuteqarsinnaanermut ilitsersuut 
naammattoq ilanngunneqarsimassalluni. 
 


§ 44-mut 
 
Imm. 1-imut 
Aalajangersagaq nutaajuvoq. 
 
Aalajangersakkap meeqqap pisinnaatitaaffii nukittorsassavai. 
Aallaaviusoq tassaavoq meeqqap immikkut tapersersorneqarnissamut pisariaqartitsineranut 
naleqqiullugu taakku siunertai naammassineqarunnaarpata ikiorsiinerit unitsinneqarnissaat. 
Ikiorsiinerit siunertamik naammassinnersut ingerlaavartumik nalilersornissaannut kommuni 
pisussaaffeqarpoq. Angajoqqaat meeqqamut pisinnaatitaaffianut naleqqiullugu aalajangersagaq 
annrtuumik akuliunneruvoq, naliliisoqarporli aalajangersakkap taassuma meeqqap pisinnaatitaaffii 
nukittorsassagai. 

Pisut ilaanni inissiinermi siunertaq tassaasimavoq nammineq annertuumik ajornartorsiuteqarnertik, 
assersuutigalugu imigassamik ajornartorsiuteqarneq pissutigalugu meeqqamik angajoqqaat 
isumaginnissinnaasimannginnerat. 
Aalajangersagaq taamaallaat pisuni assersuutigalugu imigassamik ajornartorsiuteqarnermiit 
angajoqqaat aniguisimatillugit atorneqassaaq taamaattumillu meeqqamik 
isumaginnilersinnaasimallutik. Taamaattorli meeraq angajoqqaanut paarsisartunut ima 
sakkortutigisumik atassuteqalersimasinnaapput meeqqap angerlartinneqarnera meeqqamut 
pitsaanerpaatut iluaqutigisinnaasaatut isigineqarunnaarluni. 
 
”Sakkortuumik atassuteqarneq” assersuutigalugu tassaasinnaavoq meeraq inuusuttorluunniit 
ilaqutariinni paarsisartuni toqqissimanartumik atassuteqalersimasoq tamakkiisumillu 
akuulersimalluni taamaalillunilu ilaqutariit paarsisartut ilaquttamisut misigilerlugit, aamma 
ilaqutariit paarsisartut iniat angerlarsimaffimmisut isigilerlugu. Aamma imaassinnaavoq meeraq 
oqartoq ilaqutariit paarsisartut asallugit ilaqutariinnilu paarsisartuni meeqqat allat qatanngutimisut 
eqqaasarlugit. 
 
Meeqqamut pitsaanerpaasut aalajangersakkami isiginiarneqarput annertunerusumillu meeqqap 
allanngujuissusianut atajuarneranullu peqaqtaassalluni. Meeraq meeraaraanerminiilli ilaqutariinni 
paarsisartunik inissinneqarsimappat aamma angajoqqaaminut atassuteqarsimanani, meeraq ima 
sakkortutigisumik angajoqqaanut paarsisunut atassuteqarsimalersinnaavoq angajoqqaavinut 
angerlartinneqarnera meeqqap pisariaqartitaanut akerliulluni, naak taamanikkut inissiinermut 
tunngaviusimasunit ajornartorsiutiniit aniguereeraluartut. 
 
Aalajangersagaq angajoqqaanut annertuumik akuliunneruvoq, taamaattumillu angajoqqaanut 
uteqqinnera meeqqamut pitsaanerunersoq kommunalbestyrelsimit tamatigut 
nalilersorneqartassalluni. 
Kommunalbestyrelsi ilaqutariinnut siusinnerusukkut paarsisarsimasunut isumassuinermut 
akissarsiaqartitsineq toqqarsinnaavaat, taamaalilluni taakku meeqqamut suli atassuteqartillugit. 
 
Aalajangersagaq aatsaat atuutissaaq ilaqutariinni paarsisartuniiginnarnera meeqqamut siunissami 
qaninnermi ungasinnerumilu sumiitsinnissaa pitsaanerpaassanersoq nalilerneqarpat. Siunissaq 
qaninnerusoq imatut paasineqassaaq tamanna maannakkut siunissamilu qaninnermi meeqqamut 
pitsaanerpaasoq. Siunissaq ungasinnerusoq imatut paasineqassaaq siunissami ungasinnerusumi 
ilaqutariinni paarsisartuniiginnarnera meeqqamut pitsaanerpaasoq nalilerneqartoq.  
 
Naatsorsuutigineqarpalli ilaqutariinnut uterneq meeqqamut ikaarsaarnerussasoq 
ilungersunartuussasoq tamanna meeqqap angerlartinnissaanut pingaarnerpaajussanngitsoq, 
angajoqqaaminut uternera piffissami sivisunerusumi meeqqamut pitsaanerpaassappat. Taamatut 
pisoqartillugu angerlartitsinerup immikkoortukkuutaarlugu ingerlanneqarnissaa 
kommunalbestyrelsip sulissutigissavaa, meeraq ilaqutariinni paarsisartuni oqilisaanneqarluni suli 







112 
 


najugaqartittarlugu. Soorunami angerlartitsiniarneq ikiorsiissutinik tapersersorneqarnissaanut 
periarfissaqarpoq, assersuutigalugu ikorfartorti, ilaqutariinnut siunnersorti il.il. 
 
Inissiinertaa nalilersoqqinneqassappat tamanna meeqqap inissiiffiusumut atassutaata annertuumik 
allannguuteqarneranik pissuteqassaaq. Angajoqqaani pissutsini allannguutit annertuut 
qaqitseqqinnissamut tunngavilersuutaasinnaanngillat, tassa inissiinermut tunngavilersuutaasoq 
meeqqap inissiiffimmut atassuteqarneranik tunngavilersorneqarmat. Taamaattumik angajoqqaani 
pissutsit imaluunniit meeqqap suliarineqarnissaanik pisariaqartitsineq inissiinerup kommunimit 
nalilersoqqinnissaanut aalajangiisuunngillat. 
Piviusumik tamatuma kingunerisinnaavaa meeraq 18-nik ukioqalernissami tungaanut ilaqutariinni 
paarsisartuniiginnarnera. 
 
 
Imm. 2-mut 
Aalajangersagaq nutaajuvoq. 
 
Tunngavilersuut meeqqap inissinneqarnissaanut taamanikkut tunngavilersuutigineqarsimasoq 
atuukkunnaarmat, meeraq angajoqqaaminut nammineq uternissaminik kissaateqarpat, meeqqap 
angerlartinneqannginnissaa aalajangiinerussaaq annertooq.  
Ilaqutavimminut atassuteqarnerminiit sakkortunerusumik ilaqutariinnut paarsisartunut 
atassuteqalersimanini pissutigalugu meeraq angerlartinneqannginnissaminik nammineq 
kissaateqarpat aalajangersagaq meeqqamut illersuivoq. 
 
Imm. 3-mut 
Aalajangersagaq nutaajuvoq. 
 
Aalajangersagaq tamakkiisuuvoq taamaalillunilu allat inassuteqarsinnaanerat ilaatinneqarnani. 
 
Imm. 4-mut 
Aalajangersagaq nutaajuvoq. 
 
Suliap kommunalbestyrelsimit suliarinissaa sioqqullugu paasissutissat suut tunniunneqassasut 
aalajangersakkami aalajangersarneqarpoq. Suliami paasissutissiinissaq qulakkeerniarlugu 
aalajangersakkami annikitsut ilanngunneqarput. 
 
Nr.1-imut 
Suliami allagaatit, kommunimi suliarineqarsimasut tamarmik. 
Suliami allagaatit tassaapput inissiinissaq sioqqullugu nalaanilu suliarineqarsimasut. Suliami 
allagaatit suliap ingerlanneqarnerani ataatsimiititaliamut assiliamik aamma suliap ingerlanerani 
pisimasunik erseqqissumik takutitsissapput. 

Nr. 2-mut 
Iliuusissanik pilersaarutit ikiorsiinerit suut ilaqutariinnut pilersinneqarsimanersut kiisalu 
tamatumunnga tunngavilersuutaasimanersut paasineqarnissaanut iluaqutaasinnaapput. 
Iliuuseqarnissamut pilersaarutit nassiunneqartussat tassaapput meeraq pillugu iliuuseqarnissamut 
pilersaarutit tamarmik, siusinnerusukkut iliuuseqarnissamut pilersaarutit aamma inissiiffiup 
allanngortinneqarneranut imaluunniit angajoqqaanut angerlartitsinermut atatillugu 
suliarineqarsimasoq. 
 
Nr. 3-mut 
Suliatigut ataqatigiissaarinermi suleqatigiissitap oqaaseqaataa kommunalbestyrelsimit 
ilanngunneqarsimassaaq. 
 
Nr. 4-mut 
Meeqqap ulluinnarni qanoq ingerlanera nalilerniarlugu ulluunerani paaqqinniffiit atuarfiullu 
oqaaseqaataanni sunik allassimasoqarneranik kommunalbestyrelsip takunninnissamut 
periarfissaqarnera pingaarpoq. 
 
Nr. 5-mut 
Tarnip pissusaanik ilisimannittumik imaluunniit nakorsamit siusinnerusukkut 
misissuisoqarsimappat oqaaseqaatit taakku ilanngunneqassapput. 
 
Nr. 6-mut 
Piffissami kingullermi meeqqamut qaninnerpaamik ilaqutariit paarsisartut atassuteqarsimapput, 
taamaattumik meeqqap pisariaqartitsineranik ilaqutariit paarsisartut immikkut paasisimasaqarput. 
 
Nr. 7-mut 
Suliami paasissutissat suut pigineqarnersut suliamiit suliamut ataasiakkaanut tunngasuupput. 
Kommunalbestyrelsip suliami paasissutissanik aamma suliap aalajangiiffinissaanut 
pingaaruteqarsinnaasunik pissarsinissaa pingaarpoq. 
 


§ 45-mut 
 


Imm. 1-imut 
Aalajangersagaq nutaajuvoq. 
 
Angajoqqaat meeqqallu akornanni atassuteqarneq inissiinerup nalaani allanngortinneqanngissaata 
isumaginissaanut kommunalbestyrelsi pisussaavoq. Tamanna ajornarsimappat, soorlu 
assersuutigalugu meeqqap angajoqqaavisalu illoqarfimmi nunamiluunniit 

najugaqatigiinngissimatillugit, taava assersuutigalugu attaveqatigiissinneqartarnerit oqarasuaatit 
imaluunniit Skype aqqutigalugit ingerlanneqartarsinnaapput.  
 
Angajoqqaanut, qatanngutinut qanigisanullu allanut attaveqarneq meeqqap ineriartorneranut 
annertuumik pingaaruteqarpoq. Meeqqap oqaluttuassartaanut angajoqqaat annertuumik ilaapput, 
taakku meeqqap imminut paasinissaanut ilaapput, meeqqallu nammineq kinaanini paasiniarlugu 
peqatigisani pingaaruteqartut ilisimanissaanut meeqqamit pisariaqartinneqarlutik. Angajoqqaat sooq 
meeqqamik paarsisinnaasimannginnerannik meeqqap paasinninnissaanut attaveqarneq aamma 
iluaqutaasinnaavoq. Qanigisat allat assersuutigalugu tassaasinnaapput akkaat, atsat, aanaat aataat 
assigisaallu. 
 
Angajoqqaat meeqqallu akornanni katerisimaarnissamut pisinnaatitsisut ilaqutariinnut inatsisitigut 
maleruagassanik atatillugu aalajangersagaq isigineqassaaq. Oqartussaaneq pillugu inatsit 
naapertorlugu angajoqqaat akornanni imaluunniit eqqartuussivimmit aalajangerneqarsimasut 
isumaqatigiissutit angerlarsimaffiup avataani meeqqap inissinneqarsimanera 
ingerlatiinnarneqassapput. Meeraq inissinneqarpat meeqqap angajoqqaallu akornanni atassutip 
ingerlatiinnarnissaata isumaginissaanut kommunalbestyrelsi pisussaaffeqarpoq. 
 
Inissiisarfimmi pissutsinik taaneqatartut tunngavigalugit ulloq-unnuarlu paaqqinniffik imaluunniit 
ilaqutariit paarsisartut pinerit ilaanni angajoqqaat meeqqamut pulaarnerisa killilersimaarnissaanut 
aalajangersagaq akornusiinngilaq, tamanna eqqissisimanissaq isumannaallisaarnerlu 
eqqarsaatigalugit pisariaqartinneqarpat. Angajoqqaap putoqqalluni takkuttup imaluunniit meeqqat 
innareernerisa kingorna unnukkut kingusissukkut takkuttup ulloq-unnuarlu paaqqiffiup ittuanit 
itigartinneqarsinnaapput. 
 
Imm. 2-mut 
Aalajangersagaq nutaajuvoq 
 
Atassuteqarneq pillugu aalajangersakkat kommunalbestyrelsimit aalajangersarneqartut ilaqutariit 
pillugit inatsisini maleruagassat malillugit aalajangersarneqartuni katerisimaarneq pillugu 
maleruagassanut akerliussanngillat. Atassuteqarnerup annertussusaa akulikissusialu meeqqap 
ineriartornerani killiffia aamma meeqqamut iluaqutaasinnaasut pitsaanerpaat aallaavigalugit 
nalilerneqassapput. 
 
Kommunalbestyrelsip, meeqqap ingerlalluarnera, peqqissuunera ineriartorneraluunniit 
katerisimaarnermi ajoquserneqarsinnaanera ilimanaateqartillugu meeqqap angajoqqaatullu 
oqartussaassuseqartut akornanni attaveqarneq kipitissinnaavaa. Taamaattoqarsinnaavoq 
assersuutigalugu pulaartoqarnerata kingorna takuneqarsinnaappat meeqqap ineriartornera 
kinguariarsimasoq, kiisalu meeqqamit oqaatigineqarluni katerisimaarnermi toqqissisimanani. 
Aamma angajoqqaatut oqartussaassuseqartoq katerisimaarnissamut kipititsiviusoq meeqqamut 

kannguttaalliorsimasutut pineqaatinneqarsimasinnaavoq katerisimaarnerullu aaqqissuunnissaa 
illersorneqarsinnaanani. 
 
Imm. 3-mut 
Aalajangersagaq nutaajuvoq. 
 
Meeraq angajoqqaamini toqqissisimanngippat, imaluunniit angajoqqaat ajortumik angajoqqaatut 
piginnaasaqarpata, imaassinnaavoq suliatigut ilinniarsimasumik pulaarnermi peqataasoqarnissaa 
naleqqutissasoq. Angajoqqaat meeqqamut assut sioorasaarisutut pissuseqarpata imaluunniit 
meeqqap inissiiffiusullu akornanni avissaartitsiniarsarippata aalajangersagaq aamma 
atorneqarsinnaavoq. 
Naapeqatigiinnermi suliatigut ilinniarsimasoq kina peqataassanersoq kommunalbestyrelsimit 
nalilerneqassaaq. Suliamik ilinniarsimasoq assersuutigalugu tassaasinnaavoq inissiiffiusumi 
perorsaasut atorfeqartut, kisianni aamma kommunimiit suliamik suliarinnittuusinnaavoq. 
 
Imm. 4-mut 
Aalajangersagaq meeqqanut inussuttunullu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 33-mik ingerlatitseqqinneruvoq. 
 
Angajoqqaanut qatanngutinullu meeqqap atassuteqarnissaamut pisinnaatitaaffeqarneranik 
atassuteqarnerup aallaaveqarnera pingaarpoq paarlattuanilli pisoqarnani angajoqqaat 
qatanngutilluunniit meeqqamut atassuteqarsinnaanerat pineqarnani. Atassuteqarnissap 
aaqqissuunneqarnerani kommunalbestyrelsimit pingaartinneqassaaq siunissami ungasinnerusumi 
qanittumik attuumassuteqarnissamut pilersitsinissamut allanngutsaaliuinissamullu meeraq 
periarfissaqarmat, tassunga ilanngullugit angajoqqaanut, qatanngutinut ilagisartakkanilu allani 
meeqqap peqqissumik qanittumillu atassuteqarfigisartagaanut. 
 
Maleruagassaq pingaarneq tassaavoq meeqqap ilaquttanut atassuteqarnerata pigiinnarnissaa 
pingaarmat, angerlarsimaffimmi meeqqamik isumaginninnissamut angajoqqaat nukissaqannginnerat 
pissutigalugu meeqqap sumiginnaasimasutut misiginera apeqqutaatinnagu. 
Angajoqqaatut oqartussaassuseqartumik atassuteqarneq pulaarnerlu pillugit aalajangiinermini 
kommunalbestyrelsip meeqqap ineriartorneranut toqqaannartumik ajoqusiisinnaasutut 
isigineqarsinnaasut sillimaffigissavai. Pisuni taamatut ittuni kommunalbestyrelsi 
aalajangiisinnaavoq atassuteqarneq kipitinneqassasoq, imm. 2 naap. 
 
Aalajangersakkami siunniunneqarpoq meeraq angerlaqqissasoq tassanilu pingaarluni qatanngutit 
angajoqqaallu akornanni atassuteqarnerup allanngortinneqannginnera, taamaalilluni meeraq 
inissinneqarsimasoq suli ilaqutariit ilaattut misigaluni. 
 
Imm. 5-mut 

Aalajangersagaq nutaajuvoq. 
 
Isumaqatigiissutit taamatut ittut saneqqunneqarsinnaapput, tamanna meeqqamut pitsaanerpaatut 
isigineqarpat. Katerisimaarnerup killilernissaa imaluunniit unitsikkallarneqarnissaa piffissami 
pisariaqarsinnaavoq assersuutigalugu meeraq angajoqqaaminik nuanninngitsunik 
misigisaqarsimappat aamma angajoqqaani takoqqinnissaanut misigisimasami suliarinissaa 
pisariaqartillugu. Tamanna assersuutigalugu tassaasinnaavoq angajoqqaat katerisimaarnissamut 
putoqqallutik takkussimappata imaluunniit meeqqamut siorasaarisutut isikkoqarpata. 
 


 


§ 46-mut 
 


Imm. 1-imut 
Aalajangersagaq nutaajuvoq. 
 
”Illoqarfiup angerlarsimaffiup” sumiineranut aalajangiisuuvoq meeqqamut pitsaanerpaasoq. 
 
Oqaatsimi ”illoqarfik angerlarsimaffik” aallaaviatigut eqqarsaatigineqarpoq angajoqqaatut 
oqartussaassuseqartup najugaqarfia. Meeraq marlunnik angajoqqaatut oqartussaassuseqartunik 
peqarpat, angerlarsimaffik tassaassaaq angajoqqaat arlaat meeqqap kingullermik 
najugaqateqarfigisimasaa. Meeraq angajoqqaatut oqartussaassuseqartuni marlunni tamani 
najugaqarsimappat kingusinnerusukkullu imminnut qimassimappata, angerlarsimaffik tassaassaaq 
meeqqap annertunerpaamik attuumassuteqarfigisaa.  Meeraq angajoqqaaminut marlunnut 
assigiimmik atassuteqarpat tikeraarluni angalanerit anaanaasup ataataasullu akornanni 
paarlaanneqaqattaassaaq. 
 
Imm. 2-mut 
Aalajangersagaq nutaajuvoq 
 
Aalajangersakkami aalajangersarneqarpoq tikeraarluni angalaneq angajoqqaattut 
oqartussaassuseqartumut tunniunneqarsinnaasoq. Atornerluineq persuttaaniartutullu pissuseqarneq 
pissutigalugu angerlarsimaffimmi pissutsinut meerap toqqissisimanngissutigippagit, naleqqutissaaq, 
tikeraarluni angalaneq angajoqqaanut tunniunneqarpat. Angajoqqaat inissiiffiusumut 
tikeraareersimanngippata taamaalilluni inissiiffiusumut tikeraarnikkut meeqqap ulluinnaanik 
paasisimasaqalernissamut periarfissaqalernissaat tassani pingaarpoq. Angajoqqaalli arlaata ataatsip 
kisimiilluni akiliunneqarnissaanut taamaallaat aalajangersagaq periarfissiivoq. Aalajangersagaq 
taanna aqqutigalugu aningaasartuutinut matussutaasussat tassaapput meeqqap inissiiffianut 
angalanermi aningaasartuutit, kiisalu unnuinermut aningaasartuutit, inuinnarni illusimanissamut 
periarfissaqarsimanngippat. 

Pisut ilaanni ulloq-unnuarlu paaqqinniffik unnuinissamut periarfissiisinnaassaaq. 
Tikeraarluni angalaneq aamma ilaqutariinni ilaasortamut allamut imaluunniit meeqqap immikkut 
atassuteqarfigisaannut tunniunneqarsinnaavoq. Angajoqqaatut oqartussaassuseqartumut meeqqap 
soqutigisai naapertuutinngitsut inissiiffimmit nalilerneqarsimappata aalajangersagaq una 
atorneqarsinnaavoq. 
 
Siusinnerusukkut tikeraarnermut atatillugu nuanninngitsumik misigisaqarsimaneq pissutigalugu 
meeraq angajoqqaaminut atassuteqarusunngippat aalajangersagaq manna atorneqarsinnaavoq. 
Taamaattorli aamma eqqarsaatigineqarsinnaalluni angajoqqaat tikeraarnissaat angajoqqaat aamma 
meeqqamit kissaatigineqartoq, kisiannili siusinnerusukkut angajoqqaat tikeraarnerinut atatillugu 
annertuumik aporaattoqarsimanera inissiiffiusumit maluginiarneqarsimalluni. 
 
Taamatut pisoqartillugu angajoqqaanit allaanerusut tikeraartillugit aggersarneqarnissaat 
pissusissamisoortutut naliliiffigineqarsinnaavoq. Tassunga tunngatillugu 
eqqarsaatigineqarsinnaavoq angajoqqaanik atassuteqarnermini siusinnerusukkut akerleriittarnerit 
meeqqamit suliarineqarsimasut aamma taamatut suliarinninneq ineriartoqqinnissamut 
tunngaviussalluni. Angajoqqaat inissiiffiusumut tikeraarnerisigut, meeraq 
toqqissisimanartumiissaaq, sulisullu akerleriissinnaanernut pillugu isumaginnissinnaasariaqarlutik. 
Taamatut periuseqartoqarnera meeqqap toqqissilluni peroriartorsinnaanissanut 
aqqutissiuussinerussaaq. 
 
Imm. 3-mut. 
Aalajangersakkami tikeraarluni angalanerit malittarisassaliuunneqarput, meeraq 
efterskolimiitillugu, § 31, imm. 3, nr. 6 malillugu tapiiffigineqartumut. 
 
Imm. 4-mut 
Inuusuttut 18-nik ukiullit aamma suliniuteqareernermi malitseqartitsiffiusut, aamma 
suliniuteqareernermi malitseqartitsineq tassaalluni angerlarsimaffiup avataani inissisimaneq 
ingerlatiinnarneqassasoq, ukiumut ataasiarluni tikeraarneqarluni angalanissamut 
pisinnaatitaaffeqarput. 
 
Pingaarpoq inuusuttut angajoqqaaminnik attaveqarnerisa ingerlatiinnarnissaanut 
periarfissaqarnissaat, peqatigisaanillu naatsorsuutigineqartariaqarluni inuusuttut 18-it sinnerlugit 
ukiullit nammineersinnaanerusut. 
 
Immk. 5-mut 
Tikeraarluni angalanerit pillugit erseqqinnerusumik aalajangersakkanik Naalakkersuisut 
aalajangersaanissaannut aalajangersagaq periarfissiivoq, tassunga ilanngullugu ingiaqataasumut 
aningaasartuutit, najugaqarnermi aningaasartuutit allallu aningaasartuutit tikeraarluni angalanermut 
atasut. 

§ 47-mut 


 
Aalajangersagaq nutaajuvoq. 


 
Aalajangersakkami siunertaq tassaavoq meeqqap angerlartinnissaa sioqqullugu meeqqap suliami 
tusarneqarnissaat.  
 
Meeqqap tusarniarneqarneratigut inissiinerup unitsinneqarnissaa pillugu aalajangiinissamut 
kommunalbestyrelsi pitsaanerusumik tunngavissaqalissaaq. Meeqqamik oqaloqateqarneq meeraq 
pillugu paasisaqarnermik paasisaqarnermillu taassumalu inissisimaneranik pisariaqartitsineranillu 
pissarsiffiussaaq, taamaasilluni nalilerluarneqarsinnaassalluni allamiitsitaanera 
kipisinneqarsinnaanersoq, taamaattumillu oqaaseqaat taanna suliami paasissutissatigut tunngavinni 
pingaaruteqartunut ilaassalluni. 
 
Meeqqap oqaaseqaataanik malinninnissamut kommunalbestyrelsi pisussaaffeqanngilaq, tamatumali 
aalajangiinermut tunngaviit ilaatut ilaatinneqassalluni. 
 
Oqaloqarnerup qanoq iluseqarnissaanut piumasaqaateqanngilaq. Oqaloqatigiinneq 
ingerlanneqarsinnaavoq suliamik suliarinnittup meeqqamik oqaloqateqarneratigut imaluunniit 
oqarasuaat aqqutigalugu. Ingerlatsinermi inatsitigut tunngaviit nalinginnaasut malillugit 
kommunimi ingerlatsivik allattuinissamut pisussaaffeqarpoq. 
Kommunalbestyrelsi taamaalilluni uppernarsarsinnaavaa oqaloqatigiittoqarsimasoq aamma meeraq 
qanoq oqaaseqarsimanersoq assersuutigalugu imaqarniliakkut imaluunniit oqaloqatigiinnerup 
immiunneratigut, oqaloqatigiinneq immiunneqarpat tamanna meeqqamit akuerineqarsimassaaq, 
kiisalu immiussap sumut atorneqarnissaa pillugu ilisimatitsisoqarluni. 
 


 


§ 48-mut 
 


Imm. 1-imut 
Aalajangersagaq nutaajuvoq 
 
Aalajangersakkatigut pisussaaffiliissutigineqarpoq meeqqap angajoqqaanut uternissaa sioqqullugu 
angajoqqaat atugarisaannik kommunalbestyrelsi misissuissasoq. Meeqqap angerlarsimaffiup 
avataanut inissinneqartariaqarneranut tunngavilersuutigineqartut taamanikkut atukkat ilaqutariinni 
aqqinneqarsimanersut misissuinermi aallaavigineqarsinnaapput. Angajoqqaat assersuutigalugu 
imigassamik atornerluisuusimappata angajoqqaat maannakkut atornerluinermiit aniguisimanersut 
misissuiffigineqassaaq. 

Meeqqamut toqqammavinnik isumannaatsunik inissiinissamik angajoqqaat 
ajornartorsiuteqarsimappata ulluinnaat aaqqissuunneqarnissaannut angajoqqaanut 
kommunalbestyrelsi ikiorsiisimasinnaavoq, taamaalilluni meeraq angerlartinneqarluni. 
 
Ikiorserneqarunik meeqqap pisariaqartitaanik angajoqqaat isumaginnissinnaanersut 
kommunalbestyrelsi nalilersuisinnaavoq, assersuutigalugu ikorfartuisoqarnikkut imaluunniit 
angajoqqaat pikkorissartinnerisigut. Taamatut pisoqartillugu piumasaqaat aalajangersakkami tassani 
naammassineqarpoq, angerlartitsinermi meeqqap pisariaqartitaasa qaangiinnannginnissaannut 
angajoqqaat pisariaqartumik tapersersorneqarnissaasa kommunalbestyrelsimit qulakkeerneqarnissaa 
eqqarsaatigalugu. 
 
Imm. 2-mut 
Aalajangersagaq nutaajuvoq. 


 
Angerlartitsinermi meeqqap kiisalu angajoqqaatut oqartussaassuseqartut naleqqunnerpaamik qanoq 
piareersarneqassanersut kommunalbestyrelsimit nalilersorneqartussaavoq. Piareersarneq ilaatigut 
meeqqamik oqaloqateqarnikkut pisinnaavoq, pilersaarutaasumik angerlarnerup ingerlanissaa pillugu 
meeraq komunalbestyrelsimit oqaluttuunneqarluni. 
Angajoqqaatut paarsinissaq pillugu angajoqqaat pikkorissartinneqarnissaat imaluunniit 
pilersaarutaasumik angerlarnerup ingerlanissaa pillugu angajoqqaat oqaloqatigineqarnissaat 
kommunalbestyrelsimit toqqarneqarsinnaavoq. 


 
Meeqqap angerlartinnerani piareersarneq tapersersuinerlu pillugit kommunalbestyrelsi 
inissiiffiusumik isumaqatigiissuteqarnera naleqquttuusinnaavoq. Inissiiffiusoq angerlartitsinermut 
tamatumalu kingorna piffissap ilaani atatillugu meeqqamut tapersersuinissamut amerlanertigut 
tulluarsinnaavoq.  
 
Imm. 3-mut 
Aalajangersagaq nutaajuvoq. 


 
Angerlarnissamut piareersarnissamut meeqqap, angajoqqaat inissiiffiusullu piffissaqarnissaa 
aalajangersakkami qulakkeerneqarpoq, kisianni aamma meeqqap angajoqqaanut 
angerlartinneqarnissaa sioqqullugu suliatigut aaqqitassat iluarsineqarsinnaapput. 
 
Meeraq piffissami angerlartitsinermut akerliliinissamut periarfissaqassaaq. 
 
Meeqqap kissaataanik malinninnissamut kommunalbestyrelsi pisussaaffeqanngilaq, meeqqalli 
isummaminik saqqummiussinera kommunalbestyrelsip aalajangiinissaanut ilaatinneqassalluni. 

Imm. 4-mut 
Aalajangersagaq nutaajuvoq. 
 
Meeraq angerlartinneqarpat tamanna meeqqamut kiisalu angajoqqaanut allanngorneruvoq 
annertooq. Angerlartitsineq iluatsinneqarneranut apeqqutaavoq angerlarnerup ingerlanneqarnissaa 
sukumiisumik pilersaarusiorsimanersoq, aamma meeraq kiisalu angajoqqaat angerlartitsinermut 
naleqquttumik piareersarneqarsimanersut. 
 
Suliap ingerlannera pillugu meeqqap ingerlaavartumik ilisimatinneqartarnera 
angerlartinneqarnissamut meeqqap toqqissisimanissaanut iluaqutaasinnaavoq. Suliap ingerlanerani 
meeqqap ukiui perorsimassusialu soorunami eqqarsaatigineqassapput. 
 
Meeqqap angerlarsimaffimmut aamma angajoqqaat ataasiarlutik arlaleriarlutilluunniit 
pulaartarnissaannik periarfissinneqarnissaat amerlanertigut naleqquttarpoq. Pissutsinut nutaanut 
meeqqap piareersarnissamut periarfissinneqarnera aamma manna tikillugu inissiiffiusumi 
meeqqanik inersimasunillu iluami inuulluaqqusinissaa pingaarpoq. 
 
Meeraq piffissami sivisuumi inissinneqarsimappat naleqquppoq angerlartitsineru p kingorna 
meeqqap piffissap ilaani siusinnerusukkut inissiiffiusumi meeqqanik inersimasunilluunniit 
atassuteqartarsinnaanera iluaqutaasinnaavoq. 


 


§ 49-mut 
 


Aalajangersagaq nutaajuvoq. 
 
Aalajangersakkami aamma inissiiffiusoq meeqqamik suliaqarnissamut eqqissisimatinneqassaaq, 
meeqqap angerlartinneqarnissaa pillugu noqqaasoqartaaginnarnani. 
Meeqqap angerlartinneqarnissaa pillugu angajoqqaatut oqaartussaassuseqartut ingerlaavartumik 
noqqaassuteqarnissaat aalajangersakkami pinngitsoortinniarneqarpoq, naak inissiineq pillugu 
apeqqut qanittukkut suliarineqareeraluartoq. 
 
Angerlartitsinissap aallartinneqarnissaa pillugu kommunalbestyrelsi aalajangiinissaanut 
aalajangersagaq akornusiinngilaq, naak inissiineq pillugu apeqqut ukiup affaata iluani 
qaqinneqarsimagaluartoq tamatumalu kingunerisaanik angerlartitsineq meeqqamut 
pitsaanerpaalluni. 
 


 


§ 50-mut 

Aalajangersagaq Inatsisartut peqqussutaat nr. 1, 15. april 2003-meersumi § 28-mik 
ingerlatitsinneruvoq. Aalajangersakkamut nutaanik ullutsinnullu naleqqunnerusunik 
nassuiaasiortoqarpoq. 
 
Aalajangersakkami siunertaq tassaavoq meeqqap angerlartinnissaa sioqqullugu inissiiffiusup 
suliami tusarneqarnissaat. Inissiiffiusoq suliami peqataanngilaq, taamaattumik taakku 
tusarneqarnissaasa qulakkeerneqarnissaannut erseqqissumik tunngaveqarnissaq 
pisariaqartinneqarsimavoq. 
Inissiiffiusoq paasineqarpoq tassaasoq inissiiffiit, kommunip aaqqiineratigut meeqqap 
angerlarsimaffiup avataanut inissinneqarfia. Aalajangersakkamut taamaalillutik ilaapput 
kommunimit ilaqutariit paarsisartut, piffissami sivikitsumi sivisunerusumiluunniit inissiffigisai 
aamma ulloq unnuarlu paaqqinniffiit. 
 
Inissiiffiusup allakkatigut oqaaseqaataa inissiinerup unitsinneqarnissaa pillugu aalajangiinissamut 
kommunalbestyrelsi pitsaanerusumik tunngavissaqalissaaq. Meeqqamik inissiinermi inissiiffiusoq 
tassaavoq meeraq pillugu misigisanik ilisimasanillu taassumalu inissisimaneranik 
pisariaqartitsineranillu ulluinnarni pissarsisartoq, taamaattumillu oqaaseqaat taanna suliaq pillugu 
paasissutissatigut tunngavinni pingaaruteqartunut ilaalluni. 
 
Inissiiffiup oqaaseqaataanik malinninnissamut kommunalbestyrelsi pisussaaffeqanngilaq, 
tamatumali aalajangiinermut tunngaviit ilaatut ilaatinneqassalluni. 
 
Aalajangersakkami aamma Danmarkimi inissiinerit pillugit allaanerusumik suleriaaseqarneq 
sillimaffigineqarpoq. 
 


 


§ 51-mut 
 
 


Aaliangersagaq nutaajuvoq 
 
Taammaattorli Meeqqanik immikkut ilisimaarinnittut Ataatsimiititaliaanut tunngatillugu 
maleruagassat ilaatigut Inatsisartut meeqqanik inuusuttuaqqanillu ikiorsiisarneq pillugu 
peqqussutaanit § 28, imm. 3 aamma 34-meersut ingerlateqqinneqarsimapput. 
 
Inissiinerup ingerlanera ataqatigiittoqarneranik aalajangersagaq qulakkeerinnissaaq, inissiinerullu 
ingerlanerani pisariaqanngitsumik nikittoqarnani. Aalajangersagaq allatigut annertusineqarpoq, 
taamaalilluni inissiiffiusut tamarmik oqaaseqaateqartussanngorlutik. 

Qitiusumik meeqqat pillugit paasisimasallit suliani inissiiffiup oqaaseqaataa kommunalbestyrelsip 
inassuteqaataanut akerliutillugu oqaaseqaateqartassapput. Aalajangersakkap taassuma 
qulakkiissavaa meeqqamut pitsaanerpaasoq nassaarineqassasoq. Inissiiffiusoq taannaavoq 
meeqqamik ulluinnarni atassuteqartoq taamaattumillu inissiiffiusup isumaa aalajangiiniarnermi 
tunngaviit ilagissallugu. 
 
Imm. 2-mut 
Aalajangersagaq nutaajuvoq. 
 
Aalajangersakkami aalajangerneqarpoq Qitiusumik Meeqqat pillugit Paasisimasalinnut 
suliassanngortitsinerup kingunerisaanik ataatsimiititaliaq suliami aalajangiitinnagu kommuni 
meeqqamik nuutitsisinnaanngilaq. 
 
Imm. 3-mut 
Aalajangersagaq nutaajuvoq. 
 
Aalajangersakkami aalajangersarneqarpoq ataatsimiititaliap suliamik suliarinninnissaa sioqqullugu 
paasissutissat suut Qitiusumik meeqqat pillugit paasisimasalinnut tunniunneqassasut. Suliami 
paasissutissiinissaq qulakkeerniarlugu aalajangersakkami annikitsualuit ilanngunneqarput. 
 
Nr. 1-imut 
Suliami allagaatit, kommunimi suliarineqarsimasut tamarmik Qitiusumik Meeqqat pillugit 
paasisimasalinnut tunniunneqassapput. Suliami allagaatit tassaassapput inissiinissaq sioqqullugu 
nalaanilu suliarineqarsimasut. Suliami allagaatit suliap ingerlanneqarnerani ataatsimiititaliamut 
assiliamik aamma suliap ingerlanerani pisimasunik erseqqissumik takutitsissapput. 
 
Nr. 2-mut 


Meeqqap angerlartinnissaanut kommunalbestyrelsip naliliineranut eqqarsaasersuutit suut 
tunuliaqutaasimanerannut ataatsimiititaliap takunnissamut periarfissaqarnera pingaarpoq. Tassunga 
ilanngullugu angajoqqaani pissutsini sutigut allanngortoqarsimappat tamatuma kingunerisaanik 
kommunalbestyrelsi isumaqalersimalluni, tamatuma kingorna meeqqap pisariaqartitaat 
naapertorlugit angajoqqaat isumaginnissinnaalermasut. 


 
Nr. 3-mut 
Inissiineq sioqqullugu nalaanilu suliarineqarsimasut siusinnerusukkut iliuusissanik pilersaarutit. 
Iliuusissanik pilersaarutit ikiorsiinerit suut ilaqutariinnut pilersinneqarsimanersut kiisalu 
tamatumunnga tunngavilersuutit Qitiusumik meeqqat pillugit paasisimasalinnit paasineqarnissaanut 
iluaqutaasinnaapput. Iliuuseqarnissamut pilersaarutit aamma inissiiffimmi meeqqap qanoq 
ingerlasimaneranik ineriartorsimaneranillu assilissamik erseqqissumik paasisimasalinnut 

takutitsisinnaavoq, tassunga ilanngullugu inissiinermut suna tunngavilersuutaasimanersoq aamma 
angajoqqaanik suleqateqarneq qanoq ingerlasimanersoq. 
 
Nr. 4-mut 
Pilersaarutaasumik angerlartitsinissaq pillugu suliarineqartoq iliuusissatut pilersaarut nutaaq. 
Angerlartitsinissaq piareersarneqarsimanersoq tamannalu naleqquttumik 
aaqqissuunneqarsimanersoq pillugu naliliinissamut Qitiusumik meeqqat pillugit paasisimasallit 
periarfissaqarnerat pingaarpoq. Angerlartitsineq iluatsitsilluartumik ingerlaneranut 
pingaarluinnarpoq meeraq angajoqqaallu angerlartitsinermut piareersimanerat. Aallaqqaataani 
assersuutigalugu ulluinnaat ingerlanissaannut ilaqutariit ikiorniarlugit ikiorsiinissat 
pilersaarusiornissaat pisariaqartinneqarsinnaavoq. 
 
Nr. 5-mut 
Meeqqat atugarisaat pillugit qitiusumik ataatsimiititaliap, sullissisut assigiinngitsut 
ataatsimiissitaliaanit oqariartuutigineqartut pissarsiarissavaat. Tamatumani Meeqqat atugarisaat 
pillugit qitiusumik ataatsimiititaliap pisussaaffigiginngilaa, ataatsimiissitaliap isummersimaneri 
malissallugit, taamaattorli isummersuutai tamakkiisumik naliliinermi toqqammavinnut 
ilanngunneqassallutik. 
 
 
Nr. 6-mut 
Meeqqap ulluinnarni qanoq ingerlaneranik ulluunerani paaqqinniffiit atuarfiillu naliliineraniit 
oqaaseqaataasinnaasunik Qitiusumik meeqqat pillugit paasisimasalinnik takuneqarsinnaanerat 
pingaarpoq. 
 
Nr. 7-mut 
Siusinnerusukkut tarnip pissusaanik ilisimasalimmik nakorsamiilluunniit misissuisoqarsimappat 
taakku oqaaseqaataat ilanngunneqassapput. Aalajangiinermut atatillugu pisariaqartinneqarsinnaasut 
meeqqamut ataatsimiititaliap pitsaanerusumik ilisimasaqalernissaanut tarnip pissusaanik 
ilisimasallit nakorsalluunniit oqaaseqaatai iluaqutaasinnaapput. 
 
Nr. 8-mut 
Meeqqap angerlartinneqarnissaa sooq piareersimannginneranut inissiiffiusup tunngavilersuutaa 
Qitiusumik meeqqat pillugit paasisimasalinnit pissarsiarineqarnissaat pingaarpoq, tassa 
inissiiffiusoq piffissami kingullermi meeqqamik qaninnerpaamik atassuteqarnikuummat. 
 
Nr. 9-mut 
Suliami aalajangiisoqarnissaa sioqqullugu Qitiusumik meeqqat pillugit paasisimasallit 
sapinngisamik pitsaasumik ilisimatinneqarnissaa pingaarpoq. Suliami paasissutissat suut 
pigineqarnersut suliamiit suliamut ataasiakkaanut tunngasuupput. Qitiusumik meeqqap atugarisaat 

pillugit immikkut paasisimasallit suliami paasissutissanik aamma suliap aalajangiiffinissaanut 
pingaaruteqarsinnaasunik pissarsinissaa pingaarpoq. 
 
Imm. 4-mut 
Aalajangersagaq nutaajuvoq. 
 
Aalajangersakkatigut naqissuserneqarpoq, Qitiusumik meeqqat atugarisaat pillugit immikkut 
ilisimasallit oqariartuutigisinnaagaat, meeraq angerlarsimaffiup avataannut inissinneqarsimasoq suli 
tassani inissisimagallartinneqassasoq, naak tamatumani aamma kommunalbestyrelsi 
siunniussaqarsimagaluartoq meeraq angerlartinneqartariaqartoq. 


 


§ 52-mut 
 


Imm. 1-imut 
Aalajangersagaq nutaajuvoq. 
 
Efterskolimiinneq inissiinermut ilaasinnaasoq aalajangersakkami naqissusiivigineqarpoq. Tamanna 
isumaqarpoq meeqqap inissisimanera, efterskomiinnerup saniatigut, allanngortinneqanngitsoq. 
Taamaalilluni meeqqamut pissutsit ataqatigiinnissaat periarfissaalerpoq, naak meeraq 
efterskolimiikkaluartoq. 
Aalajangersagaq ilanngunneqarsimavoq kissaatiginartinneqarmat meeqqap angerlarsimaffimmit 
qimagutsinneqarsimasup iluaqutigisinnaassammagu efterskolertinneqaruni. Taakkumi 
nalinginnaasumik angajoqqaaqqassangatinneqanngimmata nammineerlutik efterskolernissaanik 
isumaginnissiinnaasut. Tamaakkaluartorli naliliiffigineqarsinnaalluni, meeqqap taamatut 
atuariartortinneqarnissani iluaqutigisinnaassagaa. 
 
Taamaattorli siunertarineqanngilaq ulloq unnuarlu angerlarsimaffiit imaluunniit angajoqqaarsiaasut 
meeqqanik inissinneqarsimasunik efterskoleriartitsisarnissaat. Tamatumani kommunalbestyrelsip 
siumut pilersaarusiortoqarsimanera naapertorlugu aalajangiiffigisinnaavaat, meeraq ikiorserniarlugu 
ilumut efterskoleriartinneqassanersoq. 
 
 
Imm. 2-mut 
Meeqqat inissinneqarsimasut assut atugarliortuummata pingaarpoq sumiinneri qanorlu 
ingerlanerinik nakkutilliisoqarnissaa. Taamaattumik efterskolimi inissiinissaq pillugu aalajangiineq 
Naalakkersuisunit akuerineqassaaq. 
 
Imm. 3-mut 
Aalajangersagaq pineqartoq naapertorlugu  Naalakkersuisut periarfissinneqarput 
efterskoleriartitsinissamut tunngatillugu piumasaqaatinik aalajangersaanissamut. Ilaatigut meeqqap 

efterskolimiiffissani pissutsit suut pissarsiarineqarsimanissaat pillugu periusissat 
aalajangersaavigineqarsinnaallutik. 
 


§ 53-mut 
 
Imm. 1-imut 
 
Aalajangersakkami pineqarpoq meeraq angerlarsimaffiup avataanut inissinneqarnissaanik 
kommunalbestyrelsip naliliisimanera. Taamatut inissiineq aallaaviatigut angajoqqaatut 
oqartussaassuseqartumiit akuersisitsinermik pisariaqartitsivoq.  
 
Angajoqqaattut akisussaassuseqartut kissaatiginngippassuk ilumut meeraq angerlarsimaffiup 
avataannut inissinneqarsinnaanersoq, kommunalbestyrelsit pisinnaatitaapput aalajangiissallutik 
ilumut meeraq angajoqqaattut akisussaassuseqartut qanorluunniit isumaqaraluarpata pineqartoq 
angerlarsimaffiup avataannut inissinneqartariaqartoq. Taamatut kommunalbestyrelsi 
aalajangiisimaguni, pisinnaatitaaffeqarput meeraq eqqartuussivikkut aalajangiititsinngikkaluarlutik 
aassallugu. Tamatumani meeraq imaluunniit angajoqqaattut akisussaaffimmik tigumminnittuusut 
suleqataarusunngippata, pisariaqalersinnaavoq politiit aggersarlugit ikiortiserineqarnissaat. 
Taamatut pisoqartillugu meeqqat pinngitsaaliissummik qimagutsinneqassapput. 
 
Meeqqap ingerlalluarnera, peqqissusia ineriartorneraluunnit ajoquserneqarsinnaasoq isumaqarpoq 
meeraq ukiumut naapertuuttumik ineriartunngitsoq, imaluunniit meeraq peqqinnissakkut ajortumik 
kinguneqartitsisoq pisumi aalajangersimasumi tamanna erseqqissumik takuneqarsinnaassasoq. 
Meeraq angajoqqaami najugaqaannarnermigut ajoquserneqarnera pillugu kommunalbestyrelsi 
pasitsaassaqarpat tamanna pillugu kommunalbestyrelsi annertunerusumik misissuissaaq, 
taamaalilluni pasitsaassineq uppernarsineqarluni imaluunniit peerneqarluni.  
 
Meeqqap ingerlalluarnera, peqqissusia ineriartorneraluunniit annertuumik ajoquserneqartoq 
isumaqarpoq meeqqap siunissaa ima annertutigisumik ajorsitinneqartoq meeqqanut peqataanut 
allanut naligiissinneqarsinnaajunnaarluni. Assersuutigalugu meeraq ima annertutigisumik 
atuanngitsoortarsimasinnaavoq meeraq ukioq atuarfiusoq ataaseq amerlanerilluuniit 
uteqqittariaqarlugit, imaluunniit meeraq ima annertutigisumik sumiginnagaasimalluni tamanna 
inuttut inooqataaneratigullu siunissami piginnaasaatigut annertuumik kingunerlutsitsisimallutik. 
 
Meeqqap annertuumik ajoquserneqarsimasinnaanera imm. 1, nr. 1-4-mi taaneqartunit 
pissuteqarsimassooq, tamannalu kommunalbestyrelsip pinngitsaaliissumik  angerlarsimaffiup 
avataannut inissiisoqarnisssaanut aalajangiinissaanut tunngavigineqassaaq. 

Nr.1-imut 
Meeraq pillugu naammanngitsumik isumassuisoqarsimanera meeqqap sumiginnagaasimaneranut 
innersuussisoqarpoq. Sumiginnaaneq tassaasinnaavoq timikkut tarnikkulluunniit sumiginnaaneq, 
aamma sumiginnaaneq tassaasinnaalluni ilatsiinnarneq imaluunniit aalluneqarsimalluni. Timikkut 
sumiginnaanermut ilaapput assersuutigalugu meeqqap nerisaqarnikkut, atisatigut, ulluinnarni 
eqqiluisaarnermi aamma timikkut ajoqusersinnaanermut illersorneqarnissamut pisariaqartitanik 
matussusiisimannginnera, Tarnikkut sumiginnaaneq assersuutigalugu tassaasinnaalluni 
misigissutsikkut naleqqutinngitsunik atugaqarsimaneq aamma silassorissusikkut naammanngitsunik 
kajumissarneqarsimaneq. Ilatsiinnarnikkut sumiginnaaneq tassaavoq tunngaviusumik pisariaqartitat 
naammanngitsumik matussuserneqarsimaneri, aallunneqartumik sumiginnaanermilu pineqarluni, 
asseruutigalugu timikkut tarnikkulluunniit persuttaanikkut sumiginnaasumiit toqqaannartumik 
ajoquserneqarsimaneq. 


Meeqqap naammanngitsumik suliarineqarneranut innersuussutigineqarput meeqqap ajoquteqarnera 
aamma angajoqqaatut oqartussaassuseqartoq piaaraluni meeraq suliarinngitsoorsimallugu. 
 
Nr. 2-mut 
Persuttaanermi pineqarput piaaraluni iliuuseqarnerit, meeraq assersuutigalugu patinneqarnikkut, 
isumminneqarnikkut imaluunniit isatinneqarnikkut timaatigut ajoquserneqarsimasoq.  
 
Persuttaaneq aamma tarnikkut pisinnaavoq, meeraq assersuutigalugu toqunneqarnissaq imaluunniit 
inuit umasulluunniit ajoquserneqarnissaannik, illut pigisalluunniit ajoquserneqarnissaannik 
siorasaarneqartarluni.  
Tarnikkut persuttaaneq aamma tassaasinnaavoq meeqqamut nikassaarpasilluni oqalunneq, 
assersuutaasinnaasoq tassaavoq meeraq narrunartoq, sianiitsoq, pinniitsoq il.il. meeqqap 
oqarfigineqartuarnera. Oqaatsit taakku siusinnerusukkut kingusinnerusukkuulluunniit meeqqap 
imminut tatigineranut sunniuteqassappat taamaalilluni ajoqusiisumik kinguneqarlutik, siunissami 
ungasinnerusumi malugineqarsinnaasumik. 
Tarnikkkut persuttaaneq aamma tassaasinnaavoq sunaluunniit ajortumik pisoq meeqqap 
pisuussutigigaa meeqqamut ilisimatittuarlugu. 
Qunutitsisut tarnikkullu persuttaasut meeraq pisuutitsiniartuusarput, tamannalu piffissap ingerlanera 
meeqqap imminut naleqartinneranut imminullu assiliaanut aserorsaataasarluni. 
Tarnikkut persuttaaneq aamma tassaasinnaavoq inersimasunik kamatsitsinnginnissamik meeqqap 
sissuertuarnissaa. Inersimasut ilai kamannertik aqussinnaaneq sapertarpaat. Meeqqap arlaleriarluni 
misigisarsimasinnaavaa inersimasoq tassanngaannartumik meeqqamut imaluunniit angajoqqaap 
aappaanut kamalertarnera.  Inersimasut meeqqaminnut kamalersartut tarnikkut persuttaasuupput, 
tassa meeraq inersimasumut sillimajuartussaagami taamaattumik nammineq pissutsimi 
atornissaanut akornuserneqarluni. 
 
Paarsinerlunnermi pineqarput meeqqap sumiginnarneqarnera assersuutigalugu meeraq 
naammanngitsumik nerisaqartarluni imaluunniit ukiumut naleqquttumik atisaqartarnani. 

Paarsinerlunneq aamma tassaasinnaavoq meeqqap ukiumut naleqquttumik ineriartornissaanut 
pisariaqartinneqartumik isumassuinikkut, tapersersorneqarnikkut toqqissisimanikkullu 
tunineqannginnera. 
 
Nr. 3-mut 
Meeqqap inuunera ikiaroornartumik imigassamilluunniit ima annertutigisumik 
sunnerneqarsimassaaq meeqqap atugarissaarnera, peqqissusia ineriartorneralu qulakkeerniarlugu 
kommunalbestyrelsip akuliunnissaa pisariaqalerluni. Suliaq ilungersunartoq pineqarmat 
isumaginninnermi misissuinissamut pisussaaffik pillugu § 21 malillugu meeraq pillugu 
aalajangiinerni/misissuinerni ilisimasaqartuniit imaluunniit ilanngunneqarsimasuniit inunnit 
imaluunniit oqartussaniit uppernarsaanissaq piumasarineqarpoq. 
 
Aamma taamaappoq meeraq pinerlunniartutut pissuseqarsimappat. Meeqqap pillaasarnermi 
inatsisitigut malersorneqarnera piumasarineqanngilaq, kisianni erseqqissumik takuneqarsinnaassaaq 
tamatumunnga sanilliunneqarsinnaasumik meeraq pissuseqartoq. 
 
Aamma taamaappoq inooqataanikkut ajornartorsiutini ilungersunartuni allani. Aalajangersagaq 
taamaalilluni tamanna tunngavigalugu akuersisitsinertaqanngitsumik angerlarsimaffiup avataanut 
inissinneqarnissaanut meeqqap sunik ajornartorsiuteqarnissaanut naleqqiullugu tamakkiisumik 
saqqummiussiffiunngilaq. Taamaattorli pisariaqarluni isumaginninnikkut ajornartorsiutit 
pineqarnissaat, aamma ajornartorsiutit ilaatigut ilungersunartuunissaat. 
Meeqqap peroriartornermini inuttut isumaginninnikkullu ajornartorsiuteqarneranut 
takussutissaapput piginnaanikittuunera tunuarsimaaruteqarneralu. Tamanna imatut 
maluginiarneqarsinnaavoq, meeqqap meeraqatimi akornanni pissusilersornermigut 
ajornartorsiuteqartarnera, meeqqat allat killissaritai paasiuminaatsittarlugit aammalu allanik 
peqateqassalluni assigiinngitsutigut ajornartorsiuteqartarnini. Meeqqap aamma 
ajornartorsiutigisinnaavaa allat pissuserisaannik paasinnissinnaaneq, soorlu paasiuminaatsillugu 
allanik annersitsissannginnaami imaluunniit oqaatsit kusanaattut atorlugit pissusilersussannginnami. 
 
Inooqataanermini ajornartorsiutigilersimasinnaavai meeqqap imminut tatiginnginnini. Tamanna 
arlaatigut nukinik atuipiluttarnermik kinguneqarsinnaavoq, soorlu meeraq nerinaveersaalertarluni, 
killeqanngiusartumik nerisaqartalernermigut imaluunniit arlaatigut nerisaqartarnermi 
eqqumeeqquteqalersimanermigut. Meeraq aamma imminooriarnikuusimasinnaavoq. 
 
Isumaginninnikkut ajornartorsiutit aamma tassaasinnaapput, meeqqap ajortumik 
pissusilersulersinnaasarnera. Soorlu meeraq allanut saassussiniartunngorsinnaavoq, meeraqatiminik 
inersimasunillu annersitsiniartarluni, pisattanik il.il. aserorteriniartalersimasimasinnaalluni. Meeraq 
aamma imminut mattusimalersinnaasarpoq, tamatumani meeraq oqaaseqartaranilu matoqqasutut 
pissuseqalersinnaasimalluni. Taamaattumik pingaaruteqarpoq nalilersussallugit ilumut meeraq 
inooqataanermini imatut ajornartorsiuteqalersimatiginersoq, inooqataanermini, peqqissutsimini 

aammalu ineriartornermini killiffigisimasani pissutigalugit ajoquserneqarujussuarsinnaalluni, 
taamaattumillu meeraq angerlarsimaffiup avataannut inissinneqartariaqalersimalluni. 


 
Nr. 4-mut 
Aalajangersakkami matumani periuserineqarsinnaasut katersorneqarput, tamatumanimi 
inooqataanermi akuuniarnermilu meeqqap pissuserisaa imak ingasatsigilersimammat, allatut 
ajornartumik meeqqap angerlarsimaffimmit qimagutsinneqartariaqarnera naak 
pinngitsaaliissutaagaluartoq saneqqunneqarsinnaajunnaartutut naliliiffigineqarsimasoq. 
 


Imm. 2-mut 
Aalajangersagaq nutaajuvoq. 
 
Akuerinertaqanngitsumik inissiineq pillugu suliat suut suliarineqarsimanersut aalajangersakkami 
allattorneqarput. Aalajangersakkap siunertaa tassaavoq suliap naammattumik 
nassuiarneqarsimanissaa aamma suliami pisut tamarmik erseqqissarneqarsimanissaasa 
qulakkeerneqarnissaa, taamaalilluni tunngaviit pigineqartut tunngavigalugit kommunalbestyrelsi 
naapertuuttumik eqqortumillu aalajangiisinnaalluni.  


 


§ 54-mut 
Imm. 1-imut 
Aalajangersagaq nutaajuvoq. 
 
Aalajangersakkami pineqarput angajoqqaatut oqartussaassuseqartup imaluunniit meeraq 15-inik 
ukioqalersimasup angerlarsimaffiup avataani inissinneqarnermut akuersisimanerminik utertitsinera. 
Nakkutigineqassaaq angerlarsimaffiup avataanut inissinneqarnermut akuersineq qaqugukkulluunniit 
utertinneqarsinnaammat. 
 
Aallaaviatigut angerlarsimaffiup avataanut inissiinermut akuersinerup utertitsinerup 
kingunerisaanik meeraq angerlartinneqassaaq. Tamanna meeqqap iluaqutigisinnaasaanut 
pitsaanerpaamut akerliusoq kommunalbestyrelsimit nalilerneqarpat kommunalbestyrelsi 
akuerinertaqanngitsumik inissiinissaq pillugu kommunalbestyrelsi aalajangiissaaq. taannalu 
pinngitsaaliilluni peersitsineq pillugu aalajangiilluni.  
 
Angajoqqaatut oqartussaassuseqartup kissaataanit meeqqap pisariaqartitai pingaarnerusut 
aalajangersakkami qulakkeerneqarpoq. Aammattaaq qulakkeerneqarluni ingerlalluarnikkut, 
peqqinnikkut ineriartornikkullu pitsaanerpaasutut nalilerneqartumut akerliusumik meeraq 15-inik 
ukioqalereersimasoq nammineerluni aalajangiisinnaanngitsoq. 

15-nik ukioqarnermik killiliinerup kingunerisaanik ataqqineqarpoq meeraq imatut 
perorsimatigilersimassasoq pineqartup isumai isiginninnerilu annertuumik pingaartinneqassallutik. 
Peqatigisaanik qulakkeerneqarluni tamanna aalajangiinissami aalajangiisuutinneqassanngitsoq. 
Meeqqat aalajangersakkamut pineqartut pissutsini ilungersunarluinnartuni inissisimapput, tassani 
naatsorsuutigineqartariaqarluni pisut ataatsimoortumik aamma aalajangiinermi annertuumik 
kinguneqarsinnaanerinik tamatigut nalilersuisinnaanatik. 


 


§ 55-mut 
 


Aalajangersagaq meeqqanut inuusuttunullu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 12-mik ingerlatitseqqinneruvoq. 
 
Aalajangerakkami qulakkeerneqarpoq angajoqqaatut oqartussaassuseqartoq meeqqap 
inissinneqarnissaa pillugu aalajangiinermik sukkanerpaamik allakkatigut ilisimatinneqassasoq. 
Nalunaaquttap akunnerinik 24-nik piffissaliineq inissiinissaq pillugu aalajangiinermiit aallartippoq. 
 
Nalunaarut angajoqqaatut oqartussaassuseqartup najugaani inissiineq pillugu nalunaarut 
tunniunneqassaaq.  
 
Nalunaaruteqarneq pisortat ingerlatsineranni suliassat suliarineqartarnerat pillugu inatsimmit 
toqqammaveqarpoq, taamaattumik tunngavilersuutit aamma naammagittaalliuuteqarsinnaanermut 
ilitsersuutit ilanngunneqarsimassallutik. Aalajangiineq pillugu § 86-mi maleruagassat malillugit 
naammagittaalliuutigineqarsinnaavoq. 
 
Imm. 2-mut 
Aalajangersagaq nutaajuvoq. 
 
Pisuni tamani kina angajoqqaatut oqartussaassuseqarnersoq aamma taanna sumiinnersoq 
nalunaaquttap akunneri 24-it iluanni nassaarineqarsinnaaneq ajorpoq. Assersuutigalugu meeraq 
inummit inersimasumik akisussaasumik nakkutigineqarsinnaavoq taamaattumillu meeqqap 
ingerlalluarnissaa atugarissaarnissaalu eqqarsaatigalugit angerlarsimaffiup avataanut 
inissinneqarnissaa pisariaqarsimasinnaalluni. Taamatut pisoqartillugu ilisimatitsinissaq 
piaarnerpaamik apuuniarneqartussaavoq. 

§ 56-mut 
 


Imm. 1-imut 
Aalajangersagaq nutaajuvoq. 
 
Aalajangersakkami qulakkeerneqarpoq angerlarsimaffiup avataanut inissiinermut angajoqqaatut 
oqartussaassuseqartoq, akuersinngitsoq, imaluunniit akuersinerminik utertitsisoq, suliami 
eqqartuussissuserisumit ikiorneqarnissamik periarfissaqartoq. 
 
Suliani, siulittaasumit tassanngaannertumik aalajangiiffigineqartuni, siulittaasup 
aalajangiigallarnissaa sioqqullugu eqqartuussissuserisumik ikiorserneqarnissaq 
piumasaqaatigineqanngilaq.  
 
Aalajangersakkami siunertaq tassaavoq angajoqqaat, inissiinermut akuersinngitsut, 
nukittunerusumik inissisimanissaat. Suliap suliarineranut atatillugu angajoqqaat eqqortumik 
ilitsersuunneqarnissaat pingaarpoq, aamma inissiinermut tunngaveqarneq inatsisitigut 
qulakkeerneqassalluni. Naammagittaalliorfiusinnaasutut oqartussani aamma piffissaliussat 
akornanni angajoqqaatut oqartussaassuseqartoq uteqattaarnissaminik ajornartorsiuteqarsinnaavoq 
peqatigisaanillu marluullutik suliami misigissutsikkut itisuumik misigissuseqarsinnaallutik.  
 
Meeqqap akuersisitsinertaqanngitsumik inissinneqarnissaanut tunngavissiisumik kommunip 
tungaaniit pisariaqartunik misissuisoqarnissaa eqqartuussissuserisup qulakkeersinnaavaa. 
Aalajangiineq pillugu angajoqqaatut oqartussaassuseqartoq naammagittaalliuuteqarnissamik 
kissaateqarpat suliap Isumaginninnikkut Naammagittaalliuuteqarfimmut suliassanngortinnissaanut 
eqqartuussissuserisoq ikiuussinnaavoq. Tamatuma kingorna eqqartuussivimmut angajoqqaat 
naammagittaalliuuteqarpata eqqartuussivimi suliami eqqartuussissuserisoq angajoqqaatut 
oqartussaassuseqartunut sinniisuusinnaavoq. 
Inissiinermit sakkukinnerusumik aaqqiinermik nassaartoqarsinnaanersoq pillugu 
kommunalbestyrelsimik eqqartuussisuserisoq aamma oqaloqatiginnissinnaavoq. 
 
Eqqartuussissuserisoq pisortat ingerlatsineranni suliassat suliarineqarnerannut eqqartuussivinnillu 
ilisimasaqarmat akuersisitsinertaqanngitsumik inissiinermut atatillugu maleruagassat tamarmik 
kommunalbestyrelsimit eqqortinneqarnissaat eqqartuussissuserisumit qulakkeerneqarsinnaaput. 
Inatsisit malillugit angajoqqaat pisinnaatitaaffiinut tunngasut maleruagassat pillugit 
eqqartuussissuserisoq siunnersuisinnaavoq, tassunga ilanngullugu suliap kommunalbestyrelsimit 
aalajangiiffigineqarsimanera pillugu naammagittaalliuutigineqarnissaanik periarfissaq. 
 
Akuersisitsinertaqanngitsumik angerlarsimaffiup avataanut inissiineq pillugu suliat assut 
paasiuminaatsuusarput, taamatullu inissiineq naammassineqarpat angajoqqaatut 
oqartussaassuseqartup pisinnaatitaaffiinut annertuumik akuliunnerulluni. Aalajangersaq 

aqqutigalugu angajoqqaatut oqartussaassuseqartup pisinnaatitaaffiisa eqqarsaatigineqarnissaat 
qulakkeerneqarpoq. 
 
Imm. 2-mut 
Aalajangersagaq nutaajuvoq. 
 
Aalajangersakkami inissiinermut piffissaliussap qaangiunnerani angajoqqaatut 
oqartussaassuseqartup eqqartuussisusserisumit ikiorneqarsinnaanera aalajangerneqarpoq, tassa § 56-
58 malillugu inissiineq kommunalbestyrelsimit sivitsorneqarusuppat. 
 
Meeqqap angerlarsimaffiup avataani suli inissisimanissaa pillugu nutaamik aalajangiisoqarpat 
tamanna angajoqqaanut artornarsinnaavoq, taamaattumik aalajangersagaq taanna aqqutigalugu 
angajoqqaatut oqartussaassuseqartup inatsisitigut isumannaatsuunerata annertusineranut 
iluaqutaaavoq. Imm. 1-imut eqqartuussissuserisoq inissisimavoq. 
 
Imm. 3-mut 
Aalajangersagaq nutaajuvoq. 
 
Erninerup kinguninnguatigut meeqqap peerneqarnissaa pillugu kommunalbestyrelsi aalajangiippat 
tamanna aamma angajoqqaatut oqartussaassuseqartumut annertuumik akiliunneruvoq. 
Angajoqqaanngortut taamaattumik imm. 1-imut eqqartuussissuserisumit ikiorserneqarnissamut 
pissutissaqarput. Imm. 1-imut eqqartuussissuserisoq inissisimavoq. 
 
Imm. 4-mut 
Aalajangersagaq nutaajuvoq. 
 
Naalakkersuisut periarfissaqassapput inatsisileritunnut piumasaqaasiussallutillu 
akissaasersorneqarnissaat pillugu aalajangersaasarnissamut. Tamanna nalunaarusiornikkut 
aaqqiivigineqassaaq. Aalajangersakkatigut qulakkeerniarneqassaaq, annertuallaamik 
akiliisitsiniartoqartannginnissaa, aammalu inatsisilerituut pikkorissut suliamullu piukkunnaateqartut 
atorneqarsinnaasarnissaat. Tamatuma saniatigut inatsisilerituut qanoq piffissamik 
atuisinnaatigissanersut aalajangersaavigineqarsinnaassaaq. 
 


§ 57-mut 
 
Imm. 1-imut 
Aalajangersagaq nutaajuvoq. 
 
Aalajangersakkami qulakkeerneqarpoq piffissami ukiumi ataatsimi meeqqap pisariaqartumik 
eqqissisimatinneqarnissaa, taamaalilluni meeqqap angerlartinneqarnissaa pillugu angajoqqaatut 

oqartussaassuseqartut kissaateqarlutik saqqummiussisaqattaarnatik. Ukiumik ataatsimik piffissap 
aamma ukiup ingerlanerani sutigut sulisoqarnissaanik pilersaarusiornissamut inissiiffiusoq 
kommunalbestyrelsi peqatigalugu pitsaanerusumik periarfissaqarnissaa qulakkeerneqarpoq. 
Piffissaliussaq aamma angajoqqaatut oqartussaassuseqartumut illersuineruvoq, tassa ukiup ataatsip 
qaangiunnerani angerlarsimaffiup avataani meeqqap suli inissinneqarsimanissaa kissaatigigunikku 
kommuni paasissutissanik nutaanik pissarsiniarnissaat angajoqqaatut oqartussaassuseqartut 
qularissanngimmassuk. Ukiup siulliup kingorna suliap nutaamik nalilersorneqarnissaa 
taamaattumik angajoqqaat qularutigissanngilaat. 
 
Imm. 2-mut 
Aalajangersagaq nnutaajuvoq. 
 
Aalajangiinermiit ukioq ataaseq qaangiuppat meeraq angerlartinneqassaaq, inissiinerup 
ingerlaannarnissaa pillugu kommunalbestyrelsi nutaamik inassuteqarsimanngippat. Tassani 
akuersisitsinertaqanngitsumik angerlarsimaffiup avataanut inissiinerit kisimik pineqarput. 
 
Inassuteqarnermut ilaatillugu meeqqap angerlarsimaffiani pissutsit ima annertutigisumik 
allanngorsimanngitsut meeraq angerlartinneqartariaqarneranik uppernarsaasunik paasissutissanik 
nutaanik kommununalbestyrelsi saqqummiussissaaq. Tamatumani qulakkeerneqarpoq ukiup 
ataatsip kingorna isumaginninnermi nutaamik misissuisoqassasoq aamma suliaq nutaamik 
qaqinneqassasoq. Angerlarsimaffimmi pissutsit allanngorsimappata tamanna misissuinermi 
nutaamik erseqqissumik nassuiarneqassaaq. 
 
Kommunalbestyrelsip pissarsiarisimasai paasissutissat nutaat aallaavigalugit aalajangissaaq 
inissiinissamut tunngaviusut suli atuunnersut.  
 
Imm. 3-mut 
Aalajangersagaq nutaajuvoq. 
 
Aalajangersagaq siusissukkut suliniutit suli nukittorsaqqinnerisut isigineqassaaq. Aalajangersagaq 
pingaartumik § 34, imm. 2 malillugu angajoqqaanngortussanik misissuinerit aallartissimatillugit 
atorneqassasoq eqqarsaatigineqarpoq, tassanilu paasineqarluni erninerup kingorna 
ingerlaannartumik meeqqap angerlarsimaffiup avataanut inissinneqarnissaa pisariaqartinneqartoq. 
 
”Immikkut pisut” assersuutigalugu tassaasinnaapput ilaqutariit qatanngutai angajulliit 
angerlarsimaffiup avataanut inissinneqareersimasut, angajoqqaavisa annertuumik tarnikkut 
nappaateqarnerat pissutigalugu, angajoqqaat tarnikkut imaluunniit piginnaasatigut pisinnaasai imak 
apparsimatigisimasut imaluunniit angajoqqaat ataavartumik atornerluisuunermikkut 
nappaateqartuusut. Qanoq ilinerani aalajngersakkap atorneqarsinnaaneranut ataani assersuutit 
allanneqarput. Assersuutit tamakkiisuunngillat.  

Aalajangersagaq assersuutigalugu imatut pisoqartillugu atorneqarsinnaavoq meeraq 
inunngornerminiit inissinneqarluni, meerarlu utoqqaanerusunit pingasunik qatannguteqarluni, 
aamma angerlarsimaffiup avataani inissinneqarsimasunik. Anaanaasumik misissuinerup takutippaa 
anaanaasoq katsorsarneqarnissamut perorsaanikkullu suliaritinnissamut ajornartoq, aamma 
tarnikkut ineriartornermigut kiisalu naleqqussarnissaminut akornuteqartoq.  Qatanngutai angajulliit 
marluk angerlarsimaffiup avataani inissinneqarsimapput. 
 
Aalajangersagaq aamma imatut pisoqartillugu atorneqarsinnaavoq meeraq inunngornerminiit 
inissinneqarluni, meerarlu qatannguteqarluni aamma angerlarsimaffiup avataani 
inissinneqarsimasumik. Anaanaa eqqarsartaatsimigut kinguarsimavoq, annertuunillu inuttut, 
misigissutsimigut inuuniarnikkullu ajornartorsiuteqarluni. Ataataa annertuunik inuttut 
piginnaasatigullu ajornartorsiuteqarluni, aammattaaq imigassamik atornerluisuuvoq, 
katsorsartinnissaminullu piumassuseqarnani. Angajoqqaat naartunik piaaralutik oqartussanut 
isertuussimavaat, pinngitsaaliinikkut meeqqap inissinneqarnissaa annilaagassutigalugu. 
 
Assersuutit pingajut tassaasinnaavoq meeraq angajulliusunik qatannguteqarpoq attaveqarfinni 
paarsisartuni inissinneqarsimasunik. Anaanaa qaratsamigut ajoqusersimavoq, tamatuma 
kingunerisaanik piginnaasatigut inuttullu ajornartorsiuteqarluni, aamma meeqqap pisariaqartitai 
paasisinnaanagit isumagisinnaanagilluunniit. Ataataasoq arlalissuarnik persutaanermik 
eqqartuussaasimavoq aamma pissusilersornikkut inuttullu akornuteqarluni. 
 
Imm. 4-mut 
Aalajangersagaq nutaajuvoq. 
 
Aalajangersakkami aalajangerneqarpoq piffissaliineq qanoq ilinerani aallartinnersoq. 
Isumaginninnikkut Naammagittaalliuuteqartarfimmiit inaarutaasumik aalajangiinermiit imaluunniit 
eqqartuussivinniit aalajangiisoqarneraniit piffissaq naatsorsorneqassaaq. 
 
Aalajangersakkatigut naqissusiivigineqarpoq, piffissap qanoq ilineratigut 
naatsorsuisoqartassanersoq. Piffissaq aallartiffittut isigineqartassaaq, Isumaginnikkut 
Aalajangersaasartut inaarutaasumik aalajangiineraniit imaluunniit eqqartuussivikkut 
aalajangiisoqarneraniit.  
 


§ 58-mut 
 


Imm. 1-imut 
Aalajangersagaq nutaajuvoq. 

Ukiunik marlunnik piffissaliineq inissiinerup ingerlanerani siumut nalunanngereernissaa 
ataqatigiinnissaalu qulakkeerniarlugit aalajangerneqarpoq. Pingaarpoq meeqqat ataavartumik 
ulloqartinnissaasa qulakkeernissaat. Ukiuni marlunni piffissaq inissiinermi 
toqqissisimatitsisinnaavoq, tassa piffissamut tulliuttumik pilersaarusiortoqarsinnaammat, 
tassanngaannartumik meeraq angerlartinneqarnissaa nalornissutigineqarnani. 
 
Aalajangersagaq angajoqqaat meeqqamut pisinnaatitaaffiinik killiliivoq. Naak angajoqqaani 
pissutsit ukiut marluk ingerlanerini allanngoraluartut meeqqamillu isumaginnissinnaagaluartut 
taamatut piffissaqartitsilluni inissiinerup kingunerissavaa meeraq angajoqqaaminut 
angerlartinneqanngitsoq. Aalajangersagaq ataqatigiinnermi siumut naatsorsuutigisaqarsinnaanermut 
meeqqap isumannaatsuunissaanik nukittorsaatitut isigineqassaaq. Susoqassanersoq nalullugu 
aamma angajoqqaani pissutsit allanngussappata tassanngaannartumik avatangiisinit ulluinnarnillu 
toqqissisimanartunit peerneqarnissaaq meeqqamut ilungersunarsinnaavoq. 
 
Meeqqap ilisimassavaa ukiuni tulliuttuni marlunni angerlarsimaffiup avataani 
inissisimatinneqassalluni, tamannalu pissutigalugu inissinneqarnermini meeraq 
ajornannginnerusumik eqqissisimalersinnaalluni. Aamma imaassinnaavoq meeraq angajoqqaaminut 
qanittukkut uternissani pillugu eqqarsaatigiuarnagu meeraq isumakuluuteqarunnaarsinnaavoq. 
 
Piffissami ukiuni marlunni meeraq pillugu katsorsaanissamut pilersaarusiortoqarsinnaavoq, 
sumiginnaanerup kingunerisaanik meeraq ajornartorsiuteqarpat. Angajoqqaat paarsisartut 
imaluunniit ulloq unnuarlu paaqqinniffik meeraq pillugu annertunerusumik 
pilersaarusiorsinnaallutillu ingerlataqarsinnaapput, eqqissisimasumik toqqissisimasumillu 
sulissutigineqarsinnaasunik. 
 
 
Imm. 2-mut 
Aalajangersagaq nutaajuvoq. 
 
Aallaaviusoq tassaavoq nammineq ilaquttamiinnera meeqqamut pitsaanerpaasoq. Taamaattumik 
pingaarpoq ukiut taakku marluk kingorna sulimik nalilersueqqinnissaq. Angajoqqaani pissutsit 
angerlarsimaffiup avataani inissinneqarsimanissaq suli pisariaqartippassuk ukiuni suli marlunni 
angerlarsimaffiup avataani inissiinissaq pillug nutaamik aalajangiisoqarsinnaavoq. Aalajangersagaq 
taanna malillugu qanoq amerlatigisunik kommunalbestyrelsi angerlarsimaffimmit 
arsaarinnissimanerup ukiup 2-nik sivitsuilluni aalajangiisinnaaneranut killiliisoqanngilaq.   
 
Inissiisoqarsimanera pillugu kommunalbestyrelsi aalajangiisimappat, angerlarsimaffiup avataannut 
inissiisimaneq ingerlaannartumik atorunnaarsinneqassaaq. Tamanna akuersisitsinertaqanngitsumik 
angerlarsimaffiup avataanut inissiinermi taamaallaat atuuppoq. Angerlarsimaffiup avataannut 
inissiisimanerup atorunnaarsinneqarnissaanik aalajangiinikkut, tamatumani § 53 naapertorlugu 

nutaamik aalajangiisoqartariaqassaaq, tamatumani ilumut meeqqap angerlarsimaffiup avataannut 
pinngitsaaliissummik inissisimatiinnarneqarnissaa naamassineqarsinnaasimappat. 
 
Imm. 3-mut 
Aalajangersagaq nutaajuvoq. 
 
Aalajangersakkatigut naqissusiivigineqarpoq, ukiut marluk iluanni aalajangiisussaatitaaneq 
naatsorsorneqaalissasoq, Isumaginnikkut Aalajangersaasartut naggataasumik imaluunniit 
eqqartuussiviup aalajangiineratigut. 
 


§ 59-mut 
 


Imm. 1-imut 
Aalajangersagaq meeqqanut inuusuttunullu ikiorsiisarneq pillugu Inatsisartut peqqussutaat § 10a, 
ingerlartitseqqinneruvoq. 
 
Inissiineq pillugu aalajangiineq kommunalbestyrelsip tulliani ataatsimiinnermi suliarineqarnissaanut 
utaqqissunneqarsinnaatinnagu aalajangersagaq taamaallaat atuutissaaq. Assersuutigalugu suliaq 
pineqarsinnaavoq meeraq inersimasumit akisussaasumit nakkutigineqanngitsoq nassaarineqartoq, 
taamaattumillu meeqqap sumiinnissaa pillugu tassanngaannartumik isummertoqarnissaa 
pisariaqassalluni. 
 
Aalajangiinerugallartoq kommunalbestyrelsimi inaarutaasumik aalajangiisoqarnissaata tungaanut 
taamaallaat atuutissaaq. Ataatsimiititaliaq aalajangiippat aalajangiineq taanna kisimi atuutilissaaq.  
 
Suliap tassaanngaannartup kommunalbestyrelsip tulliani ataatsimiinnerani suliarineqarnissaa 
piumasarineqarpoq. 
Siulitaasup aalajangiigallarnera sulianik suliarinninneq pillugu inatsimmi aalajangiinertut 
isigineqassaaq taamaattumillu tunngavilersorneqarsimassalluni aamma pisortat ingerlatsineranni 
suliassanik suliarinnittarnerat pillugu inatsimmi maleruagassat malillugit 
naammagittaalliuuteqarsinnaanermut ilitsersuut naapertuuttoq ilanngunneqarsimassalluni. 
 
§ 55-mi nalunaaquttap akunnerinik 24-nik piffissaliineq pillugu aalajangersagaq suli atuutissaaq. 
 
Imm. 2-mut 
Inissiigallarnissamut aalajangiinermut tunngatillugu piumasaqaatit naammassineqarnissaanut 
tunngatillugu piumasaqaatigineqarpoq, akuersissuteqarnissaq piaarnerpaamik 
aalajangiiffigineqartariaqartoq. 

Imm. 3-mut 
Aalajangersakkatigut qularnaarniarneqarpoq piaarnerpaamik isumaginninnikkut tunngavissaqarluni 
misissuisimaneq toqqammavigalugu aalajangiisoqapallattariaqartoq. Tamatumani 
siunertarineqassaaq meeraq illersorniarlugu periarfissanik ujartuipallassinnaanissaq. 
 


 


§ 60-mut 
 


Imm. 1-imut 
Aalajangersagaq meeqqanut inuusuttunullu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 20-mik ingerlatitseqqinneruvoq. Aalajangersagaq erseqqissarneqarpoq 
nutarterneqarlunilu. Aalajangersakkami imarisaatigut allannguisoqarnissaa eqqarsaataanngilaq. 
 
Aalajangersakkami nassuiarneqarpoq taaguut ”nammineq ilaqutariinnut inissiineq” sumut 
tunnganersoq. Nammineq ilaqutariinnut inissiineq pilersinneqartarpoq angajoqqaatut 
oqartussaassuseqartup meeqqap ilaqutariinni paarsisartuni nammineq inissiiffiusuni piffissami 
najugaqarnissaa taakkunanngalu isumassorneqarnissaa pillugu ilaqutariit nammineq 
isumaqatigiissuteqarpata. 
 
Nammineq ilaqutariinnut paarsisartunut aaqqiineq imatut paasineqassaaq meeraq 
angajoqqaarinngisamini allani najugaqarneram najugaqarnerup pilersinnerani kommunalbestyrelsi 
peqataanngikkaluartoq. Tassani pineqanngilaq inissiineq, tassa inissiinermi piumasarineqarmat 
tamanna pillugu kommunalbestyrelsimiit aalajangiisoqarsimanissaa. 
 
Nammineq ilaqutariinnut inissiineq inatsisissatut siunnersuut manna malillugu ikiorsiinertut 
isigineqanngilaq, taamaallaalli angajoqqaatut oqartussaassuseqartup aamma ilaqutariit paarsisartut 
akornanni namminerisamik isumaqatigiissummik taamaallaat tunngaveqartoq. Nammineq 
ilaqutariinnut inissiineq piviusumik atorneqartarpoq piffissap ilaani angajoqqaatut 
oqartussaassuseqartoq inissiisarfimmiinnerani, illoqarfimmi allami ilinniagaqarluni najugaqarnerani 
imaluunniit napparsimmavimmi uninnganerani. 
 
Imm. 2-mut 
Aalajangersagaq meeqqanut inuusuttunullu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 20, imm. 2-mik ingerlatitseqqinneruvoq. Aalajangersagaq 
erseqqissarneqarpoq nutarterneqarlunilu. Aalajangersakkami imarisaatigut allannguisoqarnissaa 
eqqarsaataanngilaq. 
 
Aalajangersakkami aalajangersarneqarpoq angajoqqaatut oqartussaassuseqartoq, meeqqap 
nammineq ilaqutariinni paarsisartuniinnissaanik isumaqatigiissuteqartoq, aallaaviatigut meeqqap 

tamakkiisumik pilersorneqarneranut nammineq akiliissasoq, angajoqqaatut oqartussaassuseqartup 
aamma nammineq ilaqutariinnut inissiiffiusup akornanni allamik isumaqatigiittoqarsimanngippat. 
 


 


§ 61-mut 
 


Imm. 1-imut. 
Aalajangersagaq annikitsumik allannguuteqartillugu meeqqanut inuusuttunullu ikiorsiisarneq 
pillugu Inatsisartut peqqussutaat nr. 1, 15. april 2003-meersumi § 19-mik ingerlatitseqqinneruvoq. 
Taaguut ”nalinginnaasumik ilaqutariit paarsiaartut” imatut allanngortinneqarpoq ”kommunimiit 
ilaqutariit paarsisartut”. 
 
Aalajangersakkami nassuiarneqarpoq taaguut ”kommunimiit ilaqutariit paarsisartut” sumut 
tunngasuunersoq. Tassani pineqarpoq inatsisissatut siunnersuut una malillugu inissiinermi 
ikiorsiineq. Aalajangersakkap malitsigisaanik pineqarput ilaqutariit, meeqqamik paarisassamik 
najugaqartitsisut, paarsinermut tunngasut kommuni aqqutigalugu aaqqinneqarsimasoq. 
 
Aalajangersakkamut ilaalluni takuneqarsinnaavoq kommunalbestyrelsi kommunimiit ilaqutariinnik 
paarsisartunik qinersissasoq. Qinersinerup ingerlannerani misissorneqassaaq paarserusuttunik 
meeraq ilaqutqarnersoq aamma tamatumunnga naleqqunnersut. 
Aalajangersakkami qulakkeerneqassaaq meeqqap ilaqutariinnut atassuteqarnera, aamma 
meeqqamut attuumassuteqanngitsunut ilaqutariinnut paarsisartunut inissiineq pisimagaluarpat 
angerlarsimaffiup avataanut inissiineq immaqa annertuutut misigineqassanngitsoq. 
 
Imm. 2-mut 
Aalajangersagaq nutaajuvoq. 
 
Periutsimut inatsisitigut aalajangersagaq tunngavissaqartitsilerpoq, sivikitsumik periarfissiilluni 
inissinneqarnissamik pisariaqartitsisunik meeqqanik tigusisinnaasunik ilaqutariinnik paarsisartunik 
ingerlaannartunik tigusisinnaasunik peqarfiusuni, ulloq-unnuarlu piffissaq qanoq 
ikkaluarpalluunniit. 
 
Meeraq nakkutigineqanngitsoq nassaarineqarpat aamma angajoqqaat kommunalbestyrelsimit 
nassaarineqarsinnaatigit pisuni aalajangersagaq naleqquppoq. Aamma pisuni meeqqap 
ingerlaannartumik angerlarsimaffimmiit peerneqartariaqarnerani, tassa angajoqqaat putoqqammata 
imaluunniit ikiaroornartunik sunnerneqarsimammata taamaattumillu meeqqamik 
isumaginnissinnaanatik. Aammattaaq pisoqarsinnaavoq aalajangersimasumik annertuumik 
sumiginnaasoqarsimaneranik pasinnittoqartillugu imaluunniit meeqqamik innarliisoqarsimatillugu, 
meeqqap angerlarsimaffimmiit ingerlaannartumik peerneqarnissaa pisariaqartinneqarluni. 

Imm. 3-mut 
Aalajangersagaq nutaajuvoq. 
 
Periutsimut inatsisitigut aalajangersagaq tunngavissaqartitsilerpoq. Piviusumik ilaqutariinnik 
oqilisaassisoqartarpoq, piffissami sivikitsumi meeqqanik tigusisinnaasunik, assersuutigalugu 
sapaatit akunnerisa naaneri allortarlugit, feeriarnermi imaluunniit sapaatit akunneri allartarlugit. 
 
Ilaqutariit oqilisaassisartut tassaasinnaapput angajoqqaanik oqilisaassinermi atorneqartartut, 
kisianni aamma ilaqutariit paarsisartut oqilisaanneqarnissamik atorfissaqartitsisinnaapput. 
Piffissami sivikitsumi nammineq ajornartorsiutit aaqqinnissaannut angajoqqaat imaluunniit 
ilaqutariit paarsisartut atorfissaqartitsisut pisinnaasut uani eqqarsaatigineqarput. Eqqarsaat 
tassaavoq angerlarsimaffimmiit qimagutilaarneq meeqqanut pitsaanerpaassasoq, tamanna 
nukittorsaatigisinnaagunikku aamma angajoqqaat nukissaqarnerat pitsaanerulersillugu aamma 
ilaqutariinnik isumaginninnissamut pisinnaasaqalerlutik. 
 
Imm. 4-mut 
Aalajangersagaq meeqqanut inuusuttunullu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 19, imm. 2-mik ingerlatitseqqinneruvoq. 
 
Kommunimiit ilaqutariit paarsisartut ilaqutariittut nalinginnaasutut ingerlassapput, taamaattumillu 
ilaqutariit paarsisartut angerlarsimaffiup avataani suliffeqarnissaat akornutaanani tamanna meeqqap 
pisariaqartitaanut ajoqutaanngippat. Meeraq paarsinissamut neqeroorummiissinnaavoq 
assersuutigalugu meeqqerivimmi, atuarfiup sunngiffimmi aaqqissuussinerani imaluunniit 
inuusuttunut klubbimi, angajoqqaat paarsisartut sulineranni. Meeqqap ilaqutariinni paarsisartuni 
inissinneqarnissaa pillugu siunertamut tapersersuivoq, tassa meeraq taamaalilluni ilaqutariit 
ulluinnaannut akuliummat ilaquariinnilu ilaasortat allat assigalugit pusarnernut ilaalluni. 
 
 


§ 62-mut 
 


Aalajangersagaq nutaajuvoq. 
Ilaqutariinnik paarsisartunik allanik nutaanik pilersitsisoqarsinnaaneranut aalajangersagaq 
periarfissiivoq. 
 
Attaveqarfinni ilaqutariit paarsisartuni isuma tassaavoq ilaqutariit meeqqap arlaatigut nalunngeriigai 
meeqqamullu toqqissisimanartuusut. 
 
Meeqqap attaveqaataani ilaqutariinni meeqqanik inissiisoqarnissaanut periarfissaqareerpoq, 
kisiannili § 62-mi aalajangersagaq periarfissap isiginiarnissaa pillugu ikkunneqarluni. 
Aalajangersagaq siunnersuummi § 61, imm. 1-imi oqaaseqatigiinnut kingullernut aamma § 40-mut 

atassuteqarpoq, taakkunani meeraq sapinngisamik meeqqap attaveqaataani inissinneqarnissaa 
pingaartinneqarluni. 
 
Meeqqap attvaeqaataani inissiisoqaraluartoq suli kommunimi ilaqutariit paarsisartut pineqarput. 
Paarsinissaq kommuni aqqutigalugu isumagineqassaaq. Meeraq § 37 imaluunniit § 53 malillugu 
inissinneqassaaq.  


§ 63-mut 
 
Aalajangersagaq nutaajuvoq. 
Ilaqutariinnik paarsisartunik allanik nutaanik pilersitsisoqarsinnaaneranut aalajangersagaq 
periarfissiivoq. 
 
Meeqqamik isumaginninnermut naleqqiullugu immikkut piginnaasaqarnissaq pillugu 
piumasaqaatinik ilaqutariit naammassisaqarnerannik nalilersuineq kommunalbestyrelsimit 
isumagineqassaaq. Ulloq naallugu ilaqutariit paarsisartuunissamik qinnuteqartut piumasaqaatinik 
qulaani taaneqartunik naammassinninersut kommunalbestyrelsimit nalilersorneqassaaq. 
 
Inuk assersuutigalugu ulloq unnuarlu paaqqinniffimmi ikiortitut sulisuusinnaavoq naak 
perorsaasutut ilinniagarsimanngikkaluarluni. Inuk aamma paarsinerup iluani 
misilittagaqarsinnaavoq assersuutigalugu siusinnerusukkut meeqqanik paarsisimasinnaalluni 
taamaattumillu ima annertutigisumik misilittagaqarluni kommunalbestyrelsimit nalilerneqarluni 
inuk meeqqamik isumaginninnissamut immikkut piginnaasaqartoq. 
 
Meeqqanut ima annertutigisumik sumiginnagaasimasunut meeqqerivimmi, atuarfimmi 
allamiluunniit ulluunerani neqeroorummi nalinginnaasumiissinnaanngitsunut ulloq nallugu 
ilaqutariit paarsisartut atorneqarnissaat kommunalbestyrelsimit toqqarneqarsinnaavoq. Ilaqutariit 
paarsisartut arlaat meeqqamik isumaginninnissamut immikkut piginnaasaqartoq taamaattumik ulloq 
naallugu meeqqamik paarsisuussaaq. Akissarsiat pillugit piumasaqaatit nalunaarummi 
erseqqinnerusumik aalajangersarneqassapput, tak. § 67. 
 
Aalajangersakkami aamma erseqqissarneqarpoq angajoqqaat arlaat meeqqamik 
isumagisaqarnissamik immikkut tunngaveqartoq taannaassasoq ulloq naallugu meeqqamik 
paarsinnittussaq. Angajoqqaat paarsisartut marluullutik meeqqamik isumaginninnissamut immikkut 
suliatigut piginnaasaqarpata angajoqqaat marluulluutik ulloq naallugu meeqqamik 
paarsisuunissamut qinnuteqarsinnaapput. 
 


§ 64-mut 
 


Imm. 1-imut 

Aalajangersakkami aalajangersarneqarpoq kommunimiit ilaqutariit paarsisartut aamma 
inuussutissarsiutigalugu ilaqutariittut paarsisartuusinnaasut. Aalajangersagaq meeqqanik 
inuusuttunillu ikiorsiisarneq pillugu Inatsisartut peqqussutaat nr. 1, 15. april 2003-meersumi § 18, 
imm. 1-imit nangitsineruvoq. Aalajangersagaq erseqqissaaneruvoq. 
 
Imm. 2-mut 
 
Meeqqqanik tarnikkut annertuumik ajoqusersimasut aamma meeqqat sumiginnagaasimasut, 
imaluunniit meeqqat timimikkut tarnikkulluunniit annertuumik innarluutillit inissinneqartarnerini 
inuussutissarsiutigalugu ilaqutariinni paarsisartut kommunalbestyrelsimit nalinginnaasumik 
atorneqartassapput. Taakkuusinnaapput timimikkut innarlerneqarsimasut, tarnikkut 
innarlerneqarsimasut, paarinerlunneqarsimasut imaluunniit kinguaassiuutitigut 
innarlerneqarsimasut. Qisuariarnerit assigiinngitsorpassuupput apeqqutaalluni meeqqap ukiui 
aamma sumiginnaanerup qanoq ittuunera annertussusialu. Kommuni annertuumik 
sumiginnarneqarsimasumik aamma imaluunniit tarnikkut ajoqusersimasumik imaluunniit 
annertuumik innarluuteqartumi taamaalillunilu paarineqarnissamik isumassorneqarnissamillu 
pisariaqartitsisumik meeqqamik inissiiguni kommunalbestyrelsi iliuusissanik pilersaarummi 
anguniakkat allattorsimassavai, meeqqamut paarineqartumut naleqqiullugu inuussutissarsiutigalugu 
ilaqutariit paarsisartut isumagisassaat suliassat aalajangersimasut toqqammavigalugit sulissapput. 
 
Kommunalbestyrelsi taannaavoq oqartussatut inummik, imaluunniit aappariinnik 
inuussutissarsiutigalugu ilaqutariinnik paarsisartussanik atorfinitsitsisinnaasoq. Naak oqaaseq 
”ilaqutariit” atorfimmik taaguummut ilaagaluartoq, ilaqutariit atorfinitsinneqanngillat, kisianni inuk 
ataaseq imaluunniit marluk, suliassamut akisussaasussat. Atorfinitsitsinermut atatillugu angajoqqaat 
paarsisartut aamma kommunip akornanni paarsinissaq pillugu allakkatigut 
isumaqatigiissusiortoqassaaq. 
 
Isumaginninnerup iluani suliatigut tunuliaqutaqarneq assersuutigalugu tassaasinnaavoq 
isumaginninnermi perorsaasusut, ilinniartitsisutut, perorsaasutut, isumaginninnermi ikiortitut 
imaluunniit tarnip pissusaanik ilisimasalittut ilinniagaqarsimaneq. Inuit peqqinnermi suliatigut 
ilinniarsimanermik tunuliaqutaqartut assersuutigalugu meeraaqqamut siunnersorti, aamma 
inuussutissarsitigalugu ilaqutariit paarsisartutut atorneqarsinnaapput. Pingaartoq tassaavoq inuk 
ilinniarsimasoq meeqqap pisariaqartitaanut tulluarnissaa. 
 
Qinnuteqartoq inuussutissarsiutigalugu ilaqutariittut paarsisartussatut suliaqarsinnaasutut 
pisariaqartumik kommunalbestyrelsimi nalilersorneqassaaq. 
 
Aallaaviatigut angajoqqaat arlaat ataaseq kisimi meeqqamik suliaqartussatut isumagisaqarnissamut 
akisussaasutut atorfinitsinneqaraluartoq ilaqutariit peqatigiinnerannik nukissaqarnerannillu 
ataatsimut kommunalbestyrelsi naliliisariaqarpoq.  

Imm. 3-mut 
Aalajangersagaq meeqqanik inuusuttunillu ikiorsiisarneq pillugu Inatsisartut peqqussutaat nr. 1, 
15.april 2003-meersumi § 18, imm. 2-mik annikitsutigut allanngortillugu ingerlatitseqqinneruvoq.  
 
Meeqqat inuussutissarsiutigalugu ilaqutariinni paarsisartuni inissinneqartut tassaapput meeqqat 
imatut annertutigisumik isumassorneqarnissamik pisariaqartitsisut nalinginnaasumik ilaqutariinni 
paarsisartuni nalinginnaasumik ingerlasinnaanatik. 
 
Paarsinissami suliamik isumaginnittussatut atorfinitsinneqartoq meeqqamik aaqqissugaasumik 
perorsaalluni paarsinissamik kiisalu pisariaqartutigut isumassuinissamik isumaginnittussanngorlugu 
taamaallaat suliaqartussaq. Angajoqqaani paarsisartuni ilinniagaqarnikkut tunuliaqutaqartoq  
meeqqamik angerlarsimaqateqartuussaaq. 
 
 


§ 65-mut 
 


Imm. 1-imut 
Aalajangersagaq nutaajuvoq. 
 
Meeravissiartaarnissaq siunertaralugu ilaqutariit paarsisartuni paasineqarpoq ilaqutariit 
meeravissiartaarnissaq siunertaralugu meeqqamik paarisassamik tigusaqartut. Ilaqutariit 
meeravissiartaarnissaq siunertaralugu ilaqutariittut paarsisusssatut, aalajangersagaq una malillugu, 
kommunimi ilaquariittut paarsisartutut, § 61 naap., imaluunniit nammineq ilaqutariinnik 
paarsisartunik aaqqissuussinertut, § 60 naap., immikkoortinneqarnerinut apeqqutaavoq inissiinerup 
nalaani ilaqutariinnit suna siunertarineqarnersoq. Aallaqqaammut nalinginnaasumik meeqqatut 
paarisassatut meeraq kommunip akuerisaannik ilaqutariinni inissinneqarsimappat, kisiannili 
kingusinnerusukkut angajoqqaat paarsisartut meeraq ima nuannarilersimallugu meeqqap 
meeravissiartaaarinissaa kissaatigilerlugu, meeravissiartaarnerup naammassineqarnissaata 
tungaanut nalinginnaasumik paarisassatut inissiinertut pisoq isigineqarallassaaq. 
Meeravissiartaarnerup naammassineqarnissaata tungaanut ilaqutariit manna tikillugu 
pisinnaatitaaffiit pisussaaffiillu pigiinnassavaat, tassunga ilanngullgu paarsinermi akissarsianut 
pisinnaatitaaffeqarneq. 
 
Periutsimik aalajangersagaq inatsisitigut tunngavissaqartitsilerneruvoq, taamaalilluni ilaqutariit 
meeravissiartaarnissaq siunertaralugu meeqqamik paarisassamik tigusaqartut, ilaqutariittut 
paarsisartut akuerineqassallutik, meeravissiartaarnerup inaarutaasumik akuerineqarnissaata 
tungaanut. 
 
Imm. 2-mut 

Aalajangersagaq nutaajuvoq.  
 
Aalajangersakkami erseqqissarneqarpoq meeravissiartaarnissaq siunertaralugu ilaqutariinni 
paarsisartut pineqartillugit ilaqutariinnut paarsisartunut akissarsiaqartitsisoqarneq ajortoq. 
Meeravissiartaarnissaq siunertaralugu ilaqutariit paarsisartut tassaapput ilaqutariit meeqqap 
ilaqutariinnut inissinneqartoq, aallaqqaammullu ilaqutariinnit kissaatigineqarmat meeraq 
meeravissiartaariniarlugu. 
 
Meeravissiartaarlutik angajoqqaanngortussat meeravissiartaarnissamik kissaateqarnermikkut 
takutippaat meeraq nammineq meeramittut tigorusullugu. Nammineq meeqqaminnik 
isumaginninniarlutik angajoqqaat meeravissiartaarniartut paarsinermik akissarsiaqassappata 
tamanna tulluanngitsutut isigineqarpoq. 
 


§ 66-mut 
 


Imm. 1-imut. 
Aalajangersagaq meeqqanut inuusuttunullu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 17, imm. 1-imik ingerlatitseqqinneruvoq. Aalajangersagaq 
erseqqissarneqarpoq taamaalilluni maannakkut erseqqissumik takuneqarsinnaalerlni kommunimi 
aamma inuussutissarsiutigalugu ilaqutariit paarsisartut paarsinissamut allakkatigut akuersissummik 
pigisaqassasut. 


Paarsinissamut akuersissut kommunalbestyrelsimit tunniunneqassaaq, taanna ilaqutariit 
ilaqutariittut paarsisartutut naleqqunnersut imaluunniit naleqqutinngersut misissornissaanut 
akisussaavoq. Aalajangersakkami qulakkeerneqarpoq ilaqutariit paarsisartut meeqqamik 


paarisaqartut kommunalbestyrelsimit akuerineqarsimassasut. 


Paarsinissamut akuersissut meeqqap pisariaqartitaanik akuersinissamut ilaqutariit paarsisartussat 
nukissaqarnersut kiisalu angerlarsimaffimmi pissutsit ajunnginnerannik kommunalbestyrelsip 


aalangiinermik kommunalbestyrelsip naliliisimaneranut uppernarsaataavoq. 


Imm. 2-mut 


Aalajangersagaq nutaajuvoq. 


Aalajangersakkami qulakkeerneqarpoq ilaqutariit paarsisartut nammineq aaqqissuunneqartut 
aamma paarsinissamut akuersissummik atuuttumik peqartariaqartut, qaammatini tulleriiginnarni 
ukiup ataatsip iluani qaammatit pingasut sinnerlugit ilaqutariit paarsisartut meeqqamik 
tigummisaqarniarunik. Qaammatit ataqatigiinnissaannut piumasaqaateqartoqanngilaq. Tassa 
imaappoq ataatsimut isigalugu qaammatit pingasut sinnerlugit inissiineq sivisussuseqarpat 


paarsinissamut akuersissimmut pissarsiniassapput. 

Nammineq ilaqutariit paarsisartut taakkuupput paarsinissamut akuersissummik atuuttumik 
pissarsiniarnissamut akisussaapput. Paarsinissamut akuersissut kommunalbestyrelsimit 
tunniunneqassaaq, nammineq ilaqutariit paarsisartut naleqquttutut isigineqarpata. Meeqqap 
siullermeertumik ilaqutariinni paarsisartuni inissinneqarnerani akuersinissamut kommunalbestyrelsi 
taamaallaat pisussaaffeqarpoq. Kommunimi ilaqutariit paarsisartutulli kommunalbestyrelsi 
immikkut nakkutilliinissamut imaluunniit nakkutilliinermi nalunaarusiornissamut 
pisussaaffeqanngilaq. 
Nammineq ilaqutariinnik paarsisartunik kommunalbestyrelsip nakkutilliinera nalinginnaasumik 
nakkutilliinikkut, § 10 naap., ingerlanneqassaaq. 
 
Imm. 3-mut 
Aalajangersagaq nutaajuvoq. 
 
Aalajangersakkami aalajangerneqarpoq ilaqutariit paarsisartut suliaat pisussaaffiilu pillugit 
pikkorissarnermi ilaqutariit paarsisartut nutaat tamarmik peqataassasut. Pikkorissarnerup 
sivisussusaa imaluunniit erseqqinnerusumik imarisassaa pillugu aalajangersagaq oqaaseqanngilaq. 
Naatsorsuutigineqarporli ilaqutariit paarsisartut suunerannik piukkunnartumik ilaqutariinnut 
paarsisartunik pikkorissartitsineq paasititsissasoq. 
Ilaqutariittut paarsisartutut suliassap pitsaasumik pitsaanngitsutigullu sunik imaqarneranik 
ilaqutariit paarsisartut ilisimasaqarnissaat aalajangersakkami qulakkeerneqarpoq. Ilaqutariit 
paarsisartut suliassamik sapersarnertik imaluunniit kissaateqannginnertik pissutigalugu 
inissiinermik pisariaqanngitsumik unitsitsinissaat tassani akornuserneqarpoq. 
 
Ilaqutariit paarsisartut meeqqamik paarisassamik tigusereernerup kingorna qaammatit arfinillit 
kingusinnerpaamik qaangiutsinnagit pikkorissarnermi peqataassapput. Pitsaanerpaassaaq ilaqutariit 
paarsisartut meeqqamik tigusinissaq sioqqullugu pikkorissarnermi peqataappata, maannakkulli 
kommunit ukiumut marlussoriarlutik pikkorissaasarnernik taakkuninnga ingerlatsisarmata 
eqaannerussaaq meeraq paarineqarnissamut pisariaqartitsisimagaanngat ilaqutariit paarsisartut 
tigusisinnaappata, naak ilaqutariit pikkorissarnissamut utaqqigaluartut. Taamaalilluni 
naatsorsuutigineqarpoq aporfissani anginerni ajornartorsiutit pinngitsoorneqarsinnaasut 
suleriaaserlu eqaannerulerluni. 
 
Imm. 4-mut 
Pingaarpoq erseqqissassallugu ilaqutariit paarsisartut siunersiorneqarnissamut 
pisinnaatitaaffeqarlutillu pisussaaffeqarmata. Tassani kommunalbestyrelsi ilaqutariillu paarsisartut 
pisussaaffeqarput, meeqqallu inissinneqarsimasut pitsaanerpaamik passunneqarnissaat 
qulakkiissallugu. 
 


 
 







144 
 


§ 67-mut 
 


Imm. 1-imut 
Aalajangersagaq meeqqanut inuusuttunullu ikiorsiisarneq pillugu Inatsisartut peqqussutaat n.r 1, 15. 
april 2003-meersumi § 17, imm. 3-mik annikitsunnguakkut allanngortillugu 
ingerlatitseqqinneruvoq.  
 
Aalajangersakkami erseqqissarneqarpoq meeqqanut ataasiakkaanut tamanut paarisaminnut 
paarsinissamut akuersissummik atuuttumik ilaqutariit paarsiartut pigisaqartariaqartut. Tamatuma 
kingunerisaanik meeqqat tamaasa pillugit ataasiaannarluni ilaqutariit paarsisartut akuerineqarneq 
ajorput, meeqqalli ataatsip pisariaqartitai eqqarsaatigalugit pisuni ataasiakkaani nalilerneqassallutik. 
 
Meeqqat paarineqartussat ataasiakkaat pisariaqartitaannik isumaginissaannut pisariaqartunik 
ilaqutariit paarsisartut ataasiakkaat nukissaqarnerat tunngaveqarnissaallu aalajangersakkami 
qulakkeerneqarpoq meerarlu pisariaqartumik isumassorneqarluni. 
 
Paarsinissamut akuersissut kommunalbestyrelsimit tunniunneqassaaq. Ilaqutariit paarsisartut 
pineqartut pisariaqartinneqartunik piginnaasaqarnersut nukissaqarnersullu misissornissaannut 
kommunalbestyrelsi taamaalilluni akisussaavoq. 
 
Nalilersuinermi najugaqarnerup sivisussusaa, meeqqap ukiui pisariaqartitaalu, ilaqutariinni 
paarsisartuni meeqqat allat, kiisalu ilaqutariit paarsisartut nukii eqqarsaatigineqassapput. 
 
Ilaqutariit paarsisartut ataatsikkut paarsinissamut akuersissutinik assigiinngitsunik arlalinnik 
pigisaqarsinnaapput. Paarsinissamut akuersissummik tunniussineq tassaavoq kommunalbestyrelsip 
aalajangiinera. Tassa imaappoq aalajangiineq, tassunga ilanngullugu paarsinissamut 
akuersissummik tunniussineq itigartitsinerlu, aalajangiinermut tunngavilersuut kiisalu 
naammagittaalliuuteqarnissamut ilitsersuutit ilanngunneqarsimassallutik. 
 
Paarsinissamut akuersissutip nutarterneqarnissaa pillugu piumasaqaateqartoqanngilaq, 
paarsinissamulli akuersissummik atuuttumik pigisaqarnissamut ilaqutariit paarsisartut 
qaqugukkulluunniit piumasaqaatinut naammassinnersut nakkutiginissaanut kommunalbestyrelsi 
pisussaaffeqarluni. Kommunalbestyrelsi isumaqarpat ilaqutariit paarsisartut atugaat 
allanngorsimasut taamaalilluni paarsinissamut akuersissutip tunniunneraniit pissutsit ajortumut 
nikeriarsimasut, taava kommunalbestyrelsip paarsinissamut akuersissut utertissavaa, tamatumalu 
kingunerisaanik meeraq ilaqutariinni paarsisartuni inissisimajunnaassalluni. 
 
Kommunalbestyrelsi § 11 naap., immikkut nakkutilliineq aqqutigalugu ilaqutariinni paarsisartuni 
akuersissutip tunniunneqarnerani pissutsit allanngortut paasisaqarfisinnaavai, assersuutigalugu 

paarsisartuni ataataasoq imigassamik atornerluilersimasoq imaluunniit angajoqqaat paarsiartut 
avissimappata. 
 
Imm. 2-mut 
Aalajangersagaq nutaajuvoq. 
 
Aalajangersakkami pineqarput tassanngaannartumik ilaqutariinnut paarsisartunut paarsinissamut 
akuersissut. Tassanngaannartumik ilaqutariinnut paarsisartunut paarsinissamut akuersissutit 
paarsinissamut akuersissutinit allanit allaanerupput, tassa tassani tassanngaannaq pisut pineqarmata. 
Taamaattumik meeqqat ataasiakkaat pisariaqartitaannik ilaqutariit ataasiakkaat immikkut 
naleqquttuunersut nalilersorneqarsinnaanngimmata. 
 
Tassanngaannatumik ilaqutariit paarsisartunngornissaq ilaqutariit kissaatigippassuk ilaqutariinnut 
paarsinissamut nalinginnaasumik akuersissummik kommunalestyrelsi tunniussinissamut 
periarfissaqarpoq. Paarsinissamut nalinginnaasumik akuersissut taamaalilluni meeqqamut 
aalajangersimasumut tunngasuunngilaq, kisiannili meeqqanut erseqqinnerusumik immikkut 
killilerneqartunut tunngasuulluni. Killiliineq ukiut imaluunniit immikkoortut ajornartorsiutaasut 
aallaavigalugit pisinnaavoq. 
 
Paarsinissamut nalinginnaasumik akuersissummit takuneqarsinnaassaaq ilaqutariinnit paarsisartunit 
meeqqat qassinik ukioqartut sutigullu immikkut pisariaqartitsisut tiguneqarsinnaanersut, ilaatigut 
ilaqutariit paarsisartut ataasiakkaat nukii piginnaasaallu apeqqutaatillugit. Tamanna pitinnagu 
ilaqutariit paarsisartut ataatsimut atugaannik kommunalbestyrelsi misissuissaaq, tassunga 
ilanngullugu ilaqutariit paarsisartut ilaqutariinnerat, ilinniagaqarnerat aamma sulinermi atugaat. 
 
Paarsinissamut akuersissummik tunniussineq tassaavoq kommunalbestyrelsip aalajangiinera. Tassa 
imaappoq aalajangiineq, tassunga ilanngullugu paarsinissamut akuersissummik tunniussineq 
itigartitsinerlu, aalajangiinermut tunngavilersuut kiisalu naammagittaalliuuteqarnissamut 
ilitsersuutit ilanngunneqarsimassallutik. 
 
Imm. 3-mut 
Aalajangersagaq meeqqanut inuusuttunullu ikiorsiisarneq pillugu Inatsisartut peqqussutaat nr. 1, 15. 
april 2003-meersumi § 17, imm. 4-mik ingerlatitseqqinneruvoq. Taamaattoq aalajangersakkami 
erseqqissarneqarpoq piumasaqaatit naammassineqarunnaarpata paarsinissamut akuersissut 
ingerlaannartumik utertinneqartariaqartoq. 
 
Aalajangersakkami pineqarput ilaqutariinni paarsisartuni meeqqat naammaginanngitsumik 
atugaqarluni inuuneranut tunngasut, takuuk § 68, imm. 2. 

Ilaqutariinni paarsisartuni pissutsit allanngorsinnaanerat ingerlaavartumik kommunalbestyrelsimit 
arajutsinaveersaarneqassaaq, assersuutigalugu sulinermi atukkat allanngornerini, napparsimaneq, 
avinneq imaluunniit atornerluinermik ajornartorsiuteqarneq, tamakku meeqqanut 
inissinneqarsimasunut kinguneqartitsisinnaammata. 
Ilaqutariit paarsisartut allanngornerit annertunerusut pillugit kommunimut akuersisimasumut 
ilisimatitsissapput, taamaalilluni paarsinissamut akuersissut utertinneqassanersoq 
kommunalbestyrelsimit nalilersorneqarsinnaalluni. 
 
Kommunalbestyrelsi nalunaaruteqartoqarneratigut imaluunniit nammineq iliuuseqarnermigut 
paasippagu ilaqutariinni paarsisartuni pissutsit akuerineqarsinnaajunnaartut, paarsinissamut 
akuersissut utertinneqartariaqarluni meeqqamut pissutsit akuerineqarsinnaanersut 
nalilersorneqassaaq. 
 
Paarsinissamut akuersissut utertinneqarpat meeraq ilaqutariinnit paarsisartunit peerneqassaaq. 
Meeqqat ilaqutariinni paarsisartuni inissinneqarsimasut allamik inissiiffissamik 
neqeroorfigineqarnissaat qulakkeerneqassaaq. Paarsinissamut akuersissutip utertinneqarnera 
aalajangiineruvoq kommunalbestyrelsimit aalajangiiffigineqartoq. Aalajangiinermut 
tunngavilersuut kiisalu naammagittaalliuuteqarnissamut ilitsersuutit ilanngunneqarsimassapput. 
 


Imm. 4-mut 
 


Aalajangersagaq nutaajuvoq. 
 
Ilaqutariit paarsisartut akuerineqarneri aamma paarsinissamut akuersissutip utertinneqarnera pillugu 
maleruagassanik erseqqinnerusunik Naalakkersuisut suliaqarnissaannut aalajangersagaq 
piginnaatitsivoq. 
 
Maleruagassat nalunaarutikkut atulersinneqassapput peqqinnermut allagartamut, ukiunut, meeqqat 
paarineqartut amerlassusaannut, pikkorissarnermi peqataaneq kiisalu ilaqutariit paarsisartut 
akissarsiaat akissaasersornerallu pillugit piumasaqaatinut tunngasuussalluni. 
 
Aalajangersakkami siunertaq tassaavoq inatsimi allannguisoqanngikkaluarluni immikkoortumi 
Naalakkersuisut ingerlaavartumik malittarisassaliorsinnaanerannut periarfissinneqarnissaat. 
Taamaalilluni immikkoortumi eqaatsumik malittarisassaliornissaq qulakkeerneqarpoq. 
 


§ 68-mut 
 


Imm. 1-imut 
Aalajangersagaq nutaajuvoq. 

Aalajangersakkami siunertaq tassaavoq meeqqap ineriartornera atugaalu pillugit paasissutissanik 
kingullernik kommunalbestyrelsip qulakkeerunneqarnissaa. Taamaalilluni inissiinermi siunertap 
suli iluaqutaanera kommunalbestyrelsimit ingerlaavartumik qulakkeerneqassaaq. 
 
Aalajangersagaq kommunalbestyrelsip nakkutilliinissamut pisussaaffianut, § 11 naap., atatillugu 
isigineqassaaq. Taamaalilluni meeraq pillugu paasissutissanik kingullernik kommunalbestyrelsi 
ingerlaavartumik qulakkeerunneqassaaq, aamma immikkut nakkutilliinissaq pisariaqarnersoq 
nalilissallugu periarfissaqassalluni. 
 
Aalajangersakkami nammineq ilaqutariit paarsisitat pineqanngillat. Nammineq 
aaqqissuunneqartumik ilaqutariinni paarsisitsineq kommunalbestyrelsip immikkoortuata 
avataaniippoq, taamaattumik immikkoortumi aaqqissuussaasumik nakkutilliinissamut 
kommunalbestyrelsi pisussaaffeqarnani. Meeraq nammineq ilaqutariinni paarisititaq aamma inatsisit 
malillugit inissitaanngilaq. 
 
Imm. 2-mut. 
 
Aalajangersagaq nutaajuvoq. 
 
Ilaqutariinni paarsisartuni pissutsit annertuumik allanngorneri imatut paasineqassaaq 
assersuutigalugu sulinermi atukkat allanngorneri, napparsimaneq imaluunniit avinneq, 
najugaqarnerup allanngornera. Ilaqutariit paarsisartut atugaanni allanngornerit pisut ilaanni 
kingunerisinnaavaa paarsinissamut akuersissutip utertinneqarnissaa pillugu 
naliliisoqartariaqarneranik. 
 
Meeqqap ingerlalluarneratigut, peqqissusiatigut imaluunniit inooqataanikkut atugaani annertuumik 
allanngorneri imatut paasineqassaaq assersuutigalugu meeqqap tarnikkut timikkulluunniit 
annertuumik nappaateqalernera, imaluunniit kingunerlutsitsisumik nalaataqarsimaneq. Meeqqap 
atugaani taamatut allanngornerit pisut ilaanni kingunerisinnaavaat meeqqap pisariaqartitaanik 
ilaqutariit paarsisartut naammattumik piginnaasaqarunnaarnerinik. Allanngornerit aamma 
kingunerisinnaavaat meeqqamut ikiorsiinerit pilersinneqarsimasut nalileqqittariaqarlutik. 
 
Aalajangersagaq kommunalbestyrelsip nakkutilliinermik pisussaaffeqarneranut atatillugu 
isigineqassaaq. 
Meeraq nutaanik ikiorsiinernik pilersitsisoqarnissaanik pisariaqartitsisoq nalilerneqarpat 
kommunalbestyrelsip akuliunnissaanut aalajangersagaq periarfissiivoq. 
 
Imm. 3-mut 
Aalajangersagaq nutaajuvoq. 

Ilaqutariit paarsisartut kommunalbestyrelsimut paasissutissiinissamut pisussaaffeqarnerat aamma 
nalunaarusiornissaat pillugu maleruagassanik erseqqinnerusunik suliaqarnissamut Naalakkersuisut 
aalajangersakkami piginnaatinneqarput. Maleruagassat nalunaarusiornikkut atulersinneqassapput. 
 
Maleruagassani pineqarsinnaapput immersugassaq atorlugu piumasaqaatit immikkuullarissut, 
soorlu aamma pissutsit suut kommunalbestyrelsimut nalunaarutigineqassanersut pillugit immikkut 
maleruagassaliortoqarsinnaasoq. 
 
Ilaqutariinni paarsisartuni paasissutissiinissamut nalunaarusiornissamullu pisariaqartitsinerup 
allanngornerata sillimaffigineqarnissaanut Naalakkersuisut aalajangersakkami periarfissinneqarput. 
 


 


§ 69-mut 
 


Imm. 1-imut 
Aalajangersagaq nutaajuvoq. 
 
Inunnik allanik katerisimaarnermi aamma taakku nunaqqatigisaanik peqatigisaqarnerat pillugu 
ileqqunik maleruagassanillu nalinginnaasunik ilinniarnissaq meeqqamut pingaarluinnarpoq. 
Ulluinnarni ulloq-unnuarlu paaqqinniffinni sulisut taakkuupput meeqqamik isumassuinissamik 
toqqissisimanermiullu qulakkeerisussaapput, aamma meeqqap pisariaqartitaanik, perorsarneranik 
ineriartorneranillu isumassuisussaallutik. 
 
Ulloq-unnuarlu paaqqinniffiit meeqqanut sunnertiasunut aamma ilaqutariinniit 
ajornartorsiuteqartuneersunut isumassuinissamik tapersersuinissamillu pingaaruteqartumik 
suliassaqarput. Pitsaasumik isumassorneqarnissaq, tapersersorneqarnissaq, siunnersorneqarnissaq 
aamma inissiiffimmi suliarineqarnissaq pillugu neqeroorfigineqarnissamik meeqqat taamaattumik 
immikkut pisariaqartitsisuupput. 
Ulloq-unnuarlu paaqqinniffiit perorsaallutik sulinermikkut meeqqamut tapersersuillutillu 
siunnersuissapput. Meeqqat ulloq-unnuarlu paaqqinniffinni inissinneqarsimasut amerlanertigut 
ilaqutariinnit ajornartorsiuteqartunit aggerfeqartarput amerlanertigullu meeraanerminni annertuumik 
sumiginnagaasimasarlutik atugarliortarsimallutillu. Meeqqat inissinneqarsimasut amerlanertigut 
meeraanerminni sumiginnagaasimanerminnut katsorsarneqarnissamik tamatumalu suliarinissaanut 
ikiorneqarnissamik pisariaqartitsisarput aamma inuunermi inissisisimanertik ilaqutariinnilu pissutsit 
naammagalugit atulertariaqarlugit. 
 
Meeqqamik tapersersuineq ilaatigut tassaasinnaavoq ilinniarnerup naammassineqarnissaanut 
imaluunniit ulluinnaat aaqqissugaanissaannut meeqqap ikiornissaanut pisariaqartumik 
tapersersuineq. Tapersersuineq aamma tassaasinnaavoq ineriartornermi ilusinik pitsaasunik 
meeqqap aalajangiussimaneqarnera. 

Siunnersuineq ilaatigut tassaasinnaavoq meeqqamut pitsaasumik siunnersuineq, meeraq 
taamaalilluni eqqortunik qinigaqalersinnaalluni. Siunnersuineq ulluinnarni apeqqutinut 
tunngasinnaavoq, soorlu apeqqutit annertuut assersuutigalugu ilinniagassamik toqqaaneq, meeqqap 
ilaqutaanut pissutsit il.il. 
 
Imm. 2-mut 
Aalajangersagaq nutaajuvoq. 
 
Aalajangrakkami ulloq-unnuarlu paaqqinniffiit assigiinngitsut pilersinneqarsinnaasut 
allattorneqarput. 
 
Namminersorlutik Oqartussat ulloq-unnuarlu paaqqinniffii Naalakkersiusunit pilersinneqarlutillu 
aqunneqarput. Ulloq-unnuarlu paaqqinniffiit nuna tamakkerlugu atuuttuupput, tassa kommuninit 
tamanit meeqqat inissinneqarsinnaallutik. Inissanik pisariaqartitsineq aallaavigalugit 
paaqqinniffinnik Naalakkersuisut pilersitsisinnaapput ingerlatsillutillu imaluunniit paaqqinniffinnik 
pioreersunik allilerillutik. 
 
Kommuni ulloq-unnuarlu paaqqinniffimmik pilersitsisinnaavoq, tamannalu najugaqarfigisami 
qanittumi paaqqinniffinni inissanik pisariaqartitsinermut matussusiisinnaalluni. Ulloq-unnuarlu 
paaqqinniffimmik kommuni ataaseq kommunit allat suleqatigalugit pilersitsisinnaavoq 
ingerlatsisinnaallunilu. Taamaattorli kommunimi ulloq-unnuarlu paaqqinniffinnik Naalakkersuisut 
§ 71 naapertorlugu akuersisussaallutik. 
 
Paaqqinniffiit imminut pigisut paaqqinniffinnit imminut pigisunit pilersinneqarsinnaallutillu 
ingerlanneqarsinnaapput. Paaqqinniffiit imminut pigisut sullitassat il.il. pillugit nammineq 
aalajangiissapput. 
 
Nutaatut ulloq-unnuarlu paaqqinniffimmik nutaamik pilersitsinissamut periarfissiisoqarpoq, 
taaneqartut ulloq-unnuarlu najugaqarfik. Immikkut ulloq-unnuarlu najugaqarfik tassaavoq ulloq-
unnuarlu paaqqinniffik ajornanngitsumik naleqqussarsinnaasoq, sukkasuumik 
pilersinneqarsinnaasoq aama pisuni aalajangersimasuni meeqqap ataatsip arlallilluunniit 
pisariaqartitaannut naleqqussarsinnaasoq.  
 
Imm. 3-mut 
Aalajangersagaq nutaajuvoq. 
 
Aalajangersakkami erseqqissarneqarpoq ulloq-unnuarlu paaqqinniffik nalinginnaasutut ulloq-
unnuarlu paaqqinniffittut, ulloq-unnuarlu paaqqinniffittut nakkutigineqartutut imalunniit immikkut 
ulloq-unnuarlu najugaqarfittut pilersinneqarsinnaasut. 

Ulloq-unnuarlu paaqqiffinniit nalinginnaasut tassaapput ulloq-unnuarlu paaqqinniffiit meeqqanik 
angerlarsimaffiup avataanut inissiiffiusut. 
 
Ulloq-unnuarlu paaqqinniffiit nakkutigineqartut tassaapput ulloq-unnuarlu paaqqinniffiit piffissaq 
tamakkerlu matui silarliit igalaavilu paarnaaqqasut, § 75 naap. 
 
Immikkut aaqqissuunneqartut ulloq-unnuarlu najugaqarfiit tassaapput, ulloq-unnuarlu 
paaqqinniffinni nalinginnaasuni inissaqartinneqanngitsunut meeqqanut immikkut 
pisariaqartitsisunut imaluunniit pissutsinut ulloq-unnuarlu najugaqarfissatut neqeroorutit. Immikkut 
aaqqissuunneqartut ulloq-unnuarlu najugaqarfiit sikitsisumik sivisunerusumilluunniit 
atuussinnaapput, aamma meeraq ataaseq amerlanerilluunniit inissinneqarsimasinnaallutik, immikkut 
pisariaqartitsisut ulloq-unnuarlu paaqqinniffinni nalinginnaasuni inissaqartinneqartinneqanngitsut. 
 
Imm. 4-mut 
Aalajangersagaq nutaajuvoq. 
 
Aalajangersakkatigut ulloq unnuarlu angerlarsimaffiit qanoq suliffeqarfittut aaqqissuunneqarnissaat 
pillugu piumasaqaatitut nutaajuvoq. Aaliangersakkatigut qulakkeerniarneqarpoq, ulloq unnuarlu 
angerlarsimaffiup ingerlanneqarnerannut tunngatillugu saniatigut allatigut aningaasaqarneranut 
akulerussisoqarsinnaanngitsoq. Imatut paasillugu, ulloq unnuarlu angerlarsimaffiit suliffeqarfimmit 
allamit pigineqarsinnaanngitsoq, soorlu allatigut aqunneqartumik qullersaqarfeqarsinnaanani. 
 
 
Imm. 5-mut. 
Aalajangersakkami naqissuserneqarpoq angerlarsimaffiup avataanut inissinneqartussanut 
meeqqanut ulloq unnuarlu paaqqinniffinni inissanik pisariaqartinneqartunik Naalakkersuisut 
nalunaarusiornermikkut aalajangersaasinnaassasut, tamatumuunalu periarfissinneqassallutik ulloq 
unnuarlu angerlarsimaffimmut namminersortunit ingerlanneqartumut piumasaqaasiornissaminnut. 
Tamatumuuna ilaatigut aalajangersaavigineqarsinnaavoq, ulloq unnuarlu angerlarsimaffimmi 
pisortaasup siulersuisuni taaseqataasinnaasutut inissisimasinnaannginnissaa aammalu siulersuisuni 
inissisimasoqarsinnaassanngitsoq pisortaasumik qanigisarinnittuussimagaani. 
 
Imm. 6-mut 
Aalajangersakkatigut naqissuserneqarpoq, Naalakkersuisut pisussaaffeqartut isumagissallugu, 
ilumut ulloq unnuarlu meeqqanut angerlarsimaffinnik naamattunik peqartoqartariaqartoq, 
taamaasilluni meeqqat angerlarsimaffimminniit arsaarunnissutigineqartariaqartut 
inissaqartinneqasinnaaqqullugit. 

Taaguut ”isumagissavaat” imatut paasineqassaaq inuiaqatigiinni ulloq unnuarlu paaqqinniffinnik 
pisariaqartitsineq akuersaarnissaanut pisariaqartunik ulloq unnuarlu paaqqinniffinnik 
pilersitsisoqarnissaata qulakkeerneqarnissaanut Naalakkersuisut pingaarnertigut pisussaaffeqartut. 
Ulloq unnuarlu paaqqinniffiit nalinginnaasumik ulloq unnuarlu paaqqinniffittut, ulloq unnuarlu 
paaqqinniffittut nakkutigineqartutut imaluunniit immikkut ulloq unnuarlu najugaqarfittut 
pilersinneqarsinnaapput. 
 
Naalakkersuisut kommuninik siunnersuinissamut ilitsersuussinissamullu pisussaapput kiisalu 
Namminersorlutik Oqartussat ulloq unnuarlu paaqqinniffiinut qitiusumik utaqqisut 
allattorsimaffianut meeqqap allatsinnissaanut kommunalbestyrelsi ikiussallugu. 
 
Qitiusumik utaqqisut allattorsimaffiat aqqutigalugu Naalakkersuisut nakkutigisinnaavaat 
paaqqinniffiit qanoq ittut immikkut atorfissaqartinneqarnersut. Paaqqinniffimmut immikkut ittumut 
utaqqisut allattorsimaffiat annertusisoq Naalakkersuisunit takuneqarpat pisariaqartitsineq taanna 
akuersaarnissaata isumaginissaanut Naalakkersuisut pisussaaffeqarput. 
 
Imm. 7-mut 
Aalajangersagaq nutaajuvoq. 
 
Aalajangersagaq kaasarfimmiut atisarsiutissanutt angalanermilu ingiaqataasunut akigititat pillugit 
Naalakkersuisut aalajangersaanissaannut piginnaatitsivoq. 
Aalajangersagaq ulloq unnuarlu paaqqinniffinnut nalinginnaasunut nakkutigineqartunullu aamma 
immikkut ulloq unnuarlu najugaqarfinnut atuuppoq. 
 
 


 


§ 70-mut 
 


Imm. 1-imut 
Aalajangersagaq nutaajuvoq. 
 
Immikkut ulloq-unnuarlu najugaqarfik tassaasinnaavoq inuup ataatsip suliniutaa, neqeroorummi 
inissinneqartussamut meeqqamut pilersinneqarlunilu naleqqussarneqartoq. Immikkut ulloq-
unnuarlu najugaqarfik aamma meeqqanut amerlanernut pilersinneqarsinnaavoq, utaqqisut 
allattorsimaffiat pissutigalugu ulloq-unnuarlu paaqqinniffinni pioreersuni 
inissinneqarsinnaanngitsunut imaluunniit ulloq-unnuarlu paaqqinniffimmi nalinginnaasumi 
naammassineqarsinnaanngitsumik immikkut perorsaanikkut suliniuteqartoqarnissaanik meeraq 
pisariaqartitsilluni. Peqatigisaanik aalajangersagaq aamma atorneqarsinnaavoq qatanngutigiit 
ataatsimoortillugit inissinneqarnissaat kissaatigineqarpat, taamaalilluni qatanngutigiit 
avissaartinneqarnatik, naak inissinneqaraluartut. 

Meeraq tassanngaannartumik inissinneqassappat aamma ulloq-unnuarlu paaqqinniffimmi 
inissaqalernissaa utaqqineqarsinnaanngippat, immikkut ulloq-unnuarlu najugaqarfimmik 
pilesitsinissaq toqqarneqarsinnaavoq. 
 
 
Imm. 2-mut 
Aalajangersagaq nutaajuvoq. 
 
Ataavartumik neqeroorummi pineqarpoq neqeroorut siumoortumik piffissamut 
aalajangersimasumut aalajangersarneqanngitsoq, taamaalilluni neqeroorut atorunnaarluni. 
Utaqqiisaasumik neqeroorummi pineqarpoq neqeroorut ajornanngitsumik siumoortumik 
aalajangerneqarsinnaalluni ullup aalajangersimasup kingorna neqeroorut atorunnaassalluni 
imaluunniit pisussaq aalajangersimasut atuutilerpat, assersuutigalugu meeraq ulloq-unnuarlu 
paaqqinniffimmi aalajangersimasumi inissaqalerpat.  
 
Meeqqap inissiffissaani ulloq-unnuarlu paaqqinniffimmi utaqqisut allattorsimasut pissutigalugit 
neqeroorut pilersinneqarpat meeqqap utaqqisutut allatsissimaffigisaani ulloq-unnuarlu 
paaqqinniffimmi meeraq inissaqalerpat neqeroorut atorunnaassaaq. 
 
Neqeroorut aamma pilersinneqarsinnaavoq imatut pisoqartillugu meeqqap pisariaqartitai 
pitsaanerpaamik isumagineqarfigisinnaasaani paaqqinniffik pillugu erseqqinnerusumik 
aalajangiisoqarnissaata tungaanut meeqqap tassanngaannartumik inissinneqartariaqarnerani. 
 
Neqeroorut aamma imatut pisoqarnerani pilersinneqarsinnaavoq meeraq eqqamini 
eqqissisimanermik atorfissaqartitsisoq nalilerneqarpat, ulloq-unnuarlu paaqqinniffimmi 
meerarpassualimmi misigisat eqqissisimannginnerillu atuutsinnagit. 


 


§ 71-mut 
 


Imm. 1-imut 
Aalajangersagaq nutaajuvoq. 
 
Akuersinissamut piumasaqaatit erseqqinnerusut Naalakkersuisunit aalajangersarneqassapput § imm. 
3 naap. Akuersinermi qulakkeerneqassaaq meeqqami inissiinissaq sioqqullugu ulloq-unnuarlu 
paaqqinniffimmut tunngasut pissutsit attuumassuteqartut tamarmik iluarsisimanissaat. 
 
Akuersinermut piumasaqaatit naammassineqarunnaartutut isigineqalerpata akuersissut 
Naalakkersuisunit utertinneqarsinnaavoq. Naalakkersuisut nalunaaruteqarneratigut imaluunniit 
nakkutilliisoqarneratigut akuersissutit utertinneqarnissaa pillugu aalajangiinissamut 

tunngavissiisumik ulloq-unnuarlu paaqqinniffimmi pissutsinik ilisimasaqalersinnaapput. 
Aammattaaq akuersissutip atulersinnerani tunngaviusut atuukkunnaartut paasineqarpat 
Naalakkersuisut akuersissummik utertitsisinnaapput. 
 
Imm. 2-mut 
Aalajangersakaq nutaajuvoq. 
 
Aalajangersakkami erseqqissarneqarpoq taassuminnga akuersissummik Naalakkersuisut 
utertitsippata meeqqat ulloq-unnuarlu paaqqinniffimmi inissinneqarunnaassasut. Aalajangersakkap 
kingunerisaanik ulloq-unnuarlu paaqqinniffimmi, akuersissummik utertitsivigineqartumi, 
meeqqanik inissinneqarsimasunik kommuni angerlartitsinissamut pisussaaffeqarpoq. Tamatuma 
kingorna kommuni ulloq-unnuarlu paaqqinniffinnut immikkoortortaqarfik suleqatigalugu 
meeqqanut inissanik naleqquttunik nutaanik nassaarniartariaqarpoq.  
 
Imm. 3-mut 
Aalajangersagaq nutaajuvoq. 
 
Aalajangersagaq ulloq-unnuarlu paaqqinniffinnut nalinginnaasunut aamma nakkutigineqartunut 
aamma immikkut ulloq-unnuarlu najugaqarfinnut atuuppoq. 
Aalajangersakkatigut periarfissiisoqarpoq, perorsaanikkut periuserineqarsinnaasut 
nassuiaateqarfigineqarsinnaanissaat. Tamakku ilisimatuussutsikkut naqissusiivigineqarsimassapput 
ilumut meeqqat assigiinngitsutigut pisariaqartitsisunut iluaqutaasinnaassuseqartut. Tamatumuuna 
aalajangersaasoqarsinnaavoq ilumut ulloq unnuarlu angerlarsimaffiit aalajangersimasunik 
iggaveqartinneqartariaqartut aammalu piumasaqaatigineqarsinnaasoq, ilumut meeqqat qassit 
ineeqqani najugaqartinneqarsinnaanersut. Aammattaaq ulloq unnuarlu angerlarsimaffinni sulisunut 
tunngatillugu piumasaqaateqartoqarsinnaassaaq, assersuutigalugu sulisut qanoq 
ilinniarsimasuunissaat eqqarsaatigalugu. 
 


 


§ 72-mut 
 


Imm. 1-imut 
Aalajangersagaq nutaajuvoq. 
 
Ulloq-unnuarlu paaqqinniffimmi inissiinermit qaammatit pingasut siulliit iluanni meeraq 
inissinneqarluarsimanersoq aamma meeqqap pisariaqartitaanut naleqqiullugu iliuusissanik 
pilersaarut piviusorsiortuunersoq nalilersussallugit pisariaqarpoq. 
 
Killiffik pillugu nalunaarusiaq meeraq pillugu iliuusissanik pilersaarutip nutarterneqarnissaanut 
tunngaviusinnaavoq taamaalilluni meeqqanik inissinneqarsimasunik qaninnerusumik 

kommunalbestyrelsi nakkutilliisinnaalluni taamaalillunilu tapersersuinermik pisariaqartitaanik 
pissarsinersut qulakkeerlugu. 
 
Imm. 2-mut 
Aalajangersagaq nutaajuvoq. 
 
Aalajangersakkami qulakkeerneqassaaq meeraq angerlarsimaffiup avataanut inissinneqarsimasoq 
pillugu paasissutissanik atuuttunik tamatigut kommunalbestyrelsi pissarsisartoq, taamaalilluni 
meeqqamut ikiorsiinerit kommunalbestyrelsimit aaqqissuuneqarsinnaallutik, ikiuinerit 
annertunerpaamik taamaalillutik iluaqutaallutik. 
 
Kommunalbestyrelsi allanngorneq annertooq suna pineqarnersoq apeqqutaatinnagu 
ilisimatinneqassaaq, tamannali meeqqamut pingaaruteqartutut nalilerneqassalluni. 
 
Peqqissutsimi pissutsit tassaasinnaapput meeraq sukkortoq, attaveqarsinnaanngitsoq, 
nualluuteqartoq imaluunniit allanik nappaateqartoq, meeqqap peqqissusianut il.i. 
pingaaruteqartumik paasineqarluni. 
Isumaginninnermi pissutsit tassaasinnaapput meeqqamut angajoqqaat avittut, angajoqqaat aappaaa 
marluullutilluunniit atornerluinermik ajornartorsiuteqalersut, angajoqqaat aappaat 
marluullutilluunniit toqusut, qatanngutai inissinneqartut il.il. 
Ulloq unnuarlu paaqqinniffimmi pissutsit allanngorneri tassaasinnaapput immikkoortortaq meeqqap 
najugaqarfigisaa matusoq imaluunniit allanngortoqarnissaa naatsorsuutigineqartoq assersuutigalugu 
ulloq unnuarlu paaqqinniffimmi sulisut katitigaaneranni, paaqqinniffimmi neqeroorutit il.il. 
 
Imm. 3-mut 
Aalajangersagaq nutaajuvoq. 
 
Aalajangersakkami aalajangersarneqarpoq killiffik pillugu nalunaarusiaq pillugu nalunaarummi 
aalajangersakkanik erseqqinnerusunik Naalakkersuisut aalajangersaasinnaasut. 
 
Siunertaq tassaavoq killiffik pillugu nalunaarusiaq immersugassatut, aaqqissuulluagaasutut aamma 
sakkussatut paasiuminartutut piareersarneqassasoq, meeqqap ineriartorneranik assiliamik 
eqqortumik takutitsisinnaasoq. Siunertaq tassaanngilaq ulloq-unnuarlu paaqqinniffik 
allaffissornikkut pisariaqanngitsumik artukkerneqarnissaa. 
 


§ 73-imut 
 


Imm. 1-imut 
Aalajangersagaq Inatsisartut peqqussataanni nr. 1-imi 15. april 2003-meersumi § 26, imm. 1-imik 
ingerlatitseqqiineruvoq. 

Ukiumoortumik nalunaarutini siunertaavoq ulloq-unnuarlu paaqqinnittarfeqarnermi maannakkut 
inissisimanermik paasisaqarnissaq, tamannalu immikkoortumi siunissami pilersaarusiornissamut 
tunngavissiissaaq. 
 
Ukiumoortumik nalunaarusiat manna sioqqullugu Naalakkersuisunut ingerlateqqinneqartarsimapput 
aammalu ukiumoortumik ataatsimoorullugit nalunaarusiat 2002-miilli Inatsisartunut 
ingerlateqqinneqartarsimallutik. Taamaattumik ukiumoortumik nalunaarusiaq siulleq 2001-
meersuuvoq. 
 
Imm. 2-mut 
Aalajangersagaq Inatsisartut peqqussataanni nr. 1-imi 15. april 2003-meersumi § 26, imm. 1-imik 
ingerlatitseqqiineruvoq. 
 
Aalajangersakkami aalajangersarneqarpoq Naalakkersuisut kingusinnerpaamik Inatsisartut 
Upernaakkut ataatsimiinneranni ukiumoortumik tamarmiusumik nalunaaruteqassasut, tassa 
Naalakkersuisut tamanna pitinnagu ulloq-unnuarlu paaqqinnittarfinniit ataasiakkaanit 
ukiumoortumik nalunaarutinik pissarsereersimassammata. 
 
Imm. 3-mut 
Aalajangersagaq Inatsisartut peqqussataanni nr. 1-imi, 15. april 2003-meersumi, § 26, imm. 2-mik 
ingerlatitseqqiineruvoq. 
 
Aalajangersakkammi ulloq-unnuarlu paaqqinnittarfiit ukiumoortumik nalunaarusiaannut 
piumasaqaasiornissamut Naalakkersuisut periarfissinneqarput. 
 
Ukiumoortumik nalunaarutit ukiut ingerlaneranni isikkulersorneqarnikuupput, taanna ulloq-
unnuarlu paaqqiffeqarnermik ataatsimut isigalugu ilisarititsinermik imaqarluni, tassunga 
ilanngullugit aaqqissuussaaneq, ulloq-unnuarlu paaqqinnittarfinni ataasiakkaani sulinerup killiffia, 
kiisalu ilaatigut ulloq-unnuarlu paaqqinnittarfiit anguniagaat pillugit paasissutissat aamma 
aningaasaqarneq. 
 


 
 


§ 74-imut 
 


Imm. 1-imut 
Aalajangersagaq Inatsisartut peqqussataanni nr. 1-imi 15. aril 2003-meersumi § 23, imm. 2-imik 
ingerlatitseqqiineruvoq, kisiannili isikkulersorneranik aaqqissuussinermi naqqiissuteqarluni. 

Naalakkersuisut ulloq-unnuarlu paaqqinnittarfinnik tamanik nakkutilliisarput, nuna tamakkerlugu 
paaqqittarfinnik Naalakkersuisunit ingerlanneqartunik, kommuninit ingerlanneqartunik aamma 
imminnut pigisunik. 
 
Imm. 2-mut 
Aalajangersagaq Inatsisartut peqqussataanni nr. 1-imi 15. april 2003-meersumi § 23, imm. 2-imik 
ingerlatitseqqiineruvoq, kisiannili aaqqissuussinermi naqqiissuteqarluni. 
 
Aalajangersakkami meeqqanut tunngatillugu Naalakkersuisut nakkutilliinermi suliassaat 
allaaserineqarput. Nakkutilliinermi nakkutigineqassaaq ulloq-unnuarlu paaqqinnittarfiit 
malittarisassanik atuuttunik paaqqinnittarfinnullu ataasiakkaanut akuersissutit naapertorlugit 
malinninnersut, kiisalu ulloq-unnuarlu paaqqinniffiit ataasiakkaat akuersissutaat naapertorlugit 
meeqqanik sinaakkuteqartitsinerat isumaginninnermi perorsaanikkut periuseqarnerat 
katsorsaanerallu nakkutigineqassalluni. Naalakkersuisut aammattaaq qulakkiissavat, meeqqat ulloq-
unnuarlu paaqqinniffinniittut naapertuuttumik ilinniartinneqarnissaat. 
 
Imm. 3-mut 
Aalajangersagaq Inatsisartut peqqussataanni nr. 1-imi 15. april 2003-meersumi § 23, imm. 2-mik 
ingerlatitseqqiineruvoq, kisiannili aaqqissuussinermi naqqiissuteqarluni. 
 
Ulloq-unnuarlu paaqqinnittarfinni avatingiisinut atatillugu Naalakkersuisut nakkutilliinermi 
suliassaat aalajangersakkami allaaserineqarput. Tassunga ilanngullugu Nalakkersuisut 
misissussavaat illut eqqarsaatigalugit ilusilersorneqarnissaannut piumasaqaatit tamarmik 
malinneqarnersut. 
 


§ 75-imut 
 


Imm. 1-imut.  
Aalajangersagaq Inatsisartut peqqussutaat nr. 6, 5. december 2008-meersumi § 26a , imm. 2-mik 
nangitsineruvoq. Inatsisartut meeqqat inuusuttuaqqallu ikiorserneqartarnerat pillugu peqqussutaata 
allanngortinneqarneratigut aalajangersagaq allanngortinniarneqarpoq. Taamaattorlu annikitsutigut 
oqaasertai allanngortinneqarsimapput. 
 
Aalajangersakkami nassuiarneqaqrpoq ulloq unnuarlu paaqqinniffik nakkutigineqartoq tassaasoq 
matut silarliit igalaallu paarnaarsimajuarnissaannik periarfissaqartoq, tamannalu ulloq unnuarlu 
paaqqinniffik nakkutigineqartoq nalinginnaasumik ulloq unnuarlu paaqqinniffimmit allaanerulluni. 
Ulloq unnuarlu paaqqinniffiit nakkutigineqartut ulloq unnuarlu paaqqinniffiit allat assigialugit 
meeraq pillugu ulluinnarni isumassuinissamik pisussaaffeqarput kiisalu perorsaanikkut 
anguaniakkat aallaavigalugit meeqqamut pisariaqartumik tapersersuilluni, siunnersuilluni aamma 
suliarinnilluni. 

Perorsaanikkut suleriaaseq paaqqinniffinni nakkutigineqartuni meeqqanik suliarinninnermut 
ineriartortitsinermillu qitiuvoq. Paaqqinniffimmi nakkutigineqartumi perorsaalluni sulinermut 
immikkorluinnaq piumasaqaateqarpoq. Ulloq unnuarlu paaqqinniffinnut allanut akerliusumik 
inatsisitigut aalajangerneqarpoq paaqqinniffinni nakkutigineqartuni atuartut mattunneqarnikuupput. 
Tamanna perorsaalluni sulinermut sinaakkusiivoq piumasaqaateqarlunilu, meeqqanut 
unamminartunik pilersitsilluni aamma perorsaanikkut suliniuteqarnissamut periarfissiilluni. 
 


Meeqqat ilai ulloq unnuarlu paaqqinniffinni nakkutigineqartumiittut tassaassapput meeqqat 
atornerluisuusut, tamatuma kingunerisaanik atornerluineq matussuserniarlugu paaqqinniffik 
qimanniarsarisussaallugu. Meeraq aanngajaarniutinik sunnerneqarsimappat paaqqinniffimmiillu 
qimaaniarsariinnarpat ulloq unnuarlu paaqqinniffimmi nakkutigineqartumi sulinerup siunertaa 
naammassineqarsinnaassanngilaq. 
Ulloq unnuarlu paaqqinniffimmik nakkutigineqartumik pilersitsineq Naalakkersuisunit 
akuerineqarissaa pisariaqartitsivoq. 


Imm. 2-mut. 


Aalajangersagaq nutaajuvoq. 


Takuneqarsinnaavoq inuiaqatigiinni nalinginnaasumik inuuneqalersitsiniarneq perorsaanikkut 
tunnngaviit aqqutigalugit ingerlanneqassasoq, tamannalu isertitsivinni paarnaarussivinnilu 
inersimasunut atorneqartartunit tunngavinniit ulloq unnuarlu paaqqinniffiup nakkutigineqartup 
allaassutigalugu. 


Inuiaqatigiinni nalinginnaasumik inuuneqalernissami isuma tassaavoq meeqqap inuiaqatigiinni 
inuulernissaanut inuiaqatigiinnullu ilaalernissaanut sulisoqassasoq. Inuiaqatigiinni 
nalinginnaasumik inuuneqalerneq assersuutigalugu tassaasinnaavoq pinerlunniarluni inuuneq 
meeqqap atorsimasaa pitsaasuunngitsoq meeqqamit paasineqassasoq imaluunniit inuit akornanni 
nammineq inuuneqalernissamut peqataalernissamullu akisussaaffeqalernissaq meeqqap 
ilinniassagaa. Inuiaqatigiinni nalinginnaasumik inuuneqalerneq aamma tassaasinnaavoq meeqqap 
naaggaarnissamut eqqortumillu toqqaasarnissamik ilinniarnera. 


Imm. 3-mut 
Aalajangersagaq nutaajuvoq. 


Aalajangersakkami aalajangersarneqarpoq Naalakkersuisut akuerisaanni ulloq unnuarlu 
paaqqinniffimmi nakkutigineqartumi unnuakkut ineeqqat matui paarnaarneqarsimasinnaasut. 


Imm. 4-mut. 


Aalajangersagaq nutaajuvo q. 


Ulloq unnuarlu paaqqinniffinni nakkutigineqartuni inissinneqarneq inissinneqarnermilu pissutsit 
pillugit maleruagassanik erseqqinnerusunik Naalakkersuisut aalajangersaasinnaatitaapput. 

Maleruagassat pissutsit ilaatigut tassaasinnaapput silaannarissarnissamut kalerrisaarutinullu 
tunngasut. 


§ 76-mut 
 


Imm. 1-imut. 
Aalajangersagaq nutaajuvoq 
 
Nr. 1-imut 
Imminut ajoqusernerit tassaasinnaapput meeqqat imminooriarnerat allatiguluunniit imminnut 
ajoquseriarnerat, assersuutigalugu peqqissutsiminnik imminnut piaaralutik navianartorsiortitsinerat, 
assersuutigalugu meeqqat tarnip pissusaatigut ajornartorsiuteqarpata aammalu imminnut 
kilertippata imaluunniit imatut atornerluitigippata tamanna peqqissusaannut navianarsinnaalluni. 
 
”Allanik ajoqusiineq”, assersuutigalugu tassaasinnaavoq meeqqat inunnut allanut 
nakuuseriataarsinnaanerat. Taamatut pasitsaassaqarneq annertusisinnaavoq meeqqat allanut 
siornatigut nakuusersimappata imatulluunniit pissusilersorpata meeqqat allanut 
nakuuseriataasinnaanerat ilimagineqarsinnaalluni. 
 
Malugissallugu pingaaruteqarpoq siunissami ajutoorsinnaaneq pineqartoq. Meeqqat 
assersuutigalugu siusinnerusukkut imatut iliuuseqarsimappata meeqqap peqqissusaa 
navianartorsiortinneqarluni, assersuutigalugu annertuallaanik iisartagartornikkut meeqqallu 
misileeqqeriataannaappata, imminnut navianartorsiortinnissaa ilimagissallugu 
tunngavissaqarsinnaavoq. 
Akerlianik meeraq siusinnerusukkut imminooriarsimappat, meeqqallu misileeqqinnissaa 
ilimanarunnaarluni, meeraq imminut naviartorsiortinnissaa ilimagissallugu 
tunngavissaqarsimassagunanngilaq. 
 
Kommunalbestyrelsip, meeqqamik ulloq-unnuarlu paaqqinniffimmi nakkutigineqartumi 
inissiinissaq sioqqullugu, tamatigut isumaliutigeqqaarsimassavaa, naviartorsiorneq meeqqap ulloq-
unnuarlu paaqqinniffimmut nakkutigisaasumut inissinneqarnissaanut tunngaviusoq, 
sakkortunnginnerusumik iliuuseqarluni allatut isumannaatsumik pinngitsoortinneqarsinnaanersoq. 
 
Nr. 2-mut 
Ataavartumik imaluunniit ilungersunartumik pinerlunniarluni pissusilersorneq imatut 
paasineqassaaq, meeraq imatut pissusilersortartoq meeraq akuttunngitsumik pinerluttarluni 
imaluunniit persuttaaneq inummik annertuumik ajoqusiisimasoq, assersuutigalugu pinngitsaalilluni 
atoqatiginninneq imaluunniit toqutseriarneq. Kommunalbestyrelsip nalilersussavaa meeqqap ulloq-
unnuarlu paaqqinniffimmut nakkutigisaasumut inissinnissaanik kommunalbestyrelsip 
aalajangiinginnerani pinerlunnerit qanoq annertutigissanersut qanorlu amerlatigissanersut 
nalilersussallugit. 

Nr. 3-mut 
Aalajangersakkami aalajangersarneqarpoq taamaallaat piffissami aallarnisaataasumik 
nakkutilliiffusumi meeraq ulloq-unnuarlu paaqqinniffimmut nakkutigisaasumut inissinneqassasoq. 
Aamma piumasaqaataavoq inissiineq katsorsaanissamut aallartinneqartussamut pisariaqartutut 
isigineqassasoq. 


Piffissaq nakkutilliiffiusoq tasaavoq piffissaq katsorsaanerup siulerisaa. Piffissaq nakkutilliiffik 
meeqqap qanoq katsorsarneqarnissamik pisariaqartitaanik kommunalbestyrelsip nalilersuineranut 
tunngaviussaaq. Assersuutigalugu katsorsaanerup aallartinnginnerani meeqqap ileqqui, 
ajornartorsiutai, ulluinnarni iliuuserisartagai ilisimassalluassallugit pingaaruteqarpoq. 


‘Katsorsaanermut aallartinneqartussamut pisariaqartoq’ ima paasineqassaaq, meeraq ulloq-unnuarlu 
paaqqinniffimmi nakkutigisaasumi inissinneqanngippat meeqqap malinnaaviginissaa ajornartoq 
taamaalillunilu katsorsaanissamut pisariaqartunik paasissutissanik katersinissaq ajornarluni. 
Tunngavilersuut assersuutigalugu tassaasinnaavoq meeraq perorsaasunit piffissami meeqqamik 
nakkutiginittussanit qimaaqattaartartoq. 


Nr. 4-mut 
Aalajangersagaq nutaajuvoq. 
 
Aalajangersakkami meeraq suliamik paasiniaanermi tigummisassanngortillugu parnaarunnagu 
ulloq-unnuarlu paaqqinniffimmut nakkutigisamut inissinnissaa periarfissinneqarpoq. Inisiineq 
atorneqassaaq meeraq paasiniaaneq pissutigalugu angalaannarsinnaanngippat. Tigummigallaaneq 
aamma eqqartuussisarneq pillugu inatsimmi § 359, imm. 1-imut aamma 2-mit kiisalu § 360-mit 
imm. 2, nr. 3-mi takuneqarsinnaasunik pissuteqartunik atorneqartarpoq. 
 
Nr. 5-imut 
Aalajangersagaq nutaajuvoq. 
 
Ulloq-unnuarlu paaqqinniffimmi nakkutigisamiinneq inersimasut pinerluttut akornanni meeqqamut 
annikinnerusumik akuliunneruvoq. Meeraq ulloq-unnuarlu paaqqinniffimmi nakkutigisami 
inissinneqartoq arlalitsigut nammineersinnaajunnaarsitaagaluartoq, meeraq perorsaasut 
akornaniippoq perorsaanermilu periutsit atorlugit perorsarneqarluni.  Eqqartuussinermi 
aalajangiisoqavinnissaa pillugu aalajangersakkatigut paasissutissat Nunatsinni pinerluttaalisitsineq 
pillugu inatsimmi kapitali 32-mi atuarneqarsinnaapput. 
 
Imm. 2 
Aalajangersagaq nutaajuvoq. 
 
Meeqqat aqqaneq-marlunnik ukioqalersimanngitsut ulloq-unnuarlu paaqqinniffimmi nakkutigisami 

qaqugukkulluunniit inissinneqarsinnaangillat. Meeqqat aqqaneq-marluk 15-illu akornanni ukiullit 
taamaallaat pisuni immikkut ittuni ulloq-unnuarlu paaqqinniffimmut nakkutigisamut 
inissinneqarsinaapput, tamanna meeqqap imminut illersornissaanut periarfissatuaalluni imaluunniit 
meeqqap persuttaalluni pissusianut allat illersornissaat pisariaqartinneqartillugu. 
 
Meeraq inissinneqassappat imm. 1 – 3-mi piumasaqaatit ilaat ataaseq atuutissaaq. 
Pingaaruteqarporli malugissallugu aallaavik tassaammat meeraq ulloq-unnuarlu paaqqinniffimmi 
nakkutigisaasumi inissinneqassappat 15-inik ikioqalereersimassammat, meerarlu aqqaneq-marluk 
15-illu akornanni ukiulik ulloq-unnuarlu paaqqinniffimmut nakkutigisaasumut inissinneqassappat 
pissutsit immikkorluinnaq ittut atuutissammata. 
 
Ikiuinissamut allanik tamanik periarfissaarukkaangat paasineqassaaq meeraq ulloq unnuarlu 
paaqqinniffimmi nalinginnaasumi imaluunniit immikkut ulloq unnuarlu najugaqarfimmi 
inissinnissaa sapernartillugu. Tamanna assersuutigalugu pisinnaavoq meeraq imminut allanullu ima 
ulorianartigisoq nalilerneqarpat meeqqap ulloq unnuarlu paaqqinniffimmi nalinginnaasumi 
inissinnissaa illersorneqarsinnaanani. 
 
Imm. 3-mut 
Aalajangersagaq nutaajuvoq. 
 
Nr. 1-3 aamma imm. 2 malillugit ulloq unnuarlu paaqqinniffimmi nakkutigineqartumi inissiinissaq 
pillugu aalajangiinissamut piginnaatitaaffik kommunalbestyrelsimiippoq. 
 
Imm. 4-mut 
Aalajangersagaq nutaajuvoq. 
 
Naalakkersuisut meeqqanik sullissinermik nakkutiginninnerannut pingaaruteqarpoq meeqqat qanoq 
amerlatigisut ulloq-unnuarlu paaqqinniffinni nakkutigisaasuni inissinneqarsimasut pillugit 
paasissutissinneqarnissaat. Tamanna aammattaaq ulloq-unnuarlu paaqqinniffinni nakkutigisaasuni 
inissat amerlassusiat pisariaqartinneqartunut naapertuunnersut paasissutissiisinnaavoq. 
 


§ 77-imut 
 


Imm. 1-imut 
Aalajangersagaq nutaajuvoq. 
 
Meeraq pillugu iliuusissatut pilersaarummi allassimassaaq piffissaq inissinneqarfik meeqqap 
pisariaqartitaanut qanoq naapertuunnersoq, perorsaanermilu katsorsaaneq qanoq 
aaqqissunneqassanersoq. Meeraq inissinneqarnermini nakkutigineqarpat, tamanna iliuusissatut 
pilersaarummik nalileeqqinnissamik kinguneqarsinnaavoq. 







161 
 


 
Ulloq-unnuarlu paaqqinniffimmi nakkutigisamiinneq annertuumik akuliulluni iliuusaammat, 
qaammatit pingasut sinnerlugit inissinneqarneq, suli qaammatinik pingasunik sivitsorneqassappat 
tunngavilersorluakkamik nalilersuisoqarsimaassaaq. Pingaaruteqarpoq malugissallugu qaammatinik 
pingasunik piffissaqartitsineq pingaarnertut malittarisassaammat salliutinneqartoq, qaqutiguinnarlu 
qaammatinik pingasunik ilasilluni sivitsuisoqarsinnaavoq. 
 
Pissutsit suut inissiinerup sivitsorneqarnissaanik tunngavigineqarsinnaanersut 
aalajangersarneqarnikuunngillat, kisiannili ulloq-unnuarlu paaqqinniffimmi nakkutigisaasumiinneq 
qaammatinik pingasunik sivitsorneqassappat meeqqap soqutigisaanut pitsaanerussanersoq 
missingiilluni nalilersuineq apeqqutaavoq. 
Tunngavilersuut assersuutigalugu tassaasinnaavoq meeraq ajortunik iliuuseqartarnera pillugu ulloq-
unnuarlu paaqqinniffimmi nakkutigisaasumi inissinneqarsimappat. Meeraq 
paaqqinnittarfimmiinnermini katsorsartinnikuuvoq, tamannalu meeqqamut iluaqutaavoq. 
Peqqissaasorli naliliivoq meeraq imminut allanilluunniit ajoquseriaannaasoq, 
taamaattoqariataarsinnaaneralu annertuumik annikillisinneqassaaq suli qaammatini pingasuni 
katsorsaasoqaqqipput. 
 
Imm. 2-mut 
Aalajangersagaq nutaajuvoq. 
 
Aalajangersakkami pineqarpoq meeqqap akunnerit 24-t sinnerlugit paaqqinnittarfimmiit 
qimaaqqasimanera, taamattoqarnerani qaammatini 3-ni meeqqap ulloq-unnuarlu 
paaqqinniffimmiinnera akuerisaanngitsumik ulluni-unnuanilu ilivitsuni peqannginnerata 
sivisoqataanik sivitsorneqarsinnaavoq. 
 
Imm. 3-mut 
Aalajangersagaq nutaajuvoq. 
 
Ulloq-unnuarlu paaqqinniffimmi nakkutigisaasumiinneq inatsisitigut tunngavissaqarmat 
Eqqartuussiviup meeqqap ulloq-unnuarlu paaqqinniffimmiinnissaata sivisussusissaa 
aalajangissavaa. Taamatut pisoqarnerani imm. 1 atuutinngilaq, meerarlu taamaammat taamatut 
pisoqarnerani qaammatit marluk pingasoriarlugit immikkoortortami nakkutigisaasumi 
inissinneqarsinnaavoq. 
 


§ 78-imut 
 


Imm. 1-imut 
Aalajangersagaq Inatsisartut peqqussutaanni nr. 1, 15. april 2003-meersumi § 9, imm. 2, nr. 11-mik 
ilaatigut ingerlatitseqqiineruvoq. 

Aalajangersakkami qulakkeerneqarpoq inuusuttoq 18-inik ukioqalereernermini aamma 
ikiorneqarnissamik pisariaqatitsippat inuusuttoq malitseqartitsilluni isumagineqarsinnaasoq. 
 
Aalajangersakkami aalajangersarneqarpoq malitseqartitsilluni isumaginninnittoqassanersoq 
kommunalbestyrelsi aalajangiinissamut pisussaaffeqartoq. Tamanna isumaqarpoq inuusuttup 18-
inik ukioqalernermi kingorna ikiorserneqarnissamik pisariaqartitsineranik kommunalbestyrelsi 
nalilersuinissamut pisussaaffeqartoq. Tamanna isumaqanngilaq kinguneqartitsilluni 
isumaginninnissamik kommunalbestyrelsi inuusuttumut neqerooruteqassaasoq. Aalajangersakkami 
aamma inuusuttoq kinguneqartitsilluni isumagineqarnissamik pisinnaatitaaffilerneqanngilaq. 
Kommunalbestyrelsip aalajangissavaa inuusuttoq kinguneqartitsilluni isumagineqarnissamik 
pisariaqartitsinersoq. Kommunalebestyrelsi aalajangiinerup inerneranik nalunaaruteqareerpat, 
inuusuttup kommunip aalajangiinera isumaqatiginngikkuniuk § 86 malillugu kommunalbestyrelsip 
aalajangiineranik maalaaruteqarnissamut periarfissaqarpoq. 
 
Inuusuttorpassuit ikiorserneqartut inuusuttutulli allatut 18-inik ukiorlereernermik kingorna 
taperserneqarnissamik aamma pisariaqartitsisarput. 18-inik ukioqalereersimalluni inuuneq 
nammineq akisussaaffigalugu nammineernissaq ajornakusoorsinnaavoq. Inuusuttut 
ikiorserneqareersut peqatiminnut sanilliullugu nammineersinnaassuseqalereernermik kingorna 
ikiorneqarnissamik  taperserneqarnissamillu annertunerusumik pisariaqartitsinerusarsinaapput, 
aammalu attaveqarfigisartakkamik akornanni inersimasunik naammattumik ikiorsiisinnaasunik 
saaffissaaleqingajuttarlutik. 
 
Aalajangersakkami malitseqartitsilluni isumagineqarsinnaanermut ukiut aalajangersaavigineqarput.  
 
Taamaallaat inuusuttut ikiorsiinernik isumagineqareersut 18-inik ukioqalereerunik 
malitseqartitsilluni isumagineqarsinnaapput. 18-inik ukioqalereernerup kingorna ikiorsiissutit 
aallartinneqarneranni ingerlatiinnarnerannilu siunertaq tassaavoq inuusuttut piffissap 
ingerlareernerani namminiilernissaannut tapersiinissaq. Ikiuinermi taamaammat inuusuttut 
ilinniagaqalernissaannut suliffeqalernissaannulluunniit tapersernissaat isiginiarneqassaaq. 
Pingaaruteqarpoq inuusuttut piffissap taassuma ingerlanerani inuunerminni ingerlaavartumik 
inerikkiartornissaat, tassani inuusuttut 18-inik ukioqaleernermik kingorna suli ikiorserneqartarlutik. 
 
Imm. 2-mut 
Aalajangersagaq nutaajuvoq. 
 
Aalajangersakkami qulakkeerneqarpoq malitseqartitsilluni isumaginninnerup kinguneqarnera 
pillugu ataatsimut paasinneqatigiinnissaq. Taaguut malitseqartitsilluni isumaginninneq suunersoq 
maannamut ersarlunnikuuvoq. 

Aalajangersakkami aalajangersarneqarpoq inuusuttut soqutigisaannut pingaaruteqarluinnaraangat 
kommunalbestyrelsi kinguneqartitsilluni isumaginninnissamik neqerooruteqassasoq. 
Kinguneqartitsilluni isumaginninnissaq inuusuttumut pingaaruteqarluinnartutut isigineqarnissaanut 
inuusuttup pisariaqartitaanik nalilersuineq tunngaviussaaq. Inuusuttoq inuttut sanngiiffilik, 
nammineersinnaalerniarlunilu ineriartornissaminut imminullu pilersulernissaminut 
ikiorneqarnissaminik pisariaqartitsisoq pineqartillugu, malitseqartitsilluni isumaginninneq 
atorneqarsinnaavoq, inuusuttoq 18-inik ukioqalernini sioqqullugu ikiorneqarsimappat. 
 
Arnaq angulluunniit 18-inik ukioqalernerminni ikiorserneqartoq arlaatigut taperserneqarnissamik 
akuttunngitsumik suli pisariaqartitsisassapput. Meeqqat angerlarsimaffimmik avataani 
inissinneqarnikut angerlarsimaffimminnut annertuumik atassuteqarajutanngillat, 
takornartaanngilarlu angajoqqaat inuusuttup ikorfartornissaanut ilitsersornissaanullu 
nukissaalatsisarnerat. Ilutigisaanik meeqqat angerlarsimaffimmik atavataannut inissinneqarnikut, 
inissiivimmiit nuussimatsiaannarlutik akuttunngitsumik ajutoorfeqarsinnaasarput aammalu 
inersimasutut inuunerup aallartinnissaanut tapersersorneqarnissamik ikiorsineqarnissamillu 
pisariaqartitsisinnaallutik. 
 
Neqeroorut tassaavoq inuusuttup nammineerluni inersimasutut inuuneqalernissamut pitsaasumik 
ikaarsaariarnissaanut ikorfartuutaasussaq. Kinguneqartitsilluni isumaginninnermi taamaalilluni 
inuusuttut ilinniagaqarnissamut, suliffeqarnissamut, ineqarnissamut 
attaveqarfigisartagaqarnissamullu periarfissaannik tapersersornissaat isiginiarneqassaaq. 
 
Imm. 3-mut 
Aalajangersagaq nutaajuvoq. 
 
Kinguneqartitsilluni isumaginninnissaq aallartinneqassanersoq pillugu nalilersuinissamut 
kommunalbestyrelsip inuusuttunut attaveqarnissaannut piffissamut killigititaq aalajangersakkami 
aalajangersarneqarpoq. 
Inuusuttup 18-inik ikioqalernissaa qaammatinik arfinilinnik sioqqullugu kommunalbestyrelsip 
kinguneqartitsilluni isumaginnissinnaanermut piareersarnissaanut piffissaqarnissamut inusuttullu 
pineqartup 18-inik ikioqaleruni qanoq pisoqarnissaanik piareersarnissaanut piffissaqartitsinissamut 
naleqquttutut isigineqarpoq. Piffissamut killiliussami qulakkeerneqassaaq arnaq angulluunniit 18-
inik ikioqaleruni qanoq pisoqarnissaanik nalorninnginnissaa, ilimagineqarporlu inuusuttoq 
piffissami tassani siunissani pillugu eqqarsaasersoreersimassasoq. 
 
Inuusuttup 18-it inorlugit ukioqartup kinguneqartitsilluni isumagineqarnissamik soqutinninneranik 
kommunip qanoq siusitsigisukkut tusarniaanissaa killeqartinneqanngilaq. Kommunip 
qaqugukkulluunniit inuusuttoq ilisimatissinnaavaa 18-inik ukioqalereernerata kingorna ikiorsiissutit 
suut aallartinneqarsinnaanersut. Inuusuttup siunissami ukiuni arlalinni kinguneqartitsilluni 
isumagineqarnissaq pillugu isummernissani ajornakusoortissinnaammagu, kommuni inuusuttup  18-

inik ukioqalernissaa qaammatinik 6-12-inik sioqqullugu paasiniaanissaq siunertaralugu 
inuusuttumut attaveqartariaqarpoq. 
 
Kinguneqartitsilluni isumaginninnermi ikiuinerit aallartinneqarnissaannik inuusuttoq akuersippat, 
ikiunermi iliuusissatut pilersaarut suliarineqassaaq, iliuusissatut pilersaarutit pillugit tak. § 26. 
Taamaallaat inuusuttup 24-nik ukioqalernissaata tungaanut kinguneqartitsilluni 
isumaginninnissamut kommunalbestyrelsi neqerooruteqarsinnaavoq. Inuup 24-nik 
ukioqalereernerata kingorna kinguneqartitsilluni isumaginninnerup ingerlatiinnarneqarnissaa 
pillugu piumasaqaateqanngilaq. 
 
Imm. 4 
Aalajangersagaq nutaajuvoq. 
 
Aalajangersakkami aalajangersarneqarpoq inummit 18-inik ukioqalereersumit akuersissummik 
kommunalbestyrelsi pissarsissasoq. Piviusuni inuusuttoq 18-inik ukioqalersinnani utaqqiisaasumik 
nalunaaruteqassaaq, tassanilu aatsaat inaarutaasumik akuersisoqarsinnaalluni. Piffissami 
kommunalbestyrelsip siullermeertumik inussuttumut 18-it inorlugit ukiulimmut saaffiginniffiani, 
kinguneqartitsilluni isumaginninnissaq pillugu angajoqqaatut oqartussaassuseqartoq aamma 
akuersissaaq. Angajoqqaatut oqartussaassuseqartoq kinguneqartitsilluni isumaginninnissamik 
akuersiumanngippat, inuusuttup 18-inik ukioqalernissaata tungaanut aalajangiinissap 
utaqqissunnissaanut kommunalbestyrelsi periarfissaqarpoq, tamatuma kingorna inuusuttoq 
angajoqqaatut oqartussaassuseqarneq pillugu malittarisassanut ilaajunnaartarmat. 
Kinguneqartitsilluni  isumaginninnissamik aalajangiisoqarsinnaanngilaq kinguneqartitsilluni 
isumaginninnermi ikiorsiissutissatut neqeroorutit tigussaasut inuusuttup akuerinngippagit. 
Inuusuttup 18-inik ukoqalereersimasup akuersisimanini utertippagu suliniuteqareernermi 
malitseqartitsisoqarsinnaanngilaq. 
 


 
§ 79-imut 


 
Imm. 1-imut 
Aalajangersagaq nutaajuvoq. 
 
Aalajangersakkami qulakkeerneqarpoq ikiuissutinik toqqaanermi inuusuttoq sunneeqataassasoq. 
Tamanna assersutigalugu pissaaq inuusuttup siunissamut sunik kissaateqarnerminik 
kommunalbestyrelsimut paasissutissiineratigut. Kommunalbestyrelsenip tamanna tunngavigalugu 
inuusuttoq paasitissinnaavaa ikiunerit suut kommunalbestyrelsip inuusuttumut siunnersuutiginerai. 
Ikiuinernik toqqaanermi taamaalilluni tunngaviuvoq kommunalbestyrelsip inuusuttut ataasiakkaat 
aallaavigissagai, aaqqissutillu inuusuttup pisaariaqartitarpiai sapinngisamik toqqarlugit. 

Pingaartuuvoq kinguneqartitsilluni isumaginninnerit pillugit neroorutit aallartinneranni 
suleqatigiittoqarnissaa, sunniuteqarluarnerpaasarmat inuusuttoq akuersaarpat, anguniakkallu 
iliuusissatut pilersaarummi aalajangerneqarnikut tassumattaaq anguniarpagit. 
 
Imm. 2-mut 
Aalajangersagaq nutaajuvoq. 
 
Kommunip inuusuttumut ikiuissutitut neqeroorutigisaanut, inuusuttup pisariaqartitai apeqqutaapput. 
 
Kommunalbestyrelsip inuusuttoq suleqatigalugu paasiniassavaa inuusuttoq sunik 
ajornartorsiuteqarnersoq qanorlu tapersersorneqarnersoq, kiisalu ikiuissutit suut inuusuttumut 
ikiuutaasinnaanersut. Naggasiussamilli ikiuissutit suut neqeroorutigineqassanersut 
kommunalbestyrelsip aalajangissavai. 
 
Kommunalbestyrelsi naliliippat ikiuissutit aallartinneqareersut inuusuttumut iluaqutaasut, ikuissutit 
taakku ingerlaannarnissaat neqeroorutigineqarsinnaapput, ikiuissutinillu allanik pisariaqarfiatigut 
ilaqartinneqarsinnaallutik. 
Kommuni aamma  naliliisinnaavoq ikiuissutit allat aallartinneqassasut. Inuusuttoq assersuutigalugu 
angerlarsimaffiup avataani inissinneqarnikoq tapersersorteqarnissaminik imaluunniit inummik 
inissiivimmeersumik tapersersuisussamik attaveqarfigisassamilluunniit pisariaqartitsisinnaavoq, 
taamaalilluni inissiiviup qimannissaa atornarpallaatut inuusuttumut maluginassanngilaq. 
Inuusuttunut ataasiakkaanut ikiuissutit suut neqeroorutigineqarnissaannik aalajangiinissamut 
kommuni ataatsimut isigalugu annertuumik pisinnaatitaaffeqarpoq, tapersiissut nammineerluni 
inuulernissamut ikaarsaariarnissamut pitsaasumik tapersiippat, inuusuttullu pisariaqartitaasa 
tapersernissaat isiginiarneqarpat. 
 
Imm. 3-mut 
Aalajangersagaq nutaajuvoq. 
 
Aalajangersakkami uani nr. 1 - 3 naapertorlugit ikiuissutinik kommunalbestyrelsi 
aallartitsisinnaavoq. Ilutigisaanik ikuissutit arlallit kommunalbestyrelsip aallartissinaavai, 
inuusuttup pitsaanerpaamik ikiorneqarnissaanut pitsaasutut taakku nalilerneqarpata. 
 
Inuusuttoq 18-nik ukioqalernermini § 31 naapertorlugu ikiorneqareerpat, 18-inik ukioqalereernerata 
kingorna ikiuissutit ingerlaatiinnarneqarsinnaapput, inuusuttoq tassumunnga akuersippat. 
 
18-inik ukioqalereernerup kingorna ikiuissutit ingerlatiinnarneranni aallartinneraniluunniit 
siunertaavoq, inuusuttut piffisap ingerlareerneratigut namminiilernissaanut tapersiinissaq. Tamanna 
isumaqarpoq inuusuttup pisariaqartitai allanngoriartortillugit ikiuissutit piffissap ingerlanerani 
allanngortinneqarsinnaasut. Assersuutigalugu inissiineq 18-inik ukioqalereernerup kingorna 

ingerlatiinnarneqartoq, piffissap ingerlanerani inummik tapersersuisumik assigisaanilluunniit 
taarserneqarsinnaavoq. 
 
Nr. 1-imut 
 
Angerlarsimaffiup avataani inissinerup ingerlatiinnarneqarnissaanik kommunalbestyrelsi 
neqerooruteqarsinaavoq. Tassani piumasataavoq ilaqutariit paaqqinnittut paaqqinnittarfiulluunniit 
paaqqinninnerup sivitsorneqarnissaanik kissaateqassasut periarfissaqarlutilluunniit. 
Taamaattoqarpat inissiineq atugassarititat nalinginnaasut atorlugit ingerlaqqissaaq, tassunga 
ilanngullugu inuusuttoq, ilaqutariit paaqqinnittut aamma ulloq-unnuarlu paaqqinniffik 
nalinginnaasumik inissiinertut pisinnaatitaaffeqarlutillu pisussaaffeqarnerat. Akiliineq taamaalilluni 
allanngussanngilaq, inuusuttullu tikeraarluni angalasarneri ingerlaannassallutik. 
Ulloq-unnuarlu paaqqinnittarfimmi ilaqutariinniluunniit paaqqinnittuni inissiinerup 
ingerlatiinnarneqarnera ingerlaavartumik nalilersorneqartassaaq, taamaalilluni taamaallaat suli 
pisariaqartitsisoqarnerani neqerooruteqartoqarsinnaalluni. 
 
Nr. 2-mut 
Maannakkut inissiivik tassaavoq ulloq-unnuarlu paaqqinnittarfik imaluunniit ilaqutariit paaqinnittut 
inuusuttumik inissiiviusut. Kommunalbestyrelsi ilaqutariinnut imaluunniit ulloq-unnuarlu 
paaqqittarfimmut paaqqinninnermut tapeqartitsisinnaavoq, meerarsiaq efterskolerniarluni, 
ilinniarniarluni assigiissaannilluunniit inissiivimmit illoqarfimmut allamut nuuppat. Siunertaq 
tassaavoq ilaqutariit paaqqinnittut/ulloq-unnuarlua paaqqinnittarfiup inuusuttullu akornanni 
atassuteqarnerup ingerlaannarnissaa. Inuusuttoq inissiivimmut atassuteqassaaq, taannalu 18-inik 
ukioqalernermi ingerlaannaq unissanngilaq. Arlalitsigut ilaqutariit paaqqinnittut imaluunniit ulloq-
unnuarlu angerlarsimaffimmi sulisut ukiuni arlalinni inuusuttumut qanimut isumaginnissapput. 
Isumassuinermi akissarsiat aningaasat aalajangersimasuupput ilaqutariinnut isumassuisunut 
inummulluunniit akiliutigineqartartoq. 
Isumaginninnermi tapit assersuutigalugu isumassuisunit ilaqutariinnit imaluunniit inummit 
isumassuiasumit inuusuttumut oqarasuaatikkut attaveqarneranni aningaasartuutinut 
matussutaassapput. 
 
Nr. 3-mut 
Sungiussiartuaartitsilluni ineqartitsinermik neqeroorut inuusuttunut angerlarsimaffiup avataani 
inissinneqarnikunut aammalu piffissami sivikinnerusumi inuusuttut nammineersinnaalersinniarlugit 
inersimasutullu nammineerlutik inuulernissaat siunertaralugu inissinneqarnissamik 
pisariaqartitsisunut neqeroorutaavoq. 
Sungiussiartuaartitsilluni ineqarfigisaq tassaasinnaavoq illu ulloq-unnuarlu paaqqinnittarfimmut 
atasoq, taassumalu inissinneqarfimmiit inersimasutut nammineerluni inuulernissamut 
ikaarsaariarnissaq qulakkiissavaa. Sungiussiartuaartitsilluni ineqarfik aamma ineeqqanik 
aaqqissugaasinnaavoq, tassani perorsaasoq ulluinnarni inuusuttunut attaveqartartoq sulilluni. 

§ 80-imut 


 
Imm. 1-imut 
Aalajangersagaq nutaajuvoq. 
 
Aalajangersakkami aalajangersarneqarpoq kinguneqartitsilluni isumaginninneq qaqugukkut 
taamaatissanersoq. Tamanna inuusuttq 24-nik ukioqalerpat ingerlaannaq pissaaq. 
Ukioqqortussutsimut killigititap immikkut akuersinikkut qaangernissaa periarfissaqanngilaq. 
Kinguneqartitsilluni isumaginninneq kommunalbestyrelsimit ingerlaavartumik 
nalilersorneqartassaaq, taamaatissallunilu neqeroorummi siunertaq ingerlanneqarsinnaajunnaarpat. 
 
Neqeroorummi siunertaq atorunnaassaaq inuusuttoq ima annertutigisumik nammineq ingerlalerpat 
suliniuteqareernermi malitseqartitsinikkut immikkut tapersiinernik inuusuttoq 
pisariaqartitsiunnaarpat. 
 
Suliniuteqareernermi malitseqartitsineq malillugu tapersiineq inuusuttup ajornartorsiutaanik 
aaqqiinissamut naleqqukkunnaartoq paasineqarpat neqeroorut atorunnaarsinneqassaaq. 
Kommunalbestyrelsi aamma suliniuteqareernermi malitseqartitsineq pillugu aalajangersagaq 
malillugu naleqqunnerusutut isigineqartumik allamik tapersiinissamik neqerooruteqarsinnaavoq. 
 


§ 81-imut 
 
Imm. 1-imut 
Aalajangersagaq nutaajuvoq. 
 
Aalajangersakkami aalajangersarneqarpoq, inuk kinguneqartitsilluni isumaginninnissamik 
siusinnerusukkut kissaateqarsimanngitsoq kinguneqartitsilluni isumaginnittarneq pillugu § 78 
naapertorlugu ikiorneqaqqulluni 24-nik ukioqalertinnani qaqugukkulluunniit 
kommunalbestyrelsimut saaffiginnissinnaasoq. 
 
Ikiuinisamik siusinnerusukkut neqeroorutigineqartup inuusuttullu siusinnerusukkut akuerinngisaata 
assinganik neqerooruteqartoqarnissaanik piumasaqaateqartoqanngilaq. Ikiuinissanik aallanik 
kommunalbestyrelsi neqerooruteqarsinnaavoq. 
 
Nr. 1-imut 
Inuusuttut siusinnerusukkut kinguneqartitsilluni isumaginninnissap aallartinneqarnissaanik 
itigartitsinikut aalajangersakkami pineqarput. Inuusuttut taakku 18-it sinnerlugit ukiullit 
aalajangersagaq malillugu 24-nik ukioqalinnginnerminni ikioqqullutik kommunalbestyrelsimut 
saaffiginninnissamut periarfissaqarput. 

24-inik ukioqarnermut killigititsineq naleqquttutut isigineqarpoq, tassa inuit taamatut ukiullit 
ikiorneqartariaqarnerlutik paasinninnissamut nammattumik inersimasuusutut isigineqarmata. 
Oqaatigineqassaaq inuk Inatsisartut inatsisaat una naapertorlugu ikiorneqarsinnaajunnaarnikoq 
inatsisit allat naapertorlugit ikiorneqarnissamut periarfissaqarmat, assersuutigalugu pisortat 
ikiuisarnerat pillugu peqqussut. Taamaalilluni inuusuttoq 24-nik ukioqalereerluni saaffiginnippat 
inatsisit allat malillugit ikiorneqarsinnaavoq. 
 
Nr. 2-mut 
Aalajangersakkami aalajangersarneqarpoq kinguneqartitsilluni isumaginninnerup 
pilerseqqinneqarnissaanut inuusuttut periarfissaqartut, inuusuttup inissisimanera imatut 
allanngortigisimappat kinguneqartitsilluni isumagineqarnissamik nutaamik 
pisariaqartitsisoqalerluni. 


 


§ 82-imut 
 
Meeqqat pillugit qitiusumik paasisimasaqartut, meeqqap angerlartinneqarnissaa 
kommunalbestyrelsimit kissaatigineqartillugu, kisiannili meeqqamut inissisimaffik 
kommunalbestyrelsimut isumaqataatinnagu, sulianik suliarinnissapput. 
 
Paasisimasaqartuni ilaasortap aalajangersimasumik ilinniagaqarsimanissaanik aalajangersakkami 
piumasaqaammik aalajangersaasoqanngilaq. Akerlianilli piumasaqaatigineqarluni ilaasortat 
isumaginninnermi suliatigut tunuliaqutaqassasut aamma meeqqat inuusuttullu pisariaqartitaannut 
ineriartornerannullu immikkut ilisimasaqassasut. Sapinngisamik katitigaalluartumik 
paasisimasaqartunik pilersitsinissaq Naalakkersuisut suliassaraat, sapinngisamik annertunerpaamik 
tunuliaqutaqartunik. 
 
Siunnersuutip kingunerisaanik meeqqap angerlartinneqarnissaa pillugu kommunip paaqqinniffiullu 
akornanni isumaqatigiinngitsoqartillugu suliani ataatsimiititaliaq inassuteqartussaatitaavoq qanoq 
aaqqiisoqartariaqarneranik.  
 
Siunnersuutigineqarpoq paasisimasallit piffissamut ukiunut sisamanut toqqarneqassasut. Ilaasortaq 
ataaseq tunuarpat sinniisussaq ilaasortanngussaaq sinniisussamillu nutaamik toqqaasoqarluni. 
 
 


§ 83-imut 
 


Aalajangersakkami aalajangersarneqarpoq inatsit una malillugu kommunip pisussaaffiinut 
naleqqiullugu Naalakkersuisunut kommuninut nakkutilliisuunerat. 

§ 84-mut 
Imm. 1-imut 
Aalajangersagaq nutaajuvoq. 
 
Aalajangersakkami aalajangersarneqarpoq naatsorsueqqissaarinermi paasissutissanik il.il. 
Naalakkersuisut qinnuteqaatigisaannik nassitsinissamut kommunabestyrelsit pisussaaffeqartut. 
 
Aalajangersakkami qulakkeerneqassaaq meeqqat inuusuttullu inatsisissatut siunnersuut una 
naapertorlugu ikiorsiivigineqartut pillugit Naalakkersuisut ingerlaavartumik 
naatsorsueqqissaarinernik ilisimasaqarnissaat. 
Meeqqanik inuusuttunillu sullissinermi paasissutissat tatiginartut ullumikkut amigaataapput. 
Assersuutigalugu inissiisarnermi ingerlaavartumik naatsorseqqissaarisoqarneq ajorpoq. Meeqqat 
ilaqutariinni paarineqartut aamma ulloq-unnuarlu paaqqinnittarfinniittut amerlassusaat pillugit 
naatsorsueqqissaarinissamik aammalu ikiorsiissutit assigiinngiiaartut tamaasa pillugit 
naatsorsueqqissaarinernik pisariaqartitsisoqarpoq, tassunga ilanngullugit sivisussusaat 
akulikissusiallu pillugit.  
 
Inunnik isumaginninnermi ajornartorsiutinik paasisaqarnissamut naatsorsueqqissaarinerit 
tapersiissapput. Tamassuma kingunerissavaa qulliunerusumik periusissiani suliniuteqarnernilu 
ajornartorsiorfiviit isiginiarneqarnissaat suliniutillu pitsanngortinneqarnissaat. 
 
Imm. 2-mut 
Aalajangersagaq nutaajuvoq. 
 
Naatsorsueqqissaarinerni paasissutissat annertussusissaannik il.il. pillugit, takuuk imm. 1, qanorlu 
iliorluni taakku nutarterneqartarnissaat nassiunneqartarnissaallu pillugit aajangersagaliornissamut 
Naalakkersuisut aalajangersakkami pisinnaatineqarput. 
 
Nalunaarut imaqarsinnaavoq assersuutigalugu apeqqutinik akisilluni immersugassat 
paasissutissanik naatsorsueqqissaarinernik katersuinermut tapersiisussat. Nalunaarut aamma 
imaqarsinnaavoq elektroniskimik nalunaarsueriaatsinut qarasaasiamilu nalunaarsuivinnik atuinernut 
naatsorsueqqissaarinernik suliaqarnermik ajornannginnerulersitsisussanut malittarisassanik. 
 


 


§ 85-imut 
 
Imm. 1-imut 
Aalajangersagaq Inatsisartut peqqussutaanni nr. 1, 15. april 2003-meersumi maannamut § 37-mik 
ingerlatitseqqiineruvoq. Aalajangersagaq imarisamigut allannguuteqanngilaq. Ilusilersuilluni 
aaqqissuinermi allannguisoqarpoq aalajangersakkallu kinguneranik aaqqiisoqarluni. 

Peqqussut naapertorlugu aningaasartuutit kommuninit akilerneqassapput. Nunatta Karsianit 
tapiissutit aqqutigalugit aningaasartuutinik kommunit aningaasatigut taarsiivineqassapput. 
Aamma aningaasaqarneq pillugu oqaaseqaatit nalinginnaasut innersuussutigalugit inatsisip 
aningaasatigut kingunerisinnaasai naatsorsorneqarsimapput. 
 
Imm. 2-mut 
 
Aalajangersagaq taanna suliniuteqareernermi malitseqartitsinermut kikkut 
aningaasartuuteqarnissaannik erseqqissaaneruvoq. 
 
Imm. 3-mut 
Aalajangersagaq nutaajuvoq. 
 
Aalajangersakkami aalajangersarneqarpoq Qitiusumik meeqqat pillugit paasisimalinni 
aningaasartuutit Naalakkersuisut akilissagaat. Tamatumani pineqarput akissarsiat, ataatsimiinnerit, 
allattoqarnermi ikiuinerit il.il. 
 
Imm. 4-mut 
Aalajangersagaq nutaajuvoq. 
 
Meeqqat angerlarsimaffiup avataani inissinneqartut pillugit suliassanik suliarinninnermut atatillugu 
eqqartuussiserisunit ikiorneqarnernermi aningaasartuutit Naalakkersuisut akilissavaat. 
 
Imm. 5-mut 
Meeqqamut tapersersortimut Naalakkersuisut aningaasartuuteqassapput. 
 
Imm. 6-mut 
Aalajangersakkami aalajangersarneqarpoq ulloq unnuarlu paaqqinniffiit aningaasalersorneri 
akigititanik akiliisarnikkut pisassasoq. Ulloq unnuarlu paaqqinniffimmi pineqartumi inimut 
kommuni akiliissaaq. 
 
Imm. 7-mut 
Aalajangersagaq nutaajuvoq. 
 
Aalajangersakkami ulloq unnuarlu paaqqinniffimmik pilersitsinermut ingerlatsinermullu kikkut 
aningaasaqarnikkut akisussaanersut malittarisassiorneqarpoq. 

§ 86-mut 
 


Imm. 1-imut 
Aalajangersagaq nutaajuvoq. Inatsisartut peqqussutaanni nr. 1, 15. april 2003-meersumi § 39-mik 
ingerlatitseqqiineruvoq. Aalajangersagaq ima annertusineqarpoq, kommunalbestyrelsit 
aalajangiineri tamarmik inatsisissatut siunnersuut una malillugu Inunnik Isumaginninnermi 
Maalaaruteqartarfimmut inunnik isumaginnittoqarfiup aqutsinera aaqqissuussaaneralu pillugit 
Inatsisartut peqqussutaanni aalajangersakkat malillugit maalaarutigineqarsinnaallutik. 
 
Suliami illuatungiunissaq maalaaruteqarsinnaanermi piumasaqaataavoq. 
Maalaaruteqarnissamut piffissarititaq tassaavoq aalajangiinerup tiguneraniit sapaatip-akunneri 
sisamat. Sulianik suliarinnittarnermi malittarisassat kingunerannik, aalajangiinerit tamarmik 
tunngavilersuutinik maalaaruteqarsinnaanermullu ilitsersuutinik imaqassapput. 
 
Imm. 2-mut 
Aalajangersagaq nutaajuvoq. 
 
Aalajangersakkami aalajangersarneqarpoq meeqqat 15-nit sinnerlugit ukiullit imm. 1 aamma imm. 
2 malillugit maalaaruteqarsinnaatitaasut. Meeqqat amerlanersaat 15-nik taakkulu qaangerlugit 
ukiullit imminnut tunngasunik pisariaqartitaminnillu ilisimasaqartarput, taamaammat 
maalaaruteqarsinnaatitaanerat pissusissamisoortuuvoq, tassami inatsit malillugu aajangiinerit 
meeqqamut tunngasut, meeraq aalajangiinermut isumaqataanngippat akuliunnerusussaammata. 


 


§ 87-imut 
 


Imm. 1-imut 
Aalajangersakkami aalajangersarneqarpoq Inatsisartut inatsisaat una 1. januar 2015-imi 
atuutilissasoq. 
 
Imm. 2 
Ilutigisaanik aalajangersakkami aalajangersarneqarpoq Inatsisartut peqqussutaat nr. 1, 15. april 
2003-meersoq, tamatumali kingorna peqqussummut allannguutaasimasut ilanngullugit. 
 
Imm. 3-mut 
Aalajangersakkami aalajangersarneqarpoq aalajangersakkat Inatsisartut peqqussutaanni 
1–2-mi taaneqartunik tunngavillit Inatsisartut inatsisaata massuma atuutilernerani atorunnaartut. 
Tamassuma assersuutigalugu kinguneraa Meeqqanik inuusuttunillu ikiorsiisarneq pillugu 
Namminersornerullutik Oqartussat nalunaarutaat nr. 32, 14. december 2006-meersoq 
atorunnaarmat. 

Imm. 4-mut 
Aalajangersagaq nutaajuvoq. 
 
Ikaarsaariarnermi aalajangersagaq pineqarpoq. Aalajangersakkami malittarisassiuunneqarpoq 
maannamut peqqussut malillugu aamma Inatsisartut inatsisaat una malillugu suliasanik 
suliarinnittarnerit qaqugukkut ingerlanneqassanersut. Aalajangersakkami paatsuugassaanngitsumik 
aalajangersarneqarpoq suliani tamani, aamma ingerlanneqartuni, Inatsisartut inatsisaat una 
atuutilerfianiit atorneqassasoq. 

Ilanngussaq 1 


 


Tusarniaanermit nassuiaat 


 


8.  Pisortat, kattuffiit assigiinngitsut tusarniaavigineqarsimapput. 


Siunnersuut tusarniaassutiginiarlugu nassiunneqarpoq 20. december 2013, akissuteqaatissallu 


24. januar 2014-mut killilerneqarsimallutik. 


 


Siunnersuut ukununnga tusarniaassutigineqarpoq: 


 


KANUKOKA, KANUNUPE, Siulittaasup Pisortaqarfia, Ineqarnermut Naalakkersuisoqarfik,  


Aningaasaqarnermut Nunamullu Namminermut Naalakkersuisoqarfik, Aalisarnermut, 


Piniarnermut Nunalerinermullu Naalakkersuisoqarfik, Inuussutissarsiornermut, Aatsitassanut 


Suliffeqarnermullu Naalakkersuisoqarfik, Peqqissutsimut Attaveqarnermullu 


Naalakkersuisoqarfik, Ilinniartitaanermut, Ilageeqarnermut, Kulturimut Naligiissitaanermullu 


Naalakkersuisoqarfik, Pinngortitamut Avatangiisinullu Naalakkersuisoqarfik, 


Isumaginninnermut Maalaaruteqartarfik, MIBB (Meeqqat Inuumarissut, Nanu Børn, ICYC 


(ICC), Naalagaaffiup sinniisoqarfia, MIO (Meeqqat Illersuisuat/Meeqqanut 


Siunnersuisoqatigiit), Nunatsinni  Politiit, Tulararfik (Pisortat Peqatigiiffiat), IMAK, PIP, AK 


– isumaginn. siunnersuisartut, Angajoqqaarsiat, Peqatigiiffiat Nuuk (Nuummi 


Angajoqqaarsiat Peqatigiiffiat), Maniitsumi angajoqqaarsiat Peqatigiiffiat,  Inooqat, Saaffik, 


BDO Kommunit Kukkunersiuisoqarfiat, IPIS. 


 


Ukua immikkut oqaaseqaateqarsimanngillat: 


 


MIBB aamma PIP 


 


 Aallaqqaasiut: 


 


Meeqqanik Inuusuttuaqqanillu ikiorsiisarneq pillugu Inatsisartut Inatsisissaatut siunnersuut 


aamma 11. december 2012-miit 11. januar 2013 tikillugu tusarniaassutigineqarsimavoq. 


Tamatumali kingorna inatsisissatut siunnersuut allannguiffigineqalaarsimavoq. Matumani 


tusarniaasimanermit akissuteqaatit matumani kingullermi tusarniaasimanermit 


akissutigineqartut aallaavigineqarsimapput. Tamanna aamma pissutigalugu 2012-2013-mi 


tusarniaasimanermit akissutisiarineqarsimasut aamma 2013-2014-mut tunngatillugu 


tusarniaasimaneq pillugu nassuiaammut nalunaaqutsiilluni ilanngussisoqallattaasimavoq. 


 


Tusarniaasimanermit akissuteqaatit ilaatigut teknikkitigut aammalu oqaasertaliussanut  


amigaataasorisanullu uparuaassutaasimasut, immikkut oqaaseqarfiginngikkaluarlugit 


siunnersuutip iluarsartuuteqqinneqarneranut atatillugu ikkussuuneqartarsimapput. 


 


Tusarniaasimanermit oqariartuutigineqartut allat siunnersuutip imarisaanut tunngasuusimasut, 


matuma ataani issuarneqartarsimapput aammalu oqaaseqarfigineqartarsimallutik. 


Tusarniaanermut tunngatillugu oqariartuutit oqaaseqarfigineqarnerat equngatillugit 


issuaavigineqartarsimapput. 


 


Siunnersuummut oqariartuutit, matumani tusarniaanermut tunngatillugu 


isummersorfigineqartut, uteqqillugit matuma ataani allaqqinneqartarnavianngillat. 

Ataani pineqartut Inatsisartut inatsisissaanut siunnersuutimut  imaattunik 


oqariartuuteqartarsimapput: 


 


NIISIP 


  


Inatsisissatut siunnersuummi oqaaseq ”angajoqqaanngortussat” atorneqarpoq.  Tassunga 


erseqqissaassutigineqartariaqarpoq tamatumani pineqarmat angajoqqaatut akisussaaffimmik 


tigummiartuusoq/angajoqqaatut akisussaaffimmik tigummiartuusut. Angajoqqaanngortussat 


katissimappata tamarmik pineqassapput. Katissimanngippatalu taava kina ataataanersoq 


aalajangiiffigineqarsimasariaqarpoq, taamaanngippammi anaanaasoq kisimi angajoqqaatut 


isigineqassammat. 


 


Angajoqqaanngortussatut piareersaalluni ikiorsiissutaasartut, amerlasuutigut meeqqap 


inuunnginnerani neqeroorutaasarput. Tamatuma saniatigut kikkut angajoqqaajunersut 


piffissami ilisimaqqissaarneqarsimanavianngilaq, tassami aamma angajoqqaanngortussamut 


killilersuuteqarniarnissaq kissaatiginartuusimassanngimmat. Tassami assersuutigalugu 


meeqqamut iluaqutaaginnarsinnaavoq, anaanaasup najugaqataa meeqqap 


inunngunnginnerani atornerluisarnini pillugu katsorsarneqarsimassaguni. 


§ 17-mi oqaatsit atorneqartut taamatorpiaq isikkoqartinneqarusussimapput, tassami 


aalajangersagaq sapinngisamik danskit kiffartuussisarneq pillugu inatsisaanni § 152-mut 


assingusuutikkusunneqarmat. 


 


§ 3 imm. 6-mut tunngatillugu  


NIISIP isumaqanngilaq, kommunit Haagerkonventioni toqqammavigalugu 


pisinnaatitaaffilerneqarsinnaasut, aalajangiinissat eqqartuussivinnit 


naqissuserneqarsimasariaqarmata. 


 


Taamatut siunnersuuteqarneq malinneqanngilaq. Oqaatsit atorneqartut aamma danskit 


isumaginninnikkut kiffartuussisarneq pillugu inatsisaanni § 172a-mi allassimammata. 


 


§ 4-mut 


NIISIP isumaqarpoq aalajangersagaq pisariaqanngikkaluartoq, aajangersakkat 


kingusinnerusukkut taaneqartut toqqaannarnerusumik periusissat pillugit tikkuussisuummata. 


 


§ 4 imm. 2-mut 


Ilanngullugu NIISIP isumaqanngilaq, kommunalbestyrelsi pisinnaatitaasariaqartoq 


”oqartussaaffiit soqutigisaqartullu” akulerutsittarnissaanut tunngatillugu. NIISIP-mit 


naqissuserneqarpoq, paasissutissat pisariaqartut pissarsiarineqarsinnaasut. Taamatuttaaq 


NIISIP isumaqarpoq, erseqqissaassutigineqartariaqartoq, nipangiussisussaatitaanermut 


piumasaqaatit atuutitinneqartariaqartut. 


 


Siunnersuut pineqartoq akuerineqanngilaq. Aalajangersakkami ersippoq, pisortat 


susassaqartullu suliamut attuumassuteqartut akuutinneqartussaasut. Aamma 


nipangiussisussaatitaanermut piumasaqaatit sulianut taamatut ittunut 


attuumassuteqartarput. Tamatuma saniatigut nipangiussisussaatitaanermut maleruagassat 


malittarisaannik atuuttuaannassallutik. 


 


§ 7, imm. 2-mut 

NIISIP isumaqarpoq, ersarissaassutigineqartariaqartoq kikkut 15-t inorlugit ukiulimmut 


toqqissisimaffissatut inissisimasuutinneqarnissaanut toqqaasussaanersut. 


 


Taamatut siunnersuuteqartoqarnera akuerineqanngilaq. Aalajangersakkami 


naqissuserneqarsimavoq meeqqap pineqartup nammineerluni inuk toqqissimaffissatut 


inissisimatikkusussinnaaneranut tunngatillugu nammineq toqqarsinnaagaa. Imatut 


paasillugu, meeraq taamatut pisinnaatitaaffeqarpoq pisussaaffiginngikkaluarlugu. 


Kommunalbestyrelsip pisussaaffigivaa meeqqap pineqartup tamatumunnga tunngatillugu 


siunnersorneqarnissaa. 


 


§ 9-mut 


NIISIP-mit naqissuserneqarpoq, meeqqap angerlarsimaffiata pisussaaffigigaa 


ingerlaannartumik kommuni ilisimatissallugu, aammalu tamanna 


pinaveersaartinniassanngikkaa soorlu angerlarsimaffimmik allamik suleqatissarsiornermigut. 


Erseqqissaatigineqassaaq kommuni tassaammat aalajangiisussaq iliuuseqaatit suut 


toqqammavigineqassanersut, tamatumali saniatigut kommuni tassaalluni iliuuseqaateqarnerni 


aqutsisuusartussaq. 


 


Taamatut qisuariaateqartoqarnera siunnersuutip allanngortittariaqarneranik 


isumaqalersitsinngilaq. Aalajangersakkami ersereerpoq suliamut attuumassuteqartut 


kommuni pinngitsooratik ilisimatittartussaagaat. Amerlasuutigut paasissutissat tamakku 


pillugit ataatsimiinnerni kommuni peqataatitaqartarsimassaaq. Aalajangersakkap aamma 


qularnaarniarsarivaa, attuumassuteqartut suleqatigiittariaqarnerannik tunngatillugu 


aalajangersakkap meeqqap toqqissisimanerulernissaanut aqqutaasinnaassasoq, 


suleqatigiittariaqarmatami. 


 


§ 9 imm. 1-mut 


NIISIP-mit naqissuserneqarsimavoq, kommuni tassatuaammat paasissutissanik 


pissarsiorsinnaatitaasoq. 


 


Tamatumunnga Naalakkersuisut isumaqataapput. Aalajangersakkammi toqqammavigalugit 


paasissutissat pisariaqartinneqartut kisiat paarlaateqatigiissutigineqarsinnaammata. 


Paasissutissallu pineqartut suliamut attuumassuteqartuusariaqarlutik. 


 


NIISIP-mit isumaqarfigineqarpoq, meeqqanut angerlarsimaffinnut tunngatillugu 


ilassutigineqartariaqartoq ”aamma angerlarsimaffiit tamakkununnga assingusut”, 


isumagalugu aalajangersagaq taamatut isikkoqartilluni tamakkiisuunngitsoq. 


 


Taamatut oqariartuuteqarneq tusaatissatut tiguneqarpoq. 


 


NIISIP-mit isumagineqarpoq erseqqissaassutigineqartariaqartoq, meeqqat angerlarsimaffii 


allat pineqartut kommuni avaqqullugu paasissutissanik kaaviiaartitsisinnaanngitsut. 


Ilanngullugu NIISIP-mit isumagineqarluni, erseqqissaassutigineqartariaqartoq 


paasissutissanik pissarsiniaraani angajoqqaatut akisussaassuseqartut 


akuersiteqqaarneqartariaqartut. 


 


Oqariartuut tusaatissatut tiguneqanngilaq. 


 


§ 11-mut 

NIISIP-mit apeqqutigineqarpoq, angerlarsimaffiup avataanut inissiisarnerit ikiorsiissutitut 


taaneqarsinnaajunnaarsimanersut. 


 


Naalakkersuisut qinersimavaat angerlarsimaffiup avataannut tunngatillugu inissiisarnerit, 


apeqqutaatinnagu akuersititsilluni pinngitsaaliinikkulluunniit pisuunersut, 


immikkoortunut/kapitalinut allanut nuuniarlugit. Tamatumuuna Naalakkersuisut isumagivaat 


aalajangersakkat ataasiakkaat ersarinnerulissasut. 


 


§ 12 imm. 2-mut  


NIISIP-mit siunnersuutigineqarpoq, qaammatit pingasut qaangiutinnginneraniilli 


nakkutilliinissaq aallartinneqarsinnaasariaqartut, tamatumani isumagalugu meeqqap 


piaarnerpaamik allamut nuuneqarnissaa pisariaqarsimasinnaassammat, tamatumani 


toqqarneqaqqaarsimasoq tassunga naapertuuttuusimassanngippat. 


 


Oqariartuutigineqartoq tusaatissatut tiguneqanngilaq. Aalajangersakkatigummi 


naqissuserneqarsimammat, nakkutilliinissamut pisussaaffik qaammatit pingasut 


qaangiutsinnagit pisimasariaqarmat. Tamanna imatut paasineqassaaq, nakkutilliineq 


tamanna sioqqullugu isumagineqalersimasariaqartoq. Tamatuma saniatigut Naalakkersuisut 


nalunngilaat kommunit ulapputeqartuartuusut, qaammatit 3-t iluanni pisoqarsimanissaanik 


tunngatillugu aalajangersakkat meeqqap pisariaqartitaanut kommunillu pisinnaasaanut 


naapertuuttuusut. 


 


§ 12 imm. 5-mut 


NIISIP-mit maluginiarneqarpoq, kommunip meeqqat angerlarsimaffiannut 


qinnutigisussaassagaa meeqqap tassunga tunngatillugu inissinneqarsimaneranik naliliinissaq. 


Tamannali § 72, imm. 1-i innersuussutigalugu naapertuutinngitsutut NIISIP-mit  


isigineqarpoq, allaqqasoqarmat paaqqutarinniffik tassaasoq nalunaarusiamik 


nassitsisuusussaq. 


 


Oqariartuutigineqartoq tusaatissatut tiguneqanngilaq. Aalajangersakkat pineqartut 


sanileriisillugit isigineqartussaapput. § 12, imm. 5-mimi aalajangersakkani pineqarput 


nakkutilliisussaatitaanermut tunngatillugu nalilersuinerit. § 72, imm. 1-mi pineqarlutik 


meeqqanut angerlarsimaffiup pisussaaffeqarnera pisut pillugit nalunaarusiortarnissani, 


tamatumani meeqqap ineriartornera pillugu ukiumut 2-arluni nalunaarusiortarnermigut. 


Nalunaarusiaq siulleq kommunalbestyrelsimut nassiunneqareersimasussaavoq 


kingusinnerpaamik meeqqap tassunga inissinneqarneraniit qaammatit pingasut 


qaangiutsinnagit. 


  


§ 19 imm. 2-mut 


NIISIP isumaqarpoq, aalajangiinissaq § 53 naapertorlugu aalajangiiffigineqartussaammat. 


 


Oqariartuutigineqartoq tusaatissatut tiguneqanngilaq. § 19, imm. 2 


atorneqarsinnaalluarpoq, naak meeraq pineqartoq angerlarsimafigisamiit 


peersinneqartussaanngikkaluartoq. 


 


Ilanngullugu NIISIP-mit isumagineqarpoq oqaaseq atorneqartoq 


”tunngavilersuinngikkaluarluni inissiineq” ersarluppallaartoq. Siunnersuutigivaat 


assersuutigalugu sap.ak. ataatsimik piffissaliilluni aalajangersaasoqartariaqartoq. 

Siunnersuutigineqartoq tusaatissatut tiguneqanngilaq. 


 


§ 20-mut 


NIISIP-mit siunnersuutigineqarpoq aalajangersagaq kapitali 8-mut nuuneqartariaqartoq, 


tamatumani ikiorsiinissaq pineqarmat. 


 


Oqariartuutigineqartoq tusaatissatut tiguneqanngilaq. 


 


Kapitali 6-mut 


NIISIP-mit nalilerneqarpoq, ersersinneqartariaqartoq kikkut isumaginninnikkut 


nalilersuinissat isumagisussaaneraat, ilanngullugu ilumut immikkut ilinniarsimasut 


atorneqarnissaat pisariaqarnersoq. Tamatuma saniatigut isumaqarlutik ersarissumik 


allassimasariaqartoq, misissuinermi suulluunniit suliamut attuumassuteqarsinnaasut 


misissuiffigineqassasut. Tassalu meeqqap pineqartup isumagineqarnertigut atugarisai kisiat 


pinnagit. 


 


Taamatut oqariartuuteqarnerat tusaatissatut tiguneqanngilaq. Kommunalbestyrelsip 


nalilertussaavaa, ilumut kikkorpiaat isumaginninnikkut misissuisitsineq 


ingerlattariaqarneraat.       


Ilanngullugu § 24-mi takuneqarsinnaavoq, kommunalbestyrelsi pisussaasoq 


isumaginninnikkut misissuinermi paasissutissat tamaasa pissarsiariniassallugit. 


     


§ 22 imm. 1-mut 


NIISIP isumaqarpoq naqissusiivigineqartariaqartoq ilumut nalilerneqarsimappat 


isumaginninnikkut misissuinissaq ingerlanneqartariaqartoq, taava tamanna § 53-mi allaqqasut 


toqqammavigalugit akuersisitseqqaarluni pisariaqanngitsoq. 


 


Oqariartuutit pineqartut tusaatissatut tiguneqanngillat. 


 


NIISIP-p ujartorpaa, oqaaseq meeqqat illuat paasineqartariaqarnersoq. 


 


Pineqartumut nassuiaatini atuarneqarsinaavoq, meeqqat illuat tunngaviatigut ulloq unnuarlu 


angerlarsimaffimmut tunngassuteqanngimmat. Nassuiaatinimi imatut allaqqasoqarmat: ” § 


23-mut Suliami meeqqat illuani suliarineqartumi, assersuutigalugu Saaffimmi, 


paasissutissanik paarlaasseqatigiinnissamut periarfissanik aalajangersagaq 


malittarisassaliorpoq. Meeqqat illuanni suliarinninneq imatut aaqqissuunneqarpoq meeraq 


pillugu pissutsit qulaajaaffiginerisa nalaanni taamaallaat meeraq meeqqat illuanniissalluni. 


Meeqqat illuat meeqqap pisariaqartitai malillugit aaqqissugaavoq. Meeqqamik killisiuineq 


timaatigullu misissuineq meeqqat illuata iluani ingerlanneqarsinnaassapput. Tamanna 


meeqqap toqqissisimanerunissaanut iluaqutaassaaq. 


 


§ 24 imm. 2-mut 


NIISIP isumaqarpoq ersarissaassutigineqartariaqartoq, assigiinngitsutigut sullissisuusoq 


suliamut tunngatillugu akuusutut naliliiffigineqarsinnaanngitsoq. 


 


Oqariartuut tusaatissatut tiguneqanngilaq. Tamanna kikkut akuusimanerat pillugu 


aalajangersaasarnertulli naliligassaassammat. 


 


§ 25 imm. 1-mut 

NIISIP-mit isumagineqarpoq naqissusiivigineqartariaqartoq, kiap ikiorsiisoqarnissaa pillugu 


isumaginnittoqarnissaanik aalajangiisussaatitaanersoq, aammalu tamanna § 53-mut 


innersuussuteqarluni iliuuseqarfigineqartariaqartoq. 


 


Oqariartuut tusaatissatut tiguneqanngilaq . Takuuk § 31. 


 


Kapitali 7-mut 


NIISIP siunnersuuteqarpoq angajoqqaat pisussaaffigilerneqarsinnaanerannut aalajangersagaq 


peerneqartariaqartoq, tassuuna pinngitsoorniarlugu kommunip inissiisariaqarnissaminut 


pisussaaffimminik qimarratiginninniarsinnaanera. Pissutsit § 28, imm. 3-mi eqqartorneqartut 


imak sakkortutigipput, meeqqat allamut inissinneqartariaqarnerat 


nalilersuiffigipallanneqartariaqartoq. 


 


Oqariartuutigineqartut tusaatissatut tiguneqanngillat. Ilumut angajoqqaat 


pisussaaffeqarnerannik naqissusiivigineqarnerisa ajornarsisinngilaat, 


nalilerneqartariaqarmat ilumut pitsaanerunnginnersoq meeqqat angerlarsimaffiup 


avataannut inissinneqartariaqarnersut. Tassani sullissisut assigiinngitsut nalilersuissapput, 


ilumut angajoqqaat pisussaaffiannik naqissusiinerup saniatigut meeraq angerlarsimaffiup 


avataannut inissinneqartariaqarneranut tunngatillugu. 


 


§ 29-mut 


NIISIP isumaqanngilaq, ilumut pisussaaffiliisarnerit sivitsorneqarsinnaasarnerat 


pisinnaassanersut. Pisussaaffiliisimanerit iluaqutaasimanngippata taava allatut 


alloriartoqartariaqarmat. 


 


Oqariartuutit tusaatissatut tiguneqanngillat. Sivitsuisinnaanermut tunngatillugu una 


isumaavoq, pisussaaffiliisimaneq iluaqutaasimasoq aammalu meeqqamut 


iluaqutaaginnassasoq ilumut sivitsuinissaq aqqutigineqassappat. 


 


§ 30-mut 


NIISIP-mit erseqqissaatigineqarpoq, meeqqat pisinnaatitaanngimmata pisussaaffilissallugit 


angajoqqaatut akisussaasut isumaqatiginngisaanik. 


 


Naalakkersuisut matumani oqariartuutigineqartut paasilluarpaat, taamaattorli 


aalajangersagaq aalajangiusimallugu. Meerarmi pinngitsaalineqarsinnaanngilaq 


torersaaqqullugu, tamatumunnga meeraq akerliusimassappat. Imaasinnaavorli kommunimit 


nalilerneqarsimasoq, meeqqap tamanna akuersaarsinnaasagaa, assersuutigalugu meeraq 


angajoqqaaminit, perorsaasumit imaluunniit inummit allamit ilagineqarluni ikiorneqaruni. 


Taamaattumik pisut ilaatigut imatut takorloorneqarsinnaasarput, perorsaanermut atatillugu 


iliuuseqaatiginiakkat aaqqissuuneqarpata. 


 


§ 31 imm. 3-mut  


NIISIP isumaqarpoq, angerlarsimaffiup avataanut inissiisariaqarneq ikiorsiinertut 


allaqqasoqaraluartoq. 


 


Oqariartuut tusaatissatut tiguneqanngilaq.   


 


§ 32 imm. 3-mut 

NIISIP-mit isumagineqarpoq, ikiorsiinissamut iliuuseqaatit neqeroorutaasut aammalu 


angajoqqaatut akisussaassuseqartup akuersineratigut piviusunngortinneqarsimasut. Tamanna 


Pisinnaatitaaneq pillugu inatsimmut (Myndighedsloven) naapertuutinngilaq, tassami 


angajoqqaatut akisussaassuseqartup isumaa akimorlugu iliuuseqaataasussaassmmat. 


 


Oqariartuutigineqartoq tusaatissatut tiguneqanngilaq. 


 


§ 35-mut 


NIISIP-mit isumaqatigineqanngilaq § 35-mi allaqqasut quleqatarineqartumut 


naapertuutinngitsoq. Qulequtarineqarpormi ”Meeqqat pinerluffigineqarsinnaanissaminnut 


ulorianartorsiuuteqartut”, aalajangersakkamili allaqqasoqarluni ”meeqqat arlaatigut 


anniartitsisimasut…” 


 


Oqariartuutigineqartoq tusaatissatut tiguneqarpoq. 


 


NIISIP-mit tassunga ilassutigineqarpoq, isumaqarlutik kommunit pisussaaffeqareersut 


meeqqanut iliuuseqarnissaminut, taamaattumillu aalajangersagaq pisariaqarsorinanngitsoq. 


 


Naalakkersuisut taamatut allaqqasoqarnissaanik kissaateqarnerminni isumagivaat, 


naqissusiivigissallugu meeqqat tassaammata matumani inuit tamakkorpiaat pineqartuusut. 


 


§ 36-mut 


NIISIP isumaqarpoq, aalajangersagaq kapitali 9-mut nuuneqartariaqartoq § 46-p 


kinguninnguanut inissillugu. 


 


Oqariartuutigineqartoq tusaatissatut tiguneqanngilaq. 


 


§ 37 imm. 2-mut 


NIISIP isumaqarpoq, titarnermi siullermi allaqqasoq ”-sinnaasoq”, 


allanngortinneqartariaqartoq ”pisussaaffinngorlugu”, aammalu § 59-mut tunngatillugu 


siulittaasup aalajangiisinnaassuseqarneranut innersuussisoqartariaqartoq. 


 


Oqariartuutigineqartoq tusaatissatut tiguneqanngilaq. Tamatumani akuersisoqarnera 


toqqammavigalugu inissiineq pineqarmat. 


 


§ 37 imm. 3-mut 


NIISIP-mit maluginiarneqarpoq isumaginninnikkut misissuinerit tamatumani 


aalajangiisuunngitsut. Aalajangiisoqassaaq isumaginninnikkut misissuisimanerit 


naamassineqareerpata, tak. Siusinnerusukkut aalajangersagaasimasut. Tamatumani 


pipallattumik allamut inissiinissaq pineqarsimappat isumaginninnikkut misissuisoqarnissaa 


utaqqineqarsinnaassanngilaq, suliap kommunalbestyrelsip aalajangiinissaanut 


utaqqissunneqarsinnaassanngimmat. NIISIP-mit isumaqarpoq, tamatumani killiliilluni 


piffissaliisoqartariaqartoq qaqugukkut kommunalbestyrelsimut 


saqqummiisoqartariaqarneranik.  


 


Oqariartuutigineqartoq tusaatissatut tiguneqanngilaq. § 37, imm. 1-mi 


aalajangersarneqarpoq, angerlarsimaffiup avataannut inissiinissaq pillugu aalajangiinissaq 


isumaginninnikkut misissuisimaneq toqqammavigalugu pisussaammat. Imm. 2-mi aamma 


allaqqasoqarpoq, isumaginninnermut ataatsimiititaliami siulittaasup 

aalajangiiffigisinnaammagu pisariaqarsimassappat ilumut isumaginninninnikkut misissuineq 


suli naamassineqarsimanngikkaluartoq angerlarsimaffiup avataannut 


inissiisoqartariaqartoq. Imm. 3-mi qulakkeerneqarpoq, angerlarsimaffiup avataannut 


inissiinissamut aalajangiisuussammata isumaginninnikkut misissuisimanerat. 


 


§ 38 imm. 3-mut 


NIISIP-mit maluginiaqquneqarpoq, tamanna meeqqanut angerlarsimaffiup avataannut 


inissinneqarniartunut atuutissammat. Periutsit aalajangersimasuusariaqarput aammalu 


meeqqanut 3-nik suli ukioqalersimanngitsunut kisiat atuutitinneqartariaqaratik. Meeqqap 


qassinik ukioqarnerat apeqqutaatinnagu, inissisimaffimmut allamut inissiisinnaanissaq pisut 


immikkuullarissuunerat aallaavigalugu iliuuseqataataasariaqarmata.  


 


Taamatut oqariartuuteqartoqarnera toqqammavigalugu allannguuteqartitsinissaq 


pisariaqartinneqalersimanngilaq. Ingammik meeqqanut mikinerusunut pingaaruteqarpoq, 


inissiisoqassatillugu ataavartumik aaqqiiniartoqartarnissaa. Meeqqamut 3-nik 


ukioqalersimanngitsumut akornuseerujussuarsinnaavoq, assigiinngitsunut 


nuuttaqattaartinneqarnerit. Taamaattumik aalajangersakkami naqissuserniarneqarpoq, 


meeraaqqat immikkut illersorneqartariaqarnerat matumani pineqarmat. 


 


§ 39 imm. 2-mut 


NIISIP-mit isumaqatigineqanngilaq ilumut allakkatigut siumut pilersaarusiortoqarnissaa 


piumasaqaatigineqartariaqartoq tamatumani meeqqap allamut inissinneqartariaqarnera 


akuersaarneqarsimassappat. Siumut pilersaarusiornissaq NIISIP’p isumaa naapertorlugu  


isumagineqarsinnaavoq, ilumut akuersissuteqarnikkut pinngitsaaliinikkulluunniit inissiinissaq 


pineqartillugu. Taamaattumillu aalajangersagaq pisariaqarsorinanngitsoq. 


 


Oqariartuutigineqartoq tusaatissatut tiguneqanngilaq. Aalajangersakkatigut 


qulakkeerniarneqarpoq ilumut inissiinissaq akuersaartinniarneqarsimassasoq, aamma 


periuserineqartussat eqqarsaatigalugit. Taamaattumik inissiinissamik akuersaartoqarnissaa 


aammalu siumut pilersaarusiortoqarnissaa tamarmik pisariaqartinneqassapput. 


Aalajangersakkap matuma illersorniartussaavai angajoqqaatut akisussaassuseqartut, 


tassami taakkua ilisimasariaqarmassuk, meerartik qanoq pineqarniarnersoq taamaattumillu 


ilisimatinneqarsimanertik toqqammavigalugu akuersaartinniarneqartussaallutik.  


 


§ 40-mut 


NIISIP-mit isumagineqarpoq aalajangersagaq pineqartoq pisariaqanngitsoq, tassami meeqqap 


pisariaqartitai naapertorlugit tassani inissinneqarnissaa aalajangiiffigineqartussaammat. 


Meeqqap tamatumani illersorneqarnissaa qanigisaanit pingaartinnerullugu 


aalajangiiniartoqartariaqarmat. 


 


Oqariartuutigineqartoq tusaatissatut tiguneqanngilaq. Soorunalimi meeqqap 


pisariaqartitsinera aalajangiisuutillugu tamatigut aalajangiiniartoqartassaaq. 


Aalajangersakkap ilanngunneqarsimaneranut pissutaaginnarpoq, pitsaanerusinnaasarmat 


meeqqap ilisarisimariikkaminut inissinneqartariaqarsinnaanissaa aammalu qatanngutini 


ilagalugit inissinniarneqarnissaa aallaavigineqartariaqarmata. 


 


§ 41-mut 







9 


 


NIISIP-mit isumagineqarpoq ilisimatitsinissaq sapinngisamik angajoqqaatut 


akisussaassuseqartut akuersaarnerisigut pisariaqartoq, tamannali oqartussaaffinnut 


susassaqartunut kisiat ingerlatinneqassasoq. 


 


Tamanna siunnersuutip allanngortinneqartariaqarneranut pisariaqartitsilersimanngilaq. 


 


§ 42-mut 


NIISIP oqariartuutigineqarpoq: ”… meeqqap sapinngisamik 


nunatsinniiginnartinneqarnissaanik” oqariartuuteqarneq peerneqartariaqartoq. 


 


Oqariartuutigineqartoq tusaatissatut tiguneqarpoq. Pingaaruteqarpoq, sapinngisamik 


meeqqap nunamut allamut nuutinnaveersaarnissaata eqqumaffigineqarnissaa. 


 


§ 45-mut 


NIISIP-mit isumaqartoqarpoq ersarissumik attaveqarnissamut tunngatillugu 


allaqqasoqartariaqartoq. Oqarasuaatikkut, email-ikkut, Skype-kkut il.il. attaveqatigiittarnerit. 


 


Oqariartuutigineqartoq tusaatissatut tiguneqarpoq. Siunnersuutip nassuiaatitaanut tamakku 


erseqqissaassutigineqarput. 


 


§ 45 imm. 3-mut 


NIISIP-mit isumagineqarpoq, immikkut sullissisuusoq attaveqarnerit tamaasa pillugit 


nalunaarusiortussaasariaqartoq, tamatumanilu ersersissallugu attaveqarnini qanoq 


ingerlasimanersoq. 


 


Oqariartuutigineqartoq tusaatissatut tiguneqanngilaq.  


 


NIISIP-mit isumagineqarpoq aalajangersakkani ilaatinneqartariaqartoq 


pisariaqartinneqarsimassappat attaveqarsinnaanerit piffissami aalajangersimasumi 


unitsinneqarallarneqarsinnaanerannik, tamatumani maluginiarneqarsimappat attaveqartarnerit 


meeqqap akornutigisarai. 


 


Taamatut oqariartuuteqartoqarnera § 45, imm. 2-tigut naggataani 


naamassiniarneqarsimavoq. 


 


§ 48 imm. 3-mut 


NIISIP-mit isumaqartoqarpoq angerlartitsisinnaanissaq nalilersuillattaarnikkut 


qanillineqarsinnaasoq, pisut aammalu meeqqap soqutigisai oqimaalutaqatigiissinnerisigut. 


Isumagineqarpormi meeqqat pinasuartumik inissinneqarsimatillugit aamma sap.ak. sisamat 


qaangiutsinnagit angerlarteqqinneqarsinnaasariaqartut, tamanna pissusiviusut 


ajornartissimassanngippassuk. 


 


Oqariartuutigineqartoq tusaatissatut tiguneqarsimanngilaq. Meeqqat pinasuartummik 


inissinneqarsimasunut tunngatillugu inissiinissaq pillugu kommunalbestyrelsi suli 


isummersimasanngilaq, taamaattumillu angerlarteqqinneqarsinnaanerat suli 


periarfissaasarluni. 


 


§ 51 imm. 1-mut 

NIISIP isumaqarpoq ”Qitiusumik meeqqat atugarisaat pillugit nalilersuisartunit 


oqaaseqarfigineqartariaqartoq” tamanna imatut allanngortinneqartariaqartoq ”Qitiusumik 


meeqqat atugarisaat pillugit nalilersuisartunit aalajangiiffigineqartariaqartoq”.  


 


Oqariartuutigineqartoq tusaatissatut tiguneqanngilaq. Aalajangersagaq manna meeqqat 


inuusuttuaqqallu pillugit inatsisartut peqqussutaani allaqqasut naapertorlugit 


ikkunneqarsimavoq. 


 


NIISIP-mit Qitiusumik meeqqat atugarisaat pillugit ataatsimiititaliap aalajangiisarnissaat 


piffissalerusunneqarpoq. 


 


Siunnersuut akuerineqanngilaq, tassami ataatsimiititaliaq oqaaseqaateqartussaatitaammat.  


 


NIISIP-mit isumaqartoqarpoq, allaqqasoqartariaqartoq qanoq Qitiusumik meeqqat atugarisaat 


pillugit ataatsimiititaliap attaveqarfigineqarsinnaanerat ersarissaassutigineqartariaqartoq. 


 


§ 82, imm. 5-mi allaqqasoqarpoq, Naalakkersuisut ataatsimiititaliap ataatsimiissatillugu 


allatseqartarnerat isumagisassarigaat. 


 


§ 52 imm. 2-mut 


NIISIP-mit isumagineqarpoq ersarissumik allaqqasoqartariaqartoq, Naalakkersuisut 


efterskolerniartut pillugit tamatigut akuersisarnissaat pisariaqartoq imaluunniit Danmark-imi 


efterskolerniarnerit kisiat pineqarnersut. 


 


Oqariartuut tusaatissatut tiguneqanngilaq. Ersarissumik allaqqavoq, Naalakkersuisut 


nunatsinni nunattalu avataani efterskolerniartut pillugit akuersisartussaatitaasut. 


Tamatumani aamma efterskolertitsiniarneq inissiisimanermut atatillugu 


aalajangiinerusimappat, tassanilu ikiorsiiniarnissaq kisiat pineqarsimassanngippat. 


 


§ 52 imm. 2-3-mut 


NIISIP isumaqarpoq, kommunip meeqqamik ilisimaarinninnermigut 


aalajangiiffigisinnaasariaqaraa meeqqap sumut inissinneqaruni pitsaanerunersoq. 


Taamaattumillu Naalakkersuisut efterskolertitsiniarnermut aalajangiisuutinniarneqarnerat 


pissusissamisuunngitsoq. 


 


Oqariartuutigineqartoq tusaatissatut akuerineqanngilaq. Misilittakkat takutippaat, 


amerlasuutigut efterskolertitsisarsimagaluarnerit iluatsinngitsoortarsimasut, tamatumanilu 


meeqqanut pineqartunut naleqqutinngitsunut Danmark-imut 


efterskoleriartitsoqartarsimasoq. Meeqqap attaveqarfissai qarsupinneqartarsimapput, 


ingammimmi meeqqat isumagineqarnermikkut sumiginnarneqarnikuusimappata tamanna 


pinaveersaartnneqartariaqarmat. Ilaqutariinnermut Inatsisinillu Atuutitsinermut 


Naalakkersuisoqarfiup ataani Danmarkimi allaffeqarfeqarpoq. Meeraq pineqartoq 


Danmark-imi efterskolersinnaasutut akuerineqarsimappat, Danmarkimi allaffeqarfiup 


qulakkeerniarsinnaavaa, meeqqap tapersersorneqarnissaa assigiinngitsutigullu 


ikiorserneqarnissaa siunertaralugu efterskolimi akuerineqarsimasumi inissinneqarnissaa 


qulakkeerniarneqarsinnaasassasoq. 


 


§ 52 imm. 3-mut 

NIISIP-mit siunnersuutigineqarpoq ”angajoqqaarsiatut allaqqasoqarnera” tamanna ”ilaqutariit 


attaveqarfittut” allanngortinneqartariaqartoq. 


 


Siunnersuut akuerineqanngilaq. Naalakkersuisut siunertarivaat maleruagassiorniarlutik, 


meeqqat Danmark-imi efterskolertinniarneqartut pillugit angajoqqaarsianut 


attaveqarfeqartarnissaat maleruagassiuuniarlugu, tamatumanilu ilaqutariinnut 


attaveqartarnissaq naamanngitsoq. 


 


§ 56-mut  


NIISIP isumaqarpoq piviusorsiornerunngitsoq ilumut inatsisilerituunit akeqanngitsumik 


ikiorsiisoqartarnissaa allaqqassappat. Ingammillu tamanna ornigulluni pisassasoq aamma 


aalajangersaavigineqarsimassappat. Taamatut aalajangersaasoqassappat aamma 


inuusuttuaqqanut 15-nut ukioqalereersimasunut atuutitinneqartariaqarpoq, tassami pineqartoq 


15-leereersimaguni angajoqqaatut oqaasissaqartutuulli inissinneqarfigisinnaasani pillugit 


oqaasissaqaqataatinneqartussaammat. 


 


Oqariartuutigineqartoq tusaatissatut tiguneqanngilaq. 


 


NIISIP isumaqarpoq §§ 57-58-mi taaneqartutut kingumut suliarinneqqinnissamut 


killissarititaasut, aamma § 36-mi ikiorsiissutit unitsinneqarnerat pillugu allaqqasunut 


tunngatillugu atuutitinneqartariaqartut. 


  


Oqariartuutigineqartoq tusaatissatut tiguneqanngilaq. 


 


§§ 57-58-nut tunngatillugu 


NIISIP isumaqarpoq aalajangersakkat atorunnaarsinneqartariaqartut, tassami § 12-mi 


nakkutilliinissamut aammalu § 27-mi siumut pilersaarusiat nalilersoqqinneqartarnissaanut 


tunngatillugu aalajangersagaqartoqareermat, qaqugukkut qanorlu iliuuseqarluni inissiinissat 


nalilersuiffigineqaqqittassanersut. Isumaqarput piffissami siumut aalajangereersimasumi 


inissiinissat imaluunniit nalilersueqqeqqaarani ukiut marluk tikillugit inissiisinnaanerit 


aalajangersagaasimasunut naapertuutinngitsut. 


 


Oqariartuutigineqartut tusaatissatut tiguneqanngillat. Aalajangersakkani pineqartuni 


siunertarineqanngilaq ukiut marluk tikillugit inissiisinnaanerit nalilersuiffigineqaratik 


pisinnaassasut. § 57 aamma § 58-mi atuarneqarsinnaapput, kommunalbestyrelsit 


pisussaaffeqartut nalilersuiffigissallugu inissiinerit piffissami sivitsorsaaffiunngitsumi 


pisinnaasassasut. Tamatuma saniatigut inatsisit naapertorlugit nakkutilliisussaatitaanermut 


maleruaqqusat aamma atuutitinneqartassapput. 


 


§ 59 imm. 1-mut 


NIISIP-mit erseqqissaatigineqaqquneqarpoq, siulittaasup kisimiilluni 


aalajangiigallarsinnaanera aatsaat pisinnaasassasoq pinasuartumik inissiisariaqarnerit 


pineqartillugit. 


 


Oqariartuutigineqartoq tusaatissatut tiguneqanngilaq. Naalakkersuisut isumaqarput, 


tamanna oqaaseqatigiini ukunani qulakkeerinniffigineqarsimasoq: ”Meeqqamik 


angerlarsimaffiup avataannut angajoqqaat akuersisinngikkaluarluarlugit inissiisinnaanerit 


isumaginninnikkut nalilersuinissat pereersimanissaanut utaqqissunneqarsinnaangippata….” 

§ 59 imm. 2-mut 


NIISIP-mit maluginiarneqarpoq oqaaseq atorneqartoq ”tunngavissaqanngitsumik 


kinguartitsinngikkaluarluni” ersarluttuusoq, piffissamillu siumut aalajangereersimasumik 


taasisoqartariaqaraluartoq. 


 


Oqariartuutigineqartoq tusaatissatut tiguneqanngilaq. 


 


§ 59 imm. 3-mut 


Tamatumani NIISIP isumaqarpoq, angerlarsimaffiup avataannut inissiisoqartillugu 


angajoqqaat akileeqataasarnissamut piumasaqaateqarfigineqarsinnaanerat 


aalajangersaavigineqartariaqartoq 


 


Oqariartuutigineqartoq tusaatissatut tiguneqanngilaq. Taamatut akiliisoqartarnissamik 


naqissusiinissaq aalajangersaavigineqassappat, tamatumani angajoqqaat 


akissaateqarluanngereersut eqqorneqartussaassapput. Taamaattumik akiliuteqartarnissamut 


aalajangersaasoqarnissaa kissaatigineqanngilaq. 


 


§ 60 imm. 1-mut 


NIISIP aamma isumaqarpoq, inummik aalajangersimasumik 


isumaqatigiissuteqartoqarsinnaasariaqartoq angerlarsimaffimmi paarsisuunissaa pillugu. 


 


Siunnersuut tusaatissatut tiguneqarpoq. 


 


§ 66 imm. 4-mut 


NIISIP isumaqarpoq, erseqqissumik taaneqartariaqartoq angajoqqaasiassat qanoq 


annertutigisumik piareersaqatigineqarnissaat pillugu allaqqasoqartariaqartoq. 


 


Oqariartuutigineqartoq tusaatissatut tiguneqanngilaq. Tamanna kommunit nammineerlutik 


aalajangiiffigisussaavaat. 


 


§ 67 imm. 4-mut 


NIISIP isumaqarpoq, akisussaaffeqarneq pillugu sillimmasiisoqartariaqartoq, tamannalu 


kommunimit akilerneqartariaqartoq. Tamatuma meerarsiarineqartup angerlarsimaffimmi 


aserorsinnaasai pillugit matussusiivigisinnaassavai. 


 


Oqariartuutigineqartoq tusaatissatut tiguneqanngilaq. Tamakkununnga tunngasut immikkut 


nalunaarusiornikkut isumagineqarumaarmata. 


 


§ 68-mut 


NIISIP isumaqarpoq piumasaqaataasariaqartoq angajoqqaarsianngortut allakkatigut 


nassuiaaneqartarnissaat. 


 


Oqariartuutigineqartoq tusaatissatut tiguneqanngilaq. Naalakkersuisut isumaqarput 


allakkatigut attaveqatigiinnissamut tunngasortaa, angajoqqaarsianngortut 


pisussaaffilerneqarnerannik meeqqamik tigummiaqalernertik pillugu immersugassamut 


kommunalbestyrelsimut ingerlateqqitassaminnik immersuisussaammata, tamannalu 


kingusinnerpaamik meeqqamik tigumminnilernermiit qaammatit pingasut qaangiutsinnagit. 


 


§ 76 imm. 1 nr. 1 

NIISIP isumaqarpoq meeqqat tamatumani pineqartut napparsimavimmi 


uninngatinneqartussaammata. 


 


Aalajangersakkap allanngortinngilaa aammalu tamatumani nalilersuinissamut 


tunngassuteqarani ilumut meeraq pineqartoq napparsimavimmi 


uninngatinneqartariaqarnersoq. 


 


NIISIP-mit maluginiarneqarpoq inatsisissatut siunnersuutip piviusunngortinneratigut, 


kommunini ilaasortarisamik sulinerannut sunniuteqartorujussuussasut. 


Isumaginninnikkut siunnersortit Meeqqanut Ilaqutariinnullu tunngasutigut suliaqartartut ulloq 


manna tikillugu annertuumik pisussaaffilersorneqareernikuupput. Meeqqanut tunngatillugu 


suliassat ikiliartunngillat, taamaattumillu allaffissornikkut maleruagassat malinneqartussat 


amerlasoorujussooreerlutik. 


NIISIP-mit isumagineqarpoq isumaginninnikkut siunnersortit soqutigisaanik 


isumaginnittarnissaq. Taamaattumillu Ilaqutariinnermut Inatsisinillu Atuutitsinermut 


Naalakkersuisoqarfimmut erseqqissaassutigerusullugu, matuma inatsisissatut siunnersuutip 


piviusunngortinneqarneratigut kommunini sulisussanik amerlanerungaatsiartunik 


pissarsiortariaqarnissaq saneqqunneqarsinnaanavianngitsoq. 


 


Inatsisissatut siunnersuuteqarnerup kingunerisaanik kommuninut ersarissumik 


piumasaqaataalersussaavoq, qanoq ilineratigut isumaginninnikkut misissuinissaq 


aallartinneqassanersoq naamassineqassanersorlu. NIISIP-p ammaffigivaa, ilaqutariit 


inatsisitigut illersorneqarnerat nukittorsaavigineqartariaqartoq, aammalu 


aqqutissiuuniarneqartariaqartoq suliassat sivitsuuttumik isumaginiarneqartannginnissaat. 


Taamaattorli ulloq manna tikillugu sulisorineqartut amerlassusaanut sanilliullugu suliassat 


piffissap iluanni isumagineqartarnissaanut tunngatillugu malinneqarsinnaassanersoq 


apeqquserneqartariaqarsoralugu. 


Ilanngullugu inatsisip siunnersuusiarineqarneranut atatillugu piumasaqaatigineqarpoq siumut 


pilersaarusianik sanasoqartarnissaat taakkulu ukiumut marloriarlugit 


nalilersuiffigineqartarnissaat. Tamatuma saniatigut nakkutilliinerit pisussaaffiussapput, 


tamakkulu tamarmik kommunini sulisut amerlisarneqarnerinik nassataqartariaqarlutik. 


Inatsisissatut siunnersuummi aamma piumasaqaatigineqarpoq, inissiisarnerit ilaat 


eqqarsaatigalugit ukiut tamaasa pineqartut naliliiffigineqaqqittassasut. Tamanna aamma 


suliassnut annertusaataassaaq, ingammik isumaginninnikkut siunnersortit suliassaanut 


tunngatillugu annertusaataasussaassalluni. Inatsisissatut siunnersuummi 


erseqqissaassutigineqarsimavoq, suut angerlarsimaffiup avataannut inissiinerni 


tunngavigineqarsinnaasassanersut. Tamatumani NIISIP-imit oqariartuutigineqassaaq, 


tamanna isumaginninnikkut siunnersortit suliassarigiigaannut sanilliullugu 


piviusorsiornerunngitsoq. 


Tamatuma saniatigut naatsorsuutigineqartussaassaaq nalunaarusiat massakkumiit 


marloriaammik amerlanerusut atuarneqarlutillu isummersorfigineqartariaqartassammata. 


Tamakku angajoqqaarsiaasunit, meeqqanut angerlarsimaffinnit pisuusassapput, taakkumi 


ukiumut marloriarlutik nalunaarusiortalernissaat siunnersuutitigut siunniunneqarsimammat. 


 


Tamakku tamaasa tunngavigalugit NIISIP-mit isumaqartoqarpoq, inatsisissap 


atuutilersinneratigut sulisussat annertuumik amerlisarneqartariaqarumaartut. 


 


NIISIP-mit ilanngullugu Ilaqutariinnermut Inatsisinillu Atuutitsinermut Naalakkersuisoqarfik 


erseqqissaassuteqarfigerusunneqarpoq, kommunini Meeqqanut Ilaqutariinnullu 

aqutsisoqarfinni ikigisassaanngeqisunik immikkut ilinniagaqarsimanngitsunik 


sulisoqartitsisoqarmat. Ilaatigut allatigut ilinniagaqarsimasuusarput, isumaginninnikkullu 


siunnersortaanatik. Taamaattumik aamma inatsisissap atuutilersorneqarneranut tunngatillugu 


naatsorsuutigineqartariaqassalluni pikkorissaasoqarnissaa siunertaralugu nukinnik 


amerlanersunik pisortaqarfimmiit isumaginnittoqartariaqarnissaa. 


 


Isumaginninnikkut Maalaaruteqartarfik 


 


Isumaginninnikkut Maalaaruteqartarfiup erseqqissaassutigivaa NIISIP-mit 


oqariartuutigineqarsimasut amerlanersaat isumaqatigigamikkit, taamaattumillu matumani 


immikkut eqqartoqqinneqarnissaat pisariaqanngitsut.  


 


§ 3, imm. 7 


Isumaginninnikkut Maalaaruteqartarfiup isumaa naapertorlugu, eqqartuussivinnut 


suliakkiisoqaqqissinnaanera ammaaneqartariaqartoq. Tamatumanilu saqqummiussassat 


tunngavilersorneqartarnissanik piumasaqaateqartoqarnera tunngavigalugu Isumaginninnikkut 


Maalaaruteqartarfik aqqutigineqaqqaartariaqarsorinartinnagu. 


 


Taamatut oqariartuuteqartoqarnera akuersaarneqanngilaq. Taamatukanneq danskit 


inatsisaani aalajangersagaqartoqareerpoq, tamatumani isumaginninnikkut inatsimmi § 65, 


imm. 1 naapertorlugu inatsisitigut allaffissornikkullu illersorneqarnissaq 


allaqqareertoqarluni. 


 


§ 6, imm. 3 


Isumaginninnikkut Maalaaruteqarfiup isumaa naapertorlugu 


erseqqissaassutigineqartariaqarpoq, meeraq pisinnaatitaaffeqartoq toqqissisimanarisaminik 


illersorteqarnissani aammalu illersorteqassalluni. 


 


Oqariartuutigineqartoq tusaatissatut tiguneqanngilaq. Kommunalbestyrelsit 


pisussaaffeqareerput  aalajangersakkat § 8-miittut naapertorlugit naamassinnissagunik 


meeqqamut illersuisussamik toqqaasassallutik.  


 


§ 27-mut 


Isumaginninnikkut Maalaaruteqartarfiup isumaa naapertorlugu ukiumoortumik 


naliliisoqartarnissaa naamattutut isigineqarpoq. Tamatumunnga aamma pissutaatinneqarpoq 


meeqqap nalunaarsuiffigineqarnerminut tunngatillugu toqqissisimanissaa 


innarlerneqartarsinnaassammat. 


 


Oqariartuutigineqartoq tusaatissatut tiguneqanngilaq. 


 


§ 57, imm. 1-mut 


Isumaginninnermut Maalaaruteqartarfimmit isumagineqarpoq aalajangersagaq pineqartoq 


pisariaqanngitsoq, tassami aalajangersakkami oqaaseqatigiit toqqammavigalugit isumartik 


toqqammavigalugu periarfissiissutigineqassammat kommunalbestyrelsit piffissami siumut 


aalajangereersimasumi inissiisoqartalersinnaanissaa, tamatumanilu § 36-mi 


pisariaqartitsoqarnera pillugit allaqqasut malinneqarsimanissaat 


ilimanaateqarnavianngimmat. 


 


Oqariartuutigineqartoq malinniarneqanngilaq. Naalakkersuisut isumaqatiginngilaat 


taamatut naliliisoqarsimanera. § 57, imm. 1-p naanerani imatut nipilimmik 

oqaasertaliisoqarsimavoq: ”Taamaattorli kommunalbestyrelsit pisussaaffigivaat 


qulakkeerniassallugu, inissiinerup pisariaqanngitsumik sivitsorsarneqarsinnaanera 


eqqarsaatigalugu”. Tamatumani § 36-mi taaneqartuni tunuliaqutarineqartut 


naamassineqarsimapput. 


 


Kapitali 12 tamaat isigalugu: 


Isumaginninnikkut Maalaaruteqartarfiup isumagivaa, immikkut isiginiarneqartariaqarmata 


iliuuseqaatit suut pinerluttaalisitsinermut inatsimmi aammalu meeqqanut inuusuttuaqqanullu 


inatsimmi pineqartut eqqarsaatigalugit. 


 


Oqariartuutigineqartoq tusaatissatut tiguneqanngilaq. Kalaallit Nunaanni 


Pinerluttaalisitsinermut Inatsimmi  aammalu Kalaallit Nunaanni eqqartuusisarnerni 


inatsimmi kisiat allaqqasoqarpoq, meeraq ulloq unnuarlu angerlarsimaffimmut 


inissinneqassagaluarpat isertitsivimmut taarsiullugu qaqugukkut  ulloq unnuarlu 


angerlarsimaffimmut pisinnaassassanersoq. Inatsisit taakkua pillugit § 76, imm. 1, nr. 4 


aamma 5-mi aalajangersaasoqarsimavoq. 


 


Isumaginninnikkut Maalaaruteqartarfiup isumaa naapertorlugu 


killiliiffigineqartariaqarsorineqarpoq qanoq sivisutigisumik immikkut sillimmasersukkami 


inissiisoqarsinnaanersoq. 


 


§ 77-mi atuarneqarsinnaavoq meeqqat § 76, imm. 1, nr. 1-3 naapertorlugu meeqqat 


angerlarsimaffiini immikkut sillimaffigineqartuni inissinneqarsimasut, sivisunerpaamik 


qaammatini 6-ni tassaniissinnaatitaammata. Meeqqat § 76, imm. 1, nr. 4-5-mi pineqartut 


tamatumani eqqartuussiviit aalajangiiffigisussaavaat qanoq sivisutigisumik taamatut 


inissisimatinneqarsinnaanersut. Taassuma illuatungerisinnaavaa meeqqat pineqartut 


inersimasut isertitsiviini inersimasut pinerluuteqarsimasut akornanni 


inissisimatinneqarsinnaanerat.  


 


§ 82-mut 


Isumaginninnermut Maalaaruteqarfiata allaffeqarfianit misilittagarineqarpoq, kommunit 


Qitiusumik meeqqat atugarisaat pillugit immikkut ilisimasaqartunik 


ilisimaneqaqqalaartorujussuusut. Taamaattumillu isumagineqarluni, arlaatigut 


ilitsersuusiornikkut ersarissaassutigineqartariaqartoq, qanoq iliorluni pineqartut 


attaveqarfigineqarsinnaanersut. 


 


Oqariartuutigineqartut tusaatissatut tiguneqarput. 


 


Isumaginninnermut Maalaaruteqartarfiup nuannaarutigivaa Naalakkersuisut siullermik 


tusarniaasimanermut tunngatillugu oqariartuutigisimasamik ilaat tusaatissatut tigullugit 


ilanngussuuttarsimammassuk. 


 


Isumaginninnermut Maalaaruteqartarfimmit maluginiarsimagamikku, oqariartuutigisamik 


ilarpassui Naalakkersuisunit tusaatissatut tiguneqartarsimasanngimmata.  


 


Isumaginninnermut Maalaaruteqartarfiup isumaa naapertorlugu allannguutissatut 


siunnersuutigisimasamik ilarpassui pingaaruteqartutut naliliiffigineqarsimasariaqaraluarmata, 


taamaattumillu itigartitsissutigineqartarsimanerat ajuusaarutigineqartariaqartoq. 

Naalakkersuisut tusarniaanermit pissarsiarineqarsimasut tamakkerlugit 


nalilersuilluaqqissaarfigisimavaat aammalu qujassutigerusullugu siunnersuutinik taamak 


pimoorussitigaluni nalilersuisoqarluartigisimallunilu siunnersuusiortoqartarsimammat. 


Matumani tusarniaasoqarsimanera pillugu nassuiaammi kingullermi neriuutigaarput sooq 


siunnersuutigineqartut tamarmik allannguutissatut malinneqarsimannginnersut. 


 


Meeqqat Illersuisuat  
 


Tunngaviatigut meeqqanik illersuisup nuannaarutigivaa, inatsisissatut siunnersuutip FN-p 


Meeqqanut Aalajangersagai toqqammavigalugit suliarineqarsimammat aammalu 


tunngaviatigut siunertarineqarmat meeqqat inuusuttuaqqallu soqutigisaat toqqammavigalugit 


qulakkeerinninniarlunilu aammalu toqqissisimanartumik ineriartorfiusumillu 


peroriartorsinnaanissaanut aqqutissiuussiniarmat, tamatumuunalu siunertarineqarmat 


inersimasunngornermi eqeersimallutik imminnullu pilersorsinnaallutik 


inuuniuteqarsinnaalernissaat. 


 


Meeqqanut Illersuisup isumaa naapertorlugu inatsisissatut siunnersuutip matuma 


tusarniaassutigineqartup kingunerisussaassavaa kommuninut piumasaqaatit 


sukateriffigineqarnerannik. Tamatumani pineqarluni misissueqqissaartarnissanut – 


tamatumanilu ilanngullugit isumaginninnikkut sullissinerni, tak. Kapitali 6 ilaatigut 


piffissami siumut aalajangersimasumi sullissisarnerit ingerlanneqartarnissaanik 


oqariartuuteqarfiusut, tamatumanilu ilanngullugit meeqqat inuusuttuaqqallu angerlarsimaffiit 


avataannut inissinneqarsimasut pillugit piffissani aalajangersimasuni 


piumasaqaateqarfiusumik siumut pilersaarusiortoqartarnissaanik piumasaqaateqarfiupput. 


Meeqqanut Illersuisup arlaatigut ernumanartoqartippaa ilumut kommunit, naak inatsimmi 


tikkuarneqartut isummat ajunngitsut toqqammavigalugit suliarineqarsimagaluartut, 


inatsisissami siunertarineqartut kivissinnaassaneraat. Taamaattumillu isumaqarluni 


unammilligassaq annerpaaq tassaassussaassasoq inatsisip siunertarineqartut naapertorlugit 


atuutilersinniarneqarnissaa. Meeqqanut Illersuisup neriuutigaa, inatsisissatut siunnersuutip 


naalakkersuinikkut suliarineqarneranut tunngatillugu ilanngullugu eqqartorneqarumaartoq 


ilumut kommunit kivitseqataanissaminnut nukissaqarlutillu naamaginartumik 


sulisoqarnermikkut piginnaassuseqartunik pigisaqarnersut. 


 


Tamakkiisumik naliliilluni Meeqqanut Illersuisup naliliiffigivaa, inatsisissatut siunnersuut 


naapertorlugu imatut isikkoqartoq, meeqqat inuusuttuaqqallu piaartumik 


ikiorserneqartalersinnaanissaat ataasiakkaarlutik pisariaqartitaat toqqammavigalugit 


pisinnaassarumaartut aammalu meeqqat inuusuttuaqqallu nammineq pineqartillutik 


tusaaniarneqarnerusalernissaat annerulerumaartoq. Taamaattorli meeqqanut illersuisup 


ernumassutiginngitsuunngilaa, ilumut kommunit Naalakkersuisullu nukissaqarnersut, 


inatsimmi siunertarineqartut naapertorlugit iliuuseqartarsinnaasassanersut. 


 


Meeqqanut Illersuisup ilanngullugit oqaaseqarfigivaa, inatsisissatut siunnersuut 


naapertorlugu siunertarineqarmatm meeqqap siunissaanut aalajangiisuunerpaasussatut 


pisartussat kommunalbestyrelsini inissisimasalertussaammata. Tassunga tunngatillugu 


isumaqarpoq qitiusumik aammalu naalakkersuinikkut aningaasatigullu 


pituttorsimaneqanngitsumik siunnersuisoqatigiinnik pilersitsigaani tamatumuuna 


qulakkeerluarneqarnerusinnaassasoq ilumut meeqqat pisinnaatitaaffeqarnermikkut 


pisariaqartitaat pitsaanerusumik isumagineqartarsinnaannginnersut. 


 


§ 6-mut 







17 


 


Inatsisissatut siunnersuummi ersarissumik tikkuarneqarsimavoq, qaqugukkut meeqqamik 


inuusuttuaqamilluunniit oqaloqatiginninnerit pisassanersut. Tamakku tamarmik kommunini 


sullissisinut suliaqarnerulersitsissapput, tassami apeqquserneqarsinnaajunnaassammat ilumut 


akuutinneqartariaqarnersut. Meeqqat pisuni ukioqqortussusertik inerisimanertillu 


naapertorlugit akuutinneqartartussaassapput. Tamanna Meeqqanut Illersuisup 


pisinnaatitaaffiit eqqarsaatigalugit pitsannguallaatissatut annertuutut isigivaa. Ilanngullugu 


siunnersuummi matumani tak. § 6, nr. 4-mi erseqqissaatigineqarsimavoq, aamma meeraq 


inuusuttuararluunniit isumasiorneqartussaammata sumut inissinneqarnissaq eqqarsaatigalugu 


aalajangiisoqarniarneqaleraangat. 


 


§ 8-mut 


Meeqqanut Illersuisup nuannaarutigalugu maluginiarsimavaa, meeqqanut 


illersuisoqartitsisalernissamut isuma attatiinnarneqarsimammat aammalu inatsissatut 


siunnersuummi matumani qulakkeerneqarsinnaajumaartoq, ilumut meeqqat angajoqqaanit 


akuersaarneqanngitsumik arsaarinnittoqartillugu imaluunniit immikkut 


sillimmaserneqarsimasunut inissiisoqassatillugu - meeqqat innarlerneqarsinnaanerat 


sissuigassaasorujussuusoq, taamaattumillu immikkut illersuisoqarnissaat 


pingaaruteqartorujussuusoq. Meeqqat Illersuisuata isumaa naapertorlugu aaqqissuussinerup 


aningaasalersorneqarnissaanut tunngatillugu iluarinngitsuunngilaa, meeqqat 


illersuisussaminnik neqeroorfigineqartarsinnaanerannut tunngatillugu § 85, imm. 5 


naapertorlugu qulakkeerniarneqarsimammat tamakkununnga aningaasartuutit 


Naalakkersuisunit isumagineqartarumaartut. Tamatuma kingunerisaanik kommunit 


aningaasartuutissanut tunngasortai isiginiarpallaartarnavianngilaat, taamaasiornikkullu 


qulakkeerniarneqarsinnaasassalluni suliani pisariusuni meeqqat pineqartut kimit 


illersorteqartariaqarnerat aalajangiiffigineqartussanngoraangat. Taamaasilluni 


illersuisoqarnissamut apeqqut § 8, imm. 2 aama 3-mi erseqqissaassutigineqarsimasut 


uniffigineqartarsinnaanissaat naatsorsuutigineqarpallaarunnaarsimassalluni. 


 


§ 9-mut 


Tunngaviatigut Meeqqanut Illersuisup iluarinartuutippaa, meeqqat arlaatigut 


ajornartorsiuteqartut meeqqanut sullissisarnerni pikkorissunik 


avatangiiseqartinneqartarnerisigut qulakkeerneqarsinnaasassasoq, aalajangersagaq manna 


toqqammavigalugu periarfissiisoqarsinnaassammat siusissukkut paasissutissanik 


paarlaasisoqartalersinnaanissaa, tamakkulu tamarmik pinaveersaartitsinissaq 


eqqarsaatigalugu piaartumik pisinnaasassagunik pitsanngorsaataajumaartut. Inatsisissatut 


siunnersuutip siullermik saqqummiunneqarneranut tunngatillugu siuariaatitut 


taaneqarsinnaasoraa, § 9, imm. 4-tut ilanngunneqarsimagaluartoq peerneqarsimammat, 


tamatumanilu qularnaarlugu erseqqissaasutigineqarsimammat ilumut sullissisut 


nalunaartussaatitaanermik pituttugaanerat saneqqunneqarsinnaasassanngitsoq.  


 


§ 12-mut 


Meeqqat Illersuisuata iluaralugu maluginiarpaa, piffissaliisoqarsimammat aammalu 


takusaasarnissanut aalajangersaasoqarsimammat, tak. § 12, imm. 2 aamma 3. Taamaattorli 


maluginianngitsoorsinnaasimanngilaa meeqqat ajunnginnerpaamik pineqarnissaanut 


tunngatillugu siullermik saqqummiunneqartumut sanilliullugu ajorseriartoqarsimammat. 


Tassami siullermeersumik alakkaanissamut tak. imm. 2 qaammatit pingasut siulliit iluanni 


pisussanngortinneqarsimammat, naak suliami siullermi tamanna sap.ak. 3-nik 


killiliivigineqarsimagaluartoq. Qaammatit pingasut sivisoorujussuupput ingammik meeraq 


inissinneqarfimmini atugarliuuteqarsimappat. 

Oqariartuutigineqartoq inatsisissamut siunnersuummi matumani allannguititsinissamut 


kinguneqartitsisimanngilaq. Naliliiffigineqarsimavormi piffissamut killiliussaq nutaaq 


pissusiviusunut naleqqunnerusuusoq, tassami sullissisut ulapputtorujussuusarput aammalu 


kommunit nukissaqarnerat killeqarluni. Tamatuma saniatigut meeqqat pisariaqartitaanut 


sanilliullugu illersorneqarsinnaasutut naliliiffigineqarsimavoq. 


 


§ 17-mut 


Meeqqanut Illersuisup iluarisimaarpaa, inatsisissami nutaami § 16, imm. 3 aamma § 17, imm. 


2-mi qulakkeerniarneqarsimammat, ilumut nunatta iluani aammalu nunatta Danmarkillu 


akornanni nuttoqarsimatillugu paasissutissat pisariaqartinneqartut nassiunneqartarnissaat 


qulakkeerniarneqarsimammat. Taamaasillunilu qulakkeerniarneqarsimalluni meeqqat 


pineqartut pillugit paasissutissat, meeqqap kingorna iluaqutigisinnaasai, 


tammakannginnissaat qulakkeerniarneqarsinnaasunngortinneqarsimalluni. Taamaattorli 


aamma isumaqarluni nunanut allanut nuuttoqartillugu paasissutissat pineqartut 


malinnaatinneqarsinnaasariaqartut. 


 


Danmarkimik isumaqatigiissuteqarnikuuvugut, tamannalu toqqammavigalugu 


kissaatigineqartoq piviusunngortinneqarsinnaalluni. Ajoraluartumimmi nunarput 


nammineerluni taamatut nunanik allanik isumaqatigiissuteqarsimanngimmat. 


 


§ 23-mut 


Meeqqanik Illersuisup maluginiarpaa iluarisimaarlugulu, matumani aalajangersakkami 


nutaajusumi erseqqissaassutigineqarsimammat pinaveersaartitsineq aamma sakkussatut 


ilaatinneqartariaqartoq. Tamatumani ingammik Meeqqat Illuat atorneqarsimatillugu, meeqqat 


pineqartut ingerlalluarnissaat siunertaralugu tassuunatigut sullissisut oqartussallu 


assigiinngitsut akornanni tamakkununngalu tunngatillugu suliaqartuni paasissutissanik 


paarlaaseqatigiittoqarsinnaasassammat. 


 


§ 26-mut 


Meeqqanik Illersuisup nuannaarutigivaa maluginiarsimallugulu, siunnersuummi nutaami § 26 


imatut ilusilerneqarsimammat, matuma kingorna meeqqat sullinneqartut tamakkerlugit 


siumut pilersaarusiuunneqartalissammata – ilanngullugit meeqqat pinerluuteqarsinnaanermut 


ilimanaateqarsinnaasut aammalu angajoqqaajusussat arlaatigut ikiorserneqartut 


eqqarsaatigalugit. Ingammik meeqqat angerlarsimaffinnit qimagutitinneqarsimasut tamatigut 


siumut pilersaarusiuunneqartarnissaat eqqarsaatigalugu. Tamatumuunami isumaqarami 


neriuuteqalersitsisinnaasoq siunissami meeqqat angerlarsimaffiup avataannut 


inissinneqartartut ikiliartorterusaarneqarsinnaalissasut ingammik siumut 


pilersaarusiorneqartalernerat aqqutigalugu. Meeqqat immikkut ikiorserneqanngitsut 


ikilisinnissaanut aqqutaavoq pisariaqartitaat toqqammavigalugit sulissunneqartalernerisigut. 


 


Tamatuma saniatigut Meeqqanik Illersuisup iluarisimaarpaa, § 26, imm. 5 naapertorlugu 


piumasaqaataalissammat, meeqqap pilersaarusiuuneqarnerminnut atatillugu anguniakkanik 


saqqummiivigineqartalernissaat. MIO’p meeqqat allamut inissinneqarsimasut 


oqaloqatigisarneranni misilittagai toqqammavigalugit amerlasuut ilisimasarsimanngilaat 


ilumut siumut missingersuusiuuneqarsimanerlutik, aammattaarlu ilisimasanngikkaat sooq 


tassungarpiaq inissinneqarsimanerlutik, ilisimasarnaguli sumeerpiarnerlutik aammalu qanoq 


sivisutigisumik tassaniittariaqassanerlutik. 


 


§ 31-mut 

Meeqqanik Illersuisoq isumaqarpoq, iluarisimaarnartuusoq siunnersuummi nutaami 


oqariartuutigineqalersimammat meeqqat isumaginninnikkut ikiorserneqarnissamik 


pisariaqariaqartitsisut piaartumik ikiorserneqartarnissaat aqqutissiuuneqartassasoq. 


Tamatumani isumaqarpoq unammilligassaq tassaanerussasoq ilumut kommunit 


nukissaqarnersut siullermik piaartumik qisuariarlutillu nalunaarusiortarnissamut. Tamatumali 


saniatigut meeqqanik peroriartornerminni atugarliuuteqartunik ujartuisarnerminni 


tappinnerulersinnaassanersut. 


 


§ 37-mut 


Meeqqanik Illersuisup pissusissamisoorsoraa, matumani meeqqat angerlarsimaffimmit 


qimagutsinneqarsimasut pillugit aalajangersaanerni, tamassumunnga tunngatillugu 


ikiorsiissutaasinnaasut allat allamut inissinneqarsimammata. Tamakkumi tamarmik immikkut 


meeqqamut peroriartorfimminit qimagutitaasimasumut pingaaruteqartorujussuusinnaammata. 


 


§ 44-mut  


Meeqqanik Illersuisup tamatumani maluginiarsimavaa meeqqap ajunngitsumik 


pineqarnissaanut tunngatillugu siunnersuummi nutaami iluarinanngitsumik 


allannguisoqarsimammat. Tamatumani meeqqap qanoq sivisutigisumik 


angajoqqaasiarisaminiitsinneqarneranut tunngatillugu isummernissaq ukiunut 4-nut 


killiliivigineqarsimammat (siunnersuummi pisoqaanerusumik ukiut 3-t 


eqqaaneqarsimagaluartut), taamaasiornikkummi meeqqat ilaquttaminut 


attuumassuteqartuaanarsinnaaneranut apeqqut innarlerneqarnerusinnaammat. Taamaattumillu 


inassuteqaatigalugu, piffissaliinermut tunngatillugu ukiut 2-t qaangiutsinnagit tunngaviatigut 


isummerfigineqartariaqartoq ilumut meeraq angajoqqaarsiakkumiiginnassanersoq, tassami 


aamma angajoqqaarsiaminut attaveqarnera piffissami sakkortusiartorsimasinnaammat 


aammalu meeqqap ineriartorneranut iluaqutaaginnarsinnaassalluni. 


 


Oqariartuutigineqartoq tusaatissatut akuerineqanngilaq. 


 


§ 45 aamma 46-mut tunngatillugu: Meeqqap inissinneqarfianut pulaarlunilu 


attaveqarsinnaaneq, taamatullu tikeraarsinnaanerit           


Meeqqanik illersuisup tamatumani maluginiaqquaa, § 45, imm. 2 aqqutigalugu 


aalajangersarneqarsimammat, kommunalbestyrelsip isummerfigisariaqarmagu qanoq 


akulikitsigisumik meeqqap pineqartup angajoqqaaminik aammalu ilaquttaminik allanik 


attaveqartarsinnaanissaa, tamatumanilu aalajangiivigisinnaanngimmassuk meeqqap 


qanigisaminik attaveqarsinnaanera qaammammut ataasiaannarluni pisinnaassassasoq. 


Tamakku nakkutigineqarnerannut tunngatillugu sullissisut annertuumik 


piumasaqaateqarfigineqartussaajumaarput, taamaattumillu Meeqqanik Illersuisup 


takujuminaatsippaa qanoq aalajangersakkat malitsinniarneqarsinnaassanersut, tamatumani § 


46 naapertorlugu angerlarsimaffiup avataannut inissinneqarsimasut 


pulaariartarsinnaasarnissaat eqqarsaatigalugu ingammik piffiit imminnut 


qanittumiissimanngippata, tamatumani attaveqaatit atorlugit 


attaveqatigiissitsisoqartarsimassanngippat. 


 


Matuma kingorna immikkut oqaaseqaatini erseqqissaassutigineqarpoq, attaveqatigiittarnerit 


pinngitsoorani naapeqatigiinnikkut pisariaqartassanngitsut. 


  


Meeqqanik Illersuisup iluarisimaarpaa § 46, imm. 4 naapertorlugu inuusuttuaqqat immikkut 


paaqqutarineqartut tikeraarsinneqartarsinnaanissaat ammaassissutigineqarsimammat. 

§ 50-mut 


Meeqqanik Illersuisup nuannaarutigivaa, akuersaartoqarnera taamatullu pinngitsaaliilluni 


toqqammavigalugit angerlarsimaffimmit peersitsisarnerit toqqammavigalugit, meeqqat 


angerlartinneqarsinnaanerat isummerfigineqartinnagu piumasaqaataalermat 


inissiivigineqarsimasut oqaaseqaateqartinneqartarnissaat. Tamatumuuna Meeqqanik 


Illersuisup isumaa naapertorlugu qulakkeerneqarsinnaassammat, inissiivigineqarsimasunit 


meeraq inuusuttuararluunniit  – aamma kommunini sullissisuniit sukumiinerusumik - 


ilisarisimaneqarlualersimanera toqqammavigalugu ilimanaateqarsinnaassammat, meeqqap 


pisariaqartitai suunersut ilisimaneqarluarsimassammata, tamatumunngalu aamma ilumut 


meeqqap angerlarnissamut piareersimanersoq eqqarsaatigalugu 


isummertoqarsinnaassanersoq, aammalu angerlartinneqassaguni sutigut 


ikiorserneqartariaqarsinnaassanersoq. 


 


§ 57-mut 


Meeqqanik Illersuisoq isumaqarpoq, aalajangersagaq suliarineqarsimasoq meeqqap 


ajunngitsumik pineqarnissaa siunertaralugu aammalu piffissaliisoqarsimasoq meeqqamik 


paaqqutarinnilersimasut peqatigalugit toqqissisimanartumik 


ineriartortitsisoqalersinnaassimassanersoq.  Ingammik § 57, imm. 3-tigut qularnaarneqarpoq, 


ilumut meeqqat angajoqqaaminnut angerlartiinnarneqarsinnaanngitsut, angajoqqaat 


toqqissisimanartumik torersaasinnaassutut piareersimasimanngippata. 


 


§ 62-mut 


Meeqqanik Illersuisup nuannaarutigivaa takusinnaagamiuk inatsissatut siunnersuusiornermi 


periarfissiissutigineqarsimammat taamatullu isiginiarneqartussatut 


naqissusiivigineqarsimammat, meeqqap ulluinnarni attaveqarfigisartakkaminut tunngatillugu 


ilaqutariit tunuliaqutaat isiginiarneqartussaammata aammalu meeraq toqqissisimaffigisamini 


ilikkariikkaminilu, ilumut kommunimit angajoqqaarsiassatut akuerineqarneqartuni 


inissisimatiinnarneqarsinnaanersoq. 


 


§ 66-mut 


Meeqqanik Illersuisup maluginiarpaa § 66, imm. 3-mi aalajangiivigineqarsimammat, 


angajoqqaarsianngortut ilaqutariittut pikkorissarneqarnissaat qaammatit 6-t qaangiutsinnagit 


piviusunngortinneqarsimasariaqartoq. Ukiup affa meeqqamut sivisoorujussuartut 


misiginarsinnaavoq, ingammillu sivisusinnaaqqaluni angajoqqaarsianngortut sorpiaat 


maluginiartariaqarnerlugit iluamik ilisimatinneqarsimanngippata imaluunniit 


angajoqqaarsiaanissamut piukkunnaateqarsimanngippata. Meeqqanik Illersuisup 


ernumanartoqartippaa pikkorissartitsinissamut piffissaliussap taamatut sivisutinneqartiginera. 


 


Taamatut piffissaliisoqarsimaneranut patsigineqarpoq kommunit pilersaarusiornissamut 


piffissalerneqartariaqarmata. 


 


Ilanngullugu Meeqqanik Illersuisup inassuteqaatigivaa, angajoqqaarsiat aammalu 


ilaqutariinnik oqilisaasisartut taamatullu meeqqanik immikkut pisariaqartitsisunik 


paaqqutarinnittartut – soorlu innarluutilinnik, pikkorissaasarnerit immikkoortillugit 


ingerlanneqartarnissaat pingaaruteqarmata. 


 


Taamatut oqariartuuteqartoqarneratigut siunnersuut allanngortinneqarsimanngilaq. 


Taamaattorli kommunalbestyrelsit maluginiarsinnaavaat taamatut 


oqariartuuteqartoqarsimanera tunngavigalugu pilersaarusiortarsinnaassagamik. 

Meeqqanik Illersuisup nuannaarutigivaa, angajoqqaarsiat ”pisinnaatitaaffii pisussaaffiilu” 


pillugit aalajangersaasoqarsimammat aammalu immikkut paasissutissinneqartarnissaat 


eqqarsaatigalugu. Tamakkumi angajoqqaarsianngortutut unammillernarsinnaasut 


eqqarsaatigalugit piareersimaffiginissaanut pingaaruteqarmata. Ajoraluartumilli 


allaqqasoqanngilaq, immikkut paasissutissiisarnissani sinaakkutassat suusassanersut – 


ilanngullugu qanoq akulikitsigisumik ingerlanneqartassanersut, tamatumali saniatigut 


Meeqqanik Illersuisup ernummatigimmagu ilumut siunertarineqartut malinneqarnissaanut 


nukissaqartoqarnersoq eqqarsaatigalugu. Taamaattumik Meeqqanik Illersuisup isumaa 


naapertorlugu ikiorsiissutaasinnaasut immikkuullarissut, soorlu attaveqariaatsit nutaaliat 


atorlugit tamakku aqqutigalugit pisarsinnaasassasut innersuussutigerusuppai. 


 


§ 74-mut 


Meeqqanik Illersuisup maluginiarpaa matumani aalajangersakkatigut 


erseqqissaatigineqarsimammat, ulloq unnuarlu angerlarsimaffiit ukiumut marloriarlutik 


nakkutilliiartorfigineqartartussaammata. Tamanna iluarisimaarpaa tassuunatigummi 


qulakkeerniarneqarsinnaassammat ilumut ulloq unnuarlu angerlarsimaffinni sullissinermi 


periuserineqartut, sulisoqarnikkut atugarisat ilumut angerlarsimaffiup siunertarisaanut 


naapertuuttuunersut. 


 


§ 75 aamma 76-mut 


Meeqqanik Illersuisup nuannaarutigalugu maluginiarpaa matumani aalajangersakkatigut – 


FN-p Meeqqanut Aalajangersagaani art. 40 innersuussutigalugu – pingaartinneqarmat 


meeqqap inuusuttuaqqallu ingerlallualeqqissinnaanissaa ulloq unnuarlu meeqqanut 


angerlarsimaffimmiitinneqarnerani pingaartinneqarmat. Ilanngullugu nuannaarutigivaa 


matumani aalajangersakkami naqissusiivigineqarsimammat, § 76 imm. 2 naapertorlugu 


meeqqanik 12-t 15-llu akornanni ukiulinnik immikkut sillimmasikkanut aatsaat 


inissiisoqarsinnaasassammat, periarfissat allat iluatsissimanngikkaangata, 


siunnerfigineqartorlu ilumut meeqqamut iluaqutaasinnaassasoq naliliiffigineqarsimassappat. 


Tamatumuuna Meeqqat Illersuisuat isumaqarpoq kommunit annertuumik 


pisussaaffilerneqassasut, meeqqat pineqartut pillugit aaqqiissutissanik allanik pitsaanerusunik 


ujartuisarnissaanut.  


 


§ 84-mut  


Meeqqanik Illersuisup pingaaruteqartutut isigivaa, qarasaasiakkut paasissutissat suli 


amerlanerusut pissarsiarineqarsinnaalissammata, tamakkulu aqqutigalugit ineriartortitsinissaq 


ilisimasanillu toqqammaveqarluni iliuuseqarnissat aqqutissiuuneqarnerusinnaalissammata.  


 


§ 84 toqqammavigalugu Naalakkersuisut kommunalbestyrelsinut piumasaqarsinnaalissapput 


qarasaasiatigut paasissutissanik nassitsisarnissaat pillugu, tamannali Meeqqanik Illersuisup 


pitsaasutut isigivaa. Tamatuma saniatigut isumaqarluni ajoraluartumik 


nassuerutigisariaqaripput, kommunit aamma massakkut taamaasiortarnissamut 


pisussaaffeqareeraluarmata, soorlu meeqqat inissinneqarsimasut pillugit 


paasissutissiisarnissamut, tamakkuli tamatigut malinneqarneq ajorlutik. Taamaattumik 


Meeqqanik Illersuisoq isumaqarpoq, nalilersorneqartariaqartoq qanoq ililluni 


qulakkeerniarneqarsinnaanersoq, qarasaasiatigut paasissutissat qanoq isiorluni 


Naalakkersuisunit pissarsiarineqartarsinnaassanersut, taamaasiornissamummi aamma 


kommunit qarasaasiatigut atortorissaarutigisaat ilumut aallerfigineqarsinnaanersut 


eqqarsaatigalugu, qanorlu iliuuseqartoqarsinnaanersoq kommunit pisussaaffimminnik 


naamassinnittarnissaat piviusunngortinniassagaani. 

Oqariartuutigineqartup inatsisissap allanngortittariaqarneranik 


pisariaqartitsisoqartitsilinngilaq. 


 


Tunngaviatigut Meeqqanik Illersuisup naggataatigut ujartuiffigivaa, meeqqat 


inuusuttuaqqallu 15-t inorlugit maalaaruteqartarsinnaanermut periarfissaqarnerat 


ujartuiffigalugu, tassunga ilanngullugu tulleriiaarinninnermut tunngatillugu 


isummerfigineqaqqullugu isumaginninnikkut aalajangersagassat akornanni sorliit 


pingaarnerpaatinneqartassanersut. Tassunga tunngatillugu erseqqissaatigalugu apeqqut 


tamanna FN’p meeqqanut komitiianit arlaleriarluni ujartuiffigineqartarnikooreermat. 


Tamanna aamma kingullermik naapeqatiginninnermi eqqaaneqarsimavoq. 


 


Mælkebøttecenteret 


 


Mælkebøttecenterip aallaqqaasiutigalugu tikkuarpaa, iluarisimaarlugu meeqqanut 


inuusuttuaqqanullu inatsit nutarterniarneqalersimammat, tamannalu FN’p Meeqqanut 


Aalajangersagai toqqammavigalugit piinnarani aamma meeqqat pisariaqartitsinerat 


toqqammavigalugit aaqqiissutaaniartussaassammat. 


 


§ 2 aamma § 4-mut 


Mælkebøttecenterip mikinngitsumik iluarisimaarpaa inatsisissatigut 


naqissusiivigineqartussanngormat, meeraq atugarliuuteqarsimappat piaarnerpaamik qanoq 


iliuuseqartoqartarnissaa, toqqissisimanartumillu peroriartorsinnaanissaa qulakkeerniarlugu 


iliuuseqaateqartoqartalerniarmat.  


 


§ 9-mut  


Mælkebøttecenterip neriuutigivaa, paasissutissanik paarlaaseqatigiittarnissamut tunngatillugu 


suliassat pitsaanerusumik suliarineqartalersinnaanissaanut aqqutissiuussisinnaajumaartoq. 


Tamatumali nassatarisaanik sullissisut assigiinngitsut paasissutissanik 


paarlaaseqatigiittarnissamut periarfissat atorlugit meeqqat pineqartut pitsaanerpaamik 


sulissunneqartarsinnaanissaaq aqqutissiuuneqarumaartoq. Taamaattumik Mælkebøttecenteri 


tunngaviatigut isumaqarluni, matumani suliniutigineqartut pitsaasutut 


naliliiffigineqartariaqartut. 


 


§ 22-mut 


Mælkebøttecenteri isumaqarpoq § 22 oqaasertalerneqartariaqartoq tassuunatigullu 


erseqqissaassutigineqartariaqartoq, meeqqat 15-t inorlugit ukioqartut isumaginninnikkut 


sulianut tunngatillugu isumasiorneqartarnissaat pingaaruteqartuusoq.  


 


Taamatut oqariartuuteqartoqarneratigut siunnersuut allanngortissallugu 


isumaqalersitsisoqarsimanngilaq. Ajornartorsiut pineqartoq § 6-mi sammineqarpoq. Suliani 


meeqqat 15-t inorlugit ukiulinnut tunngassuteqartuni, kommunalbestyrelsit § 6 naapertorlugu 


pisinnaatitaaffiinut sanilliullugit immikkut pisinnaatitaaffiummata. 


 


§ 28-mut 


Mælkebøttecenterip pingaartippaa, ilumut kommunalbestyrelsit 


pisussaaffilerneqarsinnaassasut angajoqqaajusut meeqqaminnut tunngatillugu 


killiliisinnaassuseqassasut. Ajoraluartumimmi Mælkebøttecenterimit 


maluginiarneqartarnikuuvoq, angajoqqaat ilaat meerarisamik soqutigisaat akimorlugit 


nammineq soqutigisatik pingaartinnerullugit iliuuseqarniarsinnaasarmata. 

Angerlarsimaffimmit qimagutitinneqareernermit inissiffiit imminut attuumassuteqarnissaanut 


tunngatillugu - § 42 - § 38 


Mælkebøttecenterimit iluarisimaarneqarpoq inatsissatut siunnersuummi siunertarineqarmat, 


meeqqap angerlarsimaffimmiit arsaarinnissutigineqarsimasup ataavartumik 


inissinniarneqartarnissaa, tassami assigiinngitsunut nuutitseqattaartarnerit meeqqamut 


ajoqusiisinnaasarmata. Taamatuttaaq Mælkebøttecenterimit iluarisimaarlugu 


isumagineqarpoq, meeqqat sapinngisamik nunatsinni inissinniarneqartarumaartut. 


Meeqqamut allannguineq annertoorujussuuginnarami takorlooruminaaqqaaq Danmark-imut 


nunamulluunniit allarluinnarmut nuutitaariataassagaluaruni. 


 


Taamaakkaluartoq Mælkebøttecenterip isumaa naapertorlugu 


qulakkeerneqarsimasariaqarluni, pisariaqarsorinaranilu kissaatiginanngitsoq nunatsinni 


periarfissat tamarmik ujartuiffigineqareersut paasineqarpat, tamarmik meeqqamut 


pineqartumut naleqqutinngitsuusut. 


 


Siunnersuusiornermi siunertarineqanngilaq, ilumut nunatsinni periarfissat tamarmik 


misissuiffigineqaqqaartassasut, meeqqap danmarkimut aallartittariaqarsinnaanera 


tikitsinnagu. Meeqqap inissinneqannginnerani amerlasuutigut nalilerneqarsinnaasarpoq 


ilumut nunatsinni periarfissat naapertuuttuunersut. Aamma taamatut isumaqarneq 


inatsisissamut tunngatillugu nassuiaatini erseqqissaassutigineqarsimavoq. Matumani 


inatsisissami oqaatsit taamatut isikkoqartillugit atorneqarnissaat 


kissaatiginartinneqarsimapput, tamatumani naqissuserusunneqarmat meeraq sapinngisamik 


nunatta avataannut inissinneqartariaqanngimmat. 


  


§ 69 aamma § 71-mut 


Taamatuttaaq Mælkebøttecenterimit naamaginanngitsutut isigineqarpoq, Naalakkersuisut 


kissaatigisimammassuk suliffeqarfimmut namminersortunit ingerlanneqartumut 


akuleruttarsinnaanissani ammaassiffiginiarsarimmagu, tamannami § 69, imm. 4-mi ersimmat. 


Mælkebøttecenterip isumaqatigivaa, Naalakkersuisut tunngaviatigut akisussaaffigimmassuk 


meeqqat inissinneqartut pitsaasunik sinaakkutaqartinneqarnissaat, taamatullu aamma 


paasisinnaavarput siulersuisut ilisarisimanninnerit naapertorlugit kisiat 


inuttalersorneqarsinnaanerat pinaveersaarniarneqartariaqarmat. 


Taamaattorli naqissusiivigerusunneqarpoq Mælkebøttecenterimit eqqumiiginartinneqarmat, 


Naalakkersuisut imminnut pisinnaatikkusummata naak pineqartoq namminersortunit 


ingerlanneqaraluartoq ingerlatsinissamut, aaqqissuussaaneranut il.il. maleruagassat qanoq 


ittuunissaanik aalajangersaanissaminnut. Nalinginnaasumimmi pineqartut nammineq 


ingerlatsiviupput (selvejende), tassalu namminersortunit aningaasaateqarfinniilluunniit 


ingerlanneqartuusaratik. Suliffeqarfik imminut ingerlattoq nalinginnaasumik 


ingerlatsisarnermi maleruagassat naapertorlugit a) imminut ingerlattuusarpoq aammalu b) 


nammineerluni aningaasaateqartarpoq, imatut paasillugu ingerlanneqarneranut tunngatillugu 


pisortat isumalluutigineqartaratik. 


Mælkebøttecenterip ersarissumik isumagivaa, inatsisitigut siunnersuuteqarnermi meeqqap 


paaqqutarineqarnissaanut apeqqut aammalu Naalakkersuisut aqutserusunnerat imminnut 


sipporlugit aaqqiiviginiarneqarpasittut. Suliffeqarfiit nammineq 


(aningaasaateqarfinniilluunniit) ingerlanneqartut Civilstyrelsimit akuersissutigineqartarput.   


Akerlianik Mælkebøttecenterimit tikkuarusunneqarpoq ingerlatsinissamut tunngatillugu 


Naalakkersuisut isumaqatigiissuteqarfigineqartassappata, taamaasillunilu qulakkeerneqarluni 


meeqqat inissinneqartut pitsaanerpaamik pineqartarsinnaasarnissaat. 

Mælkebøttecenteri suliffeqarfiuvoq nammineq/aningaasaateqarfimmit ingerlanneqartoq, 


taamaattumillu Civilstyrelsimit akuerineqarsimasuulluni. Taakkua suliffeqarfiup 


maleruagassai akuerinikuuaat, tamatumali saniatigut Mælkebøttecenteri GER-nr.-qarluni. 


Suliffeqarfik taamatut ittoq nammineq ingerlattuusoq Naalakkersuisunit 


akuerineqartussaanngilaq, tassami aamma Naalakkersuisut pisinnaatitaanngimmata 


suliffimmut namminersortunit ingerlanneqartumut akulerussinnaassallutik. Taamatummi 


pisoqassappat, suliffeqarfip ilaannakortumik pisortanit ingerlanneqalersimassaaq, aammalu 


allaffissornikkut aqutsisarnermi maleruagassat ataani inissisimalersimassalluni. 


Taamaasisoqassappat ingerlatseriaaseq aningaasalersorneqarnerlu 


allanngortinneqarsimassapput, tamannali inatsisissatut siunnersuut atuaraani 


siunertarineqarpasinnani. 


  


Suliffeqarfik nammineq ingerlattoq soorunalimi pisussaaffeqarpoq inatsisit atuuttut 


toqqammavigalugit ingerlatsinissaminut, aammalu tamatumunnga tunngatillugu 


nakkutilliiartortoqartarnissaa ajoriffissaqartissinnaanagu. Tassami tamatumani 


siunertarineqarmat qulakkeerniassallugu meeqqat inissinneqarsimasut naamaginartumik 


paaqqutarineqarnersut aammalu meeqqat atornerlunneqaratik naamaginanngitsunillu 


atugaqartinneqarlutik ilumut najugaqartinneqarnersut nakkutigissallugu. Taamaattumik 


Mælkebøttecenterimit iluarisimaarneqarpoq, pitsaasumik sullissilluarsinnaasunillu 


sulisoqarluni ingerlatsisoqarnissaa nakkutilliiffigineqartarniarmat, tamatumanilu aamma 


nakkutigissallugu ilumut suliffeqarfik anguniakkaminik aalajangersagaqarnersoq, 


iliuuseqaatigineqartartussat pillugit maleruagassiorsimanersoq aammalu meeqqat soqutigisaat 


aallaavigalugit ingerlatsisuunersoq. 


 


Inatsisissatut siunnersuutip matuma suliffeqarfiup imminut ingerlattup aaqqissuussaaneranut 


tunngatillugu annertuumik killiliiffigisussaassavaa, naak tamatumani pissutsit assigiinngitsut 


soorlu aningaasalersorneqarnissaanut, sulisoqarnissaanut aammalu pisinnaatitaaffiusut 


allatigut aaqqiivigineqarsimagaluartut.  


Taamaattumik inatsisiliornermut tunngatillugu pisinnaatitaaffiit 


erseqqissaassutigineqartariaqarput, tamatumani ingammik Naalakkersuisut 


kissaatigisimappassuk suliffeqarfimmik namminersortunit ingerlanneqartumut taamatut 


qulangersimanninniartigisimagunik. Pisinnaatitaaffiit nalornissutaajunnaarlugit 


naqissusiivigineqartariaqarput, tamatumuuna qulakkeerniarlugu suliffeqariup 


pisinnaatitaaffeqarnera aammalu ilumut namminersorluni ingerlanneqarsinnaanera 


eqqarsaatigalugu. Taamaasiortoqarnianngippat § 69, imm. 4 peerluaannaraani 


pitsaanerussaaq. 


 


Mælkebøttecenterimit isumaqarpugut inatsisissatut siunnersuut taamatut isikkoqartillugu 


suliffeqarfimmut namminersortumut qulangersimanninniarneq annertuallaartoq, tamannami 


manna tikillugu atuutitinneqarsimanngimmat. Ilumut suliffeqarfiup ingerlanneqarneranut 


tunngatillugu nakkutilliisarnissaq ingerlatsineranullu akulerussinnaanissaq 


pineqarsimassappat, tamanna inatsisissami ersarissaassutigineqartariaqarpoq. Paragraffinut 


pineqartunut tunngatillugu ersarissaasoqartariaqassaaq, tassami aamma nassuiaatini 


taaneqartut tamatigoortorujussuusutut naliliiffigineqarsinnaammata, taamaattumillu taamatut 


isikkoqartillugit isummersorfigineqarsinnaanerat ingerlanneqarneranut, siulersuisoqarneranut 


aammalu sinaakkutalersorneqarneranut siammasissinnaasorujussuullutik. Taamaattumik 


tunngavilersuutit ersarinnerusut immaqalu aammalu akuerineqarsimanerannut tunngatillugu 


arsaarinnissinnaanerit ersarissaassutigineqartariaqarput, tassami inatsimmi matumani 


taamatorujussuaq pisinnaatinneqarsinnaanissaq siunertarineqarsorinanngikkaluarmat.  

Taamatut oqariartuuteqartoqarneratigut inatsisissaq allanngortinniarneqanngilaq. Tassami 


Naalakkersuisut isumaginngimmassuk, suliffeqarfiit nammineerlutik ingerlanneqartut 


inatsisitigut toqqammavigisaat matumani allanngortinniarneqartut. Aalajangersakkat 


tikkuarneqartut tassaaginnarput, Naalakkersuisut kissaatigimmassuk 


periarfissagissaartinneqassallutik ulloq unnuarlu angerlarsimaffinnik aqutsinerminni 


kivitsisinnaasarnissartik. Tamatumani tupinnartuliaanngilaq, suliffeqarfiit namminersortut 


ingerlanneqartut allaffissornikkut inatsisit toqqammavigalugit ingerlanneqarnissaat 


piumasaqaatigineqartarnerat, tamatumanimi apeqqutaaneruinnartarmat suliffeqarfiit sunik 


sammisaqartuunersut. Politikkikkummi isummersornerit uaniinnerummata, matumani 


ersarissunik maleruagassiortoqarnissaa pingaaruteqarnerusoq.  Taamaattumik 


pingaaruteqarpoq isiginiassallugu, meeqqat sumiginnarneqarsimasut 


inissinniarneqaleraangata qulakkeerniarsinnaasassallugu ilumut angerlarsimaffiit 


pineqartut suliassaminnik kivitsisinnaanersut, tamatumali nassatarisaanik meeqqanik 


sumiginnagaasimasunik ilumut naamaginartumik  paaqqutarinnissinnaassuseqarnersut. 


 


Akuersissutaasimasut utertinneqarsinnaanerannut tunngatillugu, tamatumani 


Mælkebøttecenterimit isumagineqarpoq, soorluli aamma suleqatigiinnissamut 


isumaqatigiissummi naqissuserneqartareersoq, periarfissaareersoq akuersissutimik 


arsaarinnissinnaaneq kisiat pisussaaffimmut aalajangersimasumut 


tunngatinneqarsinnaasariaqartoq, immikkoortortat allat tamatumani eqqunngikkaluarlugit. 


Tamatumuuna periarfissiissutigineqassaaq suliffeqarfimmi sammisat allat 


ingerlatiinnarneqarsinnaanissaat, soorunalimi meeqqat pineqartut tassani pitsaasunik 


sinaakkutassaqartinneqarsimassappata. Aamma inatsissatut siunnersuummi 


tikkuarneqarsimavoq, meeqqat pisariaqanngitsumik nuutsittaqattaarnaveersaarneqarnissaat 


inatsiliornermi aamma pingaartinneqartoq. 


 


Naalakkersuisut isumaqarput, immikkoortoq pineqartumi pisinnaatitaaffimmik 


arsaarinnissinnaaneq, sammisanut allanut attuumassuteqartinneqanngitsoq. 


 


Inatsimmut taamak annertutigisumik eqquiffiusussamut tunngatillugu Mælkestøttecenterimit 


isuma una pigineqarpoq, suliffeqarfiit nammineq ingerlanneqartut pisinnaatitaaffii 


ersarissumik allattorneqarsimasariaqartut. Taamaasillunilu pisinnaatitaaffiit, killissat 


aammalu akisussaaffiit kikkut tigummineraat ersarissarneqarsimallutillu isumaat 


nassuiarneqarsimassammata. 


 


KANUKOKA 


 


KANUKOKA-mit isumaqatigineqarpoq, meeqqat sullinneqarnerannut atatillugu FN-p 


Meeqqat Pisinnaatitaaffii pillugit aalajangersagaa aallaaviusariaqartoq. Tassuunami 


qulakkeerniarneqarmat meeqqat ataasiakkaarlutik namminermut pisinnaatitaaffeqarmata, 


taamaattumillu inoqatitut allatulli ataqqineqarlutik naligiissutut isigineqartariaqartut. 


 


Iluarinartuutinneqarpoq siunnersuutip suliarineqarnerani sullissisut assigiinngitsut 


kissaatigisaat inassuteqaataallu toqqammavigalugit inatsisartut inatsissaatut siunnersuut 


ilusilersuisoqarsimammat. Aammattaaq iluarisimaarneqarpoq siuliani tusarniaasoqarnerani 


tikkuarneqarsimasut matumani siunnersuuteqaqqinnermi allannguutissatut 


ilanngussuuneqarsimammata.  


 


KANUKOKA-mit nuannaarutigineqarpoq, pisortaqarfiup salliutinniarsimammagu ilumut 


kommunit ulluinnarni inatsit naapertorlugu sulinissaminnut periarfissaqarnissaat aammalu 

inatsisiliornikkut sullissisut assigiinngitsut periarfissinneqarsimammata sapinngisamik 


pitsaanerpaamik meeqqanik inuusuttuaqqanillu sullissisinnaanissamut. Taamaattorli 


inatsisissap piviusunngortinneqarneratigut pinngitsoorneqarsinnaavianngitsoq tassaavoq 


kommunini aningaasartuutit qaffaallattussaanissaat, taamaattumillu KANUKOKA 


kommunillu isumaqarlutik aningaasartuuteqarnerulernissat ukiumoortumik tapiissutaasartut 


qaffanneqarnerisigut aaqqiissuteqarfigineqartariaqartut. 


 


Aammattaaq KANUKOKA-mit naatsorsuutigineqarpoq, pisortaqarfik naapertuuttumik 


maleruagassiorumaartoq, tamakkunuunatigullu ersarissumik tikkuartuussiffigineqassasut 


maleruagassat qanoq oqariartuuteqarnersut aammalu immersortagassanik 


suliarinnittoqartariaqartoq sullissinerni pitsaasumik naamassinnittoqartarsinnaanissaa 


siunertaralugu, tassami suleriaaserineqartut sapinngisamik assigiisarneqartariaqassammata. 


Tamatuma saniatigut KANUKOKA-mit pingaaruteqartutut isigineqarpoq, inatsisip 


atuutilinnginnerani pisortaqarfiup aaqqissuussaanik kommunini sullissisunik 


pikkorissaanissat aaqqissuuneqartarumaartut, taamaasiornikkullu 


qulakkeerniarneqarumaartoq sullissisut piginnaaneqarluarlutik ulluinnarni 


sulisarsinnaasarnissaat. 


 


§ 76-mut 


KANUKOKA aamma isumaqarpoq, imm. 1, nr. 4-mi nunatsinni Eqqartuussisarnermut 


Inatsimmut innersuussaqarnermut tunngatillugu erseqqissaassutigineqartariaqartoq, §§-t 


sorpiaat tamatumani pineqarnersut, taamaasiornikkummi kommunit ajornaannerusumik 


isummersorsinnaanissaat aqqutissiuuneqarsinnaassammat. 


 


Oqariartuutigineqartoq tusaatissatut akuerineqanngilaq. Aalajangersakkap taamatut 


isikkoqartinneqarneranut pissutaavoq, eqqartuussisarnermut inatsisip matuma kingorna 


allanngortinneqarsinnaaneranut. Inatsimmi matumani allaqqavoq § 76, imm. 1, nr. 4-mi 


tikkuarneqarsimasut tassaammata ”tigusarinninnermut tunngatillugu 


nikissinnaajunnaarsitsinermut tunngasoq”. Taamaattumik taamatut oqaasertaliinikkut 


erseqqissaassutigineqarpoq pisut suut toqqammavigalugit taamatut 


iliuuseqartoqarsinnaaneranik.  


 


§ 82-mut  


KANUKOKA-mit nuannaarutigineqarpoq ataatsimiititaliaq matumani pineqartoq kommunit 


suliassaanut tunngatillugu aalajangiisussaatinneqassanngimmat. Tamanna siunnersuummi 


siullermi siunertarineqarsimagaluarpoq, kisiannili tassa kisiat suliassanut tunngatillugu 


oqariartuuteqarsinnaatitaassasoq ilumut meeraq inissisimaffimminiit ingerlaqqissinnaanissaa 


isummerfigineqartussanngortillugu. KANUKOKA-mit suli isumagineqarpoq, 


ataatsimiititaliap meeqqat soqutigisai toqqammavigalugit isiginnittaaseqassasoq, 


tamatumanilu salliutissanngikkai inissiiffigineqarsinnaasut qanoq isumaqarsimasinnaanerat. 


Tamatuma saniatigut kommunalbestyrelsit periarfissaqartariaqarput ataatsimiititaliaq 


isumasiussallugu, tamatumani meeqqap pipallattumik ulloq unnuarlu angerlarsimaffimmi 


najugaqarunnaarnissaa aalajangiiffigineqartussanngorsimatillugu. 


 


§ 82, imm. 4-mut  


KANUKOKA-mit maluginiaqquneqarpoq, inatsisissatut siunnersuummi allaqqasoqarmat, 


ataatsimiititaliaq tassaammat sulianut tunngatillugu innersuussaqarsinnaatitaasoq. 


Taamaakkaluartoq inatsisip nassuiaataani allassimasoqarluni kommunit meeqanillu 


angerlarsimaffiit akornanni isumaqatigiinngittoqartillugu ataatsimiititaliaq inaarutaasumik 


aalajangiisinnaatitaassasoq ilumut meeraq angerlartinneqarnissaa pillugu. Taamatut 

isumaqartoqarsimassappat isumaqarnarpoq inatsimmi tamanna 


ersarissaassutigineqartariaqartoq, tassami oqaaseqartinneqarsinnaanerat kisiat 


pineqarunnaarsimassammat. 


 


Oqariartuutigineqartut tusaatissatut tiguneqarput, taamaattumillu inatsisissatut siunnersuut 


tamanna tunngavigalugu allanngortinneqarsimalluni. 


 


§ 86-mut   


KANUKOKA-mit maluginiarneqarpoq, paragraffip pineqartumi imm. 2-mi allaqqasoqarmat, 


Meeqqanut atugarisaat pillugit immikkut ilisimasalittut ataatsimiititaliap aalajangiineri, 


Isumaginninnermut Maalaaruteqartarfimmut ingerlateqqinneqarsinnaassassammata. 


 


Tikkuarneqartoq tusaatissatut tiguneqarpoq, aalajangersagarlu tamanna tunngavigalugu 


allanngortinneqarluni. 


 


Qeqqata Kommunia 


 


Qeqqata Kommuniata aallarniutigalugu erseqqissaassutigivai KANUKOKA-mit 


oqariartuuteqarfigineqartut tamangajaasa isumaqatigigamikkit, taakkunanngami 


tikkuarneqartut Qeqqata Kommuniata isumaa naapertorlugu inatsisissatut siunnersuummi 


ajornartorsiutit qitiusutut nalilerneqarsimasut tikkuussiffigineqarsimammata. 


 


Qeqqata Kommuniata iluarinartuutinngilaa tusarniaanermut piffissaliussaq taamak 


sivikitsigimmat. 


 


Tamatuma saniatigut 2012-2013-mi tusarniaasimanermut atatillugu ernumassutigalugit 


tikkuarsimasatik uterfigeqqippaat. Taakkununnga tunngatillugu Nalakkersuisut siullermik 


tusarniaasimanermit kommuninut tusarniaanermi siullermi qisuariaatigineqarsimasut 


innersuussutigalugit. 


 


Kommuneqarfik Sermersooq 


 


Kommuneqarfik Sermersooq-ip politikkikkut isummersuutigisai: 


 


Kommuneqarfik Sermersooq-ip siunnersuut assut angusaqarfiulluarniartutut naliliiffigivaat – 


ingammillu tamatumani tikkuarneqarlutik sullissisunut piumasaqaatit 


qaffanneqangaatsiartussaanerat. Tamatumuuna inuit pineqartut pisinnaatitaaffii annertuumik 


naapigiarneqartussaassapput, tassami ilaqutariit inuunerannut pisortat akuliunniarsimatillugit 


alloriarneq annertuutut naliliiffigineqartussaassammat. 


 


Kommuneqarfik Sermersooq-mit pingaaruteqartutut isigineqarpoq, meeqqat inuusuttuaqqallu 


ikiorserneqartarnerat pillugu inatsimmi toqqammavigineqartariaqarmat, ilinniartitaanerni 


inatsissamut matumunnga attuumassuteqartuni maleruagassat sukumiisumik 


qaammarsaassutigineqartalernissaat.  


 


Kommuneqarfik Sermersooq-mit amigaatigineqarpoq inatsimmi ersarissumik 


allassimasoqannginnera, suliniuteqarnerni tamani angajoqqaat ammasumik 


akuutinniarsaralugit suliat ingerlanniarneqartarnissaat anguniarneqartassasoq, taamaasilluni 


aamma angajoqqaatut tutsuiginartuunerat, isumalluuteqarfigineqarnerat 

akisussaaffeqarnerallu naqissusiivigineqartarsinnaaqqullugu. Ingammik tamanna § 9-mut 


tunngatillugu pingaaruteqartutut isigineqarpoq. 


 


Naalakkersuisut isumaqarput tikkuaaffigineqartut innersuussutigalugit tamakku 


allaffissornikkut tunngaviusumik maleruagassat naapertorlugit 


qulakkeerinniffiginiarneqarsimasut inatsisartut inatsisissaattut siunnersuummi § 2-mi. 


Tamatumani immikkut innersuussutigineqassapput  § 2, imm. 1, nr.2 aammalu § 2, imm. 2. 


Tamakkuli toqqaannartumik allaqqanngikkaluartut, matumuuna 


erseqqissaassutigineqassaaq, meeqqap naapertuuttumik pineqarnissaa inatsisimi matumani 


salliutillugu siunertariniarneqarsimammat. 


 


Kommuneqarfik Sermersooq-mit kissaatiginartinneqarpoq, periarfissiissutigineqartariaqartoq 


immikkut meeqqanut inuusuttunullu tunngatillugu ataatsimiititaliortoqarsinnaasarnissaa. 


Tassani kommunalbestyrelsip akunnerminni toqqarsimasaasa saniatigut meeqqanik 


inuusuttuaqqanillu sullissisarnerni immikkut ilisimasallit inissisimatinneqarsinnaasassapput. 


Taakkua illuatungeriit paaseqatigiissinnaasimatinnagit aalajangiisarnissamut 


pisinnaatitaatinneqarsinnaassammata. Tamatumuuna Kommuneqarfik Sermersooq-mit inuttut 


illersugaanissamut apeqqut naamassiuminarnerulissagaluartoq, tamatumuunalu nunatsinni 


pissutsit nunanut uatsinnut inatsiseqarnikkut assersuuneqarsinnaasartunut 


naaperiaasoqarsinnaassagaluarluni. 


 


Kommuneqarfik Sermersooqs administrative høringssvar 


 


Kommuneqarfik Sermersooq-ip paasilluarlugu ajunngitsutut tikkuaavigerusuppaa, meeqqat 


inuusuttuaqqallu sullinneqartarnerannut tunngatillugu nutaamik inatsisartut 


inatsisiliornermikkut illuatungeriittut inissisimasartut pisinnaatitaaffii 


erseqqissaavigineqartut, tamatumunnga ilanngullugu meeqqat inuusuttuaqqallu 


pisinnaatitaaffii ersarissaavigineqartussanngormata. 


 


Kommuneqarfik Sermersooq-mit iluarisimaarneqarpoq taamatut 


siunnersuuteqartoqarneratigut suliat malinnaavigineqartarnerannut tunngassuteqartut 


pissusissamisoortutut isigineqarmata, aammalu taamatut siunnersuuteqarnermi 


aqqutissiuuniarneqarmat inuk qitiutillugu assigiinngisitaartunik 


suliniuteqartoqartalersinnaassammat. 


 


§ 12, imm. 3-mut 


Kommuneqarfik Sermersooq-mit siunnersuutigineqarpoq, nakkutilliisarnernut tunngatillugu 


taakkua amerlassusaat 2-mit 1-mut allanngortinneqassasut, tassungalu taarsiullugu 


meeqqamik oqarasuaatikkut tusarniaasarsinnaanerit aammalu najugaqarfigisamit 


nalunaarusiortitsisarnerit aqqutiginiarneqassasut. Kommuneqarfik Sermersooq-mit 


apeqquserneqarpoq ilumut pissusissamisoornersoq ukiumut marloriarluni ornigulluni 


nakkutilliiartortarnissaq naamassineqarsinnaanersoq, tassami kommunit namminneq 


isorartoorujussuusinnaapput aammalu sullissisut amerlassutsimikkut killeqarlutik.  


 


Qisuariaat manna tusaatissatut tiguneqanngilaq. Periarfissaassaaq kommuninik allanik 


isumaqatigiissuteqartarsinnaasarnissaq, ingammik pineqartut kommunimi allami 


inissinneqarsimatillugit. 


 


§ 49-mut 

Kommuneqarfik Sermersooq-mit siunnersuutigineqarpoq periarfissarititaq qaammatinit 6-niit 


12-nut allanngortinneqassasoq. 


 


Oqariartuutigineqartoq akuersaarneqanngilaq. 


 


§ 66, imm. 3-mut 


Kommuneqarfik Sermersooq-mit siunnersuutigineqarpoq pikkorissarneqarsimanissamut 


piffissarititaq qaammatinit 6-niit 12-nut allanngortinneqassasoq. Tamanna pissusiviusunut 


sanilliullugut Kommuneqarfik Sermersooq-mit naapertuunerusorineqarpoq, ingammik 


kommunerujussuarni avinngarusimasutut inissisimasut eqqarsaatigalugit. 


 


Oqariartuutigineqartoq tusaatissatut tiguneqanngilaq. Tunngaviatigut kikkulluunniit 


angajoqqaarsiaaniartut meeqqamik tigusinnginnerminnik 


pikkorissarneqarsimasariaqaraluarput. Tamannali ingammik sulisoqarnikkut pissutsit 


innersuussutigalugit piviusorsiorsorineqanngilaq. Taamaattumillu piffissaliussaq 


qaammatinut 6-nut aalajangiiffigineqarsimavoq. 


 


Nalinginnaasumik nassuiaatinut tunngatillugu 


 


Kommuneqarfik Sermersooq-mit eqqortuussorineqanngilaq, allaqqammat angajoqqaanut 


pisussaaffiliisarnerit kommuninut aningaasartuutaaneq ajortutut taaneqarsimammat. 


 


Naalakkersuisut taamatut naliliisoqarnera isumaqatiginngilaat. Tamannami 


nalinginnaasumik sullissisarnernut ilaaginnarmat, aammalu inatsit manna 


toqqammavigalugu allaffissornerup annertusingaarnissaa 


naatsorsuutigineqartariaqanngimmat. 


 


Soqutigisaqaqatigiiffik Inooqat  


 


§ 30, imm. 1 aamma 2-mut: 


 


Inooqat-mit matumani aalajangersakkami siunertarineqartutut taaneqarsimasut 


isumaqatiginartinneqarput. Aappaatigullu isumaqarlutik siunnersuut piiginnarneqarsinnaasoq. 


 


Oqariartuutigineqartoq tusaatissatut tiguneqanngilaq. Tamatumuuna Naalakkersuisut 


siusinnerusukkut apeqqut pillugu oqaaseqaatigisimasaat innersuussutigineqassapput. 


 


§§ 31, 61, 63 aama 64-nut: 


Inooqat-mit maluginiarneqarsimavoq, kommuninit angajoqqaarsiassatut akuerisaasartut 


inatsisit ullumikkut atuuteqartut naapertorlugit aamma timimikkut allatigullu innarluuteqartut 


sullinneqartarnerisini angajoqqaarsiatut imaluunniit oqilisaassisartutut aamma 


atorneqartarmata. Tamatumunnga ilaatigut pissutaavoq innarluutillit pillugit inatsimmi 


pineqartut pillugit periarfissat tikkuusissutigineqarsimanngimmata.  


 


Taamaattumillu pissusiviusut Inooqat naapertorlugu imatut naliliiffigineqartariaqarlutik, 


ineriartornermikkut innarluuteqartut aammalu meeqqat inuusuttuaqqallu innarluuteqartut 


immikkut sullinneqartariaqartarnerat innersuussutigalugit ulluinnarni sulissussinissamut 


immikkut pikkorissaasoqarneq ajormat. Inooqat-mit ilisimaneqarpoq ingammik meeqqanut 


tunngatillugu piumasaqaatit unamminartorujussuusarmata, taamatullu naapertuuttunik 


angajoqqaarsiassatut imaluunniit oqilisaasisartussatut suliaqartartussanik pissarsiortarnerni 

tamanna aporfiungaatsiarsinnaasartoq. Meeqqat tamarmik immikkuullarissuusarput, 


tamannali inatsimmi tikkuussiffigineqarsimanngilaq. Taamaattumik Inooqat-mit 


inassutigineqassaaq, siunnersuummut ilanngunneqassasoq, tamatumani meeqqat ulloq manna 


tikillugu inatsisitigut ersarissumik illersugaanngitsut Inooqat isumaa naapertorlugu 


aaqqiissuteqarfigineqarsinnaaqqullugit. Inooqat isumaqarpoq, ilaqutariit angajoqqaarsiassatut 


oqilisaasartussatullu atorneqartussatut piukkunneqartut pinngitsooratik 


pikkorissartinneqartarnissaat isumagineqartassasoq, taamaasillutik innarluutillit tungaanut 


eqqortumik sullissisinnaasarnissaat aqqutissiuuneqassammat. 


 


Oqariartuutigineqartut tusaatissatut tiguneqarput, taamaattorli siunnersuummut 


allannguisoqarnissaanik kinguneqartitsimanatik. Pitsaanerpaassagaluarpormi, 


pikkorissaasarnissaq tak. §§ 66, imm. 3-mi taaneqarsimasut, aamma 


aaqqissuuneqartaraluarpata meeqqat inuusuttuaqqallu timimikkut innarluutillit immikkut 


paaqqutarineqartariaaqartarnerat aallaavigalugu 


aaqqissuussisoqartarsinnaassoqartassagaluarpat. 


 


§§ 71 – 74-nut: 
Inooqat-mit maluginiarneqarpoq, Naalakkersuisut ulloq unnuarlu angerlarsimaffinnut tunngatillugu 


pilersitsisuullutillu, akuersisartuullutillu aammalu nakkutilliisussaassutut inissisimatinniarneqartut. 


Inooqat isumaqanngilaq Naalakkersuisut arlaatigut pituttorsimasuusinnaanavianngitsut, aammalu 


ilimanaateqarsinnaanngitsoq imminnut isornartorsiortarsinnaasarnissaat. Taamaattumik Inooqat-imit 


isumaqarput nakkutilliisarnernut tunngatillugu arlaannaannulluunniit attuumassuteqanngitsunik 


pilersitsoqartariaqaraluartoq. Tamatumanimi pineqarput paaqqutarinnittarfiit ilaatigut pissaanermik 


atuiffiusinnaasartut (matunik parnaaqqatitsisarnerit aammalu ”perorsaanikkut periutsit” 


immikkuullarissut atorneqartartut.  Taamaattumik Inooqat-imit isumagineqarpoq 


nakkutilliisussaatitaasut soorlu pissaanermik atuisoqartarneranut tunngatillugu 


uparuaassuteqarsinnaasariaqartut. Inooqat-ip tungaanit tamakku ernumassutigineqarput, tassami 


amerlasuutigut misigisimasaramikku Namminersorlutik Oqartussat namminneq ingerlatarisaminnut 


nakkutilliisussaatitaatillutik apeqquserneqarsinnaasariaqartartut ilumut tamanna 


pissusissamisoortumik ingerlattarsinnaasarneraat (soorlu ilaatigut upariartariaqartunik 


uparuaanngitsoortarnermikkut). 


 


Oqariartuutigineqartoq tusaatissatut tiguneqarpoq. Ajornartorsiut tikkuarneqartoq 


Naalakkersuisut ilisimaarivaat, taamaattumillu killissarititat ersarissaavigineqarnissaat 


siunertaralugu suliniuteqarlutik. Taamaasilluni apeqquserneqarsinnaaqqullugu 


naqisimaneqarani nakkutilliisoqartarnersoq. Tamatumunngali aamma aporfiuvoq 


sulisussatigut periarfissat killeqarnerat. 


 


IPIS  


 


§ 44-mut 


IPIS-imit apeqquteqarfigineqarpoq, sooq imm. 1-mut tunngatillugu inissisititsiinnarnissamut 


apeqqut §§ 57 aamma 58 naapertorlugit kommunalbestyrelsimut nutaamik 


isummerfigisassanngortinneqassannginnersoq. 


 


§ 57aamma § 58 naapertorlugu aalajangersaasoqarpoq meeqqat pinngitsaaliissummik 


angerlarsimaffiup avataannut inissinneqarsinnaapput ukioq 1-miit 2 tikillugu. § 44 


naapertorlugu arsaarinnissuteqartoqarsimappat, tamatumani ukioq allortarlugu 


isummeqqittoqaqqittarnissaanik piumasaqaateqartoqanngilaq.    

§ 46-mut 


IPIS-imit eqqarsarnartoqartinneqarpoq, inuusuttut immikkut nakkutigineqartunut 


tunngatillugu IPIS-i isumaqarpoq, eqqarsarnartoqartillugu meeqqanut inuusuttuaqqanullu 18-


t inorlugit ukiulinnut allanut sanilliullugit tikeraartarnissamut 


periarfissalunnerusinniarneqarmata. 


 


Tamatumunnga patsisigineqarpoq, naapertuuttuusorineqarmat pineqartut 18-t sinnerlugit 


ukiulittulli immikkullu nakkutigineqartariaqartutulli innarluuteqarnertik pissutigalugu 


Danmarkimut inissinneqarsimasutulli pineqartarnissaat. 


 


§ 57aamma § 58-nut 


IPIS-imi isumaqarput pissusissamisoorinartinneqartoq erseqqissaassutigissallugu qanoq 


ililluni qulakkeerneqarsinnaanersoq, angerlarsimaffiup avataanut inissiineq 


pisariaqartinneqartumiit sivisutinnerunnginnissaa. 


 


Tamanna inatsisimi aalajangersakkat assigiinngitsut toqqammavigalugit 


qulakkeerniarneqartussaavoq. Tamatumani innersuussutigalugit qaqugukkut meeqqat 


inissinneqartariaqarnerat pillugu nalilersuisarnissat. Tamatumali saniatigut kommunit 


isummeqqittussaatitaanernut nakkutilliisussaatitaanermullu tunngatillugu 


pisussaaffilerneqarnerisigut, taamaasilluni nalilersorneqartassammat ilumut suli 


inissisimatitsiniarneq pisariaqarsorineqarnersoq.  


 


Saaffik - Nuna tamakkerlugu meeqqat inuusuttuaqqallu kinguaasiutitigut 


atornerlunneqarsimasunik sullissivik 


 


§ 9 -mut 


Saaffik isumaqarpoq, tamatumani allaqqasoqartariaqartoq, paasissutissanik 


paarlaaseqatigiittarnissamut isuma aatsaat pisinnaassassasoq, ilumut pisariaqavissortutut 


naliliiffigineqarsimagaangat. Taamaasiunngikkaanimi Saaffimmit aarleqqutigineqarmat, inuit 


amerlavallaat paasissutissanik avitseqatigineqarnerisigut siammarterisoqarsinnaanissaa 


aarlerinaateqarnerulersinnaassasoq. Tassa kikkut tamarmik ersarissumik 


isummerfigisanngilaat paasissutissat avitseqatigiissutigissagaanni, paasissutissat sorliit 


”pisariaqavissutut” naliliiffigineqarsinnaanersut. Tamatuma saniatigut Saaffik isumaqarpoq, 


aallaavigineqartariaqartoq angajoqqaatut akuerineqarsimasut paaseqatigineqartarnissaat, 


tamannali aamma aalajangersakkani ersersinneqartariaqaraluartoq. Tamatuma saniatigut 


Saaffik isumaqarpoq, allaffissornikkut sullissisarnernut tunngatillugu Inatsisartut 


peqqussutaani nr. 8, 13. juni 1994, § 28, imm. 1 – 6-mi allaqqasut 


toqqammaviginiarneqarsinnaasut. 


 


Oqariartuutigineqartut tusaatissatut tiguneqanngillat. Tassami inatsit tamaat 


aallaavigigaani ersermat, iliuuseqaatit tamarmik sapinngisamik angajoqqaatut 


akisussaassuteqartut paaseqatigalugit ingerlanniarneqartariaqassammata. 


Oqaasiliunneqarsimasut innersuussutigalugit allaffissornikkut sullissisarneq pillugu inatsit 


aqqutigalugu innuttaasut illersorneqartarput. Tamatuma saniatigut 


maluginiaqquneqassapput aalajangersakkat § 28, imm. 2, nr. 3-mi allaqqasut. Tamatuma 


saniatigut pisussaaffiliissutigineqarluni allaqqasoqarpoq, paasissutissanik paarlaassinerit 


aatsaat naapilluni oqarasuaatikkulluunniit ataatsimeeqqatigiinnerit aqqutigalugit 


pisarsinnaammata. Tamakku aamma killilersuinerupput, tassuunatigullu 

qulakkeerniarneqarluni, inuit pineqartut tutsuiginassusaat pisariaqanngitsumik 


innarlerneqarnaveersaarneqartassasut. 


 


§ 23-mut 


Saaffik isumaqarpoq aalajangersakkamik erseqqissaassuteqarfiusumik amigaateqartoqartoq, 


qaqugukkut meeqqat illuat atorneqarsinnaasassanersoq. Saaffik isumaqarpoq meeqqat illuat 


kikkunnilluunniit kinguaasiutitigut atornerlunneqarsimasunit atorneqarsinnaasariaqartoq. 


Tamanna inatsimmi ersersinneqartariaqartoq Saaffiup kissaatigivaa, periarfissaannartut 


isiginagu.  


 


Manna inatsit toqqammavigalugu aalajangersakkamik taamatut ittumik 


ilanngussisoqarsinnaanngilaq. Tamanna pisortanut pituttuineruallaassaaq, 


tamakkununngami tunngatillugu Naalakkersuisut kisimik pisinnaatitaanngimmata 


aalajangersaanissamut. 


 


Saaffik ilisimatitsivoq, Meeqqat Illuat Saaffik, Nuummi pigisaanilu tunngatillugu inunnik 


ataasiakkaanik sullissinerit aamma tassani suliarineqartarmata. Tamatumunnga tunngatillugu 


erseqqissaassutigivaat, sinerissami taamatut ittumik periarfissaqartoqannginnera 


amigaataasutut isigineqartariaqartoq. Saaffik isumaqarpoq, Ilaqutariinnik Sullissivinni video 


aqqutigalugu apeqqarissaarnissamut periarfissiisoqarsinnaagaluartoq, taamaasiornikkullu 


matu ataaseq atorlugu nunatsinni sullissisoqarsinnaalernissaa 


periarfissiuuneqarsinnaassagaluartoq. Taamatummi piffinni ataasiakkaani 


periarfissaqartitsisoqareerpoq, Saaffik paasissutissiivoq. 


 


Saaffik isumaqarpoq, aalajangersagaq pineqartoq § 9-mut nuuneqartariaqartoq, tassanimi 


paasissutissanik paarlaaseqatigiittarnissamut eqqartuisoqarmat. 


 


Oqariartuut tusaatissatut tiguneqanngilaq. 


 


Peqqissutsimut Attaveqarnermullu Naalakkersuisoqarfik 


 


§ 24-mut 


Peqqissutsimut Attaveqarnermullu Naalakkersuisoqarfiup apeqquteqaatigivaa, 


eqqarsaatigineqarsimanersoq paasissutissanik ingerlatitseqqittarnermut aalajangersakkat 


saneqqullugit periarfissat erseqqissaassutigineqartariaqannginnersut (tamatumuuna 


assersuutigalugu pinaveersimatinniarlugu napparsimaviit inunnut ataasiakkaanut 


tunngatillugu paasissutissanik ingerlatitseqqikkusussinnaannginnerat) 


 


Nalilersorneqareersimavoq allaffissornikkut sulianut tunngatillugu inatsisartut inatsisaani § 


28 toqqammaveqarluni aammalu paasissutissanik ingerlatitseqqittussaanermut aammalu 


sakkortusisumik ingerlatitseqqittussaanermut maleruagassat naapertorlugit, inatsimmi 


matumani pineqartut ingerlateqqinneqartarsinnaanissaat pisarsinnaajumaartut. 


 


§ 33, imm. 4-mut 


Siunertarineqartut naapertorlugit iliuuseqaatigineqartussat tamakkiisumik isiginnilluni 


suliarineqartarnissaanut aaqqissuuneqartarnissaanullu tunngatillugu suliniuteqarniarneq 


peqqinnissaqarfik suleqatigalugu pisartussaammata. Peqqissutsimut Attaveqarnermullu 


Naalakkersuisoqarfik suleqatigalugu paasissutissanik paarlaaseqatigiittarnissamut 


pisinnaatitaaffimmik – suleqatigiittoqartarsinnaanissaa eqqarsaatigalugu - 


pissarsiortoqarsinnaanera eqqarsaatersuutigineqarsinnaannginnersoq? 

Qulaani oqariartuutigineqartut innersuussutigineqarput. 


 


§ 44-mut  


 


Peqqissutsimut Attaveqarnermullu Naalakkersuisoqarfik makkuninnga oqariartuuteqassaaq: 


 


”Imm. 2-mi allaqqasoqarpoq, meeqqap tigummiinnarneqarsinnaaneranut tunngatillugu 


aalajangiiniarnerni, meeraq pineqartoq 15-nik ukioqalereersimatillugu pineqartoq 


akuersisinneqartartussaammat. Tamatuma saniatigut takussutissaqartitsisoqanngilaq 


(aalajangersakkami immikkulluunniit nassuiaatini) meeraq 15-nik ukioqalersimanngitsoq 


suna toqqammavigalugu isumasiorneqartussaatitaassanersoq (meeqqamik pineqartumik 


oqaloqatiginnittussaanermut tunngatillugu). 


 


Allaffissornikkut suliap isumagineqarneranut tunngatillugu kapitali 2 innersuussutigalugu - § 


6, imm. 1-mi aalajangersakkani naqqissusiivigineqarpoq, kommuni meeqqamik 


oqaloqatiginnittussaatitaasoq, tamatumali saniatigut meeqqap isummersuutai – suliaq tamaat 


isigalugu – sapinngisamik meeqqap ukiui silappaarissutaalu toqqammavigalugit 


naapertuuttumikoqimaalutarneqartassasut. Tamanna § 44 innersuussutigalugu 


toqqammaviginiarneqartussaassimassaaq.  


 


Taamaattorli § 6, imm. 1, nr. 3-mi allaqqasoqarpoq, ikiorsiissutit 


atorunnaarsinneqarsinnaanerat sioqqullugu meeraq oqaloqatigineqartussaasoq, takuuk § 36 


aamma § 47. 


 


Toqqaannarnerusumik § 36-p aammalu § 47-p taaneqarnerisigut 


isumaqalersitsisoqarsinnaavoq, § 6, imm. 1 aamma 2 toqqammavigalugu meeqqamik 


oqaloqatiginnittussaanermik isuma, § 44-mi allaqqasut toqqammavigineqarsinnaasanngitsut, 


tassanimi ilumut meeraq tigummiinnarneqassanersoq pineqarmat. 


 


Tamatuma saniatigut ersarluppoq, ilumut meeraq pineqartoq illersuisoqarnissamut 


pisinnaatitaaffeqarsinnaanersoq, tak. § 8, imm. 2-mi aalajangersakkatut taaneeqarsimasut.” 


 


Oqariartuutigineqartut tusaatissatut tiguneqarput. 


 


Toqqaannartumik § 8, imm. 2-mi allaqqasoqarpoq, meeraq angerlarsimaffimminit 


pinngitsaaliinikkut qimagutsinneqartoq pinngitsoorani illersorteqartinneqartussaasoq. 


 


§ 82-mut 


Peqqissutsimut Attaveqarnermullu Naalakkersuisoqarfiup apeqqutigivaa, Qitiusumik 


meeqqat atugarisaat pillugit ilisimasaqartut aamma tarnip nakorsaanik inatsisilerituumillu 


akoqartinneqartariaqannginnersut? Tassami aalajangersagaq nassuiaatillu atuaraani, tassa 


kisiat inuit isumaginninnikkut tunuliaqutallit ilaasortaasussatut tikkuaavigineqarsimammata. 


 


Inuk isumaginninnikkut immikkut ilisimasalik imaalluarsinnaavoq tarnip nakorsaatut 


imaluunniit inatsisilerituutut ilinniagaqartuusimasinnaapput. Tamatumani 


aalajangiisuujumaarpoq pineqartup sulisarsimanermini sunik misilittagaqarnersoq. 


 


Sulisitsisut (GA) 

Siunnersuut tamaat isigalugu Sulisitsisut iluarisimaarinnipput. 


 


§ 69, imm. 4-mut 


Sulisitsisut paasiuminaatsippaat sooq suliffeqarfissuit aqutaannik 


aningaasaateqarfiliortoqarsinnaanera ajornartinniarneqarnersoq. 


 


Taamatut aalajangersakkanut ikkussisoqarsimavoq qulakkeerniarlugu, suliffeqarfiup 


imminut pigisup aningaasatigut toqqammavigisai ersarissuussasut kissaatigineqarmat, 


imatut paasillugu aningaasaateqarfiup aningaasaatai meeqqanut inissinneqarsimasunut 


atorneqartarnissaat qulakkeerneqarsimassasoq. 


 


Sulisitsisut isumaqanngillat, suliffeqarfiup imminut ingerlattup ingerlatsinermut, 


aaqqissuussaaneranut siulersuisullu katitigaanerannut tunngatillugit toqqammavigisai 


aalajangersaaviginiarneqarsinnaasut. 


 


Oqariartuutigineqartoq tusaatissatut tiguneqanngilaq. Aalajangersakkalli saniatigut 


allatigut maleruagassaqartoqarnera aamma ataqqineqartarumaartut 


innersuussutigissallugit. 


 


§ 69, imm. 6-mut 


Sulisitsisut isumaqarput, isummerfigissallugu naleqqussinnaassasoq ilumut meeqqat 


inissinneqarsimasut aningaaserivinni kontotaarnissamut pisinnaatitaaffeqartinneqassanersut 


aammalu qulakkeerniarneqarsinnaassasoq angajoqqaajusut taakkua susassarissanngikkaat. 


 


Tamanna inuttut nammineq pisinnaatitaaffiit pillugit inatsimmi (myndighedslov) 


aalajangersaavigineqareersimavoq. Angajoqqaatut akisussaassuseqartut ilumut kontonut 


taaneqartunut tigusisinnaatinnianngikkaani, tamanna meeqqamut 


oqartussaaffiliigallarnikkut aaqqiivigineqarsinnaavoq.  


 


§ 71-mut 


Sulisitsisut isumaqarput, aalajangersagaq allannguallatsinneqartariaqartoq, Naalakkersuisut 


suliffeqarfinnik akuersisussaatikkunnaarlugit, kisannili tassa kisiat ingerlatsinermut 


isumaqatigiissutaasimasoq naapertorlugu piumasaqaatinik naqissusiisinnaatitaassasut. 


 


Oqariartuutigineqartut tusaatissatut tiguneqanngillat. 


 


Sulisitsisut isumaqarput oqaaseq ”perorsaanermi periutsit” atussallugu ersarluppallaartoq. 


 


Oqariartuutigineqartoq tusaatissatut tiguneqanngilaq. Pineqartunut tunngatillugu oqaaseq 


”perorsaanermi periutsit” atussallugu naapertuuttutut isigineqarpoq. 


  


Sulisitsisut isumaqanngillat aalajangersaasoqartariaqartoq ilumut perorsaanermi periuseq 


aalajangersimasoq atorneqartariaqartassasoq. 


 


Tamatumunnga Naalakkersuisut tunngaviatigut isumaqataasinnaapput. Taamaattorli 


ajornarnavianngilaq aalajangersaavigissallugu perorsaanermi periutsit suut 


piumasaqaatiginiarneqarnersut. Tamatuma saniatigut ineriartornerup nassatarisaanik 


perorsaanermi periutsit isigineqarnerat allannguuteqartarput imaluunniit 


nutarsarneqartuartuusinnaasarlutik. 

IMAK 


 


IMAK-imit kajumissaarutigineqarpoq, innuttaasut tungaanut quppersaarannguanik 


saqqummiisoqartariaqassasoq. 


 


§ 7-mut 


IMAK-i isumaqarpoq aalajangersagaq peerneqartariaqartoq, tassami imaammat meeraq 


taamatut illersorteqarnissamut periarfissinneqassappat, pineqartoq aningaasatigut 


matussusiivigineqartariaqartassammat, soorlu akissarsiaminik annaasaqarsimatillugu 


matussutaasussanik. 


 


Oqariartuutigineqartoq tusaatissatut tiguneqanngilaq. 


 


§ 8, imm. 1-mut 


IMAK-i isumaqarpoq kommunalbestyrelsi qulakkeerinninnissamut 


pisussaaffilerneqartariaqartoq, ilumut meeqqap pineqartup illersortilerneqarnissaa 


eqqarsaatigalugu. Periarfissatut ammasutut kisiat oqaasertaqartinneqarsimassappat, tamanna 


kommunip iluani kommunillu akornanni immikkoortitsinermik 


kinguneqartitsisinnaasorineqarpoq. 


 


Oqariartuutigineqartoq tusaatissatut tiguneqanngilaq. Imm. 1 naapertorlugu 


kommunalbestyrelsi periarfissinneqartussaavoq ilumut meeqqap illersortissaanik 


tunniussisoqartariaqassanersoq, naliliiffigineqarsimappat tamanna ilumut 


pisariaqartinneqarnersoq. Imm. 2 aamma 3-mi aalajangersakkat toqqammavigalugit 


naqissusiisoqarsimavoq, qaqugukkut illersuisoqartitsisoqartarnissaa kommunit 


aalajangiiffigisassaneraat.  Taamaattumik immikkoortitsisoqartarsinnaaneranut apeqqut 


tunngavissaqarpiarsorinartutut isigineqanngilaq. 


 


§ 14, imm. 2 aamma § 15, imm. 3-mut 


IMAK-i isumaqarpoq naapertuuttutut isigineqartariaqartoq taamatut ittumik 


aalajangersagaqartoqarnera, tassuunatigut qulakkeerniarneqarsinnaassammat suliamik 


ingerlatitseqqissimasoq taamatut iliuuseqarsimanerminut pitsaasuunngitsut. 


 


§ 55-mut 


IMAK-imit iluarisimaarneqarpoq kommunalbestyrelsip pisussaaffigimmagu 


inatsisilerituumik immikkut akilerneqartussaanngitsumik neqerooruteqarnissaq. 


 


Kapitel 13-mut 


Suliamik malitseqartitsisarnissamut aalajangersakkat IMAK-imit tikilluaqquneqarput. IMAK-


imi isumaa naapertorlugu inuusuttuaqqat atuarfimmit anereernerup kingorna 


sumigiginnarneqartartut amerlavallaarujussuarput. 

Ilanngussaq 2 


 


Tusarniaanermi akissutit pillugit nalunaarusiaq 


 


8. Oqartussanik suleqatigiiffinnillu il.il. tusarniaaneq. 


Inatsisissatut siunnersuut 2012-mi decemberip aqqarnanni tusarniutigalugu nassiunneqarpoq 


tusarniaanermilu piffissaliussaq 2013-mi januarip aqqarnanut killeqarluni. 


 


Tusarniaanermi piffissaliussap sapaatit akunnerinik sisamanik sivisussuseqassasoq 


KANUKOKA-p ulloq 1. oktober 2012-mi mailikkut akuersissutigaa, tassa inatsisissatut 


siunnersuut nassuiaateqarfigalugu Naalakkersuisut kommuniniissimammata. 


 


Inatsisissatut siunnersuut tusarniutigalugu ukununnga nassiunneqarsimavoq: 


 


KANUKOKA, KANUNUPE, Siulittaasup Naalakkersuisoqarfia, Ineqarnermut, 


Attaveqarnermut Angallannermullu Naalakkersuisoqarfik, Aningaasaqarnermut 


Naalakkersuisoqarfik, Aalisarnermut, Piniarnermut Nunalerinermullu Naalakkersuisoqarfik, 


Inuussutissarsiornermut Suliffeqarnermullu Naalakkersuisoqarfik, Peqqissutsimut 


Naalakkersuisoqarfik, Ilinniartitaanermut Ilisimatusarnermullu Naalakkersuisoqarfik (IIN), 


Nunamut Namminermut, Pinngortitamut Avatangiisinullu Naalakkersuisoqarfik, 


Isumaginninnermut Naammagittaalliuuteqarfik, Meeqqat Inuunerissut – Bedre Børneliv 


(MIBB), Nanu Børn, Rigsombudeqarfik, MIO – Meeqqat Illersuisuat, Politimestereqarfik, 


Kalaallit Nunaanni Politiit, Tulararfik (Forstandeit peqatigiiffiat, IMAK, PIP, AK – 


isumaginninnermi siunnersortit, Angajoqqaarsiat Peqatigiiffiat Nuuk, Maniitsumi 


angajoqqaarsiat Peqatigiiffiat, Nunatsinni Nakorsaaneqarfik, Isumaginninnermik pissutsinut 


immikkoortortaq – Ilisimatusarfik, Social- og Integrationsministeriet, Inuit Circumpolar 


Council (ICC) 


 


Inatsisissatut siunnersuummut uku oqaaseqaateqarsimanngillat 


 


Inuussutissarsiornermut Suliffeqarnermullu Naalakkersuisoqarfik, Perorsaasut Ilinniarsimasut 


Peqatigiifiat (P.I.P.), 


 


Aallaqqaasiut 


 


Tusarniaanermi akissutit teknikkikkut oqaaseqaatinik kiisalu oqaatsitigut kukkunernik 


amigaatinillu imaqartut, allamik oqaaseqarfiginagit siunnersuutissatut missingiummut 


iluarsineqarput. 

Missingersuutip imarisaanut tunngasuni akerliliisut tusarniaanermi akissutit tiguneqartut allat 


pingaarnertigut issuarneqarput tulliuttumilu oqaaseqarfigineqarlutik. Tusarniaanermi 


akissutinut oqaaseqaatit naqinnertut uingasutut allanneqarput. 


 


Tusarniaanermi akissutini ajornartorsiutit marluk malunnarsimapput. Taakku 


paasiuminartuunissaat pissutigalugu aallarniutaasumik sammineqassapput. 


 


Meeqqamut pitsaanerpaaq 


 


Inatsisissatut missingiummi oqaasertaliorneq atorneqartoq ”meeqqap iluaqutigisinnaasai 


pitsaanerpaat” naleqqutinngitsoq arlalinnit uparuarneqarpoq. 


Meeqqat Pisinnaatitaaffii pillugit Naalagaaffiit Peqatigiit isumaqatigiissutaanni tuluttut 


oqaasertaliussaq tassaavoq: ”the best interests of the child”, akerlianilli qallunaatut 


isumaqatigiissutip oqaasertaani atorneqarluni ”meeqqamut pitsaanerusussat”. Inatsisissatut 


siunnersuummi oqaasertaliussaq tuluttuumit qallunaatuumillu akusaavoq, tamatumalu 


takutillugu tamanna tulluartuunngitsoq. 


 


Inatsisissatut siunnersuummi oqaasertaliussaq maannakkut tassaalissaaq: ”meeqqamut 


pitsaanerpaaq”. ”Meeqqamut pitsaanerusussat” atorneqannginneranut pissutaasoq tassaavoq 


kalaallit oqaasiinut naleqqutinnginnera. 


 


Aningaasaqarneq isumalluutillu 


 


Tusarniaanermi akissuteqartut arlallit aningaasaqarnikkut inunnilu isumalluutinut 


tunngatillugu siunnersuummi aalajangersakkat unamminartuuneri pillugit ernumallutik 


oqaaseqarput. 


 


Inatsisartut inatsisissaattut siunnersuut annertuumik anguniagaqarpoq. Inatsimmi anguniagaq 


eqqarsaatigalugu Naalakkersuisut qaffasissumik siunniussaqarput. Peqatigisaanik 


Naalakkersuisut ilisimalluinnarpaat anguniagaq taanna oqartussani assigiinngitsuni sulinikkut 


annertuumik unamminartunik pilersitsissasoq, tamannali ingerlaavartumik suliassaavoq, 


siunnerfeqarluni. 


 


Ataatsimoortumik tapiissutit pillugit isumaqatiginninniarnerni inatsisip 


eqqarsaasersuutiginissaanut kommunit periarfissaqassapput. Peqatigisaanik isumalluutinik 


piginnaasatigullu ineriartortitsineq meeqqanut inuusuttunullu periusissap ilagaa. 


Isumalluutitigut amigaataasinnaasunut oqilisaassisussanik suliniutinik taamaattumik 


aallartitsisoqareeerpoq. 

Taamatulli annertutigisumik inatsisissatut siunnersuutip naammassineqarnissaanut aningaasat 


pisariaqartinneqarput aningaasaqarnikkullu kingunissat nassuiaatini nalinginnaasuni 


allaaserineqarlutik. Maannakkut paasissutissat pigineqartut aallaavigalugit naatsorsuisoqarpoq 


tamatumalu saniatigut missiliuisoqarluni. Siunnersuutip akuerineqarnerata kingorna 


oqartussat ataasiakkaat inatsimmik malinninnissaminnut pisussaaffeqarput inatsillu malillugu 


inatsisitigut inissisimanermut innuttaasut qulakkeerullugit. 


 


Siunnersuutip akuerineqarnerata kingorna inatsisip atorneqarnissaa pillugu kommunini 


sulianik suliarinnittartut ataasiakkaanut piareersarlugit Naalakkersuisut 


pikkorissartitsissapput. 


 


Inatsisissatut siunnersuummut uku oqaaseqaateqarsimapput: 


 


Nunatsinni Nakorsaaneqarfik  


 


Nunatsinni Nakorsaaneqarfik aallarniutigalugu inatsisissatut siunnersuummik annertuumik 


naammaginnilluni oqaaseqarpoq. Nakorsaaneqarfik naliliivoq meeqqat inuusuttullu 


pisinnaatitaaffiinik nukittorsaanermut naleqqiullugu siunnersuut annertuumik alloriarfiusoq. 


Peqatigisaanik angajoqqaanngortussanut ikiorsiinissamut periarfissiineq nakorsaaneqarfimmit 


tikilluaqquneqarpoq. Qitiusumik Meeqqat pillugit Ataatsimiititaliamik pilersitsineq aamma 


annertuumik suliniutitut nalilerneqarpoq. 


 


§ 5-mut 


Nunatsinni Nakorsaaneqarfik isumaqarpoq paasissutissat suut oqartussanit allanit 


kissaatiginerlugit kommunalbestyrelsimit erseqqissumik nalunaarutigineqarnissaat 


erseqqissarneqartariaqartoq. Peqqinnissaqarfik isumaqarpoq nalunaarsuiffiup assilineranik 


kommunalbestyrelsip qinnuteqaannartarnera naammaginanngitsoq, naak tamatumunnga 


pisinnaatitaaffeqaraluarlutik. Akerlianilli suliatigut apeqqutit, ilisimasat 


pissarsiarineqarsinnaasut aallaavigalugit peqqinnissaqarfiup akisassai 


saqqummiunneqartariaqarput. 


 


Oqaaseqaatip inatsisissatut siunnersuummut tulluarsarlugu ilanngunneqarnissaa tulluartutut 


isigineqanngilaq. 


 


Nalinginnaasumik sulianik suliarinninnermi ileqqumit takuneqareersinnaareerpoq 


paasissutissanik qinnuteqaraanni paasissutissat suut paasisaqarfigineqarnissaat 


erseqqissaavigineqassasoq. Taakku saniatigut taamatut erseqqissaaneq inatsisip 


oqaasertaaniinnissaa naleqqutissanngilaq. 

Ajornartorsiulli attuumassuteqarpoq siunissamilu inatsimmut ilitsersuutissani tamanna 


pingaartinneqassalluni. 


 


§ 9-mut  


Nunatsinni Nakorsaaneqarfiup nalunaarutigaa aalajangersakkami immikkoortut akornanni 


inuit pillugit paasissutissanik paarlaasseqatigiinnissamut periarfissat piumasaqaatillu 


ajunngitsumik erseqqissarneqartut. 


 


Kapitali 4-mut aamma 5-mut 


Nunatsinni Nakorsaaneqarfik isumaqarpoq inatsisissatut siunnersuummi kapitali 4-mi aamma 


5-mi nalunaaruteqarnerup kingorna iliuuseqarnissamut piffissatigut killiliussat 


allanneqassasut, pingaartumik inunnut aamma pisortani oqartussanut uppernarsaasoqassasoq. 


 


§ 18, imm. 1, Kommunalbestyrelsi, nalunaarummik tigusaqarnermiit kingusinnerpaamik 


sapaatit akunneri marluk qaangiutsinnagit, isumaginninnikkut misissuinissamik 


pilersitsisoqarnissaanut pisussaaffeqarpoq, taamatut misissuinerit pilersinnissaannut 


tunngavissaqartoq nalilerneqarpat. 


§ 18,imm. 2, peqatigisaanillu meeqqamik paarsinerluttoqarsimaneranik, 


persuttaasoqarsimaneranik imaluunniit kinguaassiuutitigut atornerluisoqarsimaneranik 


kommunalbestyrelsimik pasinnilersitsisumik nalunaarummik tigusaqarnermi 


ingerlaannartumik isumaginninnikkut misissuinermik pilersitsinissamik pisussaaffeqarpoq 


aamma politiit ingerlaannartumik kommunalbestyrelsimit ilisimatinneqarlutik. 


§ 24, imm. 4-mi aamma taaneqarpoq meeqqamik, taassuma peqqissuuneranik 


ineriartorneranilluunniit ulorianartorsiortitsisinnaasumik atugaqartunik imaluunniit 


immikkut tapersersorneqartariaqartumik kommunalbestyrelsip ilimagisaqalerneraniit 


piaarnerpaamik kingusinnerpaamillu qaammatit sisamat qaangiutsinnagit misissuineq 


naammassineqarsimassasoq. 


 


Piffissamik killiliinerit annertunerusumik erseqqissarneqarnissaat taamaattumik 


pisariaqartutut isigineqanngilaq. 


 


Social- aamma Integrationsministeriaqarfik 


 


§ 3 imm. 1-imut oqaatsip ”najugaqartut” inatsisip oqaasertaani atorneqarnera 


ministeriaqarfimmit isornartorsiorneqarpoq. Erseqqissaatigivaat ”najugaqartut” taaguutaasoq 


amerlanertigut ilaqutariinnut, inuinnarnut saqitsaassutillu pillugit eqqartuussinerit iluanni 


atorneqartartoq. Qallunaat eqqartuussiviat malillugit najugaqarfik paasineqarpoq tassaasoq 


naalagaaffimmi imaluunniit nunap inatsisitigut oqartussaaffigisaani inuk najugaqartoq 


imaluunniit inississimasoq tassaniittuarnissani siunertaralugu imaluunniit inissinneq 


taamaallaat utaqqiisaasumik pinissaa siunertarinagu. Ministeriaqarfik isumaqanngilaq 

najugaqarfik pillugu nassuiaat taanna § 3, imm. 1-imi aalajangersakkamut nassuiaatit 


malillugit najugaqarfiup imarisaanut naapertuuttoq. Siunnersuutigineqarpoq § 3, imm. 1-imi 


atassuteqarnermut atorneqartoq ”najugaqartut” ”najugaq”-mut allanngortinneqassasoq. 


 


Ministeriaqarfiulli malugeqquaa meeqqat illersorneqarnissaat pillugu Haagerimi 


isumaqatigiissut (angajoqqaat akisussaanerat aamma meeqqanik illersuinermi aaqqiinernut 


tunngasunik piginnaasat, inatsisinik toqqaaneq, akuersineq, naammassinninneq aamma 


suleqatigiinneq pillugu Haagerimi isumaqatigiissut 19. oktober 1996-meersoq) Nunatsinnut 


ilaqutariit pillugit eqqartuussisutigoortumik inatsisit nutarterneqarnerinut atatillugu 


Nunatsinnut atulersinneqarnissaa siunnersuutigineqassasoq. 


 


Meeqqat illersorneqarnerat pillugu Haagerimi isumaqatigiissummiiput piginnaatitsineq 


pillugu maleruagassat, meeqqat pillugit, naalagaaffiup oqartussaaffigisaaniittunut, aamma 


tassani najugaqanngikkaluarpataluunniit, illersuinissamut aaqqiissuteqarnissamut 


naalagaaffimmi oqartussanut pisinnaatitaaffeqartitsisut – aamma toqqaannanngitsumik 


pisussaaffiliisut. Tassani ilaatigut pineqarpoq qimaasut meerai il.il. (artikel 6) aamma 


pinasuartunik pisoqartillugu (artikel 11). 


Ministeriaqarfimmit ilanngunneqarpoq isumaqatigiissutip Nunatsinni atulersinneqarnissaanut 


tunngavigineqassasoq meeqqat, tassani najugaqanngikkaluarlutik Nunatsinniittut 


isumaginninnermi inatsisitigut utaqqiisaasumik illersornissaannut periarfissanik imaqartumik 


Nunatsinni inatsiseqarnissaq. Tassunga atatillugu ministeriaqarfimmit malugeqquneqarpoq 


najugaq pillugu taaguutip atorneqarneratigut imatut pisoqarsinnaasoq, meeqqamut Nunatsinni 


utaqqiisaasumik inissisimasumut, tassani najugaqanngitsumut, pisariaqartutigut illersuinikkut 


iliuuseqarnissamut inatsisartut inatsisaat malillugu Nunatsinni oqartussat inatsisitigut 


tunngavissaqassanngitsut. 


 


Oqaaseqaat tusaatissatut tiguneqarpoq taamaattorli § 3, imm. 1 imatut oqaasertaqalerluni: 


 


”Inatsisartut inatsisaat meeqqanut Kalaallit Nunaanni aalajangersimasumik najugaqartunut 


imaluunniit inissisimasunut atuuppoq.” 


 


Inatsit taamaalilluni meeqqanut tamanut Nunatsinni aalajangersimasumik najugaqartunut 


atuutissaaq, tassunga ilanngullugit aamma meeqqat nunami allamiikkallartut, 


peqatigisaanillu meeqqanut Nunatsinniikkallartunut utaqqiisaasumik isumaginninnikkut 


inatsisitigut illersorneqarnissaannut oqartussat inatsisitigut tunngavissinneqarlutik. 


 


§ 3, imm. 2-mut 


Aalajangersakkami paragraffit pisortat iliuuseqarnerisigut Danmarkimi inissinneqarsimasunut 


meeqqanut atorneqartut taaneqarput. Tassani pineqarput §§ 42, 43, 44, 45, 46, 49 aamma 50. 

§ 42, imm. 2-mit, aamma § 49-mit takuneqarsinnaavoq pisuni aalajangersimasuni 


inissiiffiusumiit oqaaseqaammik pissarsiniartoqassasoq. Ministeriaqarfimmit 


uparuarneqarpoq meeraq Danmarkimut inissinneqarpat, manna tikillugu aaqqissuussineq 


tassaasimavoq, danmarkimi sumiiffimmi kommunimiit nassuiaammik nunatsinni oqartussat 


pissarsiniartarlutik, nunatsinni oqartussat sinnerlugit meeqqamik inuusuttumilluunniit 


inummut sammisumik nakkutilliisunut. Taamaattunmik manna tikillugu suleriaaseq § 42, 


imm. 2-mut aamma § 49-mut ataqatigiissinneqarsinnaanngilaq. 


 


Oqaaseqaatit tusaatissatut tiguneqarput taannalu naapertorlugu aalajangersakkat 


allanngortinneqarlutik, tassa manna tikillugu suleriaatsip allanngortinneqarnissaa 


kissaatigineqanngimmat. 


 


§ 44-mut 


Ministeriaqarfimmit uparuarneqarpoq, meeraq angerlarsimaffiup avataanut 


inissinneqarsimatillugu, ilaqutariit pillugit eqqartuussinermi katerisimaarnissamut 


aalajangiinerit nunatsinni oqartussanit killilerneqarnissaannut ilaqutariit pillugit 


eqqartuussinermi Nunatsinni inatsisit aporfiliinngitsut. Tassunga oqaatigineqarpoq 


isumaginninnikkut sullissineq pillugu inatsimmi § 71, imm. 1 aalajangersakkamik imaattumik 


imaqarmat: 


 


”Katerisimaarnissamut atassuteqarnissamullu pisinnaatitaaffik, angajoqqaat akornanni 


isumaqatigiissutaasimasoq imaluunniit angajoqqaat akisussaanerat pillugu inatsit malillugu 


aalajangersarneqarsimasoq meeqqap inuusuttulluunniit angerlarsimaffiup avataani 


inissinneqarnerata nalaani atatiinnarneqassasoq, imm. 2-4-mili maleruagassat malillugit 


killilersuiffigineqarsinnaalluni imaluunniit utaqqiisaasumik atorunnaarsinneqarsinnaalluni.” 


  


Ministeriaqarfik tusarniaanermi akissutimini allappoq § 44-mut nassuiaatini allassimasoq 


katerisimaarnissaq pillugu angajoqqaat eqqartuussiviullu aalajangiinerit inissinneqarnerup 


nalaani ingerlatiinnarneqassasut, taamaattorli inissiinermi pissutsinik taaneqartut malillugit 


pisuni aalajangersimasuni katerisimaarneq paaqqinniffiit ataasiakkaat il.il. 


killeqartissinnaagaat. Ingerlaqqilluni allappoq katerisimaarneq pillugu aalajangersakkat, 


kommuninit aalajangersarneqartut, ilaqutariit pillugit eqqartuussinerni maleruagassat 


malillugit aalajangerneqartut katerisimaarneq pillugu aalajangiinernut akerliusussaanngitsut. 


Ministeriaqarfik isumaqanngilaq nassuiaatini allanneqartutut ilaqutariit pillugit 


eqqartuussivinni katerisimaarneq pillugu aalajangiinernut nunatsinni oqartussat taamatut 


annertutigisumik ataqqinninnissaat pisariaqanngitsoq. 


 


Oqaaseqaatit tusaatissatut tiguneqarput inatsisissatullu siunnersuummut naleqqussarlugit 


ilanngunneqarlutik, tassa meeqqat inissinneqarsimasut angajoqqaatut 

oqartussaassuseqartumut atassuteqarneranik killilersuinissamut kommunit 


periarfissaqarnerat naleqquttutut isigineqarmat. 


 


Maniitsumi angajoqqaarsiat Peqatigiiffiat 


 


Maniitsumi angajoqqaarsiat Peqatigiiffiata siunnersuutigaa nerisanut akiliut 


qaffanneqassasoq, oqaatigigamikku meeqqat paarineqartut annertuumik 


nererusussuseqartarmata meeqqanullu allanut naleqqiullugit annertunerusumik nerisarmata.  


 


Aammattaaq Maniitsumi angajoqqaarsiat Peqatigiiffiannit siunnersuutigineqarpoq 


atisarsiutissaq kaasarfimmiullu qaffanneqassasut. Maniitsumi angajoqqaarsiat Peqatigiiffiat 


isumaqarpoq meeqqat paarineqartut atisaminnik iluamik paarsinissaminnut 


ajornartorsiuteqartartut atisallu aserorsimasatik annaasimasatilluunniit pissutigalugit 


annertuumik atuisartut. 


 


Maniitsumi angajoqqaarsiat Peqatigiiffiata taakku amigaataatillugit atisanut pequtinulluunniit 


aningaasanik qinnuteqarnissamut periarfissamik ammaasoqarnissaa kissaatigaa. 


Malugeqqullugulu atisat sukkasuumik nungullartillugit imaluunniit alliartornerat 


pissutigalugu atisanik pisinissamut ataasiartamik ikiuisoqarnissaa pillugu qinnuteqarnissaq 


aamma pisariaqarsinnaasoq. 


 


Ilaqutariit paarsisartut akissarsiaasa annertussusaat isumaginninnikkut ikiorsiinerit atuuttut 


pillugit kaajallaasitami malittarisassaqartinneqarput, taamaattumik inatsisissatut 


siunnersuummi matumani ilaanatik. 


Akissarsiat annertussusaat pillugu apeqqut Nunatsinni angajoqqaat paarsisartut pillugit 


Deloittep juni 2012-mi misissuineranik malitseqartitsinermut ilaatinneqarumaarpoq. 


 


Inuit Circumpolar Counsil 


 


ICC aallarniilluni oqaaseqarpoq inatsisissatut sinnersuummut tapersersuilluni. Aammattaaq 


qinikkat ataatsimiinnerini kiisalu suliatigut ilinniagaqarsimasuni naleqquttuni, meeqqat 


sinniisuini il.il. oqalliffinni suliarineqareernerisigut siunnersuutip ilaata suliarineqarsimanera 


ICC-mit pitsaasutut isigineqarluni. 


 


Illoqarfinni nunaqarfinnilu kommunalbestyrelsimut ilaasortaqanngitsuni, inummut 


toqqissisimaffigisamik imaluunniit meeqqamut tapersersorteqarfiunngitsuni kiap 


ikiuuttassaneranik erseqqissaasoqarnissaa ICC-mit maqaasineqarpoq. 

Inatsisissatut siunnersuut malillugu kommunalbestyrelsip pisussaaffii kommuni tamakkerlugu 


atuupput. Taamaattumik suliassat naammaginartumik kivinneqassapput, illoqarfinni 


nunaqarfinnilu. 


 


§ 6, imm. 3-mut 


ICC-mit siunnersuutigineqarpoq § 6, imm. 3: ”Imm. 1 naapertorlugu, kommunalbestyrelsip 


oqaloqatiginninnissaa sioqqullugu inummik toqqissisimaffigisamik ilaqarnissamut 


pisinnaatitaaffik pillugu meeraq ilisimatinneqassaaq, tak. § 7.” allatut 


oqaasertalerneqassasoq, imaalillugu: “Imm. 1-3 naapertorlugit, kommunalbestyrelsip 


oqaloqatiginninnissaa sioqqullugu inummik toqqissisimaffigisamik ilaqarnissamut 


pisinnaatitaaffik pillugu meeraq ilisimatinneqassaaq, tak. § 7.” 


 


Oqaaseqaatit tusaatissatut tiguneqanngillat. Aallaqqaammut oqaasiliussat eqqortuusutut 


Naalakkersuisunit isigineqarput. 


 


§ 8-mut 


ICC-mit malugeqquneqarpoq ”-innaavoq”-mut tunngatillugu imm. 1-imi oqaasertaliussaq 


amerlasuutigut tulluanngitsoq, isumaqaramik meeqqanik tapersersorti amerlanertigut 


pisariaqavitsinneqartartoq. 


 


Oqaaseqaat ilaannakuusumik tusaatissatut tiguneqarpoq. Imm. 2 nutaaq ikkunneqarpoq. 


Tassannga takuneqarsinnaavoq meeqqat pinngitsaaliinikkut inissinneqarsimasut tamarmik 


meeqqamut tapersersorteqassasut. 


 


§ 17-mut 


ICC isumaqarpoq § 17-mi oqaaseqaatigiit paatsuunganartut, tassa meeqqat imaluunniit arnap 


naartusup pisariaqartitaasa akornanni immikkoortitsisoqarnera erseqqinngimmat, 


pingaartumik ”immikkut tapersersorneqarnissaanik pisariaqartitsineq” aamma ”immikkut 


pisariaqartitsineq” tulleriiginnarsillugit allanneqartillugit. 


 


Taamatut oqaasertaliineq qallunaat taanna pillugu aalajangersagaat assingalugu 


allanneqarpoq. Aalajangersagaq Danmarkimik suleqateqarnermik sammisaqarmat taakku 


marluk akornanni assigiinngitsoqarnissaa pingaarpoq. 


 


§ 25-mut 


ICC-mit malugeqquneqarpoq § 25-mi § 34-mut innersuussisoqarmat, tamannalu 


paasiuminaatsinneqarluni, tassa ICC isumaqarami meeqqanut persuttaasimasunut imaluunniit 


annertuumik pinerluuteqarsimasunut taamaallaat aalajangersagaq atuutissasoq. 

Innersuussineq taanna kukkuneruvoq. Innersuussineq eqqortoq tassaavoq ikiorsiiniutit 


pillugit § 30. Tamanna inatsisip oqaasertaani maannakkut aaqqinneqarpoq. 


 


§ 32-mut aamma § 33-mut 


Ikiorsiinissamut periarfissat pillugit aalajangersakkani meeqqat inuuniarnikkut atugarliortut 


angajoqqaavinut ikiorsiinissaq pillugu neqeroorutaasinnaasut allaaserineqarpata tamanna 


naleqquttutut ICC-mit isigineqarpoq. 


 


Oqaaseqaatit tusaatissatut tiguneqanngillat. § 30 aamma § 31 naapertorlugu ikiorsiinerit 


ilaqutariinnut tamarmiusumut ikiorsiinerupput, ikiorsiinerup pilersinnissaanut meeraq 


aallaavigineqarluni. Tamanna ilaatigut § 30, imm. 3, nr. 2 aamma 3-mi takuneqarsinnaavoq. 


 


§ 62, imm. 3-mut 


Ilaqutariit paarsisartut suliaat pisussaaffiilu pillugit pikkorissarnermi nammineq ilaqutariit 


paarsisartut peqataanissamut assiganik pisinnaatitaaffeqannginnerat pisussaaffeqannginnerallu 


ICC-mit tupiguusutigineqarpoq, tassa kommunimiit aamma inuussutissarsiutigalugu 


ilaqutariit paarsisartutulli nammineq ilaqutariit paarsisartut imaannaanngitsumik 


suliassaqarmata. 


 


Ilaqutariit paarsisartut suliai pisussaaffiilu pillugit pikkorissarnermi nammineq ilaqutariit 


paarsisartut peqataanissamut assiganik pisinnaatitaaffeqanngillat aamma 


pisussaaffeqanngillat, tassa kommunimiit aamma inuussutissarsiutigalugu ilaqutariit 


paarsisartunut naleqqiullutik nammineq ilaqutariit paarsisartut pissusaat allaanerummata. 


Nammineq ilaqutariit paarsisartut annerusumik ilaquttanut taartaasarput. Nammineq 


ilaqutariinni paarsisartuni meeqqat inissinneqarsimasuunngillat aamma meeqqap 


tigummineqarnera pillugu kommunimiit ilaqutariit aningaasanik pissarsisaratik. 


 


ICC isumaqarpoq Meeqqat Pisinnaatitaaffii pillugit Naalagaaffiit Peqatigiit 


isumaqatigiissutaat, artikel 42, malillugu meeqqat inuusuttullu pineqartut, kiisalu 


angajoqqaatut oqartussaassuseqartut pisinnaatitaaffimminnik paasissutissinneqartarnissaannik 


qulakkeerinnittoq paragraffi amigaataasoq. ICC isumaqarpoq tamanna § 91, imm. 3-mut 


atatillugu pingaartumik soqutiginartuusoq, tassani meeqqat 15-t sinnerlugit ukiullit 


naammagittaalliuuteqarsinnaanerat qulakkeerneqarmat, tassa 


naammagittaalliuuteqarsinnaanermut meeqqap pisinnaatitaaffimminik ilisimasaqarnissaa 


tunngaviummat. 


 


Oqaaseqaatit tusaatissatut tiguneqanngillat. Inatsisissatut siunnersuummi § 1, imm. 3 


Meeqqat pisinnaatitaaffii pillugit Naalagaaffiit Peqatigiit isumaqatigiissutaannut 


innersuussivoq. Tamatuma saniatigut Meeqqat pisinnaatitaaffii pillugit isumaqatigiissummi 

tunngaviit pisinnaatitaaffiillu paasitinnissaannut inatsisissatut siunnersuutip oqaasertai 


eqqortuunngitsoq nalilerneqarpoq. 


 


Meeqqat Inuunerissut - Bedre Børneliv (MIBB) 


 


Meeraaneq Toqqissisimanartoq periusissami 2010-mi ilanngussat ilaannik inatsisissatut 


siunnersuutip matuma malitseqartitsinera MIBB-mit nuannarineqarpoq. Ataqatigiissaarisumik 


suleqatigiinnerup nukittorsarnissaa pillugu inatsisissatut siunnersuutip siunniussinera MIBB-


mit tapersersorneqarpoq. 


 


Inatsisissaq pillugu piareersaanermi Ilinniartitaanermut Ilisimatusarnermullu 


Naalakkersuisoqarfiup ilanngutitinneqarsimannginnera MIBB-mit tupigusuutigineqarpoq, 


tassa MIBB-p isumaa malillugu inatsimmi siunniussat naammassiniarnerini meeqqat atuarfiat 


pingaartumik annertuumik pingaaruteqarnissaa qularutigineqanngimmat. MIBB taamaattumik 


isumaqarpoq oqartussat allat akuutinneqartut assigalugit IIN-p 


ilanngutitinneqarsimannginnera sulineq ajortumik allartissimasutut isikkoqartoq. 


 


Immikkoortoq 1.2-mit Inatsisissamik piareersaanermi pingaarnerni takuneqarsinnaavoq IIN 


ataatsimeeqatigineqarsimanngitsoq, kisiannili inatsisissatut missingiutip imaa INN 


peqatigalugu oqallisigineqarsimasoq. Inatsisissatut siunnersuulli IIN-imi 


tusarniutigineqarsimavoq taakkulu aamma tamanut ammasumik tusarniaanermi 


akissuteqarsimallutik. Taamaattumik naalakkersuisoqarfiit taakku marluk akornanni 


annertuumik suleqatigiittoqarsimavoq. 


 


Meeqqat pisinnaatitaaffii pillugit Naalagaaffiit Peqatigiit isumaqatigiissutaat tamakkiisumik 


inatsisissatut siunnersuummi allanneqarsimannginnera MIBB-mit ugguarineqarpoq. MIBB 


isumaqarpoq isumaqatigiissummi immikkoortunut attuumassuteqartunut iluaqutaasumik 


innersuussisoqarsinnaasoq. MIBB-mit naalakkersuisoqarfimmut kaammattuuteqarpoq 


Meeqqat pisinnaatitaaffii pillugit Naalagaaffiit Peqatigiit isumaqatigiissutaat inatsimmut 


naleqqussarlugu ilanngunneqassasoq, kiisalu isumaqatigiissummi immikkoortut tamarmik 


inatsimmiittariaqarnersut nalilersorlugu. 


 


§ 1, imm. 3-mit, takuneqarsinnaavoq Meeqqat Pisinnaatitaaffii pillugit Naalagaaffiit 


Peqatigiit isumaqatigiissutaat naapertorlugu inatsisissatut siunnersuut atuarneqassasoq. 


Inatsisissatut siunnersuummi maleruagassat isumaqatigiissummi maleruagassanut 


tapertaaneri eqqortitsinerilu takutinniarlugit aalajangersagaq taanna inatsimmi 


allanneqarpoq. 

Innuttaasunit nalinginnaasuniit aamma inunnit sakkortunerusumik nalunaaruteqarnissamik 


pisussaaffeqartunut nalunaarutit pillugit uppernarsaanissaq pillugu aalajangersagaqarnera 


MIBB nuannaarutigineqarpoq. Inatsisissatulli siunnersuummi nassuiaatini qupperneq 9-mi 


atuarneqarsinnaalluni ullumikkut nalunaaruteqarnissamut pisussaaffeqanngitsoq. Tamanna 


eqqunngilaq iluarsineqartariaqarlunilu. 


 


Qupperneq 9-mut oqaaseqaatini innersuussinerit Nunatta Danmarkillu akornanni nuunnermi 


nalunaaruteqartussaatitaanermut tunngasuupput. Eqqorpoq maleruagassani atuuttuni 


ajornartorsiut tassunga tunngatillugu inatsisitigut maleruagassaqanngimmat. Tamanna 


maannakkut erseqqissarneqarpoq. 


 


Meeqqanut inuusuttunullu tunngasuni siunissami suliniutinut atorneqarsinnaasunik 


nalunaarsukkanik katersineq suliarinninnerlu pillugit immikkoortulerlugu inatsisiliorneq 


iluarsaanneqassasoq MIBB-mit kaammattuutigineqarpoq, ajunngitsumik alliartornermi 


ilinniartitaanermilu atugaqarfiusumik, aningaasaqarnikkut inuttullu, toqqissisimasumik 


meeraanissamik Nunatsinni meeqqat tamarmik qulakkeerullugit Naalakkersuisut kommunillu 


sulinerannut tamanna iluaqutaaginnaassasoq MIBB isumaqarpoq. 


 


Inatsisissatut siunnersuummi § 89 inissiinerit, ikiorsiinerit, ukiut, suiaassuseq, meeqqanut 


tunngasuni aningaasaqarneq pillugu kisitsisitigut paasissutissat, kommunimi suliniutit 


sunniutai pillugit kommunit nalunaarsugai erseqqissut, Naalakkersuisut kommuninik 


nakkutilliinerannut pingaaruteqartut paasissutissat, meeqqanut tunngasuni periusissat 


aamma iliuusissanik pilersaarutit piareersarnissaannut paasissutissat pisariaqartinneqartut, 


suliniuteqareernermi malitseqartitsinermi paasissutissat nassiunneqarnissaannut, 


Naalakkersuisut noqqaassuteqarnerisigut, kommunalbestyrelsi pisussaavoq. 


Aalajangersagaq taanna ilisimasanik nalunaarsukkanillu, siusinnerusukkut 


pigineqarsimanngitsunik, katersinissamut piorsaanissamullu Naalakkersuisunut inatsisitigut 


tunngavissiivoq. 


 


MIBB isumaqarpoq inatsisissatut siunnersuutip aningaasaqarnikkut nassuiarneqarnera 


iluarsagassaarpasittoq. 


 


Siunnersuutip aningaasaqarnikkut nassuiarneqarnera maannakkut paasissutissat 


pigineqartut tunngavigalugit suliarineqarpoq. Siunnersuummi § 89 malillugu paasissutissat 


Naalakkersuisunit pissarsiarineqarsinnaasut siunissami naatsorsuinerit 


uppernarsarneqarsinnaanerusumik tunngaveqartumik ingerlanneqarsinnaanerinut 


iluaqutaassapput. 

MIBB isumaqarpoq meeraq kisiat pinnagu ilaqutariit tamarmiusut isiginiarneqarnerisa 


allanngortinneqannginnera pingaartuusoq, tamanna meeqqamut pitsaanerpaammat. MIBB-p 


taamaattumik kaammattuutigaa ilaqutariit ataatsimoortutut isigineqarnerisa 


pingaartinneqarnera erseqqissarneqassasoq aamma meeqqap angajoqqaaminut uternissaa 


anguniagaajuassasoq, meeqqamut pitsaanerpaaq isumagilersinnaallugu sulinermut 


angajoqqaat pimoorussinerat tunngavigalugu. 


 


Inatsimmit aamma takuneqarsinnaavoq meeqqat angajoqqaaminnut uternissaat 


piumaneqarnerusoq. Tamanna inatsisissatut siunnersuummi § 2, imm. 2-mi ilaatigut 


tapersersorneqarpoq: 


”Ikiuinermi meeqqap inuunermi inissisimanera tamarmi eqqarsaatigineqassaaq 


sapinngisamillu siusissukkut ikiuisoqassalluni, ajornartorsiutit taamaalilluni sapinngisamik 


pitsaaliorneqarlutik aamma angerlarsimaffimmi avatangiisiniluunniit qanittuni 


ikiuutaallutik.” 


Pingaarporli inatsimmit matumannga takuneqarsinnaammat pingaarnertut 


eqqarsaatigineqartoq tassaasoq meeqqamut pitsaanerpaaq. Meeqqamut pitsaanerpaaq 


inatsimmi qitiutinneqarnera erseqqissuutinniarlugu ilaqutariit ataatsimoortutut 


eqqarsaatigineri pillugit paragraffip allanngortinnissaa naleqquttutut nalilerneqanngilaq. 


Ilaqutariit eqqarsaatigineqarnerat ilitsersuummi itisilerneqarumaarpoq. 


 


Qitiusumik meeqqat pillugit ataatsimiititaliaq pillugu najoqqutassiaq MIBB-mit 


tikilluaqquneqarpoq. Inuit politikkikkut qinerneqarsimasuniit suliatigut ilinniarsimasut 


inissiinernut aalajangiisalerpata tamanna immikkoortumi erseqqissumik patajaallisaanerusoq 


MIBB isumaqarpoq. Aammattaaq MIBB-p isumaa tassaavoq qitiusumik meeqqat pillugit 


ataatsimiititaliap kinguneriumaaraa inissiineq pillugu aalajangiinerni aningaasaqarneq 


apeqqutaajunnaassasoq, tassa taakku isumaat malillugu, aalajangiisinnaanermut 


pisinnaatitaaffik kommunalbestyrelsimiitillugu taamaattoqartarsinnaasarmat. 


 


Kalaallit Nunaanni Politimesteri 


 


Politimestereqarfik isumaqarpoq, soorlu imm. 3.15-mi nalinginnaasumik nassuiaatini 


tunngavigineqartoq, ulloq unnuarlu paaqqinniffinni pissaanermik atuinermut inatsisitigut 


piumasarineqartumik tunngavissamik pilersitsisoqarnissaa pisariaqarluinnartoq, 


assersuutigalugu ulloq unnuarlu immikkoortortami nakkutigineqartumi inissinneqarsimasunut 


inuusuttunut ineeqqanut matut paarnaarneqarneri, immikkoortortani nakkutigineqartuni 


inissinneqarsimasut assersuutigalugu mobiltelefoninik, imigassanik kimittuunik, 


ikiaroornartunik sakkunillu pissaaneq atorlugu arsaarinissamik periarfissaqarneq kiisalu 


immikkoortortani nakkutigineqartut taarsiussamik tigummigallarnissaanik siunertaq 


qulakkeerniarlugu. 

Ulloq unnuarlu paaqqinniffinni pissaanermik atuineq pillugu inatsit salliutinneqarpoq. 


Naalakkersuisut siunniussaraat maleruagassat marluk, meeqqanik inuusuttunillu 


ikiorsiisarneq pillugu inatsisartut inatsisaat aamma pissaanermik atuineq pillugu inatsit, 


ataatsikkoortillugit atulersinneqassasut. 


 


§ 1-imut 


Politimesterimit maluginiarneqarpoq pinerluttulerinermi inatsisip malitsigisaanik 


inersimasuunngitsunut pineqaatissiisarnerit arlallit siunissami annertuutigut meeqqamut 


pitsaanerpaasussatut oqaatigineqarsinnaasut. Taamaattorli assersuutigalugu inuusuttumik 


tigummigallaqarnerup siunertaa pingaarneq eqqartuussisarnermi inatsimmi aalajangersakkani 


nassuiarneqarsimavoq, pingaarnertullu siunertaralugu pinerluttulerinermi inatsimmi 


pinerluttulerinermi sulianik suliarinninneq pillugu immikkoortoq V-mi takuneqarsinnaallutik. 


Pineqaatissinneqarsimasunut inissiisarfimmi tigummigallaqarnermut naleqqiullugu 


immikkoortumi nakkutigineqartumi inersimasuunngitsunik tigummigallaqarneq meeqqap 


iluaqutigisinnaasaatut pitsaanerpaatut nalinginnaasumik oqaatigineqaraluarpalluunniit 


Politimesterip isumaa malillugu tamanna inatsimmut nassuiaatini 


eqqarsaatigineqartariaqarpoq. 


 


Inatsisissatut siunnersuummi taamaallaat isumaginninnermi suliatigut aaqqiinerit 


pineqarput. Inatsit pillaanikkut pineqaatissiinernik imaqanngilaq. Immikkoortuni 


nakkutigineqartuni perorsaanikkut suliniutit tigummigallaqarnermik kinguneqarsinnaapput. 


Inatsisissatut siunnersuummi siunniussat tamatigut perorsaanikkut suliniuteqarniarnerupput, 


aamma pinerluuteqarsimaneq pissutigalugu immikkoortortami nakkutigineqartumi meeraq 


inissinneqarpat. 


 


§ 1, imm. 3-mut 


Politimesteri isumaqarpoq § 1, imm. 3 taamaallaat nassuiaatinit takuneqarsinnaasariaqartoq. 


 


Oqaaseqaat tusaatissatut tiguneqanngilaq. Meeqqat Pisinnaatitaaffii pillugit Naalagaaffiit 


Peqatigiit isumaqatigiissutaat inatsisissatut siunnersuummut matumunga tunngatillugu 


inatsisiliornermi pingaartinneqartut ilagaat. Pingaarpoq inatsisip aallaqqaataani 


isumaqatigiissummut innersuussisoqarnera, tassa tamanna inatsimmi sammineqartuni 


malunnarmat. Isumaqatigiissummi aalajangersakkat ataqqineqarnerisa 


erseqqissarneqarnissaat Naalakkersuisut kissaatigaat, nassuiarneqarnissaanillu 


nalornisoqartillugu siunnersuut tamatigut nassuiarneqartassalluni taamaalilluni 


isumaqatigiissut eqqortinneqarluni. 


 


§ 9-mut 

Politimesteri isumaqarpoq siunertat aalajangersimasut isumaginissaannut paasissutissanik 


taamatut ittunik oqartussat taaneqartut politiinut aamma tunniussisarnissaat 


aalajangersakkami erseqqissumik allassimasariaqartoq. 


 


Oqaaseqaat tusaatissatut tiguneqarpoq inatsisissatut siunnersuummi naleqqussarlugu 


ilanngunneqarluni. 


 


§§ 27-29-mut 


Politimesterimit naleqquttutut isigineqarpoq, peqqusinerit malinneqanngippata, 


pinngitsaaliinermi sakkut, kinguneqartitsinerit il.il. atulersinneqarsinnaasut inatsimmi 


allanneqarpata. Tassunga atatillugu Politimesterimit oqaatigineqarpoq nammineq isumani 


malillugu pisuni tamani aningaasaqarnikkut pinngitsaaliilluni sakkut atorneqarsinnaanngitsut. 


 


Angajoqqaanut meeqqanullu peqqussut pillugu aalajangersakkani 


pineqaatissiisoqartarnissaa siunertarineqanngilaq. Peqqussutit suliamik suliarinnittunut 


sakkuupput nutaat, suli annertunerusumik aaqqiisoqarnissaa pinngitsoorniarlugu, 


assersuutigalugu inissiisoqarluni, meeqqanut angajoqqaanullu iluaqutaasinnaasumik 


pissutsinik allannguisoqarnissaanik kommunip kissaateqarnerani atorneqarsinnaasut. 


Tamatuma saniatigut meeqqanut peqqussut perorsaanermik ilaqarpoq. Meeraq 


ajoqusiisimanerminik tamatumalu kingunerisaanik takutinneqarsinnaavoq. 


    


Politimesterip ilanngullugu oqaatigaa pinngitsaaliilluni peersitsinerni il.il. suleriaatsit 


inatsisitigullu qularnaveeqqusiinerit pillugit inatsisissatut siunnersuummi aalajangersakkat 


ikiorsiinerit sivisuumik ingerlatinnginnissaannut meeqqamut angajoqqaanullu inatsisitigut 


qularnaveeqqusiinermut taamaallaat tunngasuusut. Politimesterip isumaa malillugu 


pinngitsaaliilluni peersitsineq imaluunniit iliuuseqarneq meeqqamut pitsaanerpaasutut 


isigineqartariaqarnera aamma sillimaffigineqartariaqartoq, pinngitsaaliillunili peersitsineq 


imaluunniit ikiorsiinerit taamaakkaluartoq pilersinneqarnatik. Inatsit malillugu 


ikiorsiiniarnerit il.il. oqartussanit akisussaasunik pilersinneqanngippata qisuariarnissamut 


naammagittaalliuuteqarnissamullu periarfissat tassunga ilanngutissapput. 


 


Oqaaseqaatit tusaatissatut tiguneqanngillat. Oqartussat inatsimmit eqqortitsinissamut 


pisussaaffeqarput. Inatsit malillugu tamanna pisariaqartinneqarpat ikiorsiiniarnerit 


meeqqamillu pinngitsaaliilluni peersitsinermik oqartussat pilersitsissapput. 


 


§§ 72-74-mut 


Politimesterip siunnersuutigaa inatsimmi, § 88-mi aalajangersarneqassasoq, ulloq unnuarlu 


paaqqinniffinni immikkoortortani nakkutigineqartuni inissat pisariaqartinneqartut 


pigineqarnissaannut oqartussat kikkut nakkutilliissanersut. 

§ 66, imm. 4-mi aalajangersarneqarpoq meeqqanut angerlarsimaffiup avataanut 


inissinneqartussanut ulluunerani paaqqinniffinni inissat pisariaqartut pigineqarnissaannut 


Naalakkersuisut isumaginnissasut. § 66, imm. 3-mit takuneqarsinnaavoq ulloq unnuarlu 


paaqqinniffiit nalinginnaasumik ulloq unnuarlu paaqqinniffittut, ulloq unnuarlu 


paaqqinniffittut nakkutigineqartutut imaluunniit immikkut kommunimiit ulloq unnuarlu 


najugaqarfittut pilersinneqarsinnaasut. Tassa imaappoq immikkoortortani nakkutigineqartuni 


inissat pisariaqartinneqartut pigineqarnerinut Naalakkersuisut aamma nakkutiginnissasut. 


Tamanna maannakkut § 66, imm. 4-mut nassuiaatini erseqqissarneqarpoq. 


 


Politimesterip aamma siunnersuutigaa ulloq unnuarlu paaqqinniffinnik pilersitsineq 


ingerlatsinerlu, tassungalu ilanngullugu immikkoortortanik nakkutigineqartut pillugit 


namminersorlutik oqartussat aamma kommunit akornanni aningaasalersuinerup 


erseqqinnerusumik agguarneqarnera inatsisip oqaasertaani erseqqissarneqassasoq. 


 


Oqaaseqaat tusaatissatut tiguneqarpoq. 


 


Politimesteri isumaqarpoq immikkoortortami taamatut ittumi isumannaallisaanikkut 


piumasaqaatigineqarsinnaasut eqqortinneqarnissaat qulakkeerniarlugu immikkoortortami 


nakkutigineqartumi aaqqissuussineq sananeqarsimaneralu pillugit maleruagassanik 


erseqqinnerusunik Naalakkersuisut aalajangersaasinnaanerat inatsisip oqaasertaani 


imaluunniit nassuiaataani erseqqissaasoqassasoq. 


 


Oqaaseqaat tusaatissatut tiguneqanngilaq. Naalakkersuisut isumaqarput § 66, imm. 5-mi, § 


68, imm. 3-mi aamma § 72, imm. 4-mi aalajangersakkat naammattut. 


 


§ 72-mut 


Politimesterip siunnersuutigaa § 72, imm. 2 imatut oqaasertalerneqassasoq meeraq 


pinerlunniarsimasoq pillugu taamaallaat piumasaqaateqarfigineqassasoq. 


 


Oqaaseqat ilaannakuusumik tusaatissatut tiguneqarpoq. Aalajangersagaq maannakkut § 73-


mit takuneqarsinnaavoq. 


 


§ 72, imm. 1, nr. 4-mut. 


Politimesterimit uparuarneqarpoq aalajangersakkani taaguut ”paarnaarussineq” 


atorneqarsimasoq. Nunatsinni eqqartuussisoqarnermi taaguut ”tigummigallarneq” 


atorneqarpoq. Aalajangersakkanut nassuiaatini allassimavoq pinerluuteqarsimanermik 


paasiniaaneq eqqarsaatigalugu meeqqap killilersorneqarnani angalannginnissaanut 


paarnaarussivimmut taarsiullugu najugaqartitsineq allanneqarsimavoq. Politimesterimit 

ilanngunneqarpoq eqqartuussisarnermi inatsimmi § 359, imm. 1 aamma 2-mit kiisalu 360-imit 


takuneqarsinnaasut pissutigalugit tigummigallarneq atorneqartoq. 


 


Oqaaseqaatit tusaatissatut tiguneqarput inatsisissatullu siunnersuummut naleqqussarlugit 


ilanngunneqarlutik. Aalajangersagaq maannakkut § 73-mi takuneqarsinnaavoq. 


 


§ 91-mut 


Politimesterimit siunnersuutigineqarpoq piffissaq naammagittaalliuuteqarfiusinnaasoq 


inatsimmit takuneqarsinnaassasoq, soorlu aamma iluaqutaasumik inatsisip oqaasertaa 


erseqqissarneqassasoq suliami pineqartoq kisimi naammagittaalliuuteqarsinnaasoq. 


 


Oqaaseqaat tusaatissatut tiguneqanngilaq. Maleruagassat taakku isumaginnittoqarfiup 


aqunneqarnera aaqqissugaaneralu pillugit inatsisartut peqqussutaannit 


takuneqarsinnaapput. 


 


Nunamut Namminermut, Pinngortitamut Avatangiisinullu Naalakkersuisoqarfik 


 


Naalakkersuisoqarfiup inatsisissatut siunnersuut tikilluaqquvaa. 


 


§ 14 aamma § 15-mut 


Naalakkersuisoqarfik isumaqarpoq inuit, meeqqanik inuusuttunillu suliaqartut, 


nalunaaruteqarnissamut pisussaaffimmut sakkortunerusumut ilaatinneqanngippata 


tulluanngitsuusoq. Tassani aalajangersimasumik pineqarput paaqqinniffinni namminersortuni 


atorfeqartut, siunnersuutip oqaasertaliornera malillugu nalunaauteqarnissamut 


pisussaaffimmut sakkortunerusumut ilaatinneqanngitsut. 


 


Oqaaseqaat tusaatissatut tiguneqarpoq inatsisissatullu siunnersuummut naleqqussarlugu 


ilanngunneqarluni. 


 


IMAK 


 


Siunnersuut IMAK-imit tikilluaqquneqarpoq qilanaaralugulu meeqqat immikkut 


pisariaqartitsisut pillugit sulianik suliarinninnerup nukittorsarneqarnissaa aamma siusissukkut 


suliniuteqarneq pitsaaliuinerullu isiginiarneqarneri kiisalu meeqqanik inuusuttunillu 


ikiorsiineq pillugu inatsimmi sukaterisoqarluni. 


Peqatigisaanik piffissaliussatigut il.il. aalajangersakkat nutaat tamaasa IMAK-imit 


tamakkiisumik tapersersorneqarput, taakku suliamik suliarinninnerup pitsaassusaanik 


qulakkeerinninnermik peqataassammata taamaalillunilu sapinngisamik siusissukkut 


suliniuteqartoqarluni. 

IMAK-ip ernumassutigalugu oqaatigaa nassuiaatinit nalinginnaasunit takuneqarsinnaammat 


Ilinniartitaanermut Ilisimatusarnermullu Naalakkersuisoqarfik inatsisissatut 


siunnersuusiornermut atatillugu annertunngitsumik peqataatinneqarsimagunanngimmat. 


 


Immikkoortoq 1.2-mit Inatsisissamik piareersaanermi pingaarnerni takuneqarsinnaavoq IIN 


ataatsimeeqatigineqarsimanngitsoq, kisiannili inatsisissatut missingiutip imaa INN 


peqatigalugu oqallisigineqarsimasoq. Inatsisissatut siunnersuulli IIN-imi 


tusarniutigineqarsimavoq taakkulu aamma tamanut ammasumik tusarniaanermi 


akissuteqarsimallutik. Taamaattumik naalakkersuisoqarfiit taakku marluk akornanni 


annertuumik suleqatigiittoqarsimavoq. 


 


Siusissukkut suliniuteqarneq meeqqamut ataasiakkaanut pingaaruteqarnera IMAK 


isumaqataasinnaavoq. Aamma meeqqat inuusuttullu pillugit suliani tamani suliaqarfinni 


killeqarfiit qaangerlugit suliatigut ataqatigiissarneqartumik suleqatigiinneq pingaarluni, 


taamaalilluni meeqqamut inuusuttumulluunniit naleqqiullugu tamakkiisumik sammisumik 


suliniuteqartoqarluni. Meeqqat inuusuttullu atugarliortut pillugit siusissukkut suliniuteqarneq 


piviusunngorsinnaappat IMAK-p isumaa malillugu paasissutissat qanoq 


ingerlateqqittarnissaat pillugu erseqqissunik maleruagassarnissaq pisariaqarpoq. 


 


Nalunaaruteqarnissamut pisussaaffimmut aamma nalunaaruteqarnissamut pisussaaffimmut 


sakkortunerusumut tunngatillugu nalunaarutip tiguneraniit sapaatip akunnera ataaseq 


qaangiutsinnagu nalunaarutip tiguneqarnera pillugu allakkatigut uppernarsaammik 


kommunalbestyrelsip nassiussinissaanut, aamma tamatumunnga tunngavissaqarpat 


tigusinermiit kingusinnerpaamik sapaatit akunneri marluk qaangiutsinnagit isumaginninnikkut 


misissuinerup aallartinneqarnissaa pillugu siunnersuummut IMAK isumaqataavoq. 


 


Inatsisissatut siunnersuummi § 4-mi aamma § 5-mi aalajangersakkat oqartussaasoqarfiit 


assigiinngitsunik suliallit isumaginninnermi suliassat pillugit suleqatigiinnissaannut 


inatsisartut peqqussutaat nr. 14, 1. november 1982-meersumut qanoq ataqatigiinnerata 


allaaserineqarnera IMAK-imit ujartorneqarpoq, peqqussut taanna suli atuummat. 


IMAK-imit taamaattumik siunnersuutigineqarpoq inatsisartut peqqussutaanni 


aalajangersakkani siunniussat inatsisissatut siunnersuummut matumunga naleqqussarlugit 


ilanngunneqassasut. 


 


Oqaaseqaatit tusaatissatut tiguneqanngillat. Immikkoortorli tamanna pingaaruteqarpoq, 


inatsimmillu ilitsersuummi erseqqissarneqassalluni. 

Aammattaaq kommunit nakkutilliinikkut pisussaaffiisa piumasaqaatip sukaterneqarnera 


erseqqissumik pitsanngoriaatitut IMAK-imit isigineqarpoq. 


 


Danmarkip aamma Nunatta akornanni nuukkaanni meeqqat immikkut 


tapersersorneqarnissamik pisariaqartitsisut pillugit paasissutissat kommunit akornanni 


ingerlateqqinneqarnissaat pillugu siunnersuut IMAK-imit tikilluaqquneqarpoq.  


Tassungali atatillugu nalunaaruteqarnissamik pisussaaffik pillugu nalinginnaasumik 


nassuiaatini qupperneq 9-miittoq malugeqquneqarpoq. Taamatut allaaserineqarnera 


malikkaani ullumikkut nalunaaruteqarnissamik pisussaaffeqarneq pillugu 


maleruagassaqanngitsoq takuneqarsinnaavoq. Tamanna eqqunngitsoq IMAK-imit 


erseqqissarneqarpoq. Ingerlaqqillutik aperipput akerlianik imatut isumaqartoqarnersoq 


nunatsinni aamma danmarkimi kommunit akornanni nalunaaruteqarnissamut pisussaaffik 


pillugu maleruagassanngitsoq. 


 


Oqaaseqaat tusaatissatut tiguneqarpoq immikkoortorlu maannakkut erseqqissarneqarluni. 


 


Kommunalbestyrelsip angajoqqaanut peqqussummik tunniussinissamik 


periarfissinneqarnissaat pillugu siunnersuut IMAK-imit akuerineqarpoq, taamaalilluni 


assersuutigalugu meeqqap atuariartortinnissaanut angajoqqaat isumagisassaqalerlutik. 


Aammattaaq aserorterinerup kingorna ajoqusiinerup aaqqinneqarnissaanut ikiuunnissamut 


meeqqap peqquneqarnissaanut aamma periarfissaqarluni. 


 


Siunnersuuteqarnissamut ilitsersuussisoqarnissaanillu, kiisalu angerlarsimaffimmi suliatigut 


ikiuunnissamut, perorsaanikkut tarnip pissusaatigut allatigulluunniit ikiuunnissaq pillugu 


kommunalbestyrelsip aalajangiisinnaanera pillugu siunnersuummut IMAK isumaqataavoq, 


aamma assersuutigalugu efterskolimiinnermut aningaasatigut tapiissuteqarnissamut 


neqeroortoqarsinnaalluni. 


 


Meeqqap ajornartorsiutaanik aaqqiiniarnermi sapinngisamik ilaqutariit 


suleqatigineqartarnissaat aamma aaqqiiniarnerup tunuliaqutaa, siunertaa imarisaalu pillugit 


angajoqqaatut oqartussaassuseqartoq meerarlu tamatigut ilisimatinneqartarnissaat IMAK-imit 


aamma tapersersorneqarpoq. 


 


Angajoqqaanngortussanut ikiuinissamut neqerooruteqarluni siusissukkut suliniuteqarnissaq, 


aamma naartuneq sioqqullugu kingornanilu sutigut ikiuuttoqarnissaanik siunniussaqartumik 


iliuusissanik pilersaarusiortoqarnissaa IMAK-imit akuerineqarpoq. 


 


Qitiusumik meeqqat pillugit ataatsimiititaliamik pilersitsineq IMAK-ip isumaa malillugu 


akuersisitsinertaqanngitsumik angerlarsimaffiup avataanut inissiinerup atorunnaarnissaa 

pillugu aalajangiinnerit, pineqartup kommunip aningaasaqarnera pinnagu meeqqamulli 


pitsaanerpaasussaq aallaavigalugu pisarnissaata qulakkeerneqarnissaanut pisalissaaq. 


Taamaattumik IMAK-ip isumaa malillugu taanna aalajangersakkani nutaani pingaarnersat 


ilagaat. 


 


IMAK isumaqarpoq suliniuteqareernermi malitseqartitsineq inuusuttunut 


inissinneqarsimasunut tamanut neqeroorutigineqassasoq. IMAK-ip isumaa malillugu tassani 


kommunalbestyrelsip akuersinera apeqqutassaanngilaq, tassa kommunit aningaasaqarnerat 


meeqqap pisariaqartitai pinnagit ajornanngitsumik aalajangiisuusinnaammat. 


 


Oqaaseqaat tusaatissatut tiguneqanngilaq. § 75, imm. 2 malillugu suliniuteqareernermi 


malitseqartitsineq neqeroorutigineqartussaavoq tamanna inuusuttumut pitsaanerpaanissaq 


annertuumik pingaaruteqartutut isigineqarpat. Taamaalilluni pisuni taakkunani 


suliniuteqareernermi malitseqartitsinissamut kommunit pisussaaffeqarput. 


 


Naggasiullugu IMAK-imi siulersuisut erseqqissassavaat inatsisissatut siunnersuut 


siulersuisunit nukittoriarnertut isigineqarmat inatsimmilu aalajangersakkat siunniussallu 


atulersinnissaannut qilanaarlutik. 


 


MIO – Meeqqat Illersuisuat  


  


Meeqqat Illersuisuata oqaaseqaatai nalinginnaasut. 


 


Meeqqat Illersuisuat allappoq inatsisissatut siunnersuut pitsaasunik suliniuterpassuarnik 


imaqartoq, aamma Meeqqat pillugit isumaqatigiissummi aalajangersakkat siunnersuummi 


annertuutigut ilanngunniarneqarnerat pitsaasuusoq, taamaalilluni aalajangersakkat taakku 


maannakkut annertunerusumik nunatsinni inatsisini nassaarineqarsinnaalerlutik. 


 


Meeqqat Illersuisuata erseqqissarpaa sukkasuumik suliniuteqarnissamut periarfissat 


siunnersuummi qaffanneqartut, ilaatigut ataqatigiissarneqartumik suleqatigiinnissamut 


periarfissat annertusinerisigut. 


 


Meeqqat Illersuisuata erseqqissarpaa inatsisissamik siunnersuusiorneq akuersinerlu 


ataasiummat, allaalluinnarlunili taassuma atulersinnissaa. Meeqqat Illersuisuata misilittagai 


tassaapput kommunini suliat ingerlanneqarnissaannut immikkut ilisimasaqarneq, 


assersuutigalugu isumaginninnikkut misissuinerit suliarineqarneri, nunatsinni immikkoortuni 


tamani assigiimmik pigineqanngilaq. 


Meeqqat Illersuisuata tamanna ernumanarluinnartutut isigaa. 

Meeqqat Illersuisuata maluginiarpaa siunnersuutip piareersarnerani isiginiarneqartoq alla 


tassaasariaqartoq inissiiffinnik eqqortunik pilersitsinissaq. Meeqqat illersuisuata neriuutigaa 


inatsisissatut siunnersuutip akuerineqarnissaa pillugu oqallinneq aamma isumalluutinik 


pisariaqartunik pissarsinissamut tunngasuujumaartoq, taamaalilluni meeqqat 


pisariaqartitaannut paaqqinniffinnik naleqqussaasoqarluni. Inissat pisariaqartinneqartut 


pilersinnerinut tunngatillugu, aammattaarli meeqqap pisariaqartitaanik paaqqinniffiit 


neqeroorutinik pisariaqartinneqartunik qulakkeerneqarnissaannut naleqqiullugu. 


 


Aammattaaq meeqqat illersuisuta uparuarpaa ilaqutariinni paarsisartuni inissiisarnerit 


ineriartortinnissaannik pisariaqartitsisoqartoq. 


 


Eqikkaalluni meeqqat illersuisuat inerniliivoq siunnersuutip siunniussai pitsaalluinnartut, 


siunnersuutilli timitalerneqarnissaanut kommunit Naalakkersuisullu iliuuseqarnissamut 


pisariaqartunik periarfissaqarnersut ernumassutigalugu. 


 


Meeqqat Illersuisuata siunnersuummut tapersersuinera Naalakkersuisut nuannaarutigaat. 


Nunatsinni inissiiffissatigut neqeroorutit naammattut pilersinneqarnissaat isiginiarnearpoq, 


tamanna paaqqinniffiit eqqortumik amerlassuseqartut pissarsiarinissaannut atuuppoq, 


kisianni aamma sulisuni eqqortunik piginnaasat pissarsiarinissaanni. 


 


Meeqqat Illersuisuata siunnersuummi aalajangersakkanut ataasiakkaanut oqaaseqaatai: 


 


§ 8-mut  


Meeqqat Illersuisuata kaammattuutigaa meeqqamut tapersersuisumik meeqqap 


neqeroorfiginissaanut suliat amerlanerussasut. 


 


Siunnersuut tusaatissatut tiguneqarpoq, taamaalilluni pinngitsaaliilluni inissiinissaq pillugu 


sulianut atatillugu meeqqat meeqqamut tapersersorteqarnissaat pillugu maannakkut aamma 


piumasaqaateqarluni. 


 


§ 9, imm. 2-mut 


Meeqqat Illersuasuta kaammattuutigaa inatsisit atuuttut malillugit paasissutissanik tamatigut 


paarlaasseqatigiittoqartassasoq. 


 


Kaammattuut tusaatissatut tiguneqanngilaq kaammattuutip imarisaa eqqarsaatigalugu. 


 


§ 9, imm. 4-mut 


Meeqqat Illersuisuat allappoq sulisut nalunaaruteqarnissamut pisussaaffiat sakkortunerusoq 


pillugu aalajangersagaq nalornilersitsisinnaasoq. 

Kaammattuut tusaatissatut tiguneqarpoq, tassa § 9, imm. 4 peerneqarluni. 


 


§ 12-mut 


Meeqqat Illersuisuata nuannaarutigaa nakkutilliilluni pulaarnerit piffissalerneqarmata 


akuttussusissaalu aalajangerneqarlutik, sulinikkulli artukkiinerup qaffannissaa 


sillimaffigineqartariaqarluni. 


 


Aningaasaqarnikkut ilisimatitsimmi nakkutilliilluni pulaarnerit piffissalerlugit 


akuttussusissaasalu aalajangerneri sillimaffigineqarput. 


 


§ 17-mut 


Meeqqat Illersuisuat allappoq ilaqutariit tapersersorneqarnissamut pisariaqartitsisunik 


meeraqartut Danmarkimuunngitsoq nunamut allamut nuuppata aamma 


nalunaaruteqartoqartariaqartoq. 


 


Oqaaseqaat tusaatissatut tiguneqanngilaq, tassa taamatut nalunaaruteqarnermi nunani allani 


isumaginninnikkut oqartussanik immikkut isumaqatigiissusiornissaq pisariaqassammat. 


Nunanili allani oqartussanut paasissutissat pisortat ingerlatsineranni suliassat 


suliarineqartarnerat pillugu inatsimmi maleruagassat malillugit tunniunneqarsinnaassapput. 


 


§ 18-mut 


Meeqqat Illersuisuata uparuarpaa nalunaaruteqarnerup nalilersornera isumaginninnikkut 


misissuinermik ”annikitsumik” aalajangersaasoq. Aalajangiineq taamatut oqaasertaqartillugu 


aalajangiinissamut tunngaviusoq ajornanngitsumik sanngiillisinnaavoq, tassa 


isumaginninnikkut misissuinerup suliaralugu ingerlateqqinnissaanut nalunaaruteqarneq 


tunngavissaqarnersoq, aamma nalunaarutip misissornissaa qanoq annertutigisumik 


pisariaqarnersoq sulisut ataasiakkaat nalilersuisussaammata. Meeqqat Illersuisuat 


kaammattuuteqarpoq nalunaaruteqarnermi tamatigut isumaginninnikkut annikitsumik 


misissuineq pilersinneqartassasoq, pisariaqartitsisoqarpallu annertusisinneqarsinnaasoq. 


 


Oqaaseqaat tusaatissatut tiguneqanngilaq. Naalakkersuisut naliliipput 


nalunaaruteqartoqarnerani isumaginninnikkut misissuinernik pilersitsisoqarnissaanik 


pisariaqartitsisoqarnersoq aallarniutaasumik kommunit nalilersuisinnaasut. 


Isumaginninnikkut misissuinernik tamatigut aallartitsisoqartassappat pisariaqanngitsumik 


tamanna nukinnik atuinerussaaq – allaat meeraq ingerlalluartoq pillugu nalunaaruteqartuni. 


 


§ 21-mut 

Meeqqat illersuisuata uparuarpaa § 18, imm. 2-mi oqaasertaliussat assigalugit oqaasertat ”… 


politiit ingerlaannartumik kommunalbestyrelsimit ilisimatinneqarlutik” amigaatigineqartut. 


Paragraffimi tassani ilisimagisaqarneq § 18, imm. 2-mi oqaatsimit pasitsaassaqarnermit 


sakkortuneruvoq. 


 


Oqaaseqaat tusaatissatut tiguneqarpoq. 


 


§ 26-mut 


Meeqqat Illersuisuat isumaqarpoq aalajangersagaq pitsaalluinnartoq, tassa meeqqap 


inissisimanera annertunerusumik isiginiarneqarmat aamma iliuusissanik pilersaarutip 


akuttunngitsumik nutarterneqartarnissaa qulakkeerneqarmat. Immikkoortumulli nukit 


immikkut ilaneqartariaqarlutik. 


 


Immikkut nukinnik atuinissaq Naalakkersuisunit isiginiarneqarpoq. 


 


§ 30-mut 


Meeqqat Illersuisuata siunnersuutigaa aalajangersakkami oqaaseq ”siusissukkut” 


ilanngunneqassasoq, taamaalilluni meeqqanut atugarliortunut pilersaarutaasumik suliniutit 


sapinngisamik siusissukkut pilersinneqarnissaat inatsisip oqaasertaatigut tapersersorneqarluni. 


 


Oqaaseqaat tusaatissatut tiguneqarpoq. 


 


§ 34-mut 


Meeqqat Illersuisuat isumaqarpoq Meeqqat pillugit isumaqatigiissummi artikel 40-p 


malitsigisaanik meeqqap innuttaasunut ilaalerseqqinnissaata isiginiarneqarnissaa 


amigaataasoq. Meeqqat Illersuisuata siunnersuutigaa oqaaseqatigiit imatut 


allanngortinnerisigut taamatut isiginiaaneq atulersinneqassasoq: ”Meeqqanut 


persuttaasimasunut allatigulluunniit ilungersunartumik pinerluuteqarsimasunut, meeqqap 


iliuusissanik pilersaarutaani, tak. § 25, pinerluuteqaqqinnissamut akerliliisinnaasumik 


aamma meeqqap innuttaasunut ilaalerseqqinnissaanut pisariaqartumik 


tapersersuisinnaasumik ikiorsiiniutinik, tak. § 30, pilersitsinissamik kommunalbestyrelsi 


immikkut aallussaqassaaq.” 


 


Oqaaseqaat ilaannakuusumik tusaatissatut tiguneqarpoq. Oqaaseqaat inatsimmi 


nassuiaatinut naleqqussarlugu ilanngunneqarpoq. 


Aammattaaq imm. 2 imatut oqaasertalik ilanngunneqarpoq: 


 


”Kommunalbestyrelsi meeqqanik ulloq unnuarlu paaqqinniffimmi nakkutigineqartumi 


inissinneqarsimasumik § 30, imm. 3 naap., ikiorsiinissaq pillugu neqerooruteqassaaq, 

inissinneqarnermiit ulloq unnuarlu paaqqinniffiup avataani inuulerluni ikaarsaarneq 


oqinnerulersillugu.” 


 


 


§ 37, imm. 3-mut 


Meeqqat Illersuisuat isumaqarpoq taanna aalajangersagaq pitsaasoq meeraaqqanik 


inissiinerup ataqatigiinneranik qulakkeerinermut iluaqutaassalluni. 


 


§ 40-mut 


Meeqqat Illersuisuat isumaqarpoq taanna aalajangersagaq pitsaasoq meeraq pillugu suliatigut 


ilinniarsimasut naleqquttut annertuumik ilisimatinneqartarnissaaannik qulakkeerisoq. 


 


§ 47-mut 


Meeqqat Illersuisuat isumaqarpoq aalajangersagaq pitsaasoq, tassa tamanna pillugu inuit 


attuumassuteqartut paasissutissanik tigusaqareerpata aatsaat angerlartitsineq tassani 


qulakkeerneqarmat, taamaalilluni allannguisoqarnissaanut sianissutsimikkut 


aaqqiisinnaammata. 


 


§ 48-mut 


Meeqqat Illesuisuat isumaqarpoq suliat ilaanni Isumaginninnikkut 


Naammagittaalliuuteqarfimmi sulianik suliarinninneq sivisusinnaasoq 


maluginiarneqartariaqartoq. Meeqqat Illersuisuata uparuarpaa angajoqqaatut 


oqartussaassuseqartup suliaq Isumaginninnermut Naammagittaalliuuteqarfimmut 


suliassanngortippagu, inissiinerup unitsinneqarnissaa pillugu piumasaqaatip suliarinissaanut 


kommunalbestyrelsip pisussaaffeqarmat tamatuma kingunerisinnaagaa sivisuumik 


utaqqisoqarnissaa. Tassani piffissaq sivisoorujussuuvoq, angajoqqaatut oqartussaassuseqartut 


inissisimanerat ima patajaatsigippat meeqqap angerlartinneqarnera tamakkiisumik 


illersorneqarsinnaalluni. 


 


Suliat pineqartut Isumaginninnermik Naammagittaalliuuteqarfimmi salliutinneqartarput, 


taamaattumik piffissaq suliamik suliarinniffiusoq sapinngisamik sivikinnerpaajussalluni. 


 


§ 54-mut 


Meeqqat Illersuisuata siunnersuutigaa eqqartuussissuserisoq neqeroorutigineqartoq 


nakerisarsiunngitsuussasoq. Meeqqat Illersuisuata siunnersuutigaa oqaaseq 


”nakerisarsiunngitsoq” imm. 1-mi aamma 2-mi eqqartuussissuserisumik ikiorserneqarneq 


sioqqullugu ikkunneqassasoq. Taamanna suliatigut ilinniagaqarsimasumut aamma 


angajoqqaatut oqatussaassuseqartumut erseqqissuulissaaq.  

Oqaaseqaat tusaatissatut tiguneqanngilaq. Eqqartuussissuserisup sullitami soqutigisai 


isumagisussaavai, taamaattumik ilanngussineq eqqortumik takutitsissanngilaq. 


Eqqartuussisusserisoq soorunami suliamut pineqartumut tunngatillugu soqutigisatigut 


arlaannaatigulluunniit akerleriissuteqassanngilaq, tamannalu eqqartuussissuserisup 


sulinerani maleruagassatigut malittarisassaqartinneqarluni. 


 


§ 61-mut 


Meeqqat Illersuisuata siunnersuutigaa aalajangersagaq peerneqassasoq. Pissutaasoq 


pingaarneq tassaavoq meeravissiartaarnermut tunngasut Nunatsinnit tiguneqarsimannginnerat. 


Tamatuma saniatigut meeqqat illersuisuat isumaqarpoq ilaqutariit paarsisartut 


meeravissiartaarnissaq siunertaralugu meeqqamik tigusinissaat eqqarsarnartoqartoq, tassa 


ilaqutariit paarsisartut pillugit maleruagassat meeravissiartaarnissaq pillugu inatsimmi 


atuuttuni maleruagassat sukangasuut assiginngimmagit. Tamatuma kingunerisinnaavaa 


ilaqutariit paarsisartut meeravissiartaarnissamik siunniussaqartut, inatsisini allani 


aalajangersakkat pissutigalugit tamanna naammassisinnaanagu. Meeravissiartaarnissaq 


pillugu qinnuteqaat ajornanngitsumik nassiunneqarsinnaavoq, naak meeraq nalinginnaasumik 


ilaqutariinni paarsisartuniikkaluartoq. Taamaattumik Meeqqat Illersuisuat isumaqarpoq 


aalajangersagaq pisariaqanngitsoq, ilaqutariinnilu paarsisartuni meeravissiartaarnissamut 


periarfissat annertusineri pillugit tunngavissaqanngitsumik ilimasulernermik taamaallaat 


pilersitsissallutik. 


 


Oqaaseqaat tusaatissatut tiguneqanngilaq. Aalajangersagaq taanna pisuni 


aalajangersimalluinnartuni atuuppoq. Pingaarpoq pissutsit taakku aallaqqaataaniilli 


nalinginnaasumik ilaqutariitsigut piumasaqaatitut suliarinnissaat, taamaattumik 


aningaasaqarnerup akulerunneqarnissaa kissaatigineqarnani. Aammattaaq ilimananngilaq 


taamaattoqassappat meeraq inissinneqarnissamik pisariaqartitsissanngitsoq taamaattumillu 


ilaqutariinni paarsisartuni inissinneqarnissaq pillugu aalajangersakkat nalinginnaasut 


malillugit inissinneqartussaanani. 


 


§ 65-mut 


§ 65-p qulequtaraa Ilaqutariit paarsisartut pisussaaffii pisinnaatitaaffiilu. Meeqqat 


Illersuisuata siunnersuutiginiarpaa ilaqutariit paarsisartut ilitsersuunneqarnissamut 


pisussaaffeqarnerat atulersinneqaqqissasoq, soorlu inatsisartut peqqussutaanni atuuttumi § 21-


mi atuuttoq. Ilitsersuussineq Meeqqat Illersuisuta isumaa naapertorlugu meeqqamik 


suliaqarnerup pitsaanerpaamik ingerlatsinissaannut ilaqutariit paarsisartut eqqortumik 


sakkulernissaannut taanna sakkuuvoq pingaartoq. Ilaqutariit paarsisartut suliniutaat 


pisariaqartumik sunniuteqarsimanngippat taamaattumillu avataanit siunnersortimik 


ikiorserneqarnikkut iluarsiisoqarneratigut ilitsersuussinikkut ilaqutariit paarsisartut 


ikiorneqarsinnaallutik.  

Oqaaseqaat tusaatissatut tiguneqarpoq. Allannguulli § 62-mi ikkunneqarpoq. 


Ilitsersuunneqarnissamut pisinnaatitaaffiup peerneqarnissaa siunertaasimanngilaq. 


 


§ 72, imm. 2-mut 


Meeqqat Illersuisuat isumaqarpoq aqqaneq marlunnik ukiullit ammut tikillugit meeqqat 


mattunneqartarnissaat eqqarsarnartoq. Meeqqat Illersuisuat malillugu aalajangersagaq 


peerneqartariaqarpoq, tassa nunatsinni annikinnerusumik akulerunnerusumik aaqqiinissanut 


periarfissiisoqarmat, inuusulluinnartut pinerluuteqarsimasut innuttaasunut 


ilaalerseqqinnissaannut annertunerusumik peqataatitsisoq, assersuutigalugu perorsaanikkut 


ikiornerisigut meeqqat pinngortitamukartinnissaannut ullumikkut periarfissat 


atorneqarnerisigut. 


 


Oqaaseqaat tusaatissatut tiguneqanngilaq. Aalajangersagarli sukaterneqarpoq. Meeqqat 


aqqaneq marluk ammut tikillugit ukiullit immikkorluinnaq pisoqartillugu immikkoortortani 


nakkutigineqartuni taamaallaat inissinneqartarput, meeqqap pisariaqartitaanik akuersisumik 


allanik periarfissaqanngikkaangat. 


 


§ 74-mut 


Meeqqat Illersuisuat isumaqarpoq aalajangersagaq imatut ilusilersorneqartariaqartoq meeqqap 


immikkoortortami nakkutigineqartumi najugarneranut siunertaq tassaasoq innuttaasunut 


ilaalerseqqissitsinissaq, Meeqqat pillugit isumaqatigiissummi artikel 40 naap. 


Immikkoortortami nakkutigineqartumi innuttaasunut ilaalerseqqissitsineq aallartinneqassaaq. 


 


Oqaaseqaat ilaannakuusumik tusaatissatut tiguneqarpoq. Allannguutit § 72-mi 


isumagineqarput. Immikkoortortami nakkutigineqartuni inissiinerup siunertaa tassaavoq 


perorsaanikkut suliniutip pisariaqartunik sinaakkutissaanik pilersitsinissaq, § 72-mut 


ilaasunut meeqqanut pisariaqartinneqartunik. Aalajangersagaq pillaanissamut 


periarfissiinngilaq. 


 


§ 75, imm. 3-mut 


Meeqqat Illersuisuat isumaqarpoq suliniuteqareernermi malitseqartitsinissamut tunngatillugu 


suliniutit aallartinnissaat kingusippallaartut. Suliniuteqareernermi malitseqartitsinissap 


pilersaarusiornera Meeqqat Illersuisuata isumaa naapertorlugu meeqqap 18-nik 


ukioqalernissaa sioqqullugu ukiut pingasut sioqqullugit aallartinneqartariaqartoq, 


taamaalilluni inuusuttoq suleqatigalugu inuusuttup ilinniagaqarnissaa, inissiamik 


qinnuteqarnissaa, ineqarnissaanut sungiusarneqarnissaa kiisalu ikiorsiisoqarnissaanut 


illersorneqarsinnaasumik siumullu ungasinnerusumut pilersaarusiortoqarluni. 

Oqaaseqaat tusaatissatut tiguneqanngilaq. Meeqqap 18-inik ukioqalernissaa piffissami ukiut 


pingasuniit qaammatit arfinillit sioqqullugit angajoqqaat, angajoqqaat paarsisartut 


imaluunniit ulloq unnuarlu paaqqinniffik, inissiisimasut piffissamut tullinnguuttumut meeqqap 


piareersarnissaanut suliaqartussaapput. 


 


§ 79-mut 


Taanna Meeqqat Illersuisuat isumaa malillugu ”pisussatut” aalajangersagaassaaq. 


 


Oqaaseqaat tusaatissatut tiguneqarpoq. 


 


§ 91, imm. 3-mut 


Meeqqat Illersuisuat ajunngilluartutut isigaa meeqqat 15-t sinnerlugit ukiullit nammineerlutik 


naammagittaalliuuteqarsinnaanerat. Meeqqat pillugit isumaqatigiissummi aalajangersakkat 


naapertorlugit meeqqat tamarmik nammineerlutik naammagittaalliuuteqarsinnaanerat nunani 


assigiinngitsuni sulissutigineqarpoq, sulinerlu taanna, Meeqqat Illersuisuat isumaa malillugu, 


Nunatta pimoorullugu peqataaffigisariaqarpaa. Meeqqat Illesuisuat neriuppoq meeqqat 


tamarmik nammineerlutik naammagittaalliuuteqarsinnaanerannut tunngatillugu Meeqqat 


pillugit isumaqatigiissummut tapiliussatut ilanngussap atsiorneqarnissaanut 


atulersinnissaanullu siunissami sulinissamut aalajangersagaq aallarniutaassasoq. Tamanna 


tunngavigalugu Meeqqat Illersuisuata siunnersuutigaa aalajangersakkami imm. 3 meeqqanut 


tamanut atuuttussanngorlugu annertusineqassasoq imatut oqaasertalerlugu: ”Meeqqat 


naammagittaalliuuteqarsinnaatitaapput, tak. imm. 1 aamma imm. 2.´” 


 


Oqaaseqaat tusaatissatut tiguneqanngilaq. Naalakkersuisunit siunertarineqanngilaq meeqqat 


tamarmik naammagittaalliuuteqarsinnaassasut. Akerlianilli pingaarpoq meeqqat tamarmik 


tusaaneqarnissaat, tamannalumi aamma inatsisissatut siunnersuutip matuma ilagalugu. 


Aalajangersimasumik naliliisoqarpoq imminnut suliaq pillugu tamakkiisumik paasinnillutillu 


naammagittaalliuuteqarsinnaanerminnut meeqqat aatsaat 15-it missaannik 


ukioqaleraangamik inerisimalersartut, taamaattumik ukiutigut killiliineq taanna 


toqqarneqarluni. 


 


§ 93-mut 


Meeqqat Illersuisuata siunnersuutigaa aalajangersagaq imatut oqaasertaqassasoq: ”Inatsisartut 


inatsisaata matuma atulersinnissaa sioqqullugu, inatsimmut matumunga ilaasut, suliat 


pilersinneqarsimasut imaluunniit suliamik suliarinninneq kommunalbestyrelsit 


aallartinneqarsimasut, sulili naammassillugit suliarineqarsimanngitsut, Inatsisartut 


inatsisaanni matumani aalajangersakkat malillugit aalajangiiffigineqassapput.” 


Meeqqat Illersuisuat isumaa malillugu oqaasertaliussaq taanna nassuiarneqarnissaanut 


ikinnerusunik periarfissiivoq taamaalillunilu innuttaasut inatsisitigut isumannaatsuunissaat 


qulakkeerlugu. 

Oqaaseqaat ilaannakuusumik tusaatissatut tiguneqarpoq. 


 


MIO – Meeqqat inissinneqarsimasut 


 


Aallarniutigalugu malugeqquneqassaaq kaammattuutit inatsisissatut siunnersuummut 


matumunga attuumassuteqartut kisimik ilanngunneqarmata. 


 


MIO-mit kaammattuutigineqarpoq meeqqat inissinneqarsimasut oqaluttuarisaat 


tunualiaqutaralugu meeqqap suliamik suliarinnittua kinaanersoq meeqqap nakkutiginnittuata 


tamatigut ilisimasassagaanik qulakkeerinnittumik aalajangersakkanik ikkussisoqassasoq. 


 


Oqaaseqaat tusaatissatut tiguneqanngilaq. Naalakkersuisut isumaqavipput tamanna 


pitsaasumik ingerlatsinermi ileqqunit takuneqarsinnaasoq tamatumalu saniatigut § 25 


aamma § 31 kina meeqqap sulianik suliarinnittuuneranik paasitinneqarnissamut 


qulakkeerinninnermut iluaqutaassapput. 


 


MIO-mit kaammattuutigineqarpoq paaqqinniffinni nakkutigineqartuni meeqqat tamatigut 


meeqqamut tapersersuisumik neqeroorfigineqartassasut, soorlu tamanna siunnersuummi 


nutaami siunniunneqartoq, kiisalu suliani akuersinertaqanngitsumik inissiinerni meeqqat 


tamatigut meeqqamut tapersersuisumik neqeroorfigineqartassasut. 


 


Oqaaseqaat tusaatissatut tiguneqarpoq. 


 


MIO-mit kaammattuutigineqarpoq meeqqat inissinneqarsimasut oqaluttuarisaat 


tunualiaqutaralugu inissiinissaq sioqqullugu inissiinerup siunertaa pillugu meeqqat 


oqaloqatigineqartassasut. 


 


Naalakkersuisut isumaat malillugu tamanna § 31, imm. 1-imiippoq. 


 


MIO-mit kaammattuutigineqarpoq inissiiffissamut naleqqiullugu meeqqat salliutitaqarnersut 


meeqqat tusaaneqassasut aamma aalajangiisoqartillugu sooq inissiiffissaq aalajangersimasoq 


toqqarsimaneqarnera pillugu ilisimatinneqartassasut. 


 


Naalakkersuisut isumaat malillugu tamanna § 6 malillugu oqaloqatigiinnerup ilagisussaavaa. 


 


MIO-mit kaammattuutigineqarpoq meeqqat inissinneqarnerini taakku ilaqutaannut 


attaveqarnissamut pilersaarut sunaanersoq pillugu ilisimatinneqartassasut, aamma tamanna 


inissiiffiusumi inunnik isumassuisussanik oqaloqatigissutigineqartassasoq, taamaalilluni 


isumaqatigiissutit aalajangersimasut meeqqamik ilisimaneqarlutik. 

Tamanna § 31, imm. 1-imi ilaavoq, ”ikiorsiiniutit imarisaanut” tunngatillugu.  


 


MIO-mit kaammattuutigineqarpoq iliuusissanik pilersaarutinik suliaqarneq 


nukittorsarneqassasoq, taamaalilluni meeraq suli annerusumik ilanngutitinneqarluni, ilaatigut 


isummaminik saqqummiussinissaa siunertaralugu ilaatigullu suliniutip siunertaanik 


sivisussusissaanillu meeqqap paasinninnissaa siunertaralugu. Meeqqat iliuusissatigut 


pilersaarutini ilisimasariaqarpaa. 


 


Oqaaseqaat tusaatissatut tiguneqarpoq inatsisissatullu sinnersuummi § 25-mut 


naleqqussarlugu ilanngunneqarluni. 


 


MIO-mit kaammattuutigineqarpoq qatanngutigiit ataatsimoortillugit inissinneqassasut, 


tamanna naleqqutinngitsututut isigineqanngippat, taamaalilluni imminnut 


attuumassuteqarnerat pitsaanerusumik allanngortinneqarnani. 


 


Inatsisissatut siunnersuummi § 39 imatut allassimavoq:” Meeraq avatangiisini qanigisaani 


sapinngisamik inissinneqassaaq ajornanngippallu qatanngutai peqatigalugit, meeqqap 


pisariaqartitai pissutsilluunniit allat pingaarutillit tamatumunnga akerliunngippata.” 


Taamatut aalajangersagaqarnermi Naalakkersuisut isumaqarput oqaaseqaat 


siunnersuummut ilaareersoq. 


 


Isumaginninnermut Naammagittaalliuuteqarfik 


 


Isumaginninnermut Naammagittaalliuuteqarfiup malugeqquaa inatsimmi arlalinni ukiunik 15-


nik ukiunik killiliineq meeqqat pillugit Naalagaaffiit Peqatigiit isumaqatigiissutaanni artikel 


12-mi oqaasertanut naapertuutigigunanngitsoq.  


 


Meeqqat pillugit isumaqatigiissummi artikel 12-mi aalajangersarneqarpoq meeqqat, 


nammineq isummaminnik saqqummiussisinnaasut, pissutsini tamani meeqqanut 


attuumassuteqartuni taakku isumaasa killeqanngitsumik oqaatiginissaannut 


pisinnaatitaaffeqarnerat naalagaaffiit peqataasut qulakkeerinnissasut; meeqqap isumai 


ukiunut perorsimassusianullu naapertuuttumik naleqquttumik pingaartinneqassapput. 


Inatsisissatut siunnersuummi § 6 suliniut taannarpiaavoq pisinnaatitaaffimmik taassuminnga 


qulakkeerisussaq. Inatsimmi ukiunik 15-nik ukiutigut killiliiffiusut aalajangersakkat 


tassaapput inuttaa pillugu suliani meeqqap toqqaannartumik sunniuteqarsinnaanera 


tusaaneqaannarnani. Ukiunut 15-nut killiliineq inuup nalinginnaasumik eqqarsaasersuutit 


pineqartut pillugit perorsimassusianik nalilersuineq aallaavigalugu toqqarneqarput. 

Nassuiaatini immikkoortut 3-mut 


Immikkoortumi ”Tikeraarluni angalanerni” aningaasaqarnikkut allaffissornikkullu kinguninut 


tunngatillugu Isumaginninnermut Naammagittaalliuuteqarfiup malugaa angajoqqaatut 


oqartussaassuseqartoq qanigisaasulluunniit meeraq inissiiffiusumut tikeraarpagu 


akikinnerussasoq allassimasoq, allassimananili sooq akikinnerussasoq. 


  


Angajoqqaatut oqartussaassuseqartup meeraq inissinneqartoq tikeraarpagu 


killormuunngitsorlu, akikinnerunissaanut pissutaasoq tassaavoq meeqqat 


ingiaqateqarnissaanik pisariaqartitsineq. Meeraq angalassappat amerlanertigut meeqqap 


perorsaasumik ingiaqateqarnissaa pisariaqassaaq. Perorsaasoq piffissami angalaffiusumik 


ullormusiaqassaaq aamma paaqqinniffimmi tassunga taartissaqarnissaq isumagineqarluni. 


Angajoqqaatut oqartussaassuseqartoq kisimiillu angalasinnaavoq amerlanertigullu 


paaqqinniffimmi najugaqarnissamut nerisaqarnissamullu periarfissaqassalluni. 


 


§ 3, imm. 1-imut 


Isumaginninnermut Naammagittaalliuuteqarfik allappoq Meeqqat Pisinnaatitaaffii pillugit 


Naalagaaffiit Peqatigiit isumaqatigiissutaat pingaarnerusoq/salliutinneqassasoq. Isumaqarput 


tamanna allassimaneqartariaqartoq, taamaalilluni erseqqilluni inatsisissatut siunnersuutip 


isumaqatigiissutillu akornanni isumaqatigiinngitsoqarnerani isumaqatigiissut toqqaannartumik 


atorneqarsinnaalluni. 


 


Oqaaseqaat tusaatissatut tiguneqanngilaq. Meeqqat pisinnaatitaaffii pillugit Naalagaaffiit 


Peqatigiit isumaqatigiissutaat toqqaannartumik sunniuteqanngilaq. Meeqqat pillugit 


isumaqatigiissut nunatsinni inatsisinut ilanngunneqarnikuunngilaq, isumaqatigiissulli 


inatsisitigut aallerfiuvoq, aamma nunatsinni inatsisit isumaqatigiissut naapertorlugu 


nassuiarneqassallutik, taamaattumik oqaasertat atorneqartut eqqortutut naammattutullu 


isigineqartariaqarlutik. 


 


§ 6, imm. 4-mut 


Isumaginninnermut Naammagittaalliuuteqarfik isumaqarpoq angajoqqaatut 


oqartussaassuseqartut najuutinnginnginnissaat aallaavigineqassasoq. 


 


Oqaaseqaat ilaannakuusumik tusaatissatut tiguneqarpoq. Naalakkersuisut isumaat tassaavoq 


angajoqqaatut oqartussaassuseqartut pisinnaatitaaffii aallaaviatigut ataqqinneqassasut. 


 


§ 7-mut 


Isumaginninnermut Naammagittaalliuuteqarfiup siunnersuutigaa inummut 


toqqissisimaffigisamut attaveqarsinnaaneq annertusineqassasoq, taamaalilluni meeqqat 

angerlarsimaffiup avataanut inissinneqarsimasut tamatigut inummut toqqissisimaffigisamut 


atassuteqarsinnaallutik. 


 


Oqaaseqaat tusaatissatut tiguneqanngilaq. Meeraq inummut toqqissisimaffigisatut 


misigisaqarfigisaminut atassuteqarnissamut tamatigut periarfissaqarpoq, taamaattumik 


Naalakkersuisut isumaqarlutik inatsimmi iluarsiisoqassanngitsoq. 


 


§ 8, imm. 1-imut 


Isumaginninnermut Naammagittaalliuuteqarfik isumaqarpoq ”-innaaneq” ”-qassaaq”-mut 


allanngortinneqartariaqartoq, taamaalilluni kommuni piumasani malillugu qanoq 


iliuuseqarsinnaajunnaarluni. 


 


Oqaaseqaat ilaannakuusumik tusaatissatut tiguneqarpoq. 


 


§ 9, imm. 1-imut 


Isumaginninnermut Naammagittaalliuuteqarfik aperivoq paarlaasseqatigiinneq angajoqqaatut 


oqartussaassuseqartoq akuersisitseqqaarnagu pisinnaanersoq. Akissut akuersineruppat 


Isumaginninnermut Naammagittaalliuuteqarfimmit malugeqquneqarpoq tamanna innuttaasup 


inatsisitigut isumannaatsuunissaanut annertuumik sanngiillissutaammat. 


 


Pisumi tassani innuttaasup inatsisitigut isumannaatsuunerata aamma meeqqamut 


pitsaanerpaap eqqarsaatiginissaani oqimaaqatigiissitsisoqarpoq. Naalakkersuisut 


naliliisimapput aalajangersagaq taanna pisariaqartuusoq, taamaalilluni suna meeqqaamut 


pitsaanerpaasup nalilernissaanut pisariaqartinneqartunik paasissutissanik oqartussat 


peqarlutik. 


 


§ 9, imm. 2-mut 


Isumaginninnermut Naammagittaalliuuteqarfik aperivoq e-mailikkut 


isumannaallisarsimasakkut imaluunniit allakkasuaatikkut isumannaallisarsimasakkut 


paasissutissanik nassiussisoqarsinnaanersoq. 


 


Naalakkersiusut isumaat tassaavoq matumani pineqartut paasissutissat inummut 


mianernartut, inuup takkunneratigut imaluunniit oqarasuaatikkut ataatsimiinnermi 


taamaallaat tunniunneqartariaqartut. Taamaattumik e-mailikkut isumannaallisarsimasakkut 


imaluunniit allakkasuaatikkut isumannaallisarsimasakkut nassiussineq 


atorneqarsinnaanngilaq. 


 


§ 9, imm. 4-mut 

Isumaginninnermut Naammagittaalliuuteqarfiup paaserusuppaa paaqqinniffinni sulisut 


aalajangersagaq malillugu aalajangiisinnaanermut piginnaasaqarnersut. Malugeqqullugulu 


illoqarfinni mikinerusuni nunaqarfinnilu suliatigut ilinniagaqarsimasunik sulisoqannginnera. 


 


Aalajangersagaq peerneqarpoq, taamaalilluni nalunaaruteqarnissamut pisussaaffik pillugu 


nalornisoqalersinnaanani. 


 


§ 10-mut 


Isumaginninnermut Naammagittaalliuuteqarfik isumaqarpoq aalajangersakkap aamma 


meeqqanut kommunimi allami inissinneqarsimasunut atuuttuunera 


erseqqissarneqartariaqartoq. 


 


Oqaaseqaat tusaatissatut tiguneqarpoq. 


 


§ 11, imm. 1-imut 


Isumaginninnermut Naammagittaalliuuteqarfik isumaqarpoq nakkutilliineq kommunimit 


inissiisumit ingerlanneqarnissaa erseqqissarneqartariaqartoq; kommunilli akornimminni 


isumaqatigiisutigisinnaagaat kommuni najugaqarfiusoq kommuni inissiisoq sinnerlugu 


nakkutilliinermik ingerlataqarsinnaasoq. 


 


Oqaaseqaat tusaatissatut tiguneqanngilaq. Naalakkersuisut isumaqarput tamanna 


siunnersuummi § 10-mi aamma § 12, imm. 6-mit erseqqissumik takuneqarsinnaasoq. 


Aammattaaq aalajangersakkanut nassuiaatini paatsoorneqarsinnaanngitsumik 


nassuiarneqarluni. 


 


§ 11, imm. 2-mut. 


Isumaginninnermut Naammagittaalliuuteqarfik isumaqarpoq nakkutilliineq ikinnerpaamik 


ukiumut marloriarluni ingerlasarnissaa allassimasariaqartoq, kiisalu tamanna 


nalunaarutigineqarsinnaalluni aamma nalunaarutigineqarsimasinnaanani. 


 


Oqaaseqaat tusaatissatut tiguneqanngilaq. Naalakkersuisut isumaqanngillat suliani, 


meeqqani, inissinneqarsimanngitsuni, ikiorsiissutisisartuni, nakkutilliinissamut 


pisariaqartitsineq sulianisulli, meeqqap angerlarsimaffiup avataanut inissinneqarsimasutulli 


qaffasitsigisoq. 


 


§ 14-mut 


Isumaginninnermut Naammagittaalliuuteqarfiup isumaa tassaavoq nalunaaruteqarneq aamma 


Isumaginninnermut Naammagittaalliuuteqarfimmut ingerlanneqartariaqartoq, misilittakkat 


tassaammata kommunit innuttaasuniit saaffiginnissutinut tamatigut akissuteqarneq ajortut. 







 


 


 


 


 


32 


 
 


Inuit tamarmik Isumaginninnermut Naammagittaalliuuteqarfimmut 


nalunaaruteqarsinnaassapput. Pingaartumik suliatigut ilinniagaqarsimasut, arlaatigut 


kommunimut attuumassuteqartut, Isumaginninnermut Naammagittaalliuuteqarfimmut 


saaffiginninnissaminnut periarfissaqassapput. Isumaginninnermut Naammagittaalliuuteqarfik 


suliami suliarinninnissamut oqartussani siulliussanngilaq, kisiannili suliap 


qaqinneqarnissaanut kommunimut peqqusisinnaassalluni. 


 


Naalakkersuisut isumaat tassaavoq taamatut piginnaatitsineq isumaginnittoqarfimmik 


aqutsineq aaqqissuussinerlu pillugu inatsisartut peqqussutaannik nutarterisoqarneratigut 


tunniunneqartariaqartoq. 


 


§ 15-mut 


Isumaginninnermut Naammagittaalliuuteqarfiup pingaartippaa nalunaarutit kinaassutsimik 


isertuussinikkut aamma pisinnaasariaqartut. 


 


Oqaaseqaat ilaannakuusumik tusaatissatut tiguneqarpoq. Naalakkersuisut isumaqanngillat 


nalunaaruteqarnerup kinaassutsimik isertuussilluni pisinnaaneranut inatsisissatut 


siunnersuut akornusiisoq, tamannalu aamma maannakkut nassuiaatinit 


takuneqarsinnaalerluni. 


 


§ 16, imm. 2-mut, aamma § 17-mi titarnermut siullermut – ”angajoqqaanngortussat” 


Isumaginninnermut Naammagittaalliuuteqarfiup apeqqutigaa tamanna angajoqqaanut 


marluusunut atuunnersoq aamma anaanaasoq kisimi meeqqap inunngornerani angajoqqaatut 


oqartussaassuseqarpat. Isumaginninnermut Naammagittaalliuuteqarfiup siunnersuutigaa kina 


angajoqqaatut isigineqassanersoq ilaqutariit pillugit inatsisini maleruagassat aallaavigalugit 


tamanna aalajangerneqassasoq. 


 


Oqaaseqaat kingulleq Naalakkersuisunit isumaqataaffigineqarpoq. Tamatuma saniatigut 


Naalakkersuisut isumaat tassaavoq aalajangersagaq pisunut marlunnut atuuttuusoq. 


 


§ 20-mut 


Isumaginninnermut Naammagittaalliuuteqarfik isumaqarpoq aalajangersagaq 


pissusissamisoortumik ikiorsiiniutit pillugit § 30-p ataaniittussaasoq. 


 


Oqaaseqaat tusaatissatut tiguneqanngilaq. 


 


§ 23-mut 


Isumaginninnermut Naammagittaalliuuteqarfik isumaqarpoq paasissutissat pisariaqartut 


kisimik pissarsiarineqarnissaat/akuliutsinnissaat erseqqissarneqartariaqartoq. 

Oqaaseqaat ilaannakuusumik tusaatissatut tiguneqarpoq. Naalakkersuisut isumaat tassaavoq 


paasissutissat pisariaqartut kisimik naleqquttuusut. 


 


§ 24 imm. 1-imut aamma 2-mut 


Isumaginninnermut Naammagittaalliuuteqarfik isumaqarpoq aalajangersakkat 


ilaannakuusumik imminnut akerleriittut. Isumaqarput ikiorsiiniutit ilai ingerlaannartumik 


pilersinneqarnissaat erseqqissumik takuneqarsinnaasariaqartoq, aamma isumaginninnikkut 


misissuineq tamatuma peqatigisaatut ingerlanneqarsinnaalluni, § 30, imm. 3 naap. 


 


Oqaaseqaat tusaatissatut tiguneqanngilaq. Naalakkersuisut isumaat tassaavoq 


aalajangersagaq taamatut iluseqartillugu erseqqissuusoq. 


 


§ 25, imm. 1-imut 


Isumaginninnermut Naammagittaalliuuteqarfiup malugeqquaa pinasuartumik inissiineq 


”ingerlaannartumik” pisariaqartoq iliuusissanik pilersaarusiortoqarsimanera imaluunniit 


pilersaarusiortoqarsimannginnera apeqqutaatinnagu. 


 


Aalajangersagaq maannakkut eqqortumik § 30-mut innersuussivoq. § 30. imm. 4, 


oqaaseqatigiit aappaannit takuneqarsinnaavoq ikiuinissaq pinasuartumik 


pilersinneqarsinnaasoq, misissuinerup saniatigut, immikkut pissutsit tamanna 


pisariaqartippagu. 


 


§ 28-mut 


Isumaginninnermut Naammagittaalliuuteqarfik isumaqarpoq § 28, imm. 1 malillugu 


sivitsuinissamut periarfissaq § 30-mi ikiorsiinissanut avaqqussisinnaanermut 


periarfissiisoqartoq. Isumaginninnermut Naammagittaalliuuteqarfik isumaqarpoq piffissamik 


sivisunerulaartumik periarfissiisoqassasoq taamaalilluni sivitsuinissamut periarfissiisoqarnani. 


Isumaginninnermut Naammagittaalliuuteqarfiup ilannguppaa sivitsuinissamut maleruagassat 


akuerinissaannut atorunnaarsitsinissamut maleruagassat naammanngitsut. Naggasiullugu 


Isumaginninnermut Naammagittaalliuuteqarfik allappoq peqqusineq atorneqanngippat 


iliuuseqarsinnaanerit allat eqqarsaatigineqartariaqartut, soorlu inissiineq. 


 


Oqaaseqaat tusaatissatut tiguneqanngilaq. § 30 naapertorlugu ikiorsiiniutinut, imaluunniit 


pinngitsaaliilluni inissiinerup pilersinneqarnissaanut angajoqqaanut peqqussut 


akornusiinngilaq. Angajoqqaanut peqqussut taamaallaat kommuninut sakkussatut nutaatut 


eqqarsaatigineqarpoq, kisimiitillugu imaluunniit ikiorsiiniutit allat peqatigalugit 


atorneqarsinnaasoq. 

§ 29-mut 


Isumaginninnermut Naammagittaalliuuteqarfik isumaqarpoq aalajangersagaq 


pisariaqanngitsoq. Meeraq peqquneqarsinnaanngilaq, aamma peqqussut pineqaatissiinermik 


malitseqartinneqarsinnaanngilaq. 


 


Oqaaseqaat tusaatissatut tiguneqanngilaq. Aalajangersakkap pineqaatissiisinnaanera 


aalajangerakkami siunertaasimanngilaq. Taanna siunertaqarnermik aalajangersagaavoq, 


perorsaanermik tunngavilersorneqartoq. 


 


§ 30, imm. 3, nr. 7-mut 


Oqaasertaliussaq erseqqinngitsoq Isumaginninnermut Naammagittaalliuuteqarfik 


isumaqarpoq. 


 


Oqaaseqaat tusaatissatut tiguneqarpoq. 


 


§ 33, imm. 2 aamma 3-mut 


Isumaginninnermut Naammagittaalliuuteqarfik isumaqarpoq aalajangersakkami piffissaliussat 


ikkunneqartariaqartut. 


 


Oqaaseqaat tusaatissatut tiguneqanngilaq. Naalakkersuisut isumaat tassaavoq piffissaliussaq 


naammattumik erseqqissut – ”erninerup kingunitsianngua”. 


 


§ 34-mut 


Isumaginninnermut Naammagittaalliuuteqarfik isumaqarpoq aalajangersagaq 


pisariaqanngitsoq, tassa taakku isumaat malillugu tamanna § 25-mit takuneqareersinnaammat. 


 


Oqaaseqaat tusaatissatut tiguneqanngilaq. Aalajangersagaq taanna aqqutigalugu 


Naalakkersuisut aalajangerput meeqqat ilungersunartumik pinerluuteqarsimasut immikkut 


isiginiarneqassasut. 


 


§ 36-mut 


Isumaginninnermut Naammagittaalliuuteqarfik isumaqarpoq aalajangersagaq 


pisariaqanngitsoq, tassa § 30, imm. 2-p malitsigisaanik isumaginninnikkut misissuinermi 


qulaajarneqartut pisariaqartitsinernut pitsaanerpaamik naapertuuttut ikiorsiinerit 


toqqarneqartussaammata. 


 


Oqaaseqaat tusaatissatut tiguneqanngilaq. Aalajangersagaq taanna aqqutigalugu 


Naalakkersuisunit isiginiarneqarpoq angerlarsimaffik amerlanertigut meeqqamut 

pitsaanerpaasoq aamma meeqqamut ilaqutariinnillu ikiorsiinissamut erseqqissumik 


aallaaviussasoq. 


 


§ 40-mut 


Isumaginninnermut Naammagittaalliuuteqarfik isumaqarpoq aalajangersagaq 


pisariaqarpallaanngitsoq. Isumaqarput nalunaarut taammaallaat paaqqinniffinnut 


ingerlassasoq. Aalajangersagaq allanngortinneqassanngippat Isumaginninnermut 


Naammagittaalliuuteqarfik isumaqarpoq angajoqqaatut 


oqartussaassuseqartuniit/oqartussaassuseqartumiit akuersisitsinermik pissarsiniartoqassasoq. 


 


Oqaaseqaat tusaatissatut tiguneqanngilaq. Taamaallaat oqartussat, paaqqinniffiit suliatigullu 


ilinniarsimasut attuumassuteqartut, ulluinnarni meeqqamik suliaqartut 


ilisimatinneqartussaapput. Meeqqap inissinneqarnerani ataqatigiinnissaq pilersinniarlugu 


aalajangersagaq ikkunneqarpoq. Pingaarpoq assersuutigalugu meeqqap inissisimanera 


atuarfiup ilisimatinneqarnissaa, taamaalilluni atuarfik meeqqamik pitsaanerpaamik 


ikiorsiinissaminut periarfissaqarluni. 


 


§ 41, imm. 1 aamma 2-mut 


Isumaginninnermut Naammagittaalliuuteqarfik isumaqarpoq aalajangersakkat imminnut 


akerleriittut. 


 


Oqaaseqaat tusaatissatut tiguneqanngilaq. Naalakkersuisut kissaatigaat § 41, imm. 1-imi 


maleruagassaq pingaarneq pingaartinneqassasoq. Maleruagassami pingaarnermi 


erseqqissoq tassaavoq meeraq Nunatsinniiginnassasoq. Naatsorsuutigisanulli akerlisumik 


tamanna pisinnaanngippat, meeqqap pisariaqartitai Nunatsinni naammattumik 


isumagineqarsinnaanatik periarfissallu tamarmik misilinneqarsimallutik, inissiineq 


Danmarkimi pisinnaasoq Naalakkersiusut akuersisinnaapput, tamannalu § 41, imm. 2-mi 


takuneqarsinnaalluni. 


 


§ 41-mut nassuiaatinut ataqatigiissillugu 


Isumaginninnermut Naammagittaalliuuteqarfik isumaqarpoq meeraq Danmarkimi inunnik 


atassuteqafissaqarnersoq eqqarsaatigineqartariaqartoq. Isumaginninnermut 


Naammagittaalliuuteqarfiup tassani eqqarsaatigaa assersuutigalugu maani 


najugaqartoq/najugaqartut angajoqqaatut oqartussaassuseqartoq/angajoqqaatut 


oqartussaassuseqartut meeqqap pisariaqartitaanik isumaginninnissamut tulluanngippata, 


peqatigisaanillu meeraq Danmarkimi angajoqqaaqarpat (angajoqqaatut 


oqartussaassuseqartunut ilaanngitsumik) imaluunniit inunnik attavigisaqarpat (aanaakkut 


ataakkut, akkaat, ajaqarpat).  

Oqaaseqaat tusaatissatut tiguneqanngilaq. Danmarkimi ulloq unnuarlu paaqqinniffimmi 


inissiineq meeqqap Danmarkimi inunnik attaveqartuuneranik 


tunngavilersorneqarsinnaanngilaq. Meeqqap danmarkimut nuunnera meeqqamut 


annertuumik allanngortitsineruvoq, meeraq suli paaqqinniffimmiissaaq inunni 


attaveqarfigisaminiinnani. Angajoqqaap Danmarkimi nuussimasup, meeqqami Danmarkimut 


nuunnissaa kissaatigippagu, tamanna ilaqutariit pillugit inatsisitigut maleruagassat 


malillugit pissaaq taamaalillunilu inissiineq pineqartussaanani. 


 


§ 42, imm. 2-mut 


Isumaginninnermut Naammagittaalliuuteqarfiup malugeqquaa assersuutigalugu angajoqqaat 


paarsisartut meeqqamut innarliisimappata, paarsinerlussimappata allatigulluunniit pisimallutik 


inissiiffiusumi pissutsit pissutigalugit meeqqap nuunneqarnissaa pisariaqalersillugu, 


inissiiffiusup allanngortinnissaa pillugu ingerlaannartumik aalajangiisoqarnissaa 


periarfissaalluni.  


 


Pqaaseqaat tusaatissatut tiguneqarpoq. 


 


§ 42, imm. 4-mut 


Isumaginninnermut Naammagittaalliuuteqarfik isumaqarpoq inissiineq pinngitsaaliineruppat 


akuersisitsineq aamma pissarsiariniarneqassasoq/pissarsiarinissaa misilinneqassasoq. 


 


Oqaaseqaat tusaatissatut tiguneqanngilaq. 


 


§ 43-mut nalinginnaasumik 


Isumaginninnermut Naammagittaalliuuteqarfik isumaqarpoq ukiut pingasut sivikippallaartut. 


Isumaqarput inissiinermut siunertat ilaat tassaasoq meeqqap angerlartinnissaanut 


sulisoqassasoq. Siunertaq taanna Isumaginninnermut Naammagittaalliuuteqarfiup isumaa 


malillugu aalajangersakkamit matuminnga akerlilerneqarpoq, angajoqqaat inatsisitigut 


isumannaatsuunerannut akuliunnertut isigineqartariaqartoq. Isumaginninnermut 


Naammagittaalliuuteqarfik isumaqarpoq maleruagassaq meeravissiartaarnissamut 


maleruagassanut qanillattuisoq. Aalajangersagaq malillugu Qitiusumik Meeqqat pillugit 


Ataatsimiititaliap aalajangiinissaa sioqqullugu Isumaginninnermut Naammagittaalliuuteqarfik 


isumaqarpoq angajoqqaat tusarniarneqartariaqartut, tassunga ilanngullugu angajoqqaatut 


pisinnaassuseqarnerannik misissuinissaq neqeroorutigineqartariaqartoq. 


 


Oqaaseqaat tusaatissatut tiguneqanngilaq. Aalajangersakkami tassani ukiut pingasut 


tulluartuunersut piviusumik naliliineruvoq. Aalajangersagaq inatsimmut ikkunneqarpoq 


meeraq eqqissitinniarlugu. Meeqqap inuunerani ukiut pingasut sivisupput, 


inissinneqarnerminilu inuunermik sungiussimalersimasaanit peerneqarnissaa meeqqamut 

toqqissisimanartuussanani. Angajoqqaat tusarneqassanngillat, tassa aalajangiinermi tassani 


pingaaruteqartutuaq tassaammat meeqqamut pitsaanerpaasussaq. Meeravissiartaarnissaq 


uani pineqanngilaq, tassani suli inissiineq pineqarmat. 


 


§ 43, imm. 4-mut 


Isumaginninnermut Naammagittaalliuuteqarfik isumaqarpoq immikkoortut 1-miit 7-mut 


peerneqartariaqartut, tassa paasissutissat kisimik pisariaqartinneqartut 


pissarsiariniarneqarmata. Tassunga tunngatilugu isumaat tassaavoq angajoqqaatut 


oqartussaassuseqartoq/oqartussaassuseqartut sapinngisamik akuersisimassasut. 


 


Oqaaseqaat tusaatissatut tiguneqanngilaq. Naalakkersuisut isumaat tassaavoq 


aalajangersakkami tamakkiisumik allattukkat paasissutissanik pisariaqartuinnarnik 


imaqartoq. Aalajangiinermi kisimi apeqqutaavoq meeqqamut suna pitsaanerpaanersoq, 


taamaattumik angajoqqaatut oqartussaassuseqartut akuersinissaat pisariaqarnani. 


 


§ 45-mut 


Isumaginninnermut Naammagittaalliuuteqarfiup malugeqquaa nammineq isumartik malillugu 


meeqqap inummut attaveqarfigisamut tikeraarsinnaanera naleqqussinnaasoq, 


angerlarsimaffimmi avissaartuussimasoqarpat, angajoqqaallu arlaannaalluunniit 


aalajangersimasumik najugaqarnani, meeraq toqqissisimasumik najugaqarsinnaanani, 


imaluunniit angajoqqaat meeqqap pisariaqartitaanik isumaginnissinnaanatik, imaluunniit 


toqukkut qimagussimallutik. 


 


Oqaaseqaat tusaatissatut tiguneqanngilaq. Meeqqap sumiinneranut pinngitsoorani 


pingaarnerpaaq tassaanngilaq angajoqqaatut oqartussaassuseqartumi najugaqarnera. 


Meeraq assersuutigalugu inuunimi annersaani aanaakkumi aataakkumini 


najugaqarsimasinnaavoq, taamatullu pisoqartillugu angerlarsimaffia aanaakkuminiissalluni. 


Qanigisat allat meeqqamut pulaarsinnaapput, § 45, imm. 2 naap. 


 


§ 54, imm. 1 aamma 2-mut 


Isumaginninnermut Naammagittaalliuuteqarfik aperivoq meeraq, 15-nik ukioqalersimasoq, 


namminerisaminik eqqartuussissuserisuminik neqeroorfigineqassanersoq. 


 


Naamik, meeqqat taakku meeqqamut tapersersorteqarnissamik pisinnaatitaaffeqarput. 


 


§ 54, imm. 3-mut 


Nassuiaatinut ataqatigiissikkaanni kina eqqartuussissuserisumik neqeroorfigineqassanersoq 


erseqqissumik takuneqarsinnaasariaqarpoq. 

Oqaaseqaat tusaatissatut tiguneqanngilaq. Aalajangersakkamit toqqaannartumik 


takuneqarsinnaavoq eqqartuussissuserisumik ikiorsiinissamik neqerooruteqartussaq 


tassaasoq kommunalbestyrelsi. 


 


§ 55-mut aamma § 56-mut nalinginnaasumik 


Isumaginninnermut Naammagittaalliuuteqarfik isumaqarpoq aalajangersakkat 


pisariaqanngitsut, tassa § 35, imm. 1-imit takuneqarsinnaammat ikiorsiinermi siunertaq 


anguneqarpat imaluunniit ikiorsiineq siunertamik naammassinnikkunnaarpat ikiorsiissutit 


unitsinneqassasut. 


 


Oqaaseqaat tusaatissatut tiguneqanngilaq. Angajoqqaatut oqartussaassuseqartup 


pisinnaatitaaffii aamma suliap suliareqqinneqarnissaata isumagineqarnissaani 


aalajangersagaq qulakkeerinneqataavoq. 


 


§ 55, imm. 2-mut 


Isumaginninnermut Naammagittaalliuuteqarfik isumaqarpoq ukioq ataaseq qaangiutsinnagu 


nutaamik aalajangiisoqarnissaa inatsimmi erseqqissumik takuneqartariaqartoq. 


 


Oqaaseqaat tusaatissatut tiguneqarpoq. 


 


§ 56, imm. 2-mut 


Isumaginninnermut Naammagittaalliuuteqarfik isumaqarpoq isumaqatiginninniaqqinnissamut 


piffissaliussaq Qitiusumik Meeqqat pillugit Ataatsimiititaliamit imaluunniit 


Isumaginninnermut Naammagittaalliuuteqarfimmit sivitsorneqarsinnaanera 


periarfissaasariaqatoq, tassa taakku isumaat malillugu pisoqarsinnaammat tamanna 


meeqqamut pitsaanerpaalluni. 


 


Oqaaseqaat tusaatissatut tiguneqanngilaq. Aalajangersagaq taanna angajoqqaatut 


oqartussaassuseqartup pisinnaatitaaffiinik inatsisitigut isumannaatsuunissamut 


illersuisuummat. Naliliisoqarpoq ukiunik marlunnik killiliineq pisumi tassani tulluartuusoq. 


 


§ 57-mut 


Isumaginninnermut Naammagittaalliuuteqarfik isumaqarpoq Qitiusumik Meeqqat pillugit 


Ataatsimiititaliamut piffissaliussamik aalajangersaasoqartariaqartoq. 


 


Oqaaseqaat tusaatissatut tiguneqanngilaq. Naalakkersuisut isumaat malillugu § 86-mi 


aalajangersagaq piffissamik aalajangersaavoq. 


 


§ 62, imm. 1-imut 

Isumaginninnermut Naammagittaalliuuteqarfik aperivoq paarsinissamut akuersissut 


amigaatigineqarpat tamanna sunik kinguneqassanersoq. 


 


Ilaqutariit paarsisartut kommunianni najugaqarisaannit tamatumunnga allakkatigut 


akuersissuteqarnani kommunimiit imaluunniit inuussutissarsiutigalugu ilaqutariit 


paarsisartut meeqqamik tigusisussaanngitsut aalajangersakkamit takuneqarsinnaammat 


ilaqutariit paarsisartut akuersissuteqannginnerat isumaqassaaq ilaqutariinni pineqartuni 


meeqqamik inissiisoqarsinnaanngitsoq. 


 


Isumaginninnermut Naammagittaalliuuteqarfimmit ilanngunneqarpoq paarsinissamut 


akuersissummut itigartitsineq allakkatigut pissasoq aamma pisortat ingerlatsineranni suliassat 


suliarineqartarnerat pillugu Inatsisartut inatsisaanni nr. 8, 13. juni 1994-meersumi § 22-mi 


aamma § 24-mi piumasaqaatit naammassineqarsimanissaat aamma 


piumasaqaatigineqartariaqartoq. 


 


Oqaaseqaat tusaatissatut tiguneqanngilaq. Tamanna nalinginnaasumik sulianik 


suliarinninnermi maleruagassanit takuneqarsinnaavoq. 


 


§ 62, imm. 3-mut 


Isumaginninnermut Naammagittaalliuuteqarfik isumaqarpoq meeqqamik paarisassamik 


tigusinissaat sioqqullugu angajoqqaat paarsisussat pikkorissarnermi peqataasimanissaat 


erseqqissarneqartariaqartoq. 


 


Oqaaseqaat ilaannakuusumik tusaatissatut tiguneqarpoq. Aalajangersakkami qaammatinik 


arfinilinnik periarfissaliisoqarpoq. Taamaaliortoqarpoq ingerlariaqqinnissamut 


ajornartorsiutit pinngitsoortinniarlugit, taamaalilluni angajoqqaanik paarsisartunik 


pikkorissarnermi peqataasimanngitsut naammanngitsut pissutigalugit meeraqassanngimmat 


inissinneqarsinnaanngitsunik. Peqatigisaanik meeqqap paarineqartussap tiguneqarnerata 


kinguninnguatigut angajoqqaat paarsisut pikkorissarnermi peqataanissaat 


qulakkeerneqarpoq. 


 


§ 63, imm. 3-mut 


Isumaginninnermut Naammagittaalliuuteqarfik isumaqarpoq aalajangersakkamut nassuiaatini 


oqaaseqatigiit kingulliit marluk inatsisip oqaasertaanut nuunneqartariaqartut. 


 


Oqaaseqaat tusaatissatut tiguneqanngilaq. 


 


§ 65-mut 

Isumaginninnermut Naammagittaalliuuteqarfiup isumaa tassaavoq meeqqap pisariaqatitaanut 


pingaarutilimmik pissutsimik arlaat malugisaqarpat kommunip najugarisaviup aamma 


kommunip najugarisap akornanni illugiittumik nalunaaruteqarnissamut 


pisussaaffeqartoqartariaqartoq. 


 


Oqaaseqaat tusaatissatut tiguneqanngilaq. Naalakkersuisut isumaqarput tamanna kommunit 


nakkutilliinermut pisussaaffeqarnerannit takuneqarsinnaareersoq. 


 


§ 68, imm. 2-mut 


Isumaginninnermut Naammagittaalliuuteqarfik isumaqarpoq utertitsineq aalajangiinissamut 


piumasaqaatinik naammassinnissasoq allassimasariaqartoq. 


 


Oqaaseqaat tusaatissatut tiguneqanngilaq. Tamanna nalinginnaasumik suliamik 


suliarinninnermi maleruagassanit takuneqarsinnaavoq. 


 


§§ 72-74-mut nalinginnaasumik 


Isumaginninnermut Naammagittaalliuuteqarfik isumaqarpoq aalajangersakkat Meeqqat 


pillugit isumaqatigiissummi artikelit 36-mut aamma 37-mut akerliusut. 


  


Oqaaseqaat tusaatissatut tiguneqanngilaq. Inatsisissatut siunnersuummi taamaallaat 


pineqarput perorsaanikkut neqeroorutit. Inatsimmi pineqaatissiinermut tunngasunik 


aalajangersagaqanngilaq. Meeqqat pillugit isumaqatigiissummi artikel 37 malillugu meeqqat 


kiffaanngissusiagaanerannut piumasaqaatit Naalakkersuisut isumaat malillugu inatsisissatut 


siunnersuummi naammassineqarput. 


 


Atornerluinermut meeqqat illersorneqarnissaannut naalagaaffiit peqataasut pisinnaatitaaffii 


artikel 36-mi allaaserineqarput. 


§ 72, imm. 1, nr. 1-3 malillugit inissiinermi siunertaq tassaammat perorsaanikkut 


suliniuteqarneq tamatuma peqatigisaanik isumaqarpoq atornerluinernut assigisaanullu 


meeqqat ataasiakkaat illersornissaannut inissiiffiusoq suliassaqartoq. Immikkoortortat 


nakkutigineqartut meeqqanik inissinneqarsimasunik killeqartunik tigummiaqassapput 


perorsaanikkullu suliniut iluaqutaalluartussaalluni. Tamanna suliap pitsaanerpaamik 


naammassineqarnissaanik qulakkeerinnissaaq. 


 


Artikel 37, litra a malillugu naalagaaffiit peqataasut meeraq kinaluunniit 


naalliutsinneqarnermik allatigulluunniit naakkitsaattumik, inummut naleqqutinngitsumik 


imaluunniit nikarsaarpasissumik pineqarnissaanut qulakkeerinnissapput. Meeqqat 18-it 


inorlugit ukiullit aamma toqumut pillaanissamut imaluunniit iperagaanissamut 


periarfissaqarnani inuuneq naallugu paarnaarunnissaannut aamma pillagaasussaanngillat.  

Naalakkersuisut isumaat malillugu inatsisissatut siunnersuut artikel 37, litra a-mut 


akerliunngilaq. 


 


Artikel 37, litra b naapertorlugu meeraq kinaluunniit inatsisit unioqqullugit sukkulluunniit 


kiffaanngissusiagaanissaannut naalagaaffiit peqataasut amma qulakkeerinnittussaapput. 


Meeqqamik tigusarinninneq, tigummigallarneq paarnaarussinerluunniit inatsimmi 


najoqqutassat malinneqassapput tamannalu periarfissatut kingullerpaatut atorneqassalluni 


piffissamilu sivikinnerpaami taamaaliortoqassalluni. 


Inatsisissatut siunnersuummi § 74, imm. 1-imi aalajangerneqarpoq, § 72, imm. 1, nr. 1-3 


(maannakkut § 73) naapertorlugu immikkoortortani nakkutigineqartuniinneq sapinngisamik 


sivikitsuussaaq. Immikkoortortami nakkutigineqartumi inissinneqarneq sukkulluunniit aamma 


pissanngilaq, tassa Qitiusumik Meeqqat pillugit Ataatsimiititaliaq kisimi inissiineq pillugu 


aalajangiisinnaammat, najugaqartitsineq § 72, imm. 1, nr. 1-3-mut aamma imm. 2-mut 


ilaalluni, § 72, imm. 3 (maannakkut § 73) naap. 


 


Taakku saniatigut naalagaaffiit peqataasut, artikel 37, litra c naapertorlugu, meeraq 


kinaluunniit, kiffaanngissusiagaasimasoq, inummut pissusissamisoortumik ilumoortumik 


inuppalaartumik ataqqinnittumillu pineqarnissaanik qulakkeerissaaq aamma ukiuisigut 


pisariaqartitaat eqqarsaatigineqassallutik. Pingaartumik meeqqat kikkulluunniit, 


kiffaanngissusiagaasimasut, inersimasuniit immikkoortinneqarsimassapput, taamatut 


immikkoortitsineq meeqqap pisariaqartitaanut iluagutaasutut isigineqanngippat, aamma 


allakkatigut pulaarneqarnikkullu ilaqquttamik atassuteqarsinnaatitaanini 


pisinnaatitaaffigalugu, immikkorluinnaq pisimasut ilanngunnagit. 


Inatsisissatut siunnersuummi immikkoortortami nakkutigineqartumi inissiineq pillugu 


maleruagassat siunertaat tassarpiaapput perorsaanikkut tapersersuinissaq meeqqallu 


innuttaasunut ilaalersinnissaa qulakkeerneqarluni, taamaattumik inatsisissatut siunnersuut 


Meeqqat pillugit isumaqatigiissummi artikel 37, litra c-mut naapertuuppoq. Aamma meeqqat 


18-it inorlugit ukiullit immikkoortortami nakkutigineqartumiittut kisimik pineqarput. 


Inatsisip akuerineqarnerani nalunaarusiornikkut najugaqarnermi killiliussanut piumasaqaatit 


piareersarneqassapput, taamaalilluni meeqqat immikkoortortami nakkutigineqartumi 


inissinneqarsimasut taakku pisariaqartitaat ineriartornerilu ataqqillugit pineqarnissaat 


qulakkeerneqarluni. 


 


Naggasiullugu artikel 37 litra d-mi allassimavoq meeraq kinaluunniit, 


kiffaanngissusiagaasimasoq, sukkasuumik inatsisilerinikkut allatigullu ikiorserneqarnissamut 


pisinnaatittaaffeqarnissaa kiisalu kiffaanngissusiagaanimi inatsisinut naapertuunnera 


eqqartuussivimmi imaluunniit allami oqartussani, attaviitsuni kinaassusersiunngitsumi 


aamma suliap taamatut ittup sukkasuumik aalajangiiffiginissaanut, misilitsinnissaanut 


pisinnaatitaaffeqarnera naalagaaffiit peqataasut qulakkeerinnissapput.  

Inatsisissatut siunnersuut § 8, imm. 3 naapertorlugu meeqqat immikkoortortami 


nakkutigineqartumi inissinneqartussatut eqqarsaatigineqartut meeqqamut 


tapersersorteqartussaapput. Siunnersuummi § 8, imm. 1-imi meeqqamut tapersersorti 


nassuiarneqarpoq tassaasoq suliap suliarinerani meeqqap pisinnaatitaaffiisa 


qulakkeerneqarnissaannut meeqqallu tusaaneqarnissaanik qulakkeerinissamut 


tapertaasinnaasoq. Meeqqamut tapersersorti meeqqap atugaanut suliamigut immikkut 


paasisimasaqassaaq imaluunniit tapersersortissatut pikkorissarsimassalluni. 


Aalajangersagaq taanna aqqutigalugu ilaatigut sukkasuumik inatsisilerinikkut 


ikiorserneqarnissaanut meeraq qulakkeerneqarpoq. Nunatsinni pissutsit pissutigalugit 


meeqqat immikkoortortani nakkutigineqartuni inissinneqartussatut eqqarsaatigineqartut 


eqqartuussissuserisoqarnissaasa qulakkeerneqarnissaa ajornarpoq, kisianni meeqqamut 


tapersersorti meeqqap pisinnaatitaaffiinik aamma immikkoortumi atuuttunik maleruagassanik 


ilisimasaqartussaalluni. 


Soorlu siusinnerusukkut taaneqartoq meeraq taamaallaat immikkoortortami 


nakkutigineqartumi inissinneqarsinnaavoq Qitiusumik Meeqqat pillugit Ataatsimiititaliaq 


tamanna pillugu aalajangiisimappat, § 72, imm. 3 (maannakkut § 73) naap. Qitiusumik 


Meeqqat pillugit Ataatsimiititaliaq arlaannaanulluunniit atassuteqanngilaq aamma suliani 


susassaqartutut soqutigisaqarnani. Tamanna meeqqap inatsisitigut isumannaatsuunerata 


illersorneqarneranut iluaqutaavoq. 


 


§ 72, imm. 1-imut 


Isumaginninnermut Naammagittaalliuuteqarfik isumaqarpoq meeraq imminut allanilluunniit 


ajoqusiisinnaappat meeraq unitsinneqassasoq aamma peqqinnissakkut ilinniarsimasunit 


suliarineqarluni. 


 


Oqaaseqaat tusaatissatut tiguneqanngilaq. Matumani pineqarput meeqqat perorsaanikkut 


neqeroorutini peqataasut, taamatut pissusilernermut ikiorneqarnissaannik 


siunertaqarpiartoq. 


 


§ 72, imm. 1, nr. 4 aamma 5-mut. 


Meeqqat pillugit isumaqatigiissummi aalajangersakkanut innersuussilluni Isumaginninnermut 


Naammagittaalliuuteqarfik isumaqarpoq aalajangersakkat malillugit inissiineq meeqqat allat 


inissiffigisaanni paaqqinniffimmi tassani ingerlanneqartariaqanngitsoq, tassa meeqqat 


pinerluuteqarsimanngitsut taakku sunniiniarnerinut atornerluinerinullu 


illersorneqartussaammata. 


 


Oqaaseqaat tusaatissatut tiguneqanngilaq. Naalakkersuisut isumaat tassaavoq Meeqqat 


pillugu isumaqatigiissummut aalajangersagaq akerliunngitsoq. Perorsaalluni neqeroorummi 

meeqqat sunnerneqarnissaannut atornerlunneqarnissaannullu illersorneqarnerat 


periarfissaasutut isigineqartariaqarpoq. 


 


§ 75, imm. 1 aamma 3-mut. 


Isumaginninnermut Naammagittaalliuuteqarfik isumaqarpoq aalajangersagaq 


peerneqartariaqartoq uuminngalu taarserneqarluni: ”Pisuni tamani, meeqqap 18-inik 


ukioqalernissaa kingusinnerpaamik qaammatit arfinillit sioqqullugit, meeqqap 18-nik 


ukioqaleraanerani suliniuteqareernermi malitseqartitsinissamik pisariaqartitsinersoq aamma 


suliniuteqareernermi malitseqartitsineq qanoq ittuussanersoq pillugu meeraq peqatigalugu 


nalilersuinissaq siunertaralugu meeraq, ikiorserneqartoq kommunimit attavigineqassaaq. 


Meeqqap kissaatai tamakkiisumik akuerineqarsinnaanngippata inaarutaasumik 


aalajangiisoqassaaq.” 


 


Oqaaseqaat tusaatissatut tiguneqanngilaq. 


 


§ 79, imm. 3-mut 


Isumaginninnermut Naammagittaalliuuteqarfik isumaqarpoq Qitiusumik Meeqqat pillugit 


Ataatsimiititaliap piffissap suup iluani aalajangiisimanissaanut piffissaliisoqartariaqartoq. 


 


Oqaaseqaat tusaatissatut tiguneqanngilaq. Ataatsimiititaliaq ullut 14.-ikkaarlugit 


ataatsimiittassaaq, § 86 naap. 


 


Isumaginninnermut Naammagittaalliuuteqarfiup isumaa aamma naapertorlugu 


paasissutissanik pisariaqartinneqartunik tamanik sapinngisamik sukkanerpaamik 


nassiussinissamut Qitiusumik Meeqqat pillugit Ataatsimiititaliamut kommunip 


pisussaaffeqarnera erseqqissarneqartariaqarpoq.  


 


Oqaaseqaat tusaatissatut tiguneqanngilaq. Pisuni tamangajanni kommunit 


ataatsimiititaliamut inassuteqartartussaapput, taamaattumik paasissutissat 


attuumassuteqartut tunniunneqarnissaat taakku soqutigisaralugu, taamaalilluni taakku 


aallaavigalugit ataatsimiititaliaq aalajangiisinnaalluni. Paasissutissat pisariaqartinneqartut 


kommunimit nassiunneqanngippata allattoqarfik kommunimut atassuteqartussaavoq 


paasissutissallu noqqaassutigalugit. 


 


§ 81, imm. 1-imut 


Isumaginninnermut Naammagittaalliuuteqarfik isumaqarpoq kattuffiit ataasiakkaat 


allanneqartut ilaasortat qassit inassutigisinnaagaat/inassutigissagaat 


erseqqissarneqartariaqarpoq. 

Oqaaseqaat tusaatissatut tiguneqanngilaq. Ilaasortat pitsaanerpaamik piukkunnaateqartut 


ataatsimiititalimiinnissaat Naalakkersuisut kissaatigivaat, taamaattumik kattuffiit 


qanorluunniit amerlatigisunik piumasaminnillu inassuteqarsinnaapput. 


 


81, imm. 3-mut 


Isumaginninnermut Naammagittaalliuuteqarfik isumaqarpoq aalajangersakkami arnat 


angutillu qanoq amerlatiginissaannut piumasaqaat toqqaanermi ajornartorsiortitsisinnaasoq 


arnani/angutini aalajangersimasuni piukkunnaateqartut qinnuteqartut amigaatigineqarpata. 


Taamaattumik aalajangersakkap peerneqarnissaa siunnersuutigineqarpoq. 


 


Oqaaseqaat tusaatissatut tiguneqarpoq. 


 


§ 87, imm. 3 aamma 4-mut.  


Isumaginninnermut Naammagittaalliuuteqarfiup siunnersuutigaa imm. 3 peerneqassasoq 


paarlattuanillu siunersuutigalugu imm. 4 allatut oqaasertalerneqassasoq. 


 


Oqaaseqaat tusaatissatut tiguneqanngilaq. 


Qitiusumik Meeqqat pillugit Ataatsimiititaliami ilaasortat ullut 14.-ikkaarlugit 


ataatsimiittartussaammata nalinginnaasumik qaffasinnerusumik akissarsiaqarnissaat 


pisariaqassaaq. 


 


§ 89, imm. 1-imut 


Isumaginninnermut Naammagittaalliuuteqarfik isumaqarpoq kommunit kisitsisitigut 


paasissutissanik nassiussinissamut pisussaaffeqarnerat ilanngunneqartariaqartoq, tamannalu 


minnerpaamik ukiumut ataasiartariaqarluni. 


 


Oqaaseqaat tusaatissatut tiguneqanngilaq. Maannakkut oqaasertaliussani kisitsisitigut 


paasissutissank Naalakkersuisut isumaat malillugu soqutiginartunik pissarsiniarnissamut 


Naalakkersuisut inatsisitigut tunngavissinneqarput. 


 


§ 91, imm. 1-imut 


Isumaginninnermut Naammagittaalliuuteqarfiup isumaa malillugu kina illuatungerisatut 


isigineqarnersoq erseqqissarneqartariaqarpoq. 


 


Oqaaseqaat tusaatissatut tiguneqanngilaq. Tamanna nalinginnaasumik peqataasut pillugit 


nassuiaatit malillugit aalajangerneqassaaq. 


 


Ilisimatusarfimmi Isumaginninnermut Pissutsinut Immikkoortortaq 

Immikkoortortap inatsisissatut siunnersuutip pingaarnertut siunertaa tapersersorpaa, tassa 


immikkoortumi maleruagassat atuuttut erseqqissarnerisigut ilassuteqarnerisigullu meeqqanut 


inuusuttunullu ikiorsiisarneq pitsaanerulersinniarneqarmat. 


 


Aammattaaq immikkoortortaq isumaqarpoq inatsisissatut siunnersuut manna 


isumaginninnermi ilinniagaqarsimasuni oqallinnermi saqqummiunneqarsimasut 


kaammattuutit immikkoortuni arlalinni akuerineqartut. Assersuutigalugu immikkoortut uku 


iluanni pitsanngoriaatit allanneqarput: 


 


- Siusissukkut suliniutit pitsaaliuinerlu, tassunga ilanngullugu angajoqqaanngortussanut 


ikiorsiinerit 


- Isumaginninnikkut misissuinerit iliuusissatigullu pilersaarutit 


- Ataqatigiissaaraluni suleqatigiinneq 


- Paasissutissanik isertuunneqartussanik oqartussat akornanni paarlaasseqatigiinneq 


- Ilaqutariit paarsisartut 


- Tikeraarluni angalanerit 


- Angerlarsimaffiup avataani inissiinernik nakkutilliineq 


- Inuusuttunut 15-t aamma 17-t akornanni ukiulinnik isertitsivimmut taartaasumik 


tigummigallaaneq pillaatissamillu atuineq 


- Suliniuteqareernermik malitseqartitsineq 


- Danmarkimut / Nunatsinnut nuunnermi kommunip nutaap nalunaarfigineqarnera 


 


Immikkoortortaq isumaqarpoq § 55-mi piffissami killiliineq ukioq ataasimiit ukiup affaanut, § 


56-mi ukiut marlunniit ukiumut ataatsimut aamma § 62, imm. 2-mi qaammatit pingasunniit 


qaammammut ataatsimut sivikillisariaqartoq. Tamatunnga pissutaasoq tassaavoq meeraq 


atugarliorpat sukkanerusumik akuliuttoqarnissaanik pisariaqartitsisoqarnera. 


 


Naliliisoqarpoq aalajangersakkami piffissaliussat taakku siunertaannut naleqqiullugu 


tulluartutut isikkoqartut. Taamaalilluni meeqqap atugarliorneranik takusaqarsinnaaneranni 


kommunip iliuuseqarnissaanik arsaarneqanngilaq. Inatsisissatut siunnersuummiipput 


nakkutilliinissamut aalajangersaakat allallu nakkutilliinikkut aaqqiinerit, meeqqamik 


illersuisut. Meeqqap atugarliortup peerneqarnissaanut imaluunniit inissiinermik siunertamik 


naammassinnikkunnaartumik allannguinissamut kommunit pisussaaffeqarput. 


 


§ 81-mi aamma § 83-mi immikkoortortaq kaammattuuteqarpoq Qitiusumik Meeqqat pillugit 


Ataatsimiititaliami ilaasortassanik aamma DP aamma AK inassuteqartassasoq, tassa kattuffiit 


taakku tarnip pissusaanik ilisimasalinnik isumaginninnermilu siunnersortinik 


aaqqissuussisuummata. 

Oqaaseqaat tusaatissatut tiguneqarpoq. 


 


Ilinniartitaanermut Ilisimatusarnermullu Naalakkersuisoqarfik (IIN) 


 


Naalakkersuisoqarfik siunnersuummut pingaarnertigut isumaqataasinnaavoq aamma 


maleruagassanut manna tikillugu atuuttunut naleqqiullugu allannguutit erseqqissaanerillu 


nalinginnaasumik iluaralugit. 


 


§ 5, imm. 2-mut 


IIN-imit malugeqquneqarpoq ilaannikkut pisoqartartoq pisortani oqartussaanngitsut allat 


meeqqanut tunngasunik suliassanik isumagisaqartarlutik, assersuutigalugu friskolit aamma 


ulluunerani paaqqinnittarfiit namminersortut, namminersortut meeqqanut tunngatigullu 


suliaqartut aamma ilaatilerlugit aalajangersakkap annertusinissaa 


eqqarsaatigineqartariaqarpoq. 


 


Aalajangersagaq maannakkut peerneqarpoq. 


 


§ 9, imm. 3-mut 


IIN-ip eqqaavaa pisortat suliffiutaanngisaannik allanit suliat suliarineqarsinnaaneri 


eqqarsaatigineqarsinnaasoq, taamaattumik oqaasertaliussaq pisariaqanngitsumik 


killilersuilluni. 


 


Oqaaseqaat tusaatissatut tiguneqarpoq. 


 


§ 15-mut 


IIN-imit uparuarneqarpoq aalajangersagaq oqaasertalerneqarnermigut pisortani suliaqartut 


imaluunniit meeqqanut peqqinnissamullu immikkoortup iluani pisortanik sullissisut inuit 


kisimik pineqarlutik. Taamaalilluni inuit, immikkoortup iluani namminersortut iluanni 


sulianik isumaginnittut, tassunga ilanngullugu assersuutigalugu friskolit aamma ulluunerani 


paaqqinnittarfiit namminersortut, ilaatinneqanngillat. IIN-imit ilimagineqanngilaq tamanna 


siunertarineqartoq, taamaattumik isumaqarluni aalajangersagaq imatut 


oqaasertalerneqartariaqartoq inuit taakku aamma ilaatinneqalerlutik. 


 


Oqaaseqaat tusaatissatut tiguneqarpoq. Imm. 2 nutaaq ikkunneqarpoq. 


 


§ 23, imm. 3-mut 


INN isumaqarpoq oqaasertaliussaq ”allanilu inuiaat suliassaataanni ingerlataqartuni suliatigut 


ilinniarsimasut..” imatut paasineqarsinnaasoq pisortat imaluunniit inuiaat suliassaataanni 


ingerlataqarlutik atorfeqartut suliatigut ilinniagaqarsimasut kisimik akuutinneqassasut. INN-ip 

isumaa malillugu immikkoortut taaneqartut iluanni namminersortuni sulisut suliatigut 


ilinniagaqarsimasut aamma ilaatinneqarnissaat aalajangersakkami naatsorsuutigineqartut. 


 


Oqaaseqaat tusaatissatut tiguneqarpoq. 


 


§ 27, imm. 4-mut 


INN isumaqarpoq ulluunerani neqeroorummi perorsaanikkut ineriartorfiusumi takkunneq 


ilaatilerlugu aalajangersagaq annertusineqarsinnaanersoq eqqarsaatigineqartariaqatoq. 


Taamaattoqassappat tamatuma kingunerisaanik imm. 3, nr. 1-mi allannguisoqassaaq. 


 


Oqaaseqaat tusaatissatut tiguneqarpoq. 


 


KANUKOKA 


 


Nalinginnaasumik: 


 


KANUKOKA-mit malugineqarpoq inatsisissatut siunnersuut annertoorujussuaq pineqartoq 


naak pissaanermut atuineq peerneqaraluartoq, nukissaqarneq pissutigalugu kommuninit assut 


aqukkuminaatsoq. 


 


KANUKOKA-mit naatsorsuutigineqarpoq inatsisip atulersinnissaa sioqqullugu kommunimi 


sulisunut naalakkersuisoqarfik pisariaqartutigut pikkorissaajumaartoq. Naggasiullugu 


KANUKOKA-mit uparuarneqarpoq meeqqat pisinnaatitaaffiisa nukittorsarnissaat pillugit 


siunniussanut nammineerlutik kommunilluunniit akerliunngitsut, ernumassutigaluguli 


suliassarpassuit suliarinissaannut sulisutigut nukissat naammannersut. 


 


Inatsisissatut siunnersuut annertoorujussuaq pineqartoq Naalakkersuisut KANUKOKA-mut 


isumaqataapput, kommunit nukinnik pilersornissaannik pisariaqartitsisoq. Inatsisip 


atulersinnissaa sioqqullugu kommunimi immikkoortumi suliaqartunut sulianik suliarinnittut 


pisariaqartumik pikkorissartinnissaat inatsisillu aqunnissaanut sakkussaqalersinnissaat 


naalakkersuisoqarfiup qulakkiissavaa. Naalakkersuisut siunniuppaat inatsimmut atatillugu 


quppersagaliortoqarlunilu immersugassaliortoqassasoq, inatsisip pviusumik atornissaanut 


sulianik suliarinnittunut oqilisaassisussat. 


 


Kommunini atorneqarsinnaasumik inatsimmi ilitsersuummik Naalakkersuisut 


saqqummiissapput. Naalakkersuisunit maluginiarneqarpoq inatsimmi suliassanngortussat 


suliarinissaannut kommunini ajornartorsiortoqarsinnaasoq, peqatigisaanilli Naalakkersuisut 


upperalugu nukinnik annertunerusunik pilersuisoqarneratigut kiisalu sulianik suliarinnittut 


pikkorissarnerisigut inatsisip nutaap kommunini malinneqarsinnaanera piviusorsiortuusoq. 







 


 


 


 


 


48 


 
 


 


§ 3, imm. 3-mut  


KANUKOKA-mit uparuarneqarpoq taaguut ”suliniuteqareernermi malitseqartitsineq” 


nassuiaatini erseqqinnerusumik allaaserineqartariaqartoq. 


 


Oqaaseqaat tusaatissatut tiguneqarpoq, taamaalilluni inatsimmi § 3, imm. 3-mut nassuiaatini 


imatut ilanngussisoqarluni: 


 


Aallaaviusoq tassaavoq inuk 18-nik ukioqalerpat, inuk meeqqanut inuusuttunullu inatsimmi 


ilaajunnaartarnera. Suliniuteqareernermi malitseqartitsineq inunnut 18-nik 


ukioqalersimasunut aamma suliniuteqareernermi malitseqartitsinissamut piumasaqaatinik 


naammassinnittunut, inatsisissatut siunnersuut malillugu ikiorsiissutinik suli 


pisartagaqarnissamut periarfissaqarput, naak ”inunnut 18-it inorlugit ukioqartunut” 


ilaajunnaaraluarlutik. 


 


Kommunini suliniuteqareernermi malitseqartitsilluni suliniutip siunertaraa, 18-inik 


ukioqalererpata, inuusuttut ikiorsiissutinik pisartagaqartillugit tapersersornissaat. 


Suliniuteqareernermi malitseqartitsinerup siunertaa tassaavoq inuusuttut qajannartut suli 


tapersersorneqarnissaat toqqissisimatinneqarnissaallu aamma inersimasunngorlutik 


nammineersinnaalernissamut oqinnerusumik ikaarsaarnissaannut periarfissinneqarnissaat. 


 


§ 6-mut  


KANUKOKA-mit malugineqarpoq inatsisissatut siunnersuummi nutaami meeqqanik tamanik 


oqaloqateqarnissamut kommunalbestyrelsimut pisussaaffiliineq ikkunneqartoq, manna 


tikillugu meeqqat qulit tikillugit ukiulinnut taamaallaat tamanna atuussimalluni. 


KANUKOKA-mit siunnersuutigineqarpoq oqaloqateqarneq taanna inummit 


toqqissisimaffigisamit, meeqqamut tapersersortimit, inummit saaffigisartakkamit, inuttut 


siunnersortimit imaluunniit pisortani oqartussat suleqatigisaannit allanit 


ingerlanneqarsinnaassasoq. KANUKOKA-mit malugineqarpoq inuit, meeqqamik 


oqaloqateqartussat, meeqqanik suliaqarnermik immikkut piukkunnaateqarnissaat 


pingaartuusoq. KANUKOKA-mit siunnersuutigineqarpoq meeqqanut tapersersortinik 


pikkorissartitsinermi neqeroortoqalerpat inuit allat meeqqamik oqaloqateqarsinnaasut 


naalakkersuisoqarfimmi ilaatinneqassasut.  


 


Meeqqamik oqaloqateqarneq tassaavoq suliap suliarinissaanut paasissutissanik 


pissarsiarnerup ilaa. Taamaattumik pingaarpoq kommunalbestyrelsi taannaassasoq 


meeqqamik oqaloqateqartuusoq. Suliatigut ilinniagaqarsimasut taaneqartut arlaanniit 


paasissutissanut ilassutissanik kommunalbestyrelsip pissarsiniarnissaanut 


akornutissaqanngilaq. 

§ 7, imm. 2-mut 


KANUKOKA-mit uparuarneqarpoq imm. 1-ip aamma imm. 2-p immikkoortinneqarneri 


paatsoortitsisinnaasut, KANUKOKA-llu siunnersuutigalugu imm. 1 imatut allatut 


oqaasertalerneqassasoq ”Meeraq, angajoqqaatut oqartussaassuseqartoq, 


angajoqqaanngortussat kiisalu meeqqat 15-it sinnerlugit ukioqartut suliap suliarinerani 


qaqugukkulluunniit inummik toqqissisimaffigisamik tapersersorneqarnissamut 


pisinnaatitaaffeqarput.” 


 


Naalakkersuisut isumaqarput taamatut oqaasertalernera paatsiveerunnermik 


kinguneqassasoq. Meeqqat 15-nik ukioqartut taaguummi ”meeqqami” ilaareerput. Imm. 2-mi 


aalajangersakkami taamaallaat aalajangersarneqarpoq meeqqat 15-nik ukioqalersimasut 


inuk meeqqap inuttut toqqissisimaffigisatut ilagiumanerlugu nammineq aalajangissagaa. 


Meeraq 15-t inorlugit ukioqarpat angajoqqaatut oqatussaassuseqartoq aalajangersinnaavoq 


meeqqamut kina inuk toqqissimaffigisatut atorneqassanersoq. 


 


Aalajangersagaq pillugu erseqqissaasoqarnissaa pillugu § 7, imm. 2-mi oqaasertat imatut 


allanngortinneqarput: 


Imm. 2. Meeraq 15-t sinnerlugit ukioqalersimappat inuk kina inuttut toqqissisimaffigisatut 


ilaatissanerlugu meeraq nammineerluni toqqaasinnaavoq. 


 


§ 9-mut  


KANUKOKA-mit uparuarneqarpoq meeqqat atugarliortut pillugit sumiiffmmi oqartussat 


suliaqartut akornanni pisussaaffiliinerusumik suleqatigiittoqarnissaanik 


pisariaqartitsisoqarnera KANUKOKA-mit kommuninillu uparuarneqarsimavoq. 


Paasissutissanik paarlaassinerup saniatigut KANUKOKA isumaqarpoq illuatungeriit 


attuumassuteqartut akornanni suleqatigiinneq pillugu erseqqinnerusunik aalajangersakkanik 


Naalakkersuisut aalajangersaasinnaanerat ilanngunneqartariaqartoq. 


 


Naalakkersuisut inatsimmi nutaami meeqqanik atugarliortunik ulluinnarni suliaqartut 


oqartussat akornanni paasissutissanik isertuussanik paarlaasseqatigiinnissamut 


periarfissamik ammaassipput. 


 


Suleqatigiinnissamut pisussaaffik pillugu inatsimmut oqaaseqaat inatsimmi matumani 


ilanngunneqanngilaq. Tamannali siunissami inatsisissani Naalakkersuisunit 


eqqarsaatigineqassalluni. 


 


§ 9, imm. 2-mut  

KANUKOKA-mit siunnersuutigineqarpoq oqaaseqatigiit siulliit imatut 


allanngortinneqassasut: “Meeraq pillugu imm. 1 malillugu paasissutissanik 


paarlaasseqatigiinneq nammineq takkunnikkut imaluunniit oqarasuaatikkut 


ataatsimeeqatigiinnermi imalunniit nalinginnaasumik allakkatigut isumagineqarsinnaavoq.” 


 


Oqaaseqaat tusaatissatut tiguneqanngilaq. 


 


Kapitali 3-mut 


KANUKOKA-mit malugineqarpoq ilitsersuusiornermi nakkutilliinermi suna 


isiginiarneqarnissaa pillugu pisariitsunik eqqorluartunillu malittarisassaliortoqarnissaa 


siunertamullu najoqqutassaliortoqarnissaa KANUKOKA-mit kommuninillu 


naatsorsuutigineqartoq. 


 


Angerlarsimaffiup avataanut inissinneqartunik meeqqanik nakkutilliinermut tunngatillugu 


aalajangersakkat siusinnerusukkut inatsisinut naleqqiullugu sukaterneqarsimammata 


tamanna soorunami kommunimi isumalluutinut piumasaqarfiussaaq. Inatsisilli 


atulersinnissaa sioqqullugu Naalakkersuisut immersugassaliussapput, najoqqutassaliorlutik 


ilitsersuusiorlutillu, nakkutilliinerup pisariinnerulerneranut iluaqutaasussanik. 


 


§ 13, imm. 3-mut  


KANUKOKA allappoq inissiinissaq pillugu kommuni najugarisavik akisussaagaluartoq, 


aamma kommunimi allami meeqqanut inissinneqartunut, kommuni najugaqarfigineqartoq 


taannaasussaavoq nakkutilliilluni pulaartartussaq, nakkutilliineq pillugu nalunaarusiortussaq. 


Tamanna KANUKOKA isumaqarpoq atortut pillugit nassuiaatini annertunerusumik 


erseqqissarneqartariaqartoq. 


 


Oqaaseqaat tusaatissatut tiguneqarpoq, taamaalilluni nakkutilliinerup ingerlanneqarneranut 


kiisalu nakkutilliineq pillugu nalunaarusiortoqarneranut meeqqap kommunimi najugarisavia 


tamatigut akisussaasuusoq nassuiaatinik inatsisillu oqaasertaanit erseqqinnerusumik 


maannakkut takuneqarsinnaalerluni. Kommuni najugarisavilli nakkutilliinerup 


ingerlannissaa pillugu kommuni najugaqarfiusup isumaginninnissaa kiisalu nakkutilliineq 


pillugu nalunaarsuiornissaq pillugu kommunimik najugaqarfiusumik 


isumaqatigiissusiorsinnaavoq. Taamatut isumaqatigiissusiortoqarsimanera apeqqutaatinnagu 


nakkutilliinerup ilumut ingerlassimaneranut aamma nakkutilliineq pillugu 


nalunaarusiortoqarsimaneranut kommuni najugarisavik tamatigut akisussaavoq. 


 


Kapitali 4-mut  

KANUKOKA-mit siunnersuutigineqarpoq nalunaaruteqarnissamut pisussaaffik aamma 


oqartussat suleqatigiinnerat immikkoortinneqassasut, taamaalilluni §§ 16-17 Oqartussat 


suleqatigiinnerat qulequtsiullugu namminerisamik kapitaleqalerlutik. 


 


Kapitalimi aalajangersakkat tamarmik nalunaaruteqarnermut tunngasuummat 


Naalakkersuisut naliliipput kapitali maannakkutut iluseqartillugu ataatsimoortinneqassasoq. 


 


§§ 16 – 17-mut 


KANUKOKA-mit malugineqarpoq aalajangersakkat assigiimmit oqaasertalerneqartariaqartut, 


taamaalilluni § 16-mi angajoqqaanngortussat aamma § 17-mi arnat naartusut allassimanatik. 


 


Oqaaseqaat tusaatissatut tiguneqarpoq inatsimmullu naleqqussarlugu ilanngunneqarluni, 


taamaalilluni § 17, imm. 1 imatut allassimalerluni: 


 


“Ilaqutariit ataatsimik arlalinnilluunniit 18-t inorlugit ukiulinnik meerallit, imaluunniit 


angajoqqaanngortussat Kalaallit Nunaata aamma Danmarkip akornanni nuuppata, 


kalaallillu nunaanni kommuni qimanneqartoq isumaqarpat meeraq ataaseq 


amerlanerusulluunniit imaluunniit angajoqqaanngortussat meeqqap inunngoreernerata 


kingorna immikkut tapersersorneqarnissaanik pisariaqartitsineq eqqarsaatigalugu immikkut 


pisariaqartitsisoq, kommuni qimanneqartoq qallunaat nunaanni kommunimut 


nuuffigineqartumut nalunaaruteqassaaq.” 


 


§ 17-mut  


KANUKOKA allappoq Danmarkimi kommunip nuuffigineqartup ilaqutariit 


pisariaqartinneqartumik sukkasuumik ikiorsernissaanut periarfissaqartinniarlugu 


aalajangersakkami siunniussat paasinartut.  


 


KANUKOKA aamma kommunit allapput, tassunga atatillugu naatsorsuutigalugu, 


ajornartorsiummut tassunga qanoq piviusumik pissuseqarnissaq pillugu najoqqutassat 


erseqqissumik naalakkersuisoqarfimmit allaaserineqassasut. 


 


Kommuni misissuinermik pilersitsinissaanut piumasaqaateqanngilaq. Ilaqutariit 


ajornartorsiuteqartut imaluunniit ilaqutariit sumut nuunnersut kommuni 


ilisimasaqanngikkuni kommuni paasissutissanik pissarsiniarnissaminut pisussaaffeqanngilaq. 


 


Kapitali 5-mut 


KANUKOKA allappoq kapitalimut qulequtaq taaguuteqartariaqartoq ”Kommunit 


iliuuseqarnissamut pisussaaffiat siunnersuinerallu”. 

Oqaaseqaat tusaatissatut tiguneqarpoq inatsimmullu naleqqussarlugu ilanngunneqarluni, 


taamaalilluni kapitali 5-ip qulequtaa imatut allanngortinneqarluni ”Kommunit 


iliuuseqarnissamut pisussaaffiat siunnersuisarnerallu”. 


 


§ 18, imm. 1-imut 


KANUKOKA allappoq oqaaseqatigiit siulliit imatut allanngortittariaqartut: 


”Kommunalbestyrelsi nalunaarummik tigusaqaruni §§ 14-16 naap. isumaginninnikkut 


misissuinissamik pilersitsisoqarnissaanik tunngavissaqarnersoq pillugu naliliissaaq”. 


 


Oqaaseqaat tusaatissatut tiguneqarpoq inatsimmullu naleqqussarlugu ilanngunneqarluni. 


 


Kapitali 6-mut 


KANUKOKA allappoq nassuiaaneq inatsimmi ilanngunneqarsimanngitsoq aamma 


Namminersorlutik Oqatrussat ulloq unnuarlu paaqqinniffii ikitsuinnaat nassuiaasiornissamut 


imaluunniit nakkutigisaqarluni najugaqartitsinissamut piumassuseqarnerat kommuninit 


annertuumik ajornartorsiutaasoq. KANUKOKA isumaqarpoq nassuiaanerup inatsimmut 


ilanngunneqarsimannginnera assut ajuusaarnartuusoq, naak ajornartorsiut tamanna pillugu 


naalakkersuisoqarfimmut KANUKOKA arlaleriarluni uparuaasarsimagaluatoq. 


KANUKOKA-mit uparuarneqarpoq isumaginninnikkut misissuineq nassuiaanermut 


taartaanersoq atortni takuneqarsinnaanngitsoq. 


 


Tarnip pissusaatigut timimullu tunngatillugu nassuiaaneq inatsimmut matumunga 


ilaasussaanngilaq. Oqaaseqaatit taamaattumik tusaatissatut tiguneqanngillat. 


 


Kapitali 7-mut 


Kommunini suliat nutaat isumaginissaannut isumaginninnermi ingerlatsivinni suliatigut 


ilinniarsimasunik amigaateqarnera imaluunniit sulisut naammannginneri KANUKOKA-mit 


ernumassutigineqarpoq. Ikiorsiinerit tamaasa pillugit iliuusissanik maannakkut 


pilersaarusiortoqartalernissaa immikkut ajornartorsiutaassaaq. 


 


Naalakkersuisut naliliisimapput suliniutit pilersinneqartussat allaganngorlugit 


uppernarsaateqarnissaat qulakkeerniarlugu ikiorsiinerit tamaasa pillugit iliuusissanik 


pilersaarusiortoqartarnissaa pisariaqartoq. Iliuusissanik pilersaarusiaq allanneqarsimasoq 


aamma ikiorsiinerup malitsigisaanik meeqqami ineriartortoqarnersoq imaluunniit ikiorsiineq 


unitsinneqartariaqarnersoq pillugu erseqqissumik assiliamik takutitsisinnaavoq. 


 


Iliuusissanik pilersaarusiaq allataq aamma suliamik tigusinissamut suliamik suliarinnittumut 


oqinnerussaaq. 

Naalakkersuisunit arajutsineqanngilaq ikiorsiinernut tamanut iliuusissanik 


pilersaarusiornerit nukinnik pisariaqartitsinissaat. Inatsisip atulersinnissaa sioqqullugu 


iliuusissanik pilersaarummi immersugassanik kommuninit atorneqartussanik Naalakkersuisut 


piareersaassapput, paasiuminartut immersoruminartullu. 


 


§ 25, imm. 1-imut 


KANUKOKA allappoq aalajangersagaq § 30-mut innersuussinermik imaqartariaqartoq. 


 


Oqaaseqaat tusaatissatut tiguneqarpoq inatsimmullu naleqqussarlugu ilanngunneqarluni. 


 


§ 27, imm. 3, nr. 2-mut 


KANUKOKA-mit kissaatigineqarpoq pisuni aalajangersimasuni kommunit angajoqqaanut 


peqqusisinnaanerat pillugu erseqqissumik ilitsersuussissasoq. KANUKOKA-mit 


uparuarneqarpoq meeqqap ilaatigut annertussusilimmik ilaatigulluunniit sakkortussusilimmik 


pinerluuteqarsimanissaa allaannarnissaa naammanngitsoq.  


 


Qanoq ilinerani kommunit angajoqqaanut peqqusisarnissaat pillugu erseqqissumik 


ilitsersuussisoqarsinnaanngilaq. Pisuni ataasiakkaani pisoq imm. 3, nr. 1-3-p ataaniinnersoq 


pisuni ataasiakkaani tamani nalilersuinerusassaaq, kiisalu angajoqqaanut peqqussut 


meeqqap ajornartorsiutaanik kinguneqarluartumik aaqqiinerussanersoq. 


 


Angajoqqaanut peqqussut nutaatut sakkussatut eqqarsaatigineqarpoq, pisimasoq imm. 3, nr. 


1-3-miittut ilaaniisinnaasoq kommuni naliliippat kommunimit atorneqarsinnaasoq. 


 


§ 41-mut 


KANUKOKA-mit siunnersuutigineqarpoq § 41 imatut oqaasertaqassasoq: ”Meeqqat Kalaallit 


Nunaanni inissinneqarnissaat kommunalbestyrelsimit Naalakkersuinillu qulakkeerneqassaaq”. 


KANUKOKA-p kommunillu isumaat erseqqissoq tassaavoq Namminersorlutik Oqartussat 


ulloq unnuarlu paaqqinniffiini inissaqannginnera pissutigalugu imaluunniit taakku meeqqanik 


tigusiumannginnerat pissutigalugu meeqqat Danmarkimi kommuninit 


inissinneqartariaqarnerat akuerineqarsinnaanngitsoq. 


 


Inuiaqatigiinni pisariaqartitsinermut naapertuuttumik ulloq unnuarlu paaqqinniffinnik 


pilersitsinissamut Naalakkersuisut akisussaanerat pillugu Naalakkersuisut KANUKOKA 


isumaqatigaat. Aalajangersakkami tassani kommunit akisussaaffiat erseqqissarneqarpoq, 


kiisalu inissiinissamut pisariaqartitsinermut akuersisumik ulloq unnuarlu paaqqinniffinnik 


pilersitsinissamut akisussaaffik § 66, imm. 4-miilluni. 

Aalajangersakkap § 66, imm. 4-mut ataqatigiinnera nassuiaatini itisilerneqarpoq, tassani 


aalajangerneqarluni angerlarsimaffiup avataani inissinneqatussanut meeqqanut ulloq 


unnuarlu paaqqinniffinni inissat pisariaqartumik amerlassuseqarnissaannut Naalakkersuisut 


qulakkeerinnissasut. 


 


§ 45, imm. 3-mut 


KANUKOKA-mit uparuarneqarpoq aalajangersakkamut nassuiaatit amigaatigineqartut. 


 


Maannakkut aalajangersakkamut nassuiaasiortoqarpoq. Aammattaaq inatsisip oqaasertaani 


erseqqissarneqarluni aningaasaqarnikkut aningaasartuutit taakkuusut erseqqinnerusumik 


aalajangersaliorfigalugit aalajangersaasoqarsinnaasoq. 


 


§ 49-mut aamma 50-mut 


KANUKOKA-mit uparuarneqarpoq naatsorsuutigisariaqartoq, Qitiusumik Meeqqat pillugit 


Ataatsimiititaliaq pilersinneqarpat, ataatsimiititaliaq meeqqat soqutigisaannik 


isumaginnittussanngussasoq inissiiffiusussat kisiisa pinnagit. 


 


Tassunga atatillugu KANUKOKA allappoq inissiinerup ingerlatiinnarnissaa pillugu 


kommunalbestyrelsi inassuteqaraluartoq meeraq inissinneqarsimasoq ullormik ataatsimik 


kalerriisoqarluni ulloq unnuarlu paaqqinniffimmiit anisinneqartillugu, imaluunniit, naak 


inissaqaraluartoq, ulloq unnuarlu paaqqinniffik meeqqamik inissiffissamik amigaateqartumik 


tigusiumanngippat Qitiusumik Meeqqat pillugit Ataatsimiititaliami suliami 


oqaaseqaateqarnissamut kommunalbestyrelsi periarfissaqartariaqartoq.  


 


Oqaaseqaat tusaatissatut tiguneqanngilaq. 


 


§ 58-61-mut 


KANUKOKA-mit siunnersuutigineqarpoq inissiiffiusut tamarmik nassuiarneqarsimasut 


pillugit immikkut kapitaliortoqassasoq, taamaalillu inissiiffiit pillugit tamakkiisumik 


paasinnittoqarluni. 


 


Ulloq unnuarlu paaqqinniffinnut immikkoortortaq nittartagaq aqqutigalugu 


Namminersorlutik Oqartussat ulloq unnuarlu paaqqinniffiit tamarmik allattorsimaffigisaanni 


sullissivimmik pilersitsiniarluni maannakkut suliaqarpoq. Sullissivik ulloq unnuarlu 


paaqqinniffiit siunniussaannik aamma paaqqinniffinnut ataasiakkaanut utaqqisut 


allattorsimaffiannik erseqqinnerusumik allaaserinninnermik imaqassaaq. 


 


Naalakkersuisut naliliipput nittartagaq nutaaq, qulaani allaaserineqartoq, inissiiffiusut 


tamaasa allaaserinissaannut naleqqunnerussasoq. 

§ 65, imm. 2-mut 


KANUKOKA-mit kissaatigineqarpoq paarsinissamut akuersissummik qinnuteqarnermut 


imaluunniit meeravissiartaarnissamik qinnuteqarnermut atatillugu paasissutissat suut 


atorneqarnissaat pillugu nalunaarummi najoqqutassianilu erseqqissumik 


maleruagassaliortoqassasoq. KANUKOKA-p ilanngullugu oqaatigaa peqqinnissaqarfik 


peqqissutsimut allagartaliortartoq, kommunili suliamik suliarinnittuusoq aamma oqartussatut 


aalajangiisartuusoq. Suliamik suliarinninneq pillugu assigiittunik marluullutik 


tunngaveqartariaqarput. 


 


Paarsinissamut akuersissut pillugu qinnuteqarnermi paasissutissat suut tunniunneqarnissaat 


pillugu nalunaarutikkut erseqqinnerusumik maleruagassaliornissamut 


pisariaqartitsisoqarneranut Naalakkersuisut KANUKOKA isumaqatigaat. 


 


Ilisimatitsissutigineqarsinnaavoq meeravissiartaarnissaq pillugu qinnuteqaatini 


paasissutissat suut tunniunneqarnissaat pillugu Naalakkersuisut maleruagassanik 


aalajangersaasinnaanngimmata, immikkoortoq tamanna tiguneqarnikuunngimmat. 


 


§ 66, imm. 3-mut 


Imatut oqaasertalerneqassasoq KANUKOKA-mit siunnersuutigineqarpoq: Ulloq unnuarlu 


paaqqinniffiit nalinginnaasutut imaluunniit immikkoortortatut nakkutigisatut 


Namminersorlutik Oqartussanit aamma kommuninit pilersinneqarsinnaapput. Kommunimi 


immikkut aaqqissuunneqartut ulloq unnuarlu najugaqarfittut kommunalbestyrelsimit 


pilersinneqarsinnaapput.  


 


Maannakkut oqaasertalerneranut tunngavigineqartoq tassaavoq ulloq unnuarlu 


paaqqinniffinnit namminersortut aamma siunissami pilersitsinissamut periarfissaqarnissaat, 


ulloq unnuarlu paaqqinniffiit nalinginnaasutut imaluunniit immikkoortortatut nakkutigisatut. 


 


§ 66-mut  


KANUKOKA isumaqarpoq ulloq unnuarlu paaqqinniffimmik nutaamik pilersitsinermut 


imaluunniit ulloq unnuarlu paaqqinniffioreersumut aamma ilaqutariit paarsisartunut atatillugu 


Ilaqutariinnermut, Kultureqarnermut, Ilageeqarnermut Naligiissitaanermullu 


Naalakkersuisoqarfimmit kiisalu Ilinniartitaanermut Ilisimatusarnermullu 


Naalakkersuisoqarfimmit arajutsinaveersaarneqassasoq meeqqat kommunimit allamit 


inissinneqarsimasut annertuumik immikkut atuartinneqarnissamut amerlanertigut 


pisariaqartitsisarmata, ilinniartitsisunut akissarsiatigut aningaasartuutit matussusernissaannut 


immikkut aningaasanik pisariaqartitsisoqartarluni aamma tamanna kommunimit 


najugaqarfiusumit ilanngullugu naatsorsorneqarneq ajorluni. Immikkut ajornartorsiut taanna 

pillugu siunnersuutigineqarpoq Namminersorlutik Oqartussat kommunillu 


ilisersuuteqarnissaq qulakkiissagaat kiisalu sulianik nammatanik agguaaneq pillugu 


isumaqatigiissuteqarluni. 


 


Ajornartorsiut taanna maannakkut atuutereerpoq, taamaattumik Naalakkersuisut upperaat 


inatsit nutaaq manna immikkoortumut tassunga aningaasartuutit qaffannerinik 


kinguneqassanngitsoq. Naalakkersuisulli tamatumunnga atorfissaqartitsisoqarpat 


kommuninik oqaloqateqarnissamut ammapput. 


 


§ 68, imm. 2-mut 


 


Oqaasertaliussaq una KANUKOKA-mit siunnersuutigineqarpoq: “Ulloq unnuarlu 


paaqqinniffimmut akuersissut utertinneqarpat tassani meeqqat inissinneqarsimassanngillat.” 


 


Oqaaseqaat tusaatissatut tiguneqarpoq inatsimmullu naleqqussarlugu ilanngunneqarluni. 


 


§ 72, imm. 1, nr. 2-mut 


KANUKOKA § 27-mi nassuiaatinut innersuussivoq, tassani pinerlunnikkut iliuutsit 


ilungersunartut suut pineqarnersut, aamma immikkoortortami nakkutigineqartumi meeqqap 


inissinneqarnissaanut iliuutsit qassit naammaginartutut isigineqarnersut pillugit 


erseqqilluinnartumik ilitsersuussisoqarnissaa kissaatigineqarluni. 


 


Meeqqap immikkoortortami nakkutigineqartumi inissinneqarnissaanut kommunalbestyrelsip 


inassuteqarsinnaaneranut meeraq qanoq pinerluuteqarsimanissaa pillugu erseqqissunik 


maleruagassaliortoqarsinnaassanngilaq. Missiliuinermullu killiliussat paasinissaannut 


inatsimmut ilitsersuummi kommuninut Naalakkersuisut ikiuukkusupput. Ilitsersuussisunik 


najoqqutassaliortoqarsinnaassaaq, kisiannili avaqqunneqarsinnaanngitsunik 


maleruagassaliortoqarsinnaanani, tassa suliani ataasiakkaani pisussaaffiusumik 


missiliusoqartassammat. Aalajangersagaq maannakkut § 73-mi takuneqarsinnaavoq. 


 


§ 75-mut 


Suliniuteqareernermi malitseqartitsinermut tunngatillugu KANUKOKA-mit 


maluginiarneqarpoq perorsaanikkut suliap ilaatut piffissaagallartillugu inuusuttup ulloq 


unnuarlu paaqqinniffiup avataani ingerlasinnaanissaanut ulloq unnuarlu paaqqinniffiup 


piareersaanissaa pissusissamisuuginnarpoq. Inuusuttup 18-nik ukioqalernissaa ulloq unnuarlu 


paaqqinniffimmit utaqqineqartariaqanngilaq immaqalu paaqqinniffiimmerata sivitsornissaa 


pisariaqartilerlugu, tassa paaqqinniffiup avataaniinnissaminut inuusuttoq 


sungiusarsimanngimmat. 

Inuusuttoq 18-nik ukioqalerpat inuusuttoq sussanersoq piffissaagallartillugu 


pilersaarusiortoqarnissaanut Naalakkersuisut isumaqataapput. Taamaattumik meeqqap 18-


nik ukioqalernissaa kingusinnerpaamik qaammatinik arfinilinnik sioqqullugu 


ajornartorsiummut tassunga isummernissamut kommuni piussaaffeqarpoq. 


 


§ 79-mut 


KANUKOKA-mit maluginiarneqarpoq inissiinissaq pillugu suliat tamarmik suliatigut 


ilinniagaqarsimasumit piukkunnaateqartumik nalilersorneqarsimanissaat pisariaqartoq, 


meeqqap inissinneqarnera angajoqqaanit akuerineqarsimanera imaluunniit 


akuerineqarsimannginnera apeqqutaatinnagu. Tassunga atatillugu KANUKOKA-mit 


apeqquserneqarpoq suliani meeqqap inissinneqarnissaanut angajoqqaat 


akuersiumannginneranni kommunip attuumavallaartoq naalakkersuisoqarfik isumaqarmat 


sulianili inissiinermut angajoqqaat akuerisaanni taamaattoqartinnagu. Qitiusumik Meeqqat 


pillugit Ataatsimiititaliaq pilersinneqassappat, suliami attuumassuteqanngitsunik suliatigut 


ilinniagaqarsimasunik naliliisoqarnissaanik pisariaqartitsisuni ataatsimiititaliaq 


oqaaseqaateqarnissamut suliassaqartariaqarpoq aamma isumaginninnermi suliani 


kommunalbestyrelsip aalajangiinissamut pisinnaatitaaffianik arsaarnagu. KANUKOKA 


aamma isumaqarpoq oqartussatut ingerlataqartut marluussappata tamanna allaffissornikkut 


ingerlatsineq oqimaappallaassasoq. 


 


Qitiusumik Meeqqat pillugit Ataatsimiititaliaq akuersisitsinertaqanngitsumik 


angerlarsimaffiup avataanut meeqqaminnik inissinneqarsinnaasunut ilaqutariinnit 


inatsisitigut isumannaallisaasutut eqqarsaatigineqarpoq. Suliamik suliarinninneq 


aalajangiinerlu suliatigut ilinniagaqarsimasumik attaveqanngitsumillu tunngaveqarneranut 


angajoqqaat periarfissinneqarnerannut Qitiusumik Meeqqat pillugit Ataatsimiititaliaq 


qulakkeerinnissaaq. Taamaattumik Qitiusumik Meeqat pillugit Ataatsimiititaliap 


ilitsersuussisumik oqaaseqaateqarnissamut taamaallaat pisinnaatitaaffeqannginnissaa, 


akerlianilli aalajangiisinnaanermut pisinnaatitaanissaa pingaarpoq. 


 


Angerlarsimaffiup avataanut meeqqap inissinneqarnissaanut angajoqqaat akuersisimappata 


naatsorsuutigisariaqarpoq tamanna meeqqamut pitsaanerpaasoq pillugu angajoqqaat 


kommunalbestyrelsimut isumaqataasut. 


Naalakkersuisut naliliinngillat Qitiusumik Meeqqat pillugit Ataatsimiititaliamik pilersitsineq 


kommuninut allaffissornikkut sulinerup annertusineranik kinguneqassasoq. Kommunit 


ullumikkut aalajangiisoqarnissaa sioqqullugu suliap paasinartuunissaata qulakkeernissaanut 


pisussaaffeqarput. 


 


§ 80-mut 

KANUKOKA-mit uparuarneqarpoq ataatsimiititaliap pineqartoq pilersinneqassappat 


siullermik inunnik meeqqanut tunngatillugu ilinniarsimasunik tunuliaqartunik 


ilaasortaqassaaq. Inatsisileritooq ilaasortanik pingaarnersaasariaqanngilaq, taassuma 


inatsitsinut tunngasortai qulakkeertussaavai. Tarnip pissusaanik ilisimasallip, 


perorsaasup/isumaginninnermi siunnersortip saniatigut meeqqat nakorsaannik 


assigisaannilluunniit aggersarneqartunik ilaasortaqarnissamut immaqa 


periarfissaqartariaqarpoq, suliatigut tunngasumik ataatsimiititaliaq tamatigoornerulersillugu. 


 


Ilaasortat tamarmik assigiimmik pingaarput tamarmillu suliatigut ilinniarsimanermikkut 


iserfeqarlutik, eqqortumik aalajangiisoqarnissaanik qulakkeerisumik. Naalakkersuisunit 


siunertarineqarpoq ataatsimiititaliaq ilaasortami akornanni pigineqanngitsumik sulianut 


tunngasunik ilisimanik atorfissaqartitsisoqartillugu suliatigut ilinniagaqarsimasuniit 


kinaassusersiunngitsumik oqaaseqaatinik pissarsiniarnissamut periarfissaqassasoq, § 82, 


imm. 3 naap. 


 


Inastsisitigut piumasaqaatit kommunalbestyrelsimit eqqortinneqarsimanersut 


qulakkeerniarlugu ataatsimiititaliami inatsisilerituumik sinniisoqassaaq. Tamanna 


angajoqqaanut inatsisitigut qaavatigut isumannaarineruvoq. 


 


§ 88, imm. 2-mut 


KANUKOKA-mit siunnersuutigineqarpoq aalajangersagaq taanna kapitali 12-mut 


nuunneqassasoq, tassani ulloq unnuarlu paaqqinniffinnit pilersitsineq sammineqarmat. 


 


Oqaaseqaat tusaatissatut tiguneqarpoq naleqqussarlugulu ilanngunneqarluni, taamaalilluni 


§ 88, imm. 2 § 66, imm. 4-mut nuunneqarluni. 


 


KANUKOKA-mit aamma kommuninit tunngavigineqarpoq kommuninut inatsisissatut 


siunnersuummi aningaasaqarnikkut kingunissai ataatsimoortumik tapiissutit 


iluarsineqarnerisigut taarserneqassasut. KANUKOKA-mit aamma naatsorsuutigineqarpoq 


erseqqissumik allaaserisaqarnikkut naalakkersuisoqarfik peqqissaartumik ilitsersuusiussasoq, 


kiisalu suliamik suliarinninneq sapinngisamik assigiissaartuuneranik qulakkeerisumik 


pisariaqartunik najoqqitassiortoqarluni. 


 


Naalakkersuisunit arajutsisimaneqanngilaq inatsisissatut siunnersuut kommuninut 


aningaasaqarnikkut kinguneqartitsissasoq, inatsisissatullu siunnersuutip atulersinnerata 


qanoq akeqarnissaanut aningaasaqarnikut naatsorsuinerni tamanna 


sillimaffigineqarsimalluni. 


Aammattaaq Naalakkersuisut siunertaraat sulianik suliarinnittut sulinerannik 


oqinnerulersitsisussamik erseqqissunik ilitsersuusiortoqarlunilu suleriaatsinik 

piareersaasoqassasoq aamma kommunini tamanit suliamik suliarinninnerup 


assigiissarneqarnissaa qulakkeerneqarluni. Tamatuma saniatigut suliamik suliarinnittunut 


inatsit nutaaq pillugu pikkorissaasoqassalluni, taamaalilluni suliamik suliarinnittut inatsit 


atulersinneqarpat inatsimmit nutaamik atuinissaminnut piareersimassallutik. 


 


Kommuneqarfik Sermersooq 


 


Kommuneqarfik Sermersuup aallarniutigalugu uparuarpaa suliamik suliarinninnermut 


piumasaqaatit annertuumik qaffannerinut naleqqiullugu inatsit annertuumik 


anguniagaqarfiusutut kommunimit isigineqartoq. Tamatuma inatsisitigut 


isumannaatsuussuseq pisortat akisussaaffeqarnerat nukittunerulersissavaa, ilaqutariit 


inuunerannut kommuni akuliukkaangat. 


 


Kommuneqarfik Sermersuup maluginiarpaa piumasaqaatinut sukanganerulersunut kommunit 


naammassinnissaannut tunngaviusoq tassaasoq meeqqanut inuusuttunullu ikiorsiisarneq 


pillugu inatsisip tassanilu suliatigut piginnaasaqarnissamik tunngaveqarneq, ilinniartitaanerni, 


inatsimmi piviusunngortinneqartussani atuartitsinermi pingaaruteqartussaaneri 


Naalakkersuisunit qulakkeerneqassasut. Aammattaaq tunngavigineqarluni ullumikkut 


inatsimmik aqutsisut sulisut ilinniartitaanissaat Naalakkersuisunit suliarineqarnissaat. 


Inatsisip atulersinnissaa sioqqullugu tamanna anguneqarsinnaanersoq Kommuneqarfik 


Sermersuumit eqqarsarnartoqartinneqarpoq. 


 


Kommuneqarfik Sermersuumit maqaasineqarpoq inatsimmi erseqqissumik allassimassasoq 


aallaaviusoq tassaasoq angajoqqaanik pitsaasumik suleqateqarneq taakkulu 


ilanngutitinneqarneri, taamaalilluni taakku angajoqqaatut pisinnaasaqarneri 


akisussaaffeqarnerilu pillugit ataqqinnittoqarluni naatsorsuutigisaqarlunilu. Suleqatigiinneq 


taanna paasissutissanik paarlaasseqatigiinneq pillugu § 9-mi aalajangersimasumik 


takuneqarsinnaasariaqarpoq, aallaaviusoq tassaasariaqarluni paasissutissanik 


paarlaasseqatigiinnissamut akuersinertik angajoqqaat tunniukkaat imaluunniit minnerpaamik 


paarlaasseqatigiinnerup pinera pillugu ilisimatinneqarlutik. Qitiusumik Meeqqat pillugit 


Ataatsimiititaliamik pilersitsisoqarnissaa Kommuneqarfik Sermersuumit tikilluaqquneqarpoq. 


Taamaalilluni akuersinertaqanngitsumik ikiorsiisarnerit pillugit inatsisitigut 


isumannaatsuussuseq nukittorsarneqarpoq, Nunarput taamaalilluni nalinginnaasumik Nunatta 


inatsisitigut assersuuttagaanut nunanut annertunerusumik naapertuutilerluni. 


 


§ 3, imm. 1-imut 


Kommuneqarfik Sermersuup maluginiarpaa najugaqarfik oqaaseqatigiinnit 


aalajangersimasumik najugaqarnermik Nunatsinnilu inuit allattorsimaffiannut 


nalunaarsimanissaanik taarserneqartariaqarpoq. 

Oqaaseqaat tusaatissatut tiguneqarpoq imatullu allanngortinneqarluni Inatsisartut inatsisaat 


meeqqanut aalajangersimasumik najugaqartunut imaluunniit Kalaallit Nunaanniittunut 


atuuppoq. 


 


§ 12, imm. 2-mut 


Kommuneqarfik Sermersuup siunnersuutigaa nakkutilliilluni pulaarnermut siullermut 


piffissaliussaq sapaatit akunnerinik pingasunik sivitsorneqassasoq, tassa pissutsini tamani 


tamanna piviusorsiornerunngimmat, sulisutigut isumalluutit eqqarsaatigalugit. 


 


Oqaaseqaat tusaatissatut tiguneqarpoq qaammatinullu pingasunngorlugu sivitsorneqarluni. 


 


§ 13-mut 


Kommuneqarfik Sermersuup siunnersuutigaa nakkutilliineq pillugu nalunaarusiornermi 


kommuninit atorneqarsinnaasunik assigiiaartunik immersugassaliortoqassasoq. 


 


Nakkutilliineq pillugu nalunaarusiornermi kommuninit atorneqarsinnaasunik 


immersuiffissaliornermi Naalakkersuisunit kommunit suleqatigineqarusupput. 


Immersugassaq inatsimmut ilitsersuummi ilanngunneqarsinnaassaaq. 


 


§ 14, imm. 2-mut 


Kommuneqarfik Sermersuup siunnersuutigaa nalunaaruteqarnermi allakkatigut 


uppernarsaatip nassiunneqarnissaanut piffissaliussaq sapaatit akunneranit ataatsimiit sapaatit 


akunnerinut marlunnut allanngortinneqassasoq. 


 


Nalunaarutip kommunimit tiguneqarsimanerata ilisimaneqarnissaa inummut 


nalunaaruteqartumut assut pingaaruteqarpoq. Piffissamik sipaarniarluni kommuni 


naqinneqareersimasunik assigiiaartunik allakkioreersinnaavoq, tassani takuneqarsinnaalluni 


nalunaarut kommunit tiguneqarsimasoq naluaarullu suliarineqarumaartoq. § 14, imm. 2 


malillugu taamatut uppernarsaateqarnermut annertuunik piumasaqaateqartoqanngimmat 


sapaatip akunneranik piffissaliussaq aalajangiussimaneqarpoq. 


 


§§ 32-33-mut 


Kommuneqarfik Sermersuup siunnersuutigaa naartusunik aanngaarniutinik 


pinngitsuugaqarsinnaanngitsunik akuersisitsinertaqanngitsumik tigummigallaqarnissamut 


periarfissaqarnermut isummertoqassasoq, soorlu kommunini peqqinnissakkut 


isumassuinikkullu sullissineq pillugu norgemi inatsimmi tamanna ajornanngitsoq. 

Taamatut pinngitsaaliilluni tigummigallaaneq inuup ataatsip kiffaanngissuseqarneranut 


annertuumik akuliunnerussaaq, Naalakkersuisut isumaqarput pinngitsaaliineq aaqqiinerni 


pitsaanerpaanngitsoq. 


Akerlianilli inatsimmi siunniunneqarpoq naartunerup nalaani ilaqutariinnik ikiorsiinissamik 


neqerooruteqarnissaq assersuutigalugu atornerluinermut katsorsaanikkut. Aammattaaq 


naartunerup nalaanili naartunerup ingerlanerata sinneranut iliuusissanik 


pilersaarusiortoqartussaavoq, kiisalu erninerup kingorna ikiorsiisoqarnissaanik 


pilersitsinissaq pillugu aalajangiisoqarluni, erninerup kingorna meeqqap pisariaqartitaanik 


angajoqqaanngortussat isumaginnissinnaanngitsut kommunalbestyrelsimit nalilerneqarpat. 


 


Erninerup kinguninngua meeqqap peerneqarnissaa, § 33, imm. 2 naap., 


kommunalbestyrelsimit aalajangerneqarsinnaavoq, tamannalu namminermi kommunip 


ikiorsiinissamut neqeroorutaanik anaanaasup akuersinissaanut kajumissaataasinnaalluni, 


assersuutigalugu atornerluinermut katsorsaanissamut. 


 


§ 37, imm. 3-mut 


Kommuneqarfik Sermersuumit uparuarneqarpoq meeraaqqanut piukkunnartunik 


inissiiffissanik amigaateqartoq. 


 


Naalakkersuisut ilisimavaat meeraaqqanik isumaginninnissamut tamanna immikkut 


piginnaasaqarnissamik pisariaqartitsisoqartoq. 


 


Maannakkuungallartoq ulloq unnuarlu paaqqinniffiit uku meeraaqqanik tigusinissaminnut 


periarfissaqarput: Nuummi Røde Korsbørnehjemmi, Qaqortumi Inuusuttut Inaat, 


Uummannaq Børnehjem, aamma Tasiilami Prinsesse Magrethes Børnehjem. Inuiaqatigiinni 


pisariaqartitsinerit malillugit ulloq unnuarlu paaqqinniffinni inissat ingerlaavartumik 


Naalakkersuisunit naleqqussarniarneqarput. 


 


§ 43, imm. 1-imut 


Inissiinerup ingerlateqqinneranut atatillugu Kommuneqarfik Sermersuumit 


malugeqquneqarpoq ilaqutariit paarsisartut meeqqap tigummineqarnissaanut 


pisussaaffilerneqarsinnaannginnerat. 


 


Paasinarpoq ilaqutariit paarsisartut qaqugukkulluunniit aalajangersinnaammata 


ilaqutariittut paarsisartuunissaq kissaatigiunnaarsinnaallugu. Ilaqutariit paarsisartut 


meeqqamik tigummiaqartussaallugit peqquneqarsinnaannginnerat pillugu Naalakkersuisut 


isumaqataapput. 


 


§ 62, imm. 1-imut  

Kommuneqarfik Sermersuup siunnersuutigaa meeravissiartaarnissaq siunertaralugu ilaqutariit 


paarsisartut ilanngunneqassasut, taamaalilluni ilaqutariit taakku aamma 


meeravissiartaarnissap aaqqinneqarnissaata tungaanut paarsinissamut 


akuersissuteqarsinnaallutik. 


 


Oqaaseqaat tusaatissatut tiguneqarpoq inatsimmullu naleqqussarlugu ilanngunneqarluni. 


 


§ 72-mut 


Kommuneqarfik Sermersuup uparuarpaa meeqqanut inuusuttunullu ulloq unnuarlu 


paaqqinniffinni immikkoortortanik nakkutigineqartunik pilersitsinissamut ullumikkut aamma 


inatsitigut tunngavissaqarmat, kisiannili pissaanermik atuinissamut maleruagassat 


amigaataaneri aamma suliap kivinneqarnissaanut piukkunnartunik sulisussanik 


amigaateqarneq pissutigalugit tamanna piviusunngortinneqarsinnaanani. Piviusumik 


periarfissatuaq tassaasimavoq immikkut kommunini neqeroorutit. 


 


Immikkoortortanik nakkutigineqartunik pilersitsisoqarsinnaaneranut ajornartorsiuteqarnera 


Naalakkersuisunit arajutsineqanngilaq. 2014-ip ingerlanerani Nunatsinni immikkoortortanik 


nakkutigineqartunik pilersitsisoqarsinnaanera anguniarlugu Naalakkersuisut suliaqarput 


aamma suliatigut ajornartorsiutit kiisalu immikkoortortap nakkutigineqartup 


pilersinnissaanut inatsisitigut aporfiusut aaqqinnissaat sulissutigalugu. 


 


§ 79, imm. 3, nr. 4-mut 


Kommuneqarfik Sermersuumit uparuarneqarpoq atassuteqarnissaq pillugu apeqqut aamma 


namminersornerullutik oqartussat nalunaarutaat nr, 64, 29. december 1994-meersumi § 22-mi 


aamma malittarisassaqartinneqarmat. 


 


Piffissami inatsit atulersinneqarpat nalunaarutit attuumassuteqartut tamarmik aamma 


atorunnaarsinneqartussaapput. Taamaattumik nalunaarutit nutaat piareersarneqatussaapput, 


taamaalilluni inatsimmi nalunaarutinilu marloqiusamik malittarisassaliortoqarunnaarluni. 


 


§ 85-mut aamma § 86-mut 


Kommuneqarfik Sermersuumit uparuarneqarpoq ataatsimiinnissaq pillugu aalajangersagaq 


sioqqullugu allattoqarfik pillugu aalajangersakkat taaneqarpata naleqqunnerussasoq. 


Aappaatut isumaqarnarpoq aalajangersakkanut nassuiaatini taamatut tulleriiaarineq 


sillimaffigineqareersoq. 


 


Oqaaseqaat tusaatissatut tiguneqarpoq inatsimmilu naleqqussarlugu aaqqinneqarluni. 


 


Qeqqata Kommunia 

Aallarniutigalugu Qeqqata Kommuniata uparuarpaa tusarniaanermi piffissaliussaq 


naleqqutinngitsumik sivikitsoq. 


 


Tassunga tunngatillugu allanneqassaaq sapaatit akunnerini sisamani tusarniaanissaq 


KANUKOKA-mit akuerineqarnikuummat. 


 


Qeqqata Kommuniata nalinginnaasumik uparuarpaa nutarterineq aningaasartuutit 


qaffannerinik kinguneqassasoq. Qeqqata Kommuniata taamaattumik piumasaqaatigaa 


nutarterinerup aningaasaqarnikkut kingunii siunissami ataatsimoortumik tapiissutit pillugit 


isumaqatigiinniarnernut ilaatinneqassasut. Tupinnarpoq inatsimmik nutarterineq oqartussatut 


ingerlataqartunut annertoorujussuarmik piumasaqaatit qaffannerinik kinguneqassammat. 


Maleruagassat annertunerujussuaannalinngillat, kisianni aamma 


paasiuminaannerujussuanngorput sulianillu aqutsineq sulinikkut pisariulerlutik. Sulisunut 


amerlanernut taakkulu ilinniartitaanissaannut allaffissornikkut aningaasartuutit qaffassapput. 


 


Inatsisip kommuninut annertunerusumik piumasaqaateqarneranut Naalakkersuisut 


isumaqataapput, peqatigisaanilli meeqqanut ikiorserneqarnissamik pisariaqartitsisunut 


tapersersuinissamut nutaanik kommunit sakkussaqalissallutik. Inatsit aamma meeqqanut 


angajoqqaanullu annertunerusumik inatsisitigut isumannaallisaassaaq. 


 


Naalakkersuisut ilisimavaat inatsit nutaaq kommuninut annertunerusumik 


aningaasartuuteqartitsissasoq aamma sulianik suliarinnittunut piumasaqaatit 


annertunerulissasut. Taamaattumik siunissami ataatsimoortumik tapiissutit pillugit 


isumaqatigiinniarnernut taanna ilanngunneqassalluni. Aammattaaq kommunimi sulianik 


suliarinnittunut, ulluinnarni meeqqanut inuusuttunullu inatsisinik suliaqartunut, inatsit 


nutaaq pillugu pikkorissaasoqassaaq. 


 


Inatsimmut imartuumik ilitsersuusiortoqarnissaa, kiisalu inatsisip piviusumik atornissanut 


sulianik suliarinnittunut ajornannginnerusumik peqataatitsisussamik, sulianik suliarinnittunut 


sulinermi quppersagaliornissaq Naalakkersuisunit qulakkeerneqassalluni. 


 


Qeqqata Kommunia allappoq sulisooreersunut piginnaalersitsisumik pikkorissarnissamut 


neqerooruteqarnissamut annertuumik pisariaqartitsisoqartoq. Kommunit kisimiillutik 


suliassaq kivisinnaanngilaat. Kommunit aamma Namminersorlutik Oqartussani 


ilinniarfeqarfiit akornanni sunniiveqatigiinnikkut kivinneqartariaqarpoq. 


 


Sulisooreersunut piginnaalersitsisumik pikkorissarnissamut neqerooruetqarnissamut 


pisariaqartitsisoqartoq Naalakkersuisunit ilisimaneqarpoq. Kommunit aamma 

Namminersorlutik Oqartussat akornanni suleqatigiilluni siunissami maannakkullu sulisut 


pikkorissarneqarnissaat pillugu Naalakkersuisut isumaqataapput. Inatsisip atulersinnissaa 


sioqqullugu sulianik suliarinnittunut inatsit nutaaq pillugu Naalakkersuisut 


pikkorissartitsissapput. 


 


Qeqqata Kommunia allappoq nutarterineq ikiorsiinerit amerlanerit pilersinnissaannut 


piumasaqaatinut periarfissanik imaqartoq, tassunga ilanngullugu inissiinerit 


pisariaqartinnerinut piumasaqaatit sukanganerusut. Aaqqiinissamut aningaasartuutit 


taamaalillutik qularnanngitsumik qaffassapput. Ulloq unnuarlu paaqqinniffinni piginnaasaq 


qaffanneqareersimavoq, paaqqinniffiit namminersorlutik oqartussanit pigineqartut nutaat 


aamma paaqqinniffiit namminersortunit pigineqartut nutaat eqqarsaatigalugit. Piginnaasap 


suli qaffaqqinneqarnissaanut periarfissat amerlanerusut siunniunneqarput. 


 


Meeqqat peerneqarnissaannut piumasaqaatit inatsimmi qaffanneqanngillat. Ikiorsiinerit 


assigiinngitsut amerlanerusut pillugit inatsimmi periarfissiisoqarpoq, tamannali 


aningaasartuutit qaffannerinik pinngitsoorani kinguneqartariaqarnani. 


 


Qeqqata Kommuniata uparuarpaa Peqqiup ataani nassuiaanissamut periarfissat 


pitsaanerulernissaannut pisariaqartitsisoqartoq. Ilaatigut meeqqat pillugit tarnip pissussaanut 


tunngasut iluanni nassuiaanissamut annertuumik pisariaqartitsisoqarluni, pingaartumik 


inuusuttut pillugit tarnip pissusaanut tunngasuni. Misilittakkat takutippaat inuusuttorpassuit 


assersuutigalugu siullermeertumik isummakkut nappaatigalugu avissimasutut ilisut 


kingusissorujussuakkut paasineqartarput, tamannalu qularnanngitsumik 


pinngitsoorneqarsinnaagunarluni. Tamanna qularnanngitsumik isumaqarpoq 


meeqqat/inuusuttut silamigut ajoquteqalersut kukkusumik nalilerneqartartut kukkusumillu 


katsorsarneqartartut, assersuutigalugu ”ikiunermi suliatut”, akerlianik naleqquttumik 


nakorsarneqarneq, qulaajaaffigineqarneq ikiorserneqarneq pinnagu.  


 


Peqqinnissakkut suliatigut qulaajaaneq inatsisini allaniippoq. Oqaaseqaat taamaattumik 


tusaatissatut tiguneqanngilaq. 


 


Qeqqata Kommunia isumaqarpoq meeraq inuusuttorluunniit pillugu ikiuinermi suliaq 


pilersinneqaraangat nalinginnaasumik meeqqat nappaataannik aamma 


qulaajaasoqartariaqartoq. Meeqqat nappaataasa iluanni nalinginnaasumik qulaajaanissamut 


periarfissat pitsaanerulernissaat pisariaqartinneqarpoq. Meeqqat/inuusuttut 


Peqqinnissaqarfimmi qulaajaaffigineqarnissamut sivisuumik utaqqisimasut Qeqqata 


Kommunianut akuttunngitsumik saaffiginnittarput, taamatut qulaajaasoqarnissaa pillugu 


peqqinnissaqarfiup paasitinneqarnissaa kommunimit anguneqarsinnaappat. 

Peqqinnissakkut suliatigut qulaajaaneq inatsisini allaniippoq. Oqaaseqaat taamaattumik 


tusaatissatut tiguneqanngilaq. 


 


Kapitali 11-mut atatillugu suliani assigiinngitsuni peqqissutsimut allagartat pillugit 


aalajangersimasunik najoqqutassiortoqartariaqartoq Qeqqata Kommunianit uparuarneqarpoq. 


 


Oqaaseqaat tusaatissatut tiguneqarpoq. 


 


Kapitali 12-mut atatillugu Qeqqata Kommunianit uparuarneqarpoq ulloq unnuarlu 


paaqqinniffinnik pilersitsinermut ingerlatsinermullu naleqqiullugu namminersorlutik 


oqartussat pilersuinissamut pisussaaffeqartut. Taamaalilluni ulloq unnuarlu paaqqinniffinnik 


sanaartornissamut ingerlatsinissamullu Namminersorlutik Oqartussat suli pisussaaffeqarput. 


 


Aalajangersagaq taamatut pisussaaffeqarnermik namminersorlutik oqartussanut peqqusisoq 


§ 88, imm. 2-miit § 66, imm. 4-mut nuunneqarpoq. 


 


Qaasuitsup Kommunia  


 


Aallarniutigalugu Qaasuitsup Kommunianit uparuarneqarpoq angajoqqaat akiliisarnissaannut 


inatsitigut tunngavimmik amigaateqartoq. 


 


Angajoqqaat akisussaaffianiippoq meeqqamut atatillugu aningaasartuutit angajoqqaanit 


akilerneqassasut. Taamaattumik inatsisitigut amigaateqarneq pineqanngilaq. Meeqqanik 


inuusuttunillu ikiorsiineq pillugu inatsimmi meeqqanut inuusuttunullu tapersiinermut 


aningaasartuutit kommuninit akilerneqarnissaannut inatsitigut tunngavik, tamannalu 


angajoqqaat meeqqanut aningaasaqarnikkut aamma akisussaanerat pillugu 


nalinginnaasumik aallaaveqarnermik saneqqussineruvoq. 


 


Siunertaq tassaanngilaq meeraq inissinneqarpat angajoqqaat aningaasaqarnikkut 


pillarneqassasut. Tamanna assersuutigalugu meeqqanut tapiliussat il.il. isumaginninnikkut 


pisartagaqarneq/tapiissuteqartarneq pillugu inatsisini malittarisassaqartinneqassaaq. 


 


Qaasuitsup Kommuniata uparuarpaa paasissutissat isertuunneqartussat elektronikkikkut 


paarlaasseqatigiinngissinnaanerat piviusorsiortuusoq isumaqaratik. Aammattaaq uparuarlugu 


internettikkut atassutit paasiuminaallisarneqarnissaannut sulisoqartariaqartoq. 


 


Oqaatigineqassaaq suleqatigiinnerup aallartinnerani aalajangersagaq taamaallaat 


atuummat, kommunimi suliamik pilersitsisoqarnissaa sioqqullugu. Tassani pineqanngilaq 


suliamik suliarinninnerup nalaani paasissutissanik nassiussineq, tassa paasissutissanik 

isertuunneqartussanik piffissap taamaalinerani paarlaasseqatigiinneq pisortat 


ingerlatsineranni suliassat suliarineqartarnerat pillugu inatsimmi maleruagassanit 


malittarisassaqartinneqarmat. Aalajangersagaq taanna malillugu paasissutissanik 


paarlaasseqatigiinneq ernumassutinut tunngasuuvoq, assersuutigalugu sunngiffimmi 


ornittagaq atuarfimmi takuneqartut assiganik ajornartorsiutinik takusaqarsimanersoq 


paasiniarlugu atuarfiup aamma sunngiffimmi ornittakkap akornanni paasissutissanik 


paarlaasseqatigiinnissaq pisariaqartinneqartillugu. 


 


Aalajangersagaq suliap suliakkiutigineqartup suliarinerani kommunimut 


pingaaruteqanngilaq. 


Naalakkersuisut isumaqataapput pisortani oqartussani internettikkut atassutit 


paasiuminaallisarneqarnissaat anguniarlugu suliniartoqartariaqartoq. 


 


§ 3, imm. 2-mut 


Qaasuitsup Kommuniata apeqqutigaa aalajangersakkami ”Kalaallit Nunaata avataani 


inissiineq”-mi oqaasertaliussaq tamatigut isumaqarnersoq Danmark, imaluunniit 


oqaasertaliussaq Danmarkimi inissiineq atorneqarsinnaanersoq. 


 


Piviusumik kommuni meeqqanik Danmarkimi inissiissaaq. Inatsisit tunngaviusuni § 1 


malillugu Nunarput Kunngeqarfiup Danmarkip ilagimmagu inatsisilerinikkut eqqortumik 


oqaasertaliineq eqqartoq tassaavoq ”Nunatta avataani inissiineq”. Oqaasertaliussaq 


siusinnerusukkut meeqanik inuusuttunillu ikiorsiisarneq pillugu Inatsisartut peqqssutaanni § 


31, imm. 2-mi atorneqarsimavoq. Oqaasertaliussaq taanna isumasuinikkut 


ajornartorsiortitsisimanersoq Naalakkersuisunit ilisimaneqanngilaq. 


 


§ 3, imm. 3-mut 


Qaasuitsup Kommuniata siunnersuutigaa kapitali 13-mut qulequtaq assigalugu ”inuit” 


allanneqarnissaat naammagineqassasoq. 


 


Inatsisissatut siunnersuummi tassani inuit tamarmik, 18-t inorlugit ukioqartut meeqqatut 


taneqarput, inuillu 18-t sinnerlugit ukioqartut inuusuttutut. Tunngavilersuutigineqartoq 


tassaavoq inuup meeqqatut inuusuttutulluunniit qanoq ilinerani erseqqissumik 


avissaartissinnaanagu immikkoortup ataatsip iluani taaguutit marluk atorneqarnissaat 


eqqumiinginarsinnaammat. 


 


Kapitali 13-p qulequtaa allanngortinneqarpoq taamaalilluni qulaani taaneqartunut 


naapertuutilerluni. Kapitali imatut oqaasertalerneqarpoq: Inuusuttunut 18-t aamma 23-t 


akornanni ukiulinnut suliniuteqareernermi malitseqartitsineq. 

§ 7, imm. 1-imut 


Qaasuitsup Kommuniata kissaatigaa inuk toqqissisimaffigisaq pillugu taaguut pisortat 


ingerlatsineranni suliassat suliarineqartarnerat pillugu inatsit malillugu peqataasumut 


sinniisoq pillugu pisortat ingerlatsineranni suliassat suliarineqartarnerat pillugu inatsit 


malereerneraa paaserusullugu.  


 


Taaguutit inuk toqqissisimaffigisaq aamma peqataasumut sinniisoq assigiinngillat. Inuk 


toqqissisimaffigisaq tassaavoq inuk kommunimi ataatsimiigiartoq toqqissisimatinniarlugu 


immaqalu tuppallersarniarlugu eqqissisarniarlugulu kommunimi ataatsimiinnermi inuk 


ilagineqartartoq. Inuk toqqissisimaffigisaq tamatuma saniatigut suliassaqanngilaq, aamma 


inuk toqqissisimaffigisaq suliamut isummersornissaanut piumasaqaateqartoqarnani. Inuk 


toqqissisimaffigisaq aamma sullitaq sinnerlugu oqaaseqarsinnaanngilaq imaluunniit sullitaq 


taarserlugu ataatsimiigiartussaanani. 


 


Pisortat ingerlatsineranni suliassat suliarineqartarnerat pillugu inatsit tamatigut atuuttuuvoq 


aamma pisortat ingerlatsineranni suliassat suliarineqartarnerat pillugu inatsimmi 


maleruagassat pisortani oqartussat suliamik suliarinnitsillugit soorunami tamatigut 


isiginiarneqartussaavoq. § 8 malillugu suliap suliarinerani qaqugukkulluunniit inuk allamit 


sinniisoqarsinnaavoq. Peqataasup sinniisua taamatut pisoqartillugu sullitaq sinnerlugu 


oqaaseqarsinnaavoq. Sullitaq peqataasumut sinniisoqartillugu sullitap ataatsimiinnerni 


ilaanissaa aallaaviatigut piumasarineqanngilaq. 


 


§ 7, imm. 2-mut  


Qaasuitsup Kommuniata meeraq 15-t inorlugit ukioqarpat inuk toqqissisimaffigisatut kina 


toqqarneqassanersoq paaserusuppaa. 


 


Aallaaviusoq tassaavoq angajoqqaatut oqartussaassuseqartoq meeraq sinnerlugu 


aalajangiisussaavoq. Aalajangersagaq taanna malillugu meeraq 15-nik ukioqalersimasoq 


pineqartumut inuttut toqqissisimaffigisatut ilaassanersoq meeqqap nammineq 


aalajangersinnaavaa. 


 


Meeraq 15-t inorlugit ukioqarpat aallaavigineqartoq atuutilissaaq meeqqamullu kina inuttut 


toqqissisimaffigisatut peqtaassanersoq angajoqqaatut oqartussaassuseqartoq 


aalajangersinnaallugu, tamanna § 7, imm. 2-mut nassuiaatinit malinneqareerpoq. Inummik 


toqqissisimaffigisamik nassaarniarnermi kommuni ikiuussinnaavoq. 


 


§ 8, imm. 1-imut 


Ataatsimiinnermi ataatsimi meeqqap inummik toqqissisimaffigisamik aamma meeqqamut 


tapersersortimik ilaqarsinnaanersut Qaasuitsup Kommuniata paaserusuppaa. 

Ataatsimiinnermi ataatsimi inuup toqqissisimaffigisap aamma meeqqamut tapersersortip 


peqataasinnaanerinut akornutissaqanngilaq, tamarmik immikkut assigiinngitsunik 


suliaqartussaagamik. Oqaaseqaalli tusaatissatut tiguneqarpoq § 7, imm- 1-imullu 


nassuiaatini, kiisalu § 8, imm. 1-imut nassuiaatini itisilerneqarluni. 


 


§ 8, imm. 2-mut  


”Meeqqat immikkoortortami nakkutigineqartumi inissinneqartussatut eqqarsaatigineqartut” 


qanoq paasineqassanersoq pillugu nassuiaamik erseqqinnerusumik Qaasuitsup Kommunia 


ujartuivoq.  


 


Piffissami meeraq immikkoortortami nakkutigineqartumi inissinneqartussatut 


kommunalbestyrelsimit eqqarsaatigineqarnerani meeraq meeqqamut 


tapersersorteqalersinnaavoq. Eqqarsaatigineqarnera imatut paasineqassaaq piffissaq 


meeqqap immikkoortortami nakkutigineqartumi inissinneqartariaqarnera suliamik 


suliarinnittumit ilimagisaqalerneraniit. Aalajangersagaq maannakkut § 8, imm. 3-mi 


takuneqarsinnaavoq. 


 


Akuersisitsinertaqanngitsumik angerlarsimaffiup avataani inissinneqartunut meeqqat 


meeqqamut tapersersorteqarsinnaanersut Qaasuitsup Kommuniata paaserusuppaa. 


 


Meeqqat taakku tapersersorteqalersinnaanerat maannakkut inatsisissatut siunnersuummut 


ilanngunneqarpoq, § 8, imm. 2 naap. 


 


§ 9, imm. 3-mut 


Paaqqinniffiit namminersorlutik oqartussanit pigineqartut allallu paaqqinniffiit, imm. 3-mi 


taaneqartut allakkatigut paasissutissanik paarlaasseqatigiinnissamut pisussaaffeqartutut 


aalajangersagaq paasineqassanersoq Qaasuitsup Kommuniata paaserusuppaa. 


 


Aalajangersagaq malillugu paaqqinniffiit taakku paaqqinniffittut imm. 1-imi taaneqartut 


annertoqataannik paasissutissanik paarlaasseqatigiissinnaapput. 


 


§ 12, imm. 6-mut 


Qaasuitsup Kommunia allappoq kommuni najugarisaq suleqatigiinnissamut 


pisussaaffilerneqartariaqartoq. 


 


Kommunip najugaqarfiusup nakkutilliinermik ingerlatsisinnaanera pillugu kommunit 


akornanni isumaqatigiissuteqarsinnaanermut ammaassisoqarnissaa Naalakkersuisunit 


kissaatigineqarsimavoq. Kommunip najugarisap pisussaaffilernissaa Naalakkersuisunit 

kissaatigineqarsimanngilaq, akerlianilli taamatut isumaqatigiissuteqarnikkut nammineq 


iliuuseqarnissamut kommunit kiffaanngissuseqalerneqarlutik. 


 


§ 17-mut 


Qaasuitsup Kommuniata uparuarpaa oqaasertaani allani taaguut ”angajoqqaanngortussat” 


atorneqartoq. Nunani allani taamaaqataanik nalunaaruteqarnissamut kommunit 


pisussaaffeqarnersut aamma Qaasuitsup Kommunianit paaserusunneqarpoq. 


 


Aalajangersagaq iluarsineqarpoq taamaalilluni ”arnat naartusut” imatut iluarsineqarluni 


”angajoqqaanngortussut”. 


 


Danmarkimi meeqqanut kalaallinut ataatsimoortumik pilersaarusiortoqarnissaanik qallunaat 


social- og integrationsministeriata aamma Naalakkersuisut kissaateqarnerat 


tunuliaqutaralugu aalajangersagaq suliarineqarpoq. Kommunit nunanut allanut 


nalunaaruteqartussanngorlugit aalajangersagaq annertusineqarsinnaanngilaq. 


 


§ 19, imm. 2-mut 


Suliap qinikkanit allaallu kommunalbestyrelsimi suliarineqassasoq aalajangersagaq 


isumaqarnersoq pillugu annertunerusumik itisiliisoqarnissaanik Qaasuitsup Kommunia 


kissaateqarpoq. 


 


§ 19, imm. 2 malillugu, innuttaasut inatsisitigut isumannaatsuunissaat eqqarsaatigalugu, 


aalajangiineq kommunalbestyrelsimut qaqinneqarnissaa pisariaqartutut Naalakkersuisunit 


isigineqarpoq. § 19 malillugu aalajangiineq angajoqqaatut oqartussaassuseqartut 


pisinnaatitaaffiini annertuumik akuliunneruvoq. 


 


§ 23, imm. 1-imut 


Qaasuitsup Kommunia isumaqarpoq nr. 1 aamma nr. 2 misissuinerup ilaatut peqqinnissamut 


tunngasut isigineqartariaqartut. 


 


Isumaginninnikkut misissuineq tassaavoq ataatsimoortumik sammisumik misissuineq, 


ilaatigut aamma peqqinnissakkut tunngasunik misissuinermik imaqartoq. Isumaginninnikkut 


misissuinermut ilaapput peqqinnissakkut tunngasuinnaanngitsut pissutsit arlallit, 


peqqinnissakkut tunngasutigut misissuineq isumaginninnikkut misissuinerup ilagiinnarpaa. 


 


§ 27, imm. 3. nr. 3-mut 


Pissutsimigut imaluunniit naleqqussarnissamigut annertuumik ajornartorsiuteqarneq 


uppernarsarneqarsimassanersut Qaasuitsup Kommunianit paaserusunneqarpoq. 

Pissutsimigut imaluunniit naleqqussarnissamigut annertuumik ajornartorsiuteqarnerup  


nakorsamik imaluunniit tarnip pissusaanik ilisimasalimmik uppernarsarneqarsimanissaat 


pillugu piumasaqaateqanngilaq. 


 


§ 29, imm. 2-mut 


Qaasuitsup Kommunia imatut allappoq: Meeraq assersuutigalugu meeqqap aserorsimasaanik 


iluarsaasseqqullugu peqquneqarpat taava tamanna isumaqanngila aningaasatigut 


aseruisimanerup pilerseqqinnissaanut meeraq ikiuutissasoq. 


 


Aalajangersagaq imatut paasineqassaaq meeraq aserugaqarpat aserorneqartup 


iluarsaanneqarneranut akiliinissamut meeraq peqquneqarsinnaanngilaq, imaluunniit 


taartissaanik nutaamik pisisoqassasoq. 


 


Aalajangersakkamut nassuiaatit imatut itisilerneqarput imatut oqaasertaqalerlutik: 


Mianersuaalliornikkut iliuuseqarnermi taarsiisussaanermut akisussaaffik pillugu 


maleruagassat nalinginnaasut malillugu aningaasaqarnikkut kinguneqartitsinerit 


saqqummiunneqassapput. Aseruilluni ajoqusiinermut meeqqap akiliinissaa pillugu 


taamaalilluni kommunalbestyrelsi peqqusisinnaanngilaq. 


 


§ 30, imm. 3. nr. 1-imut 


Siunnersuineq ilitsersuussinerlu inummut siunnersortitut imaluunniit ilaqutariinnut 


ilitsersuussisutut paasineqassanersoq Qaasuitsut Kommuniata paaserusuppaa. 


 


Oqaaseqaat tusaatissatut tiguneqarpoq aalajangersakkamullu nassuiaatini imatut 


ilanngussisoqarluni: 


Siunnersuineq aamma ataatsimoortunik katsorsaanertut, tarnip pissusaanik ilisimasalimmik 


oqaloqateqarnertut, ilaqutariinnik katsorsaanertut, ilaqutariinnik isumasioqatigiinnertut il.il. 


ingerlanneqarsinnaavoq. Siunnersuineq aamma inummut siunnersorteqarnermik imaluunniit 


ilaqutariinnik ilitsersuinertut neqeroorutigineqarsinnaavoq. Siunnersuineq qanoq ittoq 


neqeroorutigineqassanersoq kommunimit nalilerneqassaaq. 


 


§ 30, imm. 3, nr. 6-mut 


Inuk attaveqarfigisassaq inummut siunnersortaasinnaanersoq imaluunniit inummut 


ikorfartuisuusinnaanersoq Qaasuitsup Kommuniata paaserusuppaa. 


 


Oqaaseqaat tusaatissatut tiguneqarpoq aalajangersakkamullu nassuiaatini imatut 


ilanngussisoqarluni: sulineq, ilinniagaqarneq imaluunniit sunngiffeqarneq pillugu 


ilitsersuunneqarnissamut siunnersorneqarnissamullu pisariaqartitsisoq meeraq 

kommunalbestyrelsimit nalilerneqarpat inuup attaveqarfigisassap suliassaa tassaasinnaavoq 


inuttut siunnersuineq, angerlarsimaffimmi ikiortaaneq imaluunniit inuttut ikorfartuineq. 


Aalajangersagaq maannakkut § 30, imm. 3, nr. 5-mit takuneqarsinnaavoq. 


 


§ 31, imm. 2-mut aamma imm. 3-mut 


Meeraq, 15-nik ukioqalersimasoq aamma angajoqqaatut oqartussaassuseqartoq 


akuersiumanngippat kommuni ikiorsiiniutinik pilersitsisinnaannginnersoq, kiisalu tamannalu 


ikiorsiiniutinut tamanut atuunnersoq, aamma akuersisitsinertaqanngitsumik inissiinermi 


atuunnersoq Qaasuitsup Kommunianit paaserusunneqarpoq. 


 


Ikiorsiiniutinik § 30 naap. pilersitsisoqarsinnaanngilaq aatsaat angajoqqaatut 


oqartussaassuseqartoq akuersisimappat, tamanna § 31, imm. 2-p malitsigaa. Meeraq 15-nik 


ukioqalersimappat taamaattoq ikiorsiiniutit pilersinneqarsinnaapput naak angajoqqaat 


akuersinngikkaluartut, tassa meeraq 15-nik ukioqalersimappat akuersisimappallu. 


 


§ 33, imm. 2-mut 


Qaasuitsup Kommuniata uparuarpaa aalajangersagaq eqqumiitsoq. 


 


Aalajangersagaq oqaasertai allanngortinneqarput, taamaalilluni maannakkut imatut 


oqaasertaqalerluni: 


  Imm. 2. Meeqqap immikkut pisariaqartitaanik angajoqqaat piginnaasaqannginneri 


pissutigalugit erninerup kingorna meeqqap inoorlaap peqqissusia imaluunniit 


ineriartorneranik annertuumik ajoqusiisinnaanerat aarlerinarpat meeqqap 


inissinneqarnissaanut akuersinermik kommunalbestyrelsip pissarsiarneq misilissavaa.  


Imm. 3.  Inissiinissaq akuersisitsinermik pissarsisoqarsinnaanngippat erninerup 


kinguninngua meeqqamik inissiinissaq pillugu aalajangiisoqartussanngorlugu Qitiusumik 


Meeqqat pillugit Ataatsimiititaliamut kommunalbestyrelsi inassuteqarsinnaavoq, kapitale 14 


naap. 


 


§ 34, imm. 2-mut 


Qaasuitsup Kommunia allappoq sungiussiartuaartitsinissamut neqeroorut ikiorsiinerit 


akornanni akornanniittoq takuneqarsinnaanngitsoq. 


 


Aalajangersagaq allanngortinneqarpoq taamaalilluni aalajangersagaq imatut 


oqaasertaqalerluni: 


 


 ”Imm. 2.  Kommunalbestyrelsi meeqqanik ulloq unnuarlu paaqqinniffimmi 


nakkutigineqartumi inissinneqarsimasumik ikiorsiinissaq pillugu neqerooruteqassaaq, § 30, 

imm. 3  naap., inissinneqarsimanermiit ulloq ulluarlu paaqqinniffiup avataani 


inuulernissamut ikaarsaarnermik ajornannginnerulersitsisinnaasumik. 


 


§ 36-mut 


Qaasuitsup Kommuniata uparuarpaa Ataqatigiissaaraluni Suleqatigiissitamiit 


kaammattuuteqartoqarnissaa pillugu piumasaqaateqanngitsoq. 


 


Oqaaseqaat tusaatissatut tiguneqarpoq naleqqussarlugulu ilanngunneqarluni taamaalilluni 


Ataqatigiissaaraluni Suleqatigiissitamiit oqaaseqaat aalajangiinissamut tunngaviup ilaatut 


ilaalernissaa piumasaqaataalluni. 


 


§ 37, imm. 1, nr. 7-mut 


Qaasuitsup Kommunia allappoq meeqqap namminerisamik ineeqqami, inissiami, 


najugaqatigiiffimmi assigisaaniluunniit inissinneqarnissaanut periarfissap itisilernissaa 


pisariaqartoq. 


 


Meeqqap nammineq najugaani inissiinissaq pillugu aalajangersakkat erseqqinnerusut 


nalunaarutikkut Naalakkersuisunit piareersarneqassapput. 


 


§ 43, imm. 2-mut 


Inissiinerup ingerlateqqinneqarnisssaanut angajoqqaanik akuersisitsinermik pisariaqartitsinera 


pillugu itisiliisoqarnissaa Qaasuitsup Kommuniata kissaatigaa. Aammattaaq aalajangersakkap 


taassuma aamma kapitalip 10-p akornanni ataqatigiittoqarnera pillugu nassuiaasoqarnissaa 


kissaatigineqarpoq. 


 


Namminerisamik inissiineq pineqarsimappat, aamma inissiinerup 


ingerlateqqinneqarnissaanut angajoqqaat akuersisimmanngippata tamatuma kingunerissavaa 


akuersisitsinertaqanngitsumik inissiineq pillugu kapitali 10-mi maleruagassat malillugit 


suliaq suliarineqassasoq. 


 


§ 43, imm. 3-mut  


Inissiinerup ingerlateqqinnera pilllugu aalajangiinerup kingunerisaanik meeraq piffissami 


killiligaanngitsumi kommunimiit ilaqutariinni paarsisartuni inissinneqarsimaassanersoq 


Qaasuitsup Kommunianit itisilerneqarnissaa kissaatigineqarpoq, naak inissiinermut atatillugu 


tunngaviusimasut atuukkunnaareeraluartut. Imaluunniit malitseqartitsinissaq 


periarfissaanersoq. Ilaqutariit paarsisartut meeravissiartaarnissaq pillugu qinnuteqarpata 


susoqassanersoq Qaasuitsup Kommuniata paaserusuppaa. 

Aalajangersagaq nassuiaatini itisilerneqarpoq: Inissiineq nalilersoqqinneqassappat tamanna 


meeqqap inissiiffiusumut attuumassuteqarneratigut annertuumik allannguisoqarsimaneranik 


pissuteqassaaq. Angajoqqaat atugaannik annertuumik allanngornerit suliarinneqqinnissamut 


tunngavilersuutaasinnaanngillat, tassa inissiinermut tunngavigineqartut meeqqap 


inissiffianut attuumassuteqarneranik tunngaveqarmat. Taamaattumik angajoqqaat atugaat 


imaluunniit meeqqap katsorsartinneqarnissamik pisariaqartitsinera inissiinerup kommunimit 


nalilersoqqinnissaanut aalajangiisuunngillat. 


 


Piviusumik tamatuma kingunerisinnaavaa meeqqap 18-nik ukioqalernissaata tungaanut 


meeraq ilaqutariinni paarsisartuniiginnassasoq. 


Ilaqutariit paarsisut meeqqap meeravissiartaarinissaa pillugu qinnuteqarpata tamanna 


meeravissiartaarnissaq pillugu maleruagassat nalinginnaasut malillugit suliarineqassaaq.  


 


§ 44, imm. 4-mut 


Inissiinerup ingerlateqqinneqarnerani meeqqap angerlartinneqarnissaanut sulineq suli 


ingerlanneqassanersoq Qaasuitsup Kommuniata paaserusuppaa. 


 


Inissiinerup piffissaligaanngitsumik ingerlateqqinneqarnissaanut aalajangersagaq 


kommunimut periarfissiivoq § 43 naap., meeraq inuusuttorluunniit inissiiffiusumut immikkut 


atassuteqarpat aamma ukiut pingasut sinnerlugit inissinneqarsimappat. Aalajangiisoqarpat 


meeqqap inissiiffiusumut atassuteqarnerini pissutsinik allanngortoqarsimanngippat 


angerlartitsinissamut piumasaqarnerup suliarinissaa kommunalbestyrelsimit 


itigartinneqarsinnaavoq. 


 


§ 45-mut 


Inissiinerup ingerlateqqinneqarnerani meeraq tikeraarluni angalanissaanut 


pisinnaatitaaffeqarnersoq Qaasuitsup Kommuniata paaserusuppaa. 


 


Meeqqap angerlarsimaffimminut tikeraarnissamik soqutiginninnersoq soorunami 


kommunimit nalilersorneqassaaq. Tikeraarluni angalanissamut pisinnaatitaaffini meeqqap 


annaassanngilaa, naak meeraq inissinneqarfimmini ingerlaannaraluartoq. Angajoqqaanut 


angerlarnissaminik meeraq soqutiginninngitsoq naatsorsuutigineqarpa § 45, imm. 2-mi 


aalajangersagaq atortariaqarnersoq kommunimit eqqarsaatigineqartariaqarpoq. 


 


§ 50-mut 


”-qarsinnaavoq” §-qassaaq”-mik taarserneqassanersoq kiisalu inissiiffiusoq kommuninut 


iluarsineqassanersoq Qaasuitsup Kommunianit paaserusunneqarpoq. 

Meeraq sumi inissinneqarsimassanersoq aamma meeraq angerlatinneqassanersoq kommunit 


aalajangiinissamut pisussaaffeqarput. Meeraq angerlartinneqassanersoq imaluunniit 


inissiiffiusumiiginassanersoq pillugu kommunip inissiiffiusullu akornanni 


isumaqatigiinngitsoqassappat kommunip aalajangiinera aalajangiisussaavoq. 


§ 50-mi aalajangersagaq tassaavoq meeraq inissiiffiusumiiginartariaqarneranik kommunip 


aalajangiineranik Qitiusumik Meeqqat pillugit Ataatsimiititaliamut suliassanngortinngippaga 


kommunip aalajangiinera malinneqartussaavoq. Inissiiffiusoq suliap ataatsimiititaliamut 


suliassanngortitsinissaanut pisussaaffilerneqanngilaq, naak angerlartitsinissaq pillugu 


kommunip aalajangiineranut isumaqataanngikkaluarlutik. 


 


§ 54, imm. 1-imut 


Eqqartuussissuserisumit ikiorneqarnissaq pillugu neqeroorutip qanoq sivisutigisumik 


atasinnaanersoq Qaasuitsup Kommuniata paaserusuppaa. 


 


Aalajangersakkamit takuneqarsinnaavoq akuersisitsinertaqanngitsumik inissiinissaq pillugu 


suliami angajoqqaartut oqartussaassuseqartup eqqartuussissuserisumik 


ikiorserneqarsinnaanera neqeroorutigineqassaaq. Taaguut ” suliap ingerlanerani” imatut 


paasineqassaaq Qitiusumik Meeqqat pillugit Ataatsimiititaliap aalajangiinissaata tungaanut 


angajoqqaatut oqartussaassuseqartut eqqartuussissuserisumik ikiorserneqarnissamut 


pisinnaatitaaffeqartut. 


 


§ 56, imm. 2-mut 


Aalajangersagaq inissiinerup ingerlateqqinneqarnissaanut aamma tunngasuunersoq 


Qaasuitsup Kommuniata paaserusuppaa. 


 


§ 43 naapertorlugu inissiinerup ingerlateqqinneqarnerani piffissamik killiligaanngitsumik 


inissiineq pineqarpoq, suliaq ukiup ataatsip imaluunniit ukiut marluk kingorna 


qaqinneqaqqinngippat. Angajoqqaat atugaanni annertuumik allanngornerit suliap 


qaqeqqinnissaanut tunngavilersuutigineqarsinnaanngillat, tassa inissiinermut 


tunngavigineqartut meeqqap inissiiffiusumut atassuteqarneranik tunngaveqarmat. 


 


§ 57-mut 


Qaasuitsup Kommuniata taaguutit assigiit kissaatigivai, taamaalilluni “isumaginninnermut 


ataatsimiititaliami siulittaasoq” imaluunniit “meeqqat pillugit suliat inissisimaffianni 


ataatsimiititaliamut siulittaasoq” taakku arlaat ataaseq atorneqarluni. 


 


Oqaaseqaat tusaatissatut tiguneqarpoq taaguullu ”isumaginninnermut ataatsimiititaliami 


siulittaasoq” tamatuma kingorna atorneqalissalluni. 

§ 59, imm. 5-mut 


Ulloq naallugu ilaqutariit paarsisartut aamma inuussutissarsiutigalugu ilaqutariit paarsisartut 


akornanni Qaasuitsup Kommunia immikkoortitsikuminaatsitsivoq. 


 


Inatsisip pitsaanerusumik kommuninit paasineqarnissaanut iluaqutaasussamik 


pikkorissartitsisoqarlunilu ilisersuusiortoqassaaq. Inatsimmi ulloq naallugu ilaqutariit 


paarsisartut pillugit periarfissamik ikkussisoqarnissaanik kissaateqarneq Qaasuitsup 


Kommunianit kissaateqarnermik aallaaveqarpoq. 


 


§ 72, imm. 1, nr. 2-mut 


Taaguut ”pinerlunniuteqarluni pissuseqarpat” erseqqinnerusumik oqaasertalernissaa 


Qaasuitsup Kommunianit noqqaassutigineqarpoq. 


 


Aalajangersakkamut ilaalernissamut meeraq qanoq pinerluuteqarsimassanersoq imaluunniit 


qasseriarluni pinerlunniuteqarluni pissuseqarsimanissaa pillugu erseqqissumik 


oqaasertaliortoqarsinnaanngilaq. 


 


Tassani pineqarpoq missiliuilluni aalajangersagaq, kommunalbestyrelsimit 


nalilersorneqartussaq. Missiliuinermi nalinginnaasumik ingerlatsinikkut 


eqqartuussissuserinermi tunngaviit soorunami eqqortinneqassapput, tassunga ilanngullugu 


naleqqatigiinnermik tunngaviusoq tassaasoq annikinnerusumik atortoqarluni siunertaq 


anguneqarsinnaappat akuliulluni atortoqarneq atorneqassanngitsoq. 


Aalajangersagaq maannakkut § 73-mit takuneqarsinnaavoq. 


 


§ 72, imm. 3-mut 


§ 72, imm. 1, nr. 4-5 malillugit immikkoortortami nakkutigineqartumi inissiinissaq pillugu 


kina aalajangiissanersoq pillugu nassuiaasoqarnissaa Qaasuitsup Kommuniata kissaatigaa. 


 


Meeqqap immikkoortortami nakkutigineqartumiinnissaa pillugu eqqartuussiviit 


aalajangiisinnaapput, tamatumalu kingorna pinerluttunik isumaginnittoqarfik 


akuliuttussaalluni. 


 


Aalajangersagaq maannakkut § 73-mit takuneqarsinnaavoq. 


 


§ 74-mut 


§ 72, imm. 2, nr. 3 malillugu najugaqarneq qaammatit pingasut marloriarlugit 


sivisussuseqarsinnaanersoq Qaasuitsup Kommuniata paaserusuppaa. 

Naak piffissaq alaatsinaaffiusoq pineqaraluartoq taanna qaammatit pingasut marloriarlugit 


piffissatigut killiliinermik sivisunerusinnaanngilaq. 


 


§ 75-mut 


Suliniuteqareernermi malitseqartitsineq inersimasuinnaq atuunnersoq, kiisalu ikiorsiinerni 


tamani suliniuteqareernermi malitseqartitsinernik pilersitsisoqarnissaa 


eqqarsaatigineqassanersoq Qaasuitsup Kommunianit paaserusunneqarpoq. 


 


Kapitali 13 inunnik 18-nik ukioqalersimasuinnarnut tunngasunik suliniuteqareernermi 


malitstseqartitsineq pillugu aalajangersakkanik imaqarpoq. Pingaarporli 


suliniuteqareernermi malitseqartitsinermi pilersitsisoqassanersoq aamma ikiorsiinerit suut 


pisariaqartinneqarnersut pillugit meeqqat 18-nik ukioqalernissaa sioqqullugu 


isummertoqarsimanissaa. 


 


Ikiorsiinerit pilersinneqassanersut kommunalbestyrelsi tamatigut eqqarsaateqartassaaq, 


ikiorsiinerit suut pineqarnersut apeqqutaatinnagit. 


 


Peqqissutsimut Naalakkersuisoqarfik 


 


Peqqissutsimut Naalakkersuisoqarfik isumaqarpoq inatsisip ilaani peqqinnissaqarfiup 


pingaaruteqarfigisassaanik eqqarsaatigineqanngitsuni oqaaseq ”meeqqap peqqissuunera” 


imatut allanngortinneqassasoq ”meeqqap peqqinnera”. 


 


Oqaaseqaat tusaatissatut tiguneqarpoq imatullu allanngortinneqarluni meeqqap 


ingerlalluarnera, peqqinnera ineriartorneralu. 


 


Peqqissutsimut Naalakkersuisoqarfik isumaqarpoq inatsimmi aallarniutigalugu 


immikkoortumi inatsisartut inatsisaata saniatigut pisortat ingerlatsineranni suliassat 


suliarineranni maleruagssat atorneqarnerinut innersuussisoqassasoq. 


 


Pisortani oqartussat kikkulluunniit, innuttaasuni suliani sulianik suliarinnittut, pisortat 


ingerlatsineranni suliassat suliarineranni maleruagssat atorneqarnissaannut 


pisussaaffeqarmata tamatuma inatsisip oqaasertaani allanneqarnissaa pisariaqanngitsutut 


isigineqarpoq. Akerlianilli inatsimmut ilitsersuummi tamatuma eqqaaneqarnissaa 


tulluarnerussalluni, kommunini sulianik suliarinnittunut sakkutut atorneqartussami. 


 


Peqqissutsimut Naalakkersuisoqarfi allappoq Meeqqanut inuusuttunullu periusissiaq 


pingasunik immikkoortulerlugu allanneqarsimasoq ”meeqqat nalinginnaasut”, ”meeqqat 


aarlerinartorsiortut” aamma ”meeqqat immikkut pisariaqartitsisut”. ”Meeqqat immikkut 

pisariaqartitsisunit” amerlanerujussuit ullumikkut tassaapput ”meeqqat aarlerinartorsiortut”, 


tassa imaappoq meeqqat suli immikkut pisariaqartitsilersutut inissisimalersimanngitsut, 


kisiannili nassaarineqanngikkunik ikiorserneqarnissaallu qulakkeerneqanngippat – 


siunnersuinerunnaanngitsumik – qularnanngitsumik taamatut inissisimalersussat. 


”Meeqqanut aarlerinartorsiortunut” suliniutit inatsisissatut siunnersuummi sammineqartuni 


erseqqissumik ilaanngillat. Ilaasariaqarput, tassa ”siusissukkut suliniuteqarneq” aamma 


”pitsaaliuineq” tassaammata inatsisip matuma ataani assut qulakkeeruminaatsut. 


 


Naliliisoqarpoq inatsimmi tamarmiusumit takuneqarsinnaasoq meeqqat taakku immikkut 


pisariaqartitsilersinnaallutik aarlerinartumik inissisimasut inatsimmi ilaatinneqartut. § 1-imit 


takuneqarsinnaareerpoq meeqqat inooqatigiinnikkut augarliortut inatsimmut ilaatinneqartut. 


Meeqqat inooqatigiinnikkut atugarliortut tassaasinnaapput meeqqat avatangiisini, ilaquttani 


imaluunniit immikkut ajornartorsiuteqarnertik pissutigalugu kingusinnerusukkut immikkut 


pisariaqartitsilersinnaasut. Naliliisoqarpoq meeqqat taamatut inissisimasut inatsimmut 


ilanngunneqarsimasut. Oqaaseqaat taamaattumik tusaatissatut tiguneqanngilaq. 


 


Peqqissutsimut Naalakkersuisoqarfik allappoq piareersaanermut atatillugu meeqqap 


ineriartornera qulakkeerniarlugu iliuusissatigut periarfissat suut pitsaanerpaanik 


periarfissiinersut siunnersuummit takuneqarsinnaanngilaq, ”pitsaanerpaamik periaatsinik” 


taaneqartartut imaluunniit iliuusissatigut periarfissanik nalilersuisimanerit. Inatsimmi 


taamatut annrtutigisumut pingaaruteqartigisumullu atatillugu suliniutit tamarmik, tamanna 


ajornanngippat, ”pitsaanerpaamik periaaseqarneq” pillugu ilisimasat imaluunniit suliniutit 


sunniuteqarnerannik uppernarsaatit aallaavigalugit pilersinneqartarnissaat pillugu 


piumasaqaat aamma takuneqarsinnaasariaqarpoq. 


 


Tassani pineqarput sakkut amerlanerusut nunatsinni iniaqatigiinni 


misiligarneqarsimanngitsut, sakkut ilai nunani avannarlerni nunanit allanit 


isumassarsiaapput. Nunanik allanik assersuussinissaq ajornarmat sakkut Nunatsinni 


assinganik sunniuteqarumaarnersut siumoortumik oqaatigineqarsinnaanngilaq. 


 


Soorunami ilisimasat tunngavigalugit aamma pitsaanerpaamik periuseqarneq aallaavigalugu 


sulineq pingaarpoq, isumaginninnermulli tunngasut iluanni taamatut periuseqarluni sulineq 


tamatigut periarfissaaneq ajorpoq. 


 


Inatsisip kingusinnerusukkut allanngortinneranut atatillugu suliniutit suut 


sunniuteqarsimaneri suullu sunniuteqarsimannginneri pillugit nalilersuisoqarumaarpoq. 


Isumaginninnikkut tunngasuni ilisimasanik taamaallat tunngaveqarluni sulineq suli 


ajornarpoq. 

Peqqissutsimut Naalakkersuisoqarfiup uparuarpaa nakkutilliineq, meeqqat 


inissinneqarsimasut pillugit iliuusissanik pilersaarutit aamma meeqqamik oqaloqateqarneq 


pillugu maannakkut piumasaqaatinut kommunit naammassisaqarnissaminnik ullumikkut 


annertuumik ajornartorsiuteqarput sulisunik ilinniarsimasunik amigaateqarneq pissutigalugu. 


Inatsit manna aqqutigalugu kommunit peqquneqarput uppernarsaanissamut 


nakkutilliinissamullu annertunerusumik suliaqalissasut. Piumasaqaatit annertunerulersut 


taakku kivinneqarnissaannut kommunit qanoq periarfissinneqassappat? Inatsisip siunertaa 


qulakkeerniarlugu ilinniartitaaneq pikkorissarnerlu piumasarineqarput pingaartumillu 


immikkoortup iluani suliniutini nutaani pitsaassuseq kissaatigineqartoq piviusumik 


atulersinniarlugit. 


 


Kommunit annertunerusumik aningaasartuutaat ataatsimoortumik tapiissutit pillugit 


isumaqatigiinniarnissanut ilaatinneqarumaarput. Aammattaaq inatsit nutaaq pillugu 


pikkorissaasoqarlunilu isumasioqatigiissitsisoqassaaq, taamaalilluni kommunini sulianik 


suliarinnittut suliassamut piareersarneqarlutik. Tamatuma saniatigut inatsisip piviusumik 


atorneqarnissaanik oqinnerulersitsisussanik paasiuminarnerulersitsisussanillu 


quppersakkanik, atuagaaqqaniki immersugassanillu sakkussaliortoqartussaavoq. 


 


Meeqqap ilanngutitiinnarneqarnani ilumut tusarneqarnissa inatsimmi matumani 


erseqqissaqqineqarnissaanut qulakkeerneqarnissaanullu periarfissaqarnersoq Peqqissutsimut 


Naalakkersuisoqarfik paaserusutaqarpoq. 


 


Ilaqutariinnut, Kultureqarnermut, Ilageeqarnermut Naligiissitaanermullu 


Naalakkersuisoqarfik isumaqarpoq meeqqap ilanngutitinnerani aamma meeqqap 


tusaaneqarnissaa pisariaqartoq. Meeqqap nammineq isiginnittaatsimik 


saqqummiussinissaanik qulakkeerinnilluni ilaatigut suliaqartussamik meeqqamut 


tapersersortit, nutaatut, atorneqarnissaannut inatsit aamma periarfissiivoq. 


Oqaaseqaat taamaattumik tusaatissatut tiguneqanngilaq. 


 


§ 3, imm. 1-imut 


Peqqissutsimut Naalakkersuisoqafik allappoq aalajangersimasumik najugaqarneq 


inatsiseqarfiusut allat naapertorlugit nassuiarneqartariaqartoq, assersuutigalugu Inuit 


allattorsimaffianni najugaq aamma Peqqissamut Inatsimmit taaguut: aalajangersimasumik 


ataavartumik najugaqarneq atorneqarluni. 


 


Taaguut aalajangersimasumik najugaqarneq tassaavoq isumaginninnerup iluani 


atorneqartoq. Meeqqat tamarmik sivikinnerusumik sivisunerusumilluunniit 


sivisussuseqartumik Nunatsinniittut, inatsisartut inatsisaannut matumunga ilaammata, 


Ilaqutariinnermut, Kultureqarnermut, Ilageeqarnermut Naligiissitaanermullu 

Naalakkersuisoqarfik isumaqarpoq oqasertaliussaq naleqqunnerpaaq tassaasoq ”imaluunniit 


Kalaallit Nunaanniittut”. Oqaaseqaat taamaattumik tusaatissatut tiguneqanngilaq. 


 


§ 4, imm. 1-imut 


Peqqissutsimut Naalakkersuisoqafik allappoq ataqatigiissaaralugu suliniutit nassuiaatini 


erseqqissarneqartariaqartoq. Pisoqarsinnaavoq assersuutigalugu annertunerusumik 


pilattaanissaq aalajangiiffigitinnagu sungiusaqqinnissamik ilaqutariit isumaginnissinnaanerisa 


erseqqissarneqarnissaanik peqqinnissaqarfik pisariaqartitsisinnaavoq. Tassaniippoq inatsimmi 


tassani allamiluunniit tamatuminnga qulakkeerinninneq. 


 


Taamatut pisoqarnerani paasissutissanik isertuunneqartussanik ingerlatitseqqinneq pillugu 


pisortat ingerlatsineranni suliassat suliarineqartarnerat pillugu inatsimmi maleruagassat 


malillugit paasissutissat taakku pissarsiarineqarsinnaapput. Taamaattumik naliliisoqarpoq 


inatsimmi tassani taamatut immikkut maleruagassaliornissamut pisariaqartitsisoqanngitsoq. 


 


Peqqissutsimut Naalakkersuisoqafiup uparuarpaa § 4, imm. 1-imut nassuiaatit inatsisip 


oqaasertaanik sanngiillisitsisut, meeqqanut inuusuttunullu immikkut pisariaqartitsisunik 


suliniutit ajorseriarnerannik kinguneqarsinnaasumik. Peqqissutsimut Naalakkersuisoqafik 


taamaattumik isumaqarpoq § 4, imm. 2-p oqaasertaa meeqqat inuusuttullu pillugit suliniutit 


nukittorsarnissaat eqqarsaatigalugit aalajangiussimasariaqartoq. 


 


§ 4, imm.- 1-imut nassuiaatini siunertarineqanngilaq inatsisip oqaasertaanik 


sanngiillisitsisoqassasoq. Aamma Ilaqutariinnermut, Kultureqarnermut Ilageeqarnermut 


Naligiissitaanermullu Naalakkersuisoqarfik isumaqanngilaq imm. 1-imut nassuiaatini 


oqaasertat § 4, imm. 2-mi oqaasertanik sanngiillisitsinermik kinguneqartut. 


Oqaaseqaat taamaattumik tusaatissatut tiguneqanngilaq. 


 


§ 4, imm. 2-mut nassuiaatit siunnersuutigineqartut tamatuma kingunerisaanik imatut 


iluarsineqassasut ”Meeraq pillugu suliaqartut oqartussat attuumassuteqartut 


ingerlataqartullu tamarmik suleqatigiinnermi ilanngutitinnissaat tusarniarfigineqarnissaallu 


kommunalbestyrelsip qulakkiissavaa, meeqqamut tunngatillugu suliami kommunalbestyrelsip 


aalajangiinissaa sioqqullugu.” 


 


Inatsisip ataqatigiinneranit takuneqareersinnaavoq peqataasut attuumassuteqartut tamarmik 


suliamut ilanngutitinnerini tusaaniarnerinilu qulakkeerisussaq tassaasoq 


kommunalbestyrelsi. Taamaattumik eqqortumik allanneruvoq oqartussat ingerlataqartullu 


kikkut attuumassuteqartuunerinik naliliisussaq tassaasoq kommunalbestyrelsi. Oqaaseqaat 


taamaattumik tusaatissatut tiguneqanngilaq. 

§ 6-mut 


Meeqqap ukiuinut ammut killeqartariaqarnersoq Peqqissutsimut Naalakkersuisoqarfik 


paasisaqarusuppoq. 


 


Oqaaseqaat tusaatissatut tiguneqarpoq imm. 2-mullu naleqqussarlugu ilanngunnqarluni, 


tassani takuneqarsinnaalluni oqaloqatigiinneq pinngitsoortinneqarsinnaasoq meeqqap 


perorsimassusia imaluunniit suliap pissusaa oqaloqatigiinnerup ingerlanneqarnissaanut 


pingaaruteqartutigut akerliuppat. 


 


§ 8-mut  


Meeqqat 15-t sinnerlugit ukiullit tapersersorteqarnissamik kissaateqarnerat 


kommunalbestyrelsimit malinneqassanersoq Peqqissutsimut Naalakkersuisoqarfimmit 


paaserusunneqarpoq. 


 


Tapersersortimik pisariaqartitsisoqarnersoq kommunalbestyrelsi naliliisussaavoq, aatsaalli 


imm. 2-mi aamma imm. 3-mi taaneqartuni tapersersortimut atassuteqartitsinissamut kommuni 


pisussaaffeqarluni. 


 


 





